
ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᒫᔾᔨ 7, 2003 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᔭᐃᒥᓯ ᐊᕐᕚᓗᒃ, ᑖᓄᑦ ᕼᐊᕕᐅᔭ, ᑕᐃᕕᑎ ᐃᒃᑲᕐᕆᐊᓗᒃ, ᐃᓄᑭ ᐃᖅᑭᑦᑐᖅ, ᒥᓂᔅᑕ ᐲᑕ ᑲᑦᑐᒃ, ᒥᓂᔅᑕ ᐲᑕ 
ᕿᓚᕝᕙᖅ, ᔪᐱ ᓄᑕᕋᖅ, ᓯᕗᓕᖅᑎ ᐸᐅᓗᓯ ᐅᑲᓕᖅ, ᒥᓂᔅᑕ ᐃᑐᐊᖅ ᐲᑯ, ᐳᑭᓐᓇᖅ, ᒥᓂᔅᑕ ᒪᓃᑦᑐᖅ ᑖᒻᓴᓐ, 
ᕼᐊᓐᑐ ᑐᑐ, ᐅᓖᐱᑲ ᐅᐃᓕᐊᒻᔅ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᑦᑎᐅᑉ ᑐᖏᓕᖓ (ᐳᑭᓐᓇᖅ): ᐊᐱᕆᔪᒪᔭᕋ ᐃᒃᑲᕐᕆᐊᓗᒃ ᑐᒃᓯᐊᓂᖃᖁᓪᓗᒍ ᒪᑐᐃᖅᓯᓂᕐᒥᒃ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᑲᕐᕆᐊᓗᒃ. ᐅᓪᓗᒃᑯᑦ ᑲᑎᒪᔩᑦ, ᓯᕗᓕᐅᖅᑏ, ᐊᒻᒪᓗ ᖃᐃᓯᒪᔪᑦ. 
 
ᐱᒋᐊᕐᓚᐅᖏᓂᑦᑎᓐᓂ ᑐᓐᖓᓱᒃᑎᑦᑎᔪᒪᔪᖓ ᒪᓕᒐᓕᐅᖅᑎᐅᖃᑎᓐᓂᑦ ᐃᓯᖅᐸᓪᓕᐊᔪᖅ ᖃᐃᒍᓐᓇᓚᐅᖏᒻᒪᑦ 
ᓯᓚᑲᒻᒪᐅᓂᖓᓄᑦ. ᒪᒃᓖᓐ, ᔪᓚᐃᕋᔅ ᐊᒻᒪᓗ ᕿᓚᕝᕙᖅ. 
 
ᐊᑐᖅᑕᐅᓂᐊᖅᑐᑦ ᐅᓪᓗᒥ. ᑲᑎᒪᒡᔪᑎᒃᓴᑦ 2. ᒥᓂᔅᑕᐅᑉ ᐅᖃᐅᓯᖏᑦ. ᒥᓂᔅᑕᐅᔪᖅ ᑮᓇᐅᔭᓕᕆᓂᕐᒧᑦ. ᒥᓂᔅᑕ ᐃᖕ. 
 

ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ 
 
ᒥᓂᔅᑕᐃᑦ ᐅᖃᐅᓯᖏᑦ 115–1(6): ᓴᖅᑭᖅᑎᑕᐅᓂᖓ ᑮᓇᐅᔭᓕᕆᓂᖅ 
 
ᒥᓂᔅᑕ ᑭᐅᓪᕕᓐ ᐃᖕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᑦᑎᒍᒪᔪᖓ ᑲᑎᒪᔨᐅᔪᐃᑦ ᒪᓕᒐᓕᐅᖅᕕᒻᒥ 
ᓇᒡᒐᔾᔭᐅᓕᖅᑭᒻᒥ, ᒫᑦᓯ 11, ᓴᖅᑮᓂᐊᕐᕋᒪ ᒐᕙᒪᒃᑯᑦ ᓄᓇᕗᑦᒥ ᑮᓇᐅᔭᖁᑎᒃᓴᖏᓐᓂᑦ ᑕᒪᑐᒧᖓ 2002-2003 
ᐊᕐᕌᒍᐊᓂ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᑲᑎᒪᐅᑎᒃᓴᖅ 3. ᑲᑎᒪᔩᑦ ᐅᖃᐅᓯᒃᓴᖏᑦ. ᑲᑎᒪᔨᐅᔪᖅ 
ᖁᑦᑎᕐᑐᒧᑦ. ᐅᓕᐲᑲ ᐅᐃᓕᐊᒻᔅ. 
 

ᑲᑎᒻᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 365–1(6): ᒐᕙᒪᑐᖃᒃᑯᑦ ᐅᓂᒃᑳᓕᐊᕆᓯᒪᔭᖏᑦ ᐃᒻᒥᓃᖅᑕᐅᓕᓂᕐᒧᑦ 
 
ᐅᐃᓕᐊᒻᔅ (ᑐᓵᔨᑎᒍᑦ): ᓯᕗᓪᓕᖅᐹᒥ ᒪᒥᐊᒍᒪᔪᖓ, ᓄᕙᑦᑐᐊᓅᒐᒪ. ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, 
ᓇᖏᖅᓯᕗᖓ ᐅᓪᓗᒥ ᖃᐅᔨᒪᔭᐅᖁᔨᓪᓗᖓ ᒪᓕᒐᓕᐅᖅᕕᒻᒥ ᐅᕙᓂ ᐆᑑᑎᒋᒃᑲᓂᕐᓗᒍ ᓱᒻᒪ ᑲᔪᓯᒋᐊᖃᒻᒪᖔᑦᑕ  

ᐃᓕᓐᓂᐊᕐᑎᑦᑎᓗᑕ ᒐᕙᒪᑐᖃᒃᑯᓐᓂᑦ ᐅᖃᐅᓯᐅᖃᑦᑕᖅᑐᓂᒃ ᐃᓄᐃᑦ ᐊᐳᖅᑕᕈᑎᒋᕙᑦᑕᖏᓐᓂᑦ ᐃᖅᑭᓖᑦ 
ᑲᑐᔾᔨᖃᑎᒌᖏᑕ. 
 
(ᑐᓵᔨᑎᒎᕈᓐᓃᖅᑐᖅ) ᐱᖓᑦᑎᐅᓚᐅᖅᑐᒥ, ᐃᓘᓇᑲᓴᖏᑦ ᑲᑎᒪᔨᐅᔪᑦ ᒪᓕᒐᓕᐅᖅᕕᒻᒥ 
ᓂᓪᓕᖅᕕᖃᕈᓐᓇᑐᐃᓐᓇᐅᓚᐅᕐᒪᑕ ᓴᓐᖏᔪᒥᒃ ᐊᒻᒪᓗ ᓱᓕᔪᓂᑦ ᐃᒻᒥᓃᕐᓂᐅᖃᑦᑕᕐᓂᐅᑉ ᒥᒃᓵᓄᑦ ᓄᓇᕗᑦᒥ. 
ᑖᓐᓇ ᐅᓪᓗ ᐱᒻᒪᕆᐅᓚᐅᕐᒪᑦ ᑖᒃᑯᓄᖓ ᒪᓕᒐᓕᐅᖅᑎᓄᑦ. 
 
ᐅᖃᖅᑎ, ᐃᓚᓕᐅᑎᑦᑎᐊᑕᐅᓐᓇᐅᔮᖅᑐᒥᒃ ᐊᑕᐅᑦᑎᒃᑰᓕᕆᕗᖅ, ᒐᕙᒪᑐᖃᒃᑯᑦ ᐃᖅᑭᓖᑦ ᑲᑐᔾᔨᖃᑎᒌᖏᑦ ᐊᒻᒪᓗ 
ᐃᓄᐃᑦ ᐋᓐᓂᐊᖅᑐᓕᕆᔨᖏᑦ ᑲᓇᑕᒥ ᓴᖅᑮᓯᓚᐅᕐᒪᑕ ᑕᒫᓂ ᑕᖅᑭᐅᔪᒥ, ᐊᖏᔪᒥᒃ 183-ᓂᑦ ᒪᑉᐱᖅᑐᒐᓕᒻᒥᒃ 
ᓈᓴᖅᑕᐅᓂᑯᐃᑦ, ᑐᓴᕆᐊᕈᑏᑦ ᐊᒻᒪᓗ ᐊᑐᓕᖁᔭᐅᔪᑦ ᐃᒻᒥᓃᕐᓂᕐᒧᑦ ᓄᖅᑲᖓᑎᑦᑎᓂᕐᒧᑦ. 
 
(ᑐᓵᔨᑎᒎᕈᓐᓃᖅᑐᖅ) ᑭᓯᐊᓂᓕ, ᐅᖃᖅᑏ, ᖁᕕᐊᒋᒐᓗᐊᖅᑐᒋᑦ ᐱᓇᓱᐊᕐᓂᐅᔪᑦ ᐊᒻᒪᓗ ᐃᓱᒪᒋᔭᐅᓂᖓ ᑖᒃᑯᐊ 
ᑎᑎᖅᑲᐃᑦ ᓴᖅᑭᑕᐅᔪᑦ ᑭᓯᐊᓂᓕ ᖁᕕᐊᒋᖏᓚᕋ ᐅᖃᐅᓯᖃᖏᒻᒪᑦ ᐃᓄᓐᓂᑦ. 
 
ᑖᓐᓇ ᓴᖅᑭᑕᐅᔪᑦ ᐱᓕᕆᐊᒥᓂᖅ ᑕᐅᔭᐅᔪᖅ “ᖃᐅᔨᒪᓂᖅᐳᑦ ᒪᓕᓪᓗᒍ ᑲᒪᒋᔭᖃᓐᓂᖅ: ᓄᖅᑲᖓᑎᑦᑎᓇᓱᐊᕐᓂᖅ 
ᐃᓅᓱᒃᑐᓂᒃ ᐃᒻᒥᓃᖃᑦᑕᕐᓂᖅ ᐃᖅᑭᓖᑦ ᑲᑐᔾᔨᖃᑎᒋᖏᑕ ᐃᓅᓱᒃᑐᖏᑦ. 
 
(ᑐᓵᔨᑎᒎᕈᓐᓃᖅᑐᖅ) ᒥᔅᑕ. ᐅᖃᖅᑏ, ᖁᕕᐊᒋᖏᓚᕋ ᐊᑲᐅᖏᓕᐅᕈᑕᐅᕙᑦᑐᖅ ᐃᓄᓐᓄᑦ ᐃᓅᓱᒃᑐᖏᓐᓄᑦ 
ᐊᑦᔨᓴᐃᓐᓇᖓᓂᒃ ᑲᒪᒋᔭᐅᔾᔪᑎᖏᔭᐅᔪᓄᑦ ᐃᓱᒪᒋᔭᐅᓯᒪᖏᒻᒪᑕ ᑕᕝᕙᓂ ᑎᑎᖅᑲᐅᔪᓂ. ᖁᕕᐊᓱᖏᓚᖓ 
ᐱᔪᒪᓂᖅᑕᖃᑦᑑᔮᖏᒻᒪᑦ ᐃᓚᖓᓂ ᒐᕙᒪᑦᑕ ᐃᑲᔪᓪᓗᑎᒃ ᑕᒪᑐᒥᖓ ᐅᖃᐅᓯᐅᖃᑦᑕᖅᑐᒥᒃ. 
 
ᑭᓯᐊᓂᓕ, ᓴᐱᓕᕈᒪᖏᓚᖓ. ᐃᑲᔪᖅᑕᐅᓂᐊᖏᒃᑲᓗᐊᕈᑦᑕ ᐃᑲᔪᖅᑕᐅᓂᐊᕐᕋᓗᐊᕈᑦᑕᓗ ᒐᕙᒪᒃᑯᓐᓂᑦ 
ᐱᓕᕆᐊᕆᓂᐊᖅᑲᕗᑦ ᓇᓂᓯᒐᓱᐊᕐᓗᑕ ᐃᑲᔫᑎᒃᓴᓂᑦ. 
 
(ᑐᓵᔨᑎᒍᑦ) ᓂᕆᐅᓂᖃᑦᑎᐊᕈᒪᕗᒍ ᖁᓚᓐᓇᖏᑦᑐᒥᒃ ᖁᓚᓐᓇᖅᑐᖃᕋᓗᐊᖅᑎᓪᓗᒍ. ᓄᖅᑲᖓᐅᑎᓂᐊᖏᓚᕗᑦ 
ᐱᓕᕆᐊᕆᓗᒍ ᖃᐅᒪᓂᖅᑕᖃᖁᓪᓗᒍ ᑖᖅᑐᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᑦᓴᖏᑦ. ᑲᑎᒪᔩᑦ ᐅᖃᐅᓯᑦᓴᖏᑦ. ᑲᑎᒪᔨ ᐊᒥᑦᑐᖅᒧ, ᐃᕿᑦᑐᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 366–1(6): ᓄᓇᕗᒥᐅᑦ ᐱᔪᓐᓇᐅᑎᖏᑦ ᒪᓕᒐᕆᔭᖏᓪᓗ  
 
ᐃᕿᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᓪᓕᒻᒥᐅᒐᓗᐊᕐᑎᓪᓗᒍ, ᐅᖃᐅᓯᑦᓴᖃᕋᒪ ᐱᒻᒪᕆᒥ 
ᑲᑎᒪᐅᑎᑦᓴᒥ ᐅᖃᐅᓯᕆᓂᐊᕐᓱᒍ. ᐃᓅᓯᕆᔭᑎᖕᓂ, ᖃᐅᔨᓯᒪᓂᑰᓕᕋᑦᑕ ᑭᓱᒥ ᐊᓯᔾᔨᕐᓯᒪᔪᓂ. ᐅᖃᖅᑎ, 
ᑲᑎᒪᔨᐅᑦᓱᑎ ᒪᓕᒐᓕᐅᖅᕕᖕᒧ ᐱᓕᕆᕕᒋᔭᖃᕐᑎᖕᓄ ᐊᑦᓱᕉᑎᒋᓯᒪᕖᖓᕐᓱᑎᒍ ᐱᓕᑦᓯᓂᐊᕐᓱᑎ ᐊᑑᑎᓂᖃᕐᑐᓂ 
ᑭᖒᒪᓯᒪᔭᖏᓄ ᐃᓄᐃᑦ, ᐆᑦᑑᑎᒋᓗᒍ, ᐃᓪᓗᓕᕆᓂᕐᓄ ᐊᒻᒪ ᐃᓄᓕᕆᓂᕐᓄ ᐱᔭᑦᓴᓄ. 
 
ᐃᓱᒪᒋᑦᓱᒍᓕ ᐃᒪᐃᒻᒪ ᐅᖃᐅᑎᒋᔭᒃᑲᓄ ᐱᕕᖃᓗᐊᕈᓐᓃᕐᒪᑕ ᐃᓱᓕᕕᑦᓴᖃᕐᓱᓂ. ᐅᖃᖅᑎ, 
ᐅᔾᔨᕐᓱᕈᑎᒋᓗᐊᖏᒃᑲᓗᐊᕐᑕᕋ ᑕᒪᓐᓇ ᐱᔾᔪᑎᒋᑦᓱᒍ ᐱᑕᖃᕐᒪ ᐃᓱᒪᐃᓕᖓᓂᖅᑕᒥ ᑕᒫᐃᓂ ᓇᓕᖅᑎᖕᓄ. 
ᐅᕙᖕᓄᓪᓕ, ᐃᒪᐃᓕᒍᓐᓇᕐᓱᖓ ᐃᒪᐃᒻᒪ ᐱᑕᖃᕐᓱᑕ ᓄᑖᒥ ᓇᒻᒥᓂᕆᔭᑎᖕᓂ ᒐᕙᒪᒥ ᐃᒪᐃᒻᒪᓗ 
ᐱᓕᕆᖃᑎᒌᔪᓐᓇᓂᑎᖕᓂ ᐱᔪᓐᓇᓂᐊᓂᑎᖕᓄ ᐃᒻᒥᓂᖅᓱᕈᓐᓇᓯᓗᑕ. 

ᒐᕙᒪᖃᕋᑦᑕ ᐅᓪᓗᒥᐅᔪᖅ ᐃᒪᐃᑦᓱᓂᓗ ᐱᑕᖃᕐᓱᓂ ᐊᒥᓱᓂ ᒪᓕᒐᕐᓂ ᐊᒻᒪ ᒪᓕᔭᕆᐊᓕᖕᓂ ᐃᒪᐃᑑᑦᓱᑎᓪᓗ 
ᐱᔭᕆᐊᑐᕙᑦᓱᑎ. ᐃᒪᐃᒐᓗᐊᕐᓱᓂ ᑭᓇᐅᒐᓗᐊᕈᓂ ᑲᑉᐱᐊᓱᒧᑦ ᓯᖁᒥᑦᓯᒋᐊᒧ ᒪᓕᒐᕆᔭᐅᔪᓂ ᐊᒻᒪ ᒪᓕᒐᕐᓂ. 
ᐃᒻᒪᖃ ᑐᑭᓕᐊᑦᑎᑦᓯᒍᒪ, ᐱᓕᕆᖃᕐᓗᖓ ᐅᖃᐅᓯᕆᔭᒃᑲᓄ, ᐱᑕᖃᖅᓱᓂ ᑐᑎᓕᐊᑦᑎᑦᓯᓂᖅᒥ, ᑕᕝᕙᓴᐃᓐᓇᕐᓕ 
ᓄᖃᕆᐊᖃᓕᖁᖓ ᐅᖃᓕᒪᒋᐊᒧ. ᑕᐃᒪᓕᖓᓂᐊᕐᑐ ᐅᓪᓗᒥᐅᔪᖅ. 
 
ᐃᒪᐃᑦᓱᓂ ᑭᓇᐅᓗᓂ, ᐃᓱᒪᒋᑦᓱᒍ ᐃᒪᐃᒻᒪ ᐱᑕᖃᕐᓱᑕ ᑭᓇᒃᑯᓐᓂ ᐃᒪᐃᓂᐊᕐᓱᒋᑦ ᐃᓕᑕᕐᓂᖃᕐᓗᑕ ᓇᒻᒥᓂ 
ᓯᕗᓪᓕᖅᒥ ᓯᕗᓪᓕᐅᑎᑦᓴᖏᓪᓗᒋᐅᓐᓃᑦ ᓇᓪᓕᐊᓄ ᒪᓕᒐᕐᓄ. 
 
ᐅᖃᖅᑎ, ᑭᖑᒪᑦᓯᕗᖓ ᐊᔾᔨᒌᖏᑦᑐᒥ ᓂᕈᐊᕐᓂᒥ ᐃᓚᒋᓕᐅᑎᓂᐊᕐᓗᒋ ᐅᖃᐅᓯᒃᑲᓄ. 
 
ᐅᖃᖅᑎ: ᑲᑎᒪᔨ ᑭᖑᒪᑦᓯᕗᖅ ᐊᔾᔨᒌᖏᑦᑐᒥ ᓂᕈᐊᕐᓂᒥ ᐃᒪᐃᓂᐊᕐᓱᓂᐅᓪᓗ ᐃᓚᒋᓕᐅᑎᓂᐊᕐᓱᓂᐅ 
ᐅᖃᐅᓯᕆᔭᖏᓄ. ᐱᑕᖃᖄ ᓈᒻᒪᓴᖏᑦᑐᓂ? ᐱᑕᖃᖏ ᓈᒻᒪᓴᖏᑦᑐᓂ. ᐊᑏᒎᖅ ᑲᔪᓯᒋᐊᕐᓗᑎ. 
 
ᐃᕿᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᒪᐃᑦᑑᓗᓂ ᑭᓇᐅᓗᓂ, ᐃᓅᓗᑎ, ᐱᑕᖃᕋᑦᑕ ᓇᒻᒥᓂᕆᔭᑎᖕᓂ 
ᒐᕙᒪᑎᖕᓂ, ᐊᒻᒪ 85ᐳᓴᖑᑦᓱᑎ ᖃᑦᓯᐅᓂᖏᓄ ᐃᓅᔪᐃᑦ. ᐃᓕᑕᖅᓯᒋᐊᖃᕋᑦᑕ ᐃᒪᐃᒻᒪ 
ᐱᔪᓐᓇᐅᑎᐅᔪᓄᖓᔪᐃᑦ ᑲᓇᑕᒥ ᐃᑲᔪᕐᓯᒪᓂᖃᖏᒻᒪᑕ ᐃᓄᖕᓂ. ᐊᑑᑎᓂᖃᖏᑦᑐᐃᑦ ᐃᓄᖕᓄ, ᐱᔾᔪᑎᖓ ᐃᒻᒪᖃ 
ᐃᒪᐃᓕᒍᑦᑕ ᖃᓄᐃᓕᓂᕆᓯᒪᔭᖏᓄ ᐱᔪᓐᓇᐅᑎᐅᔪᓄ ᑲᓇᑕᒥ, ᐃᒻᒪᖃ ᐱᕋᔭᓐᓂᕈᒪ ᐃᓅᓗᖓ, ᕿᓚᒥᕈᓗᓪᓗ 
ᑕᐃᓐᓇ ᐃᓄ ᐅᕙᓐᓂ ᐃᖃᖅᑐᐃᕕᓕᐊᕈᔾᔨᒍᓐᓇᕐᑐ ᐃᓱᒪᒋᔭᖃᓂᖃᑕ ᐱᓂᖅᓗᑦᑕᐅᒋᐊᒧᑦ. 
 
ᐃᒪᐃᑑᓗᓂ ᐃᓅᓗᓂ, ᐱᔪᓐᓇᓂᖃᖏᓯᐊᒻᒪᕆᒃᑲᒪ ᑕᒪᐃᓄ ᐱᔾᔪᑎᖓᓗ ᐱᔪᓐᓇᐅᑎᒋᔭᖏᓄ ᑲᓇᑕᒥ, 
ᐱᔾᔪᑎᖓᓗ ᐃᒻᒪᖃ ᐃᓄ ᐸᓯᔭᑦᓴᕈᖃᑦ, ᕿᓚᒥᕈᓗᓪᓗ ᐃᖃᖅᑐᐃᕕᓕᐊᕈᔾᔭᐅᓇᔭᕐᑐ. ᑕᒪᓐᓇ 
ᐱᔪᓐᓇᓂᖃᓂᕆᖏᑕᖓ ᐃᓄᐃᑦ. ᐱᑕᖃᕐᒪ ᐱᕚᓪᓕᕈᑎᑦᓴᓄ. ᑲᑎᒪᔨᐅᖃᑎᒐᓗ ᐅᑕᕿᓯᒪᓕᕐᓱᓂ ᐊᕐᕌᒍᕋᓴᓂ. 
ᐃᒻᒪᖃᓗ ᐱᓕᕆᓂᖃᐸᒍᑦᑕ ᐃᓕᖁᓯᑐᖃᖅᑐ, ᖃᓄᐃᑦᓴᖃᑎᒌᖃᑦᑕᕋᔭᖏᒻᒥᔪᒍ ᕿᓚᒥᕈᓗ, ᐃᒻᒪᖃᓗ 
ᐅᖃᖃᑎᒌᒍᑦᑕ ᒥᑦᓵᓄᑦ ᖃᓄᐃᓐᓂᕆᔭᑦᑕ. 
 
ᐃᓅᓪᓗᑕ, ᐱᓕᕆᔭᕆᐊᖃᕋᑦᑕ ᐱᔪᓐᓇᓂᓕᒫᒃᑯ ᐆᒻᒪᕆᑎᓂᐊᕐᓗᒍ ᐃᓕᖁᓯᕆᔭᖅᐳᑦ ᐊᒻᒪ ᐱᔪᓐᓇᓂᕆᔭᕗ 
ᐃᑲᔪᖃᑎᒌᓐᓂᕐᓂ. ᐃᒪᐃᒐᓗᐊᕐᓱᓂ ᐃᖕᓇᕆᔭᕗᑦ ᐱᔪᓐᓇᐅᑎᖃᓗᐊᕈᓐᓃᕐᒪᑕ ᐱᔾᔪᑎᒋᓪᓗᒋᑦ ᒪᓕᒐᐅᔪᑦ ᐊᒻᒪᓗ 
ᐊᑐᐊᒐᐅᔪᑦ.  ᐅᖃᕐᓯᒪᒐᓗᐊᖅᑎᓪᓗᒍ ᑕᒪᒃᑯᐊ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᓄᑦ ᑲᓇᑕᒥ, ᑕᐃᒪᐃᑦᑑᔭᓐᖏᒻᒪᑦ. 
 
ᐃᓱᒪᒐᒪ ᑕᒪᒃᑯᐊ ᒐᕙᒪᓕᕆᔨᐅᔪᑦ ᑐᑭᓯᔭᕆᐊᖃᕋᓗᐊᕐᒪᑕ ᐅᖃᐅᓯᖃᖅᑎᓪᓗᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᖃᐅᔨᒪᑦᑎᐊᕆᐊᖃᖅᐳᒍ ᐊᑐᓕᖅᑎᑕᐅᒐᓗᐊᕐᒪᖔᖅ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑐᓄᑦ. 
 
ᐆᒻᒪᑎᑦᑎᒍᑦ ᐋᓐᓂᐊᕐᓇᕐᒪᑦ. ᐊᑏ ᒐᕙᒪᒃᑯᑦ ᕿᒥᕐᕈᓚᐅᕐᓕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᔾᔪᑎᒋᓪᓗᒍ 
ᐅᐱᓐᓇᕋᓂ ᐃᓅᒐᑦᑕ.  ᓇᔭᒐ ᐃᓅᒍᓐᓂᓚᐅᕐᓯᒪᒻᒪᑦ ᐱᔾᔪᑎᒋᓪᓗᒍ ᒪᓕᒐᐅᔪᖅ ᓴᖅᑭᑕᐅᓚᐅᖅᑐᖅ ᒐᕙᒪᒃᑯᓐᓂᑦ. 
 
ᒪᓕᓪᓗᒋᑦ ᐃᓄᐃᑦ ᐃᓕᖅᑯᓯᖏᑦ, ᐃᓄᐃᑦ ᐃᓕᖅᑯᓯᖓᓐᓂᒃ ᐊᑐᖅᑐᒥᓂᐅᑉᐸᑦ ᓱᓕ ᐆᒪᒐᔭᖅᑐᖅ. 
ᐃᓅᔪᓐᓃᓚᐅᖅᑐᖅ ᐱᔾᔪᑎᒋᓪᓗᒍ ᖃᓪᓗᓈᑦ ᐃᓕᖅᑯᓯᖓᓂᒃ. ᑕᐃᒪᐃᒃᑲᔭᓚᐅᓐᖏᑦᑐᖅ ᐃᓄᐃᑦ 
ᐃᓕᖅᑯᓯᖓᑎᒎᓚᐅᖅᐸᑦ. ᐊᒃᓱᐊᓗᒃ ᐊᑲᐅᒃᓴᖏᓐᓇᒪ ᐊᒻᒪᓗ ᓂᓐᖓᐅᒻᒪᓪᓗᖓ ᑕᐃᒃᑯᐊ ᐸᕝᕕᒋᓕᕋᒃᑭᑦ 
ᑭᓇᑐᐃᓐᓇᕐᓄᑦ ᐱᔪᓐᓇᐅᑎᐅᔪᑦ ᑲᓇᑕᒥ. ᑕᒪᓐᓇ ᐃᓕᑕᕆᕕᒋᑎᒎᑦ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᐅᔪᑦ ᐃᓅᓯᕗᑦ 
ᐊᑲᐅᓯᒃᑲᓐᓂᕐᓂᐊᒫᑦ? 

ᐅᖃᐅᓯᖃᕐᓂᐊᕈᑦᑕ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᐅᔪᓄᑦ, ᐃᓄᐃᑦ ᐃᓕᖅᑯᓯᖏᓐᓂᒃ ᐱᐅᓯᒃᑲᓐᓂᕈᑕᐅᔾᔭᖏᑦᑐᖅ. 
ᑲᓇᑕᒥ ᒪᓕᒐᒃᑲᓐᓂᑐᐃᓐᓇᐅᒻᒪᑦ ᓴᐳᔾᔨᓇᓱᐊᖅᑐᖅ ᒐᕙᒪᒃᑯᓐᓂᑦ ᐃᓄᓐᓂᐅᖏᑦᑐᖅ. ᐃᓕᖅᑯᓯᑦᑎᒍᑦ 
ᒪᓕᒐᕆᓐᖏᓐᓇᑦᑎᒍᑦ. 
 
ᖁᔭᓐᓇᒦᒃ, ᐅᖃᖅᑎ. ᐅᖃᕈᓐᓇᖅᑎᑕᐅᒐᒪ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. ᐃᒃᑲᕐᕆᐊᓗᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 367-1(6): ᒥᓂᔅᑕᒥᒃ ᖁᔭᓕᓂᖅ ᖃᑦᑎᕈᑎᑖᖑᔪᒧᑦ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ, ᑕᐃᓐᓇ ᒪᓕᒐᓕᐅᖅᑎᐅᔪᖅ ᖁᔭᓐᓇᒦᕈᒪᔭᕋ 
ᐅᖃᐅᓯᕆᕋᑖᖅᑕᖏᓐᓄᑦ. 
 
ᐅᓪᓗᒥ ᐅᓪᓗᑐᐃᓐᓇᐅᔪᖅ ᐅᓪᓗᑐᐃᓐᓇᐅᒐᓗᐊᖅᑎᓪᓗᒍ, ᖁᔭᓕᔪᒪᒐᒪ. ᑕᐃᓐᓇ ᖃᑦᑎᕈᑕᐅᔪᖅ ᐃᑭᓚᐅᕐᒪᑦ 
ᓄᓇᑦᑎᓐᓂ ᐊᒻᒪᓗ ᖁᔭᓐᓇᒦᕈᒪᔭᕋ ᒥᓂᔅᑕᐅᔪᖅ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᓐᓄᑦ 
ᖃᑦᑎᕈᑎᑖᖅᑎᑦᑎᓚᐅᕐᒪᑦ ᕿᓚᒥᑯᓗᒃ. ᓄᓇᓕᐅᔪᑦ ᐊᒃᓱᐊᓗᒃ ᖁᕕᐊᓚᐅᖅᑐᑦ ᖃᑦᑎᕈᑎᑖᕆᐊᒃᓴᖅ. 
 
ᑕᐃᒪᓕ ᐃᓱᒪᔪᖓ ᑕᒪᒃᑯᐊ ᓄᓇᓕᐅᔪᑦ ᐱᔪᒪᔭᖏᑦ ᐱᑎᑕᐅᖃᑦᑕᖅᐸᑕ ᑕᐃᒪᓐᓇᑎᒋ ᕿᓚᒥᑯᓗᒃ 
ᐱᑎᑕᐅᓚᐅᕋᑦᑕ ᐊᒃᓱᐊᓗᒃ ᖁᕕᐊᓱᖃᑦᑕᕋᔭᖅᑐᑦ ᐱᑎᑕᐅᕙᓪᓗᑎᒃ ᐃᕐᖏᓐᓇᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ. ᑐᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 368-1(6): ᐊᔾᔨᒌᒥᒃ ᖃᐅᔨᓴᕐᓂᖅ ᐊᒻᒪᓗ ᐃᓕᓐᓂᐊᕈᑕᐅᖃᑦᑕᖅᑐᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ, ᐅᓪᓗᒥ ᓇᖏᕐᓯᕗᖓ ᐅᖃᒃᑲᓐᓂᕈᒪᓪᓗᖓ,  ᐊᒻᒪᓗ ᓇᓗᓇᐃᕐᓯᑲᓐᓂᕈᒪᓪᓗᖓ 
ᐃᑲᔪᖅᑐᖅᑕᐅᓂᕐᒧᑦ ᐃᓱᒪᒋᔭᐅᓂᖓᓄᑦ ᖃᐅᔨᓴᐃᓂᕐᒧᑦ ᐃᓕᓐᓂᐊᕐᕕᐅᔪᓂ. 
 
ᐅᖃᖅᑎ, ᖃᐅᔨᒪᒐᓗᐊᖅᑐᖓ ᑕᐃᓐᓇ ᐊᑯᓂᒧᑦ ᑐᕌᖅᑕᐅᓇᓱᐊᖅᑐᑦ ᒐᕙᒪᑦᑎᓐᓄᑦ ᐱᓇᓱᐊᕈᒪᓪᓗᑕ 
ᓄᓇᕗᒻᒥᐅᑕᖅᑎᑐᑦ. ᐃᑲᔪᖅᑐᖅᑕᕋ ᑕᒪᓐᓇ ᐱᓕᕆᐊᖑᔪᖅ ᑲᒪᒋᔭᐅᔪᖅ ᓴᖅᑮᓂᕐᒧᑦ ᓄᓇᕗᒻ ᓴᓇᔭᐅᓯᒪᔪᓂ 
ᐃᓕᓐᓂᐊᕈᑎᓕᐅᕐᓂᕐᒧᑦ. 
 
ᐅᖃᖅᑎ, ᐃᓕᑕᕆᔭᐅᔭᕆᐊᖃᕐᒪᑦ ᑕᒪᒃᑯᐊ ᐃᓕᓐᓂᐊᕈᑎᒃᓴᐅᔪᑦ ᒫᓐᓇᐅᔪᖅ ᐊᑐᖅᑕᐅᕙᒃᑐᑦ 
ᐃᓕᓐᓂᐊᖅᑎᖁᑎᑦᑎᓐᓄᑦ ᐊᒻᒪᓗ ᑕᐃᒃᑯᐊ ᐱᓗᐊᖅᑐᒥᒃ ᐃᓕᓐᓂᐊᖅᑎᐅᔪᓄᑦ ᖃᓪᓗᓈᑎᑐᑦ ᐃᓕᓐᓂᐊᖅᐸᒃᑐᓄᑦ 
ᒪᓕᒃᑐᓂ ᐊᓪᐳᕐᑕᒥ ᐃᓕᓐᓂᐊᕈᑕᐅᔪᓂᒃ. 
 
ᐃᓕᓐᓂᐊᕐᕕᐅᔪᓂ ᖁᑦᑎᓐᓂᕐᓴᐅᔪᒥ ᐊᓪᐴᑕᒥ ᐃᓕᓐᓂᐊᖅᑎᑦᑎᔾᔪᑕᐅᔪᖅ ᒪᓕᒃᐸᒃᑕᕗᑦ ᐊᒻᒪᓗ ᐊᑐᖅᑕᐅᕙᒃᑐᖅᑦ 
ᐊᒻᒪᓗ ᑕᒪᒃᑯᐊ ᐃᓕᓐᓂᐊᖅᑎᖁᑎᕗᑦ ᒍᕆᑦ 12-ᒥᒃ ᐊᓪᐳᕐᑕᒥ ᐃᓕᓐᓂᐊᖅᑎᑦᑎᔾᔪᑕᐅᔪᓂ ᐊᔪᓐᖏᑦᑕᕆᐊᖃᖅᐳᑦ 
ᐱᔭᕇᕐᓂᐊᕈᑎᒃ. ᐃᓕᓐᓂᐊᖅᑎᖁᑎᕗᑦ ᑕᐃᒪᒃᓴᐃᓐᓇᖅ ᐃᓕᓐᓂᐊᕐᓯᒪᓂᖃᕆᐊᖃᕐᒪᑕ ᐊᓯᖏᑎᑐᑦ ᑲᓇᑕᒥ. 

ᖃᓄᖅ ᖃᐅᔨᒪᔪᓐᓇᖅᐱᑕ ᑕᒪᓐᓇ ᐊᑐᖅᐸᒃᑕᕗᑦ ᐱᐅᔪᒐᓗᐊᕐᒪᖔᖅ ᐊᑐᕐᓂᐊᕈᑦᑎᒍᑦ ᐃᓕᓐᓂᐊᕈᑎᐅᔪᑦ. 
ᖃᐅᔨᓴᕐᓂᖃᖃᑦᑕᕈᑦᑕ ᓇᒻᒪᒃᑐᓂᒃ. 
 
ᑕᒪᓐᓇ ᖃᔨᓴᕐᓂᐅᔪ ᖃᕿᐊᕐᓯᓂᖃᕐᓱᓂ ᐱᔪᓐᓇᕈᑎᐅᔪᓄ ᐅᑯᓇᓂ ᐃᓕᓐᓂᐊᑎᑦᓯᔨᒋᔭᑎᖕᓂ ᐃᒪᐃᒐᓗᐊᕐᓱᓂᓗ 
ᖃᕿᐊᕐᓯᓂᖃᕋᑎ ᐱᔪᓐᓇᕈᑎᖏᓄ ᐅᑯᓇᓂ ᐃᓕᓐᓂᐊᕐᑎᖁᑎᒋᔭᑎᖕᓂ. 
 
ᖃᐅᔨᒪᓇᕐᓱᓂᓗ ᖃᓄᖅ ᐱᓕᕆᔭᐅᓂᕆᔭᖏᓄ ᐃᒪᐃᑑᒻᒪ ᐃᑲᔪᕐᓂᖃᕐᓱᓂ ᐃᓕᓐᓂᐊᖅᑎᖁᑎᑎᖕᓂ ᐊᒻᒪ 
ᐃᓕᓐᓂᐊᑎᑦᓯᔨᖁᑎᑎᖕᓂᓗ ᑲᔪᓯᓂᐊᕐᓗᑎ ᐃᓱᒪᒋᓯᒪᔭᖏᓐᓄ. ᐊᑑᑎᓂᖃᕐᓱᓂᓗ ᐊᒻᒪ ᐊᑑᑎᒍᑎᑦᓴᐅᓇᔭᕐᒪ 
ᐃᑲᔪᖅᓱᕈᑎᐅᓗᓂ ᐱᓕᕆᕕᐋᓄ ᐃᓕᓐᓂᐊᖅᑐᓕᕆᔨᑯ ᐃᓱᒪᒋᓯᒪᓂᑯᖏᓄ ᐃᒪᐃᓕᓯᒪᓂᑰᓪᓗᑎ 
ᐃᓱᒪᒋᓯᒪᔭᐅᔪᐃᑦ ᐱᔪᓐᓇᓂᐊᓂᕐᓄ ᐊᒻᒪ ᐃᓕᓐᓂᐊᓂᕐᓄ. 
 
ᑭᓯᒥ, ᐅᖃᖅᑏ, ᖃᓄᒋᐊᑲᓂᕐᓕ ᑲᔪᓯᒋᐊᑲᓂᕈᓐᓇᕿᑕ ᑕᒪᑐᒧᖓ ᐃᓱᒪᒋᔭᐅᓯᒪᓂᑰᔪᓄ ᐃᒻᒪᖃ 
ᐃᓱᒪᒋᔭᖃᓗᐊᖏᒃᑯᑕ ᐊᑑᑎᓂᐅᔪᓄ ᖃᓄᐃᑑᓂᕆᔭᖏᓄ ᐊᒻᒪ ᐃᑲᔪᕈᑎᑦᓴᖏᓄ ᐊᑐᐃᓐᓇᐅᔪᓄ ᐅᕙᑎᖕᓄ. 
ᖃᓄᒋᐊᑲᓐᓃᕈᓐᓇᕿᑕ ᐃᒻᒪᖃ ᖃᓪᓕᕙᓪᓕᐊᓂᑎᖕᓄ ᐅᕝᕙᓗ ᑲᔪᓯᒋᐊᑲᓂᕐᓗᑎ ᑖᒃᑯᓇᖓ ᐃᓱᒪᒋᔭᐅᓯᒪᔪᓂ. 
ᑭᐅᔾᔪᑎᖓ ᓇᓗᓇᖏᓯᐊᕐᑐ, ᑕᐃᒪᐃᒍᓐᓇᔾᔭᖏᓪᓚᒍᑦ. 
 
ᐅᖃᖅᑎ, ᓇᓗᓇᖓ ᐊᓯᒃᑲ ᑲᑎᒪᔩᑦ ᑐᓴᐅᒪᒻᒪᑕ ᐅᖃᐅᓯᐅᓯᒪᔪᓄ ᑕᖄᖓᑦ ᖃᕿᐊᕐᓯᔪᓂ ᐃᖃᓗᖕᓂ 
ᐃᓕᓐᓂᐊᖅᑐᓕᕆᔨᑯᖏᓂ ᐃᓱᒪᐃᔭᕐᓯᒪᓂᑯᓂ ᐃᓱᒪᒋᓯᒪᔭᖏᓄ ᐱᕙᓪᓕᐊᑎᑕᐅᓗᑎ ᖃᓄᐃᑑᓯᒪᓂᖏᓄ 
ᖃᐅᔨᓴᕐᓂᓄ ᐃᖃᓗᖕᓂ ᐃᓕᓐᓂᐊᖅᕕᖏᓐᓂ. 
 
ᐃᒪᐃᑑᔮᕋᔭᕐᒪᑕ ᐅᖃᖅᑏ, ᐃᒪᐃᒻᒪ ᐃᒻᒪᖃ ᑭᓇ ᐃᓱᒫᓘᑎᖃᕈᓂ, ᓇᔫᑎᔭᕆᐊᓖᑦ ᐃᖃᓗᖕᓂ 
ᐃᓕᓐᓂᐊᖅᑐᓕᕆᔨᑯ ᑲᑎᒪᓂᖓᓄ ᐊᑑᑎᐅᕙᑦᑐ ᓇᓪᓕᐅᑎᒐᐃᒻᒪ, ᑭᒃᑯᑐᐃᓐᓇᐃᑦ ᖃᐅᔨᒪᑎᑕᐅᕙᑦᓱᑎ ᐊᒻᒪ 
ᒪᑐᐃᖓᑦᓯᐊᕐᓱᑎ ᑭᒃᑯᑐᐃᓐᓇᕐᓄ, ᐊᒻᒪ ᑕᒪᖅᒥ ᐊᖓᔪᖄᕆᔭᐃᓪᓗ ᑭᒃᑐᐃᓐᓇᐃᓪᓗ ᐃᓚᒍᒪᓯᒪᔪᓄ. 
 
ᐃᒪᐃᑕᕋᑎᐅᓐᓃᑦ ᓈᓚᐅᑎᒃᑰᕈᑎᒋᑦᑕᓐᓇᒍ ᐃᒪᐃᒐᔭᕐᒪᑕ ᕿᑐᖓᖏᑎᒍ ᑭᒡᒐᑐᐃᔨᖃᕐᓗᑎ ᓴᕿᑎᑦᓯᓂᕐᓄ 
ᐃᓱᒫᓘᑎᒋᔭᖏᓄ ᐊᑲᐅᓈᕐᓯᒪᓂᖃᕐᓗᑎ ᐊᒻᒪ ᖃᓄᐃᒋᐊᕐᓗᒋ ᐃᓱᒪᒋᔭᐅᓯᒪᓂᑯᐃᑦ. 
 
ᐅᖃᖅᑏ, ᓱᓕ ᑲᖔᖅᓯᒪᔪᒋᐊᓪᓚᐅᕗᖓ ᐱᓕᕆᕕᖓᓄ ᐃᓕᓐᓂᐊᖅᑐᓕᕆᔨᑯ ᐃᖃᓇᐃᔭᖅᑎᖏᓄ ᑕᒪᑐᒧᖓ 
ᐃᓱᒫᓘᑎᐅᔪᒧ. ᑎᓕᐅᕆᐊᑲᓂᖃᑲ ᓇᓪᓕᐊ ᐊᖓᔪᖄᕆᔭᐅᔪᓂ ᖃᐅᔨᒍᒪᓇᔭᕐᑐᑦᓴᐅᔪᒥ ᒥᑦᓵᓄ ᑕᒪᑐᒪ 
ᐃᓱᒫᓘᑎᐅᑉ ᐅᕝᕙᓗ ᐃᓱᒫᓘᑎᖃᓂᐊᕐᑐ ᖃᐅᔨᒃᑲᐃᓂᐊᕐᓗᑎ ᐃᖃᓗᖕᓂ ᐃᓕᓐᓂᐊᖅᑐᓕᕆᔨᑯ ᑲᑎᒪᔨᖏᓄ 
ᐅᕝᕙᓗ ᓇᔫᑎᓗᑎ ᓇᓪᓕᐊᓄ ᖃᖓᐅᓕᕋᐃᒻᒪ ᑲᑎᒪᓂᐅᔪᓄ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᑦᓴᖏ. ᑲᑎᒪᔨ ᑲᖏᕐᖠᓂᐅᑉ ᐱᖓᓐᓈᓄᑦ. ᐊᓄᕈᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 369–1(6): ᐃᓄᓕᒫᓄᑦ ᐃᓕᑕᕆᔭᐅᔫᓪᓗᓂ ᐱᔭᕐᓂᖏᑦᑐᖅᓯᐅᕐᓂᖅ - 
ᖁᔭᓕᓂᖅ ᓄᓕᐊᕆᔭᒥᒃ 
 
ᒥᓂᔅᑕ ᔮᒃ ᐊᓄᕈᐊᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐃᓚᖓᓐᓂ ᖃᓄᐃᑉᐸᓐᓇᓂ ᐅᕙᑎᖕᓄ ᐅᖃᕆᐊᒧ 
ᑲᑎᒪᔩᑦ ᐅᖃᐅᓯᑦᓴᖏᓄ. ᐃᓚᖓᓐᓂ ᐃᒪᐃᑑᓪᓗᓂ ᑲᑎᒪᔨᐅᖃᑕᐅᓗᓂ ᒪᓕᒐᓕᐅᖅᕕᖕᒧ ᐊᑑᑎᕙᒃᑲᑦᑕ 
ᖃᕿᐊᖅᑕᐅᓂᕐᓄ ᐃᓚᖓᓐᓂ ᐊᒻᒪ ᐱᔭᕆᐊᑦᑑᑎᓂᕐᓄᑦᑕᐅᖅ. 
 
ᐊᑑᑎᑎᓪᓗᑕ ᐱᔭᕆᐊᑦᑑᑎᓂᕐᓄ ᐃᓚᖓᓐᓂ ᐃᓱᒪᒋᔭᖃᕐᐸᒃᑲᑕ ᐃᒻᒥᓃᓐᓇᖅ. ᐱᓇᓱᐊᕈᓯᕆᓚᐅᕐᑕᑎᖕᓂ 
ᐊᑑᑎᓂᖃᕐᓱᑕ ᐱᔭᕆᐊᑦᑑᑎᓂᖅᒥ ᐊᒻᒪ ᐅᖄᓚᕕᐅᖃᑦᑕᕐᓱᖓ ᐃᓄᖕᓄ ᐋᓐᓂᖅᑐᓄ, ᐃᑲᔪᖅᓱᕐᑐᓂ ᐅᕙᖕᓂ,  

ᐊᒻᒪ ᐃᓚᒃᑲᓗ ᐅᖄᓚᕙᑦᓱᑎ ᐃᑲᔪᖅᓱᕐᓱᑎᓪᓗ ᐅᕙᓐᓂ. ᐅᖃᐅᑎᔪᒪᔭᒃᑲ ᓇᓪᓕᒋᒋᐊᒥ ᐊᒻᒪ ᐃᓱᒫᓗᖁᓇᒋᑦ 
ᐅᕙᖕᓂ. ᑭᓯᒥ ᐱᓕᕆᔭᖃᕐᑎᓪᓗᑕ ᑕᒪᑐᒧᖓ ᐃᓱᒫᓘᑎᒧ ᐱᓇᓱᐊᕐᐸᑦᑐᒍ ᑭᒡᒐᖅᑐᐃᓪᓗᑕ ᐃᓄᖕᓂ ᐊᒻᒪ 
ᐃᓚᖓᓐᓂᓪᓗ ᐱᑕᖃᕐᐸᓲᖑᑦᓱᓂ ᐊᖏᖃᑎᒌᖏᓐᓂᐅᔪᓂ. 
 
ᐃᓚᖓᓐᓂᓗ ᖃᖓᐅᑎᓪᓗᒍ ᖃᐅᔨᒪᔭᐅᓂᖃᕆᐊᕐᓱᑕ ᓈᓚᐅᑎᑎᒍᑦ. ᑭᓯᒥ ᐱᓕᕆᔭᖃᕐᑎᓪᓗᑕ ᑕᒪᑐᒧᖓ 
ᐃᓱᒫᓘᑎᒧ ᐃᒪᐃᒋᐊᖃᕐᓱᑕᓗ ᓂᕆᐅᒋᔭᖃᕐᓗᑕ ᖃᕿᐊᖅᓯᓂᐅᔪᒥ. ᐊᑑᑎᑎᓪᓗᑕ ᐱᔭᕆᐊᖅᑑᑎᓂᕐᒥ 
ᐃᑉᐱᓐᓂᐊᓂᖃᕐᐸᑦᓱᑕ, ᐊᒻᒪ ᓄᓕᐊᕆᔭᕗᓪᓗ ᐃᑉᐱᓐᓂᐊᓂᖃᕐᓱᑎ ᖃᓄᐃᓐᓂᕆᔭᑎᖕᓄ. 
 
(ᑐᓵᔨᑎᒍ ᐃᓱᓕᑦᑐ) ᐅᖃᖅᑏ, ᖃᓄᐃᓕᒐᓱᐊᓐᓂᕆᔭᕋ ᐅᕙᓂ, ᓴᕿᐅᒪᑦᓱᖓ ᑭᒡᒐᖅᑐᐃᔨᐅᓗᖓ, ᐋᖃᓘᓇ, 
ᓂᕆᐅᒋᔭᖃᕆᐊᖃᐸᑦᓱᑕ ᖃᕿᐊᖅᓯᓂᐅᔪᓂ ᐊᒻᒪ ᐱᔭᕆᐊᖃᕐᓱᑕ ᓴᖏᓂᖃᕐᓗᑕ ᐃᓚᖓᓐᓂ. 
 
ᑭᓯᒥ, ᐃᒪᐃᑑᓂᕆᔭᖓᓄ ᐅᕙᑎᓐᓄᑑᖏᑦᑐᖅ, ᐅᕝᕙᓗᖃᐃ ᑕᐃᒪᐃᓕᔭᕆᐊᖃᖏᓚᖓ, ᐅᕙᒎᔾᔭᖏᑦᑐᐃᑦ 
ᐋᓐᓂᖅᑐᑑᓂᕐᐹᖑᔭᑦᓴᐅᖏᓚᒍᑦ. ᑕᐃᒪᐃᒧ ᐅᓪᓗᒥ ᐃᓱᒪᒋᔭᖃᓗᐊᕋᒪ ᐃᓄᖕᒧ ᐊᐃᑉᐸᕆᓯᒪᓕᖅᑕᕋᓄ 27ᓄ 
ᐊᕐᕌᒍᓄ. ᐊᑑᑎᓯᒪᓂᖃᕐᑐ ᐊᑦᓱᕈᖅᓱᓂ ᐊᑑᑎᒐᒃᑰᓐᓃᑦ ᐅᕙᖓ ᐊᓪᓚᕕᑎᒍᑦ. 
 
ᐅᖃᖅᑎ, ᕿᓂᖅᑐᖓ ᐊᒥᓲᓂᖅᓴᓄᑦ ᐊᖏᖅᑕᐅᔪᒪᓪᓗᖓ ᐅᖃᐅᓯᒃᑲ ᐃᓱᓕᒍᒪᓪᓗᒋᑦ. 
 
ᐅᖃᖅᑎ (ᑐᓵᔨᑎᒍᑦ): ᑲᑎᒪᔨᐅᔪᖅ ᐊᖏᖅᑕᐅᔪᒪᕗᖅ ᐅᖃᐅᓯᕆᔭᒥᓂᒃ ᐃᓱᓕᑦᑎᒍᒪᓪᓗᓂ. ᐋᒡᒑᖅᑐᖃᑉᐹ? 
ᐱᑕᖃᖏᑦᑐᖅ. ᑲᔪᓯᓕᕆᑦ. 
 
ᒥᓂᔅᑕ ᔮᒃ ᐊᓇᕈᐊᖅ: ᖁᔭᓐᓇᒦᒃ. ᑕᐃᓯᓂᖃᕈᒪᒐᒪ ᐃᓄᒻᒥᑦ, ᑕᐃᒪ ᐅᖃᖅᑲᐅᒐᒪ, ᐅᕙᓐᓃᓯᒪᔪᖅ 27-ᐸᓂᒃ 
ᐊᕐᕌᒍᓂᒃ. ᐊᑐᖅᓯᒪᔪᖅ ᐊᖏᔪᒥᒃ ᐃᓅᓯᖓᒍᑦ, ᐅᕙᓐᓂᓘᓐᓃᑦ ᐊᒃᓱᕈᖅᓯᒪᓂᖅᓴᖅ, ᐃᓱᒪᒋᓪᓗᒍ 
ᐊᔪᕐᓇᓂᖅᓴᐅᒋᐊᖓ ᑭᓇᑐᐃᓐᓇᕐᒧᑦ ᐱᖃᑎᒋᔭᓐᓄᑦ ᐊᒃᓱᕈᖅᑎᓪᓗᑎᑦ. ᑖᓐᓇᐃᓐᓇᐅᖏᑦᑐᖅ ᐊᐃᑉᐸᕆᔭᐃᑦ, 
ᑭᓯᐊᓂᑦᑕᐅᖅ ᐃᓚᒋᔭᑎᑦ. 
 
ᐊᐃᑉᐸᕆᓕᕋᒃᑯᑦ ᓄᓕᐊᕋ ᐊᑭᓐᓂ ᐃᒃᓯᕚᖅᑐᑦ, ᑭᐅᕈᓕᓐ ᐊᓇᕈᐊᖅ, 27-ᐸᓂᒃ ᐊᕐᕌᒍᓂᑦ. ᐃᔾᔪᐊᕐᓗᒍ 
ᐊᖏᔪᖅᑳᖓ ᐅᐃᓐᓱ, “ᑕᒪᒻᒥᒃ ᐱᔪᓐᓇᖅᓯᒪᔭᒃᑲ ᐊᓂᒍᓕᖅᑐᓂᒃ 27-ᐸᓂᑦ ᐊᕐᕌᒍᓂᑦ, ᐊᔪᓇᑲᓴᓚᐅᖅᑐᑦ 
ᐃᑲᔪᖅᑕᐅᓚᐅᖏᒃᑯᒪ ᐊᒻᒪᓗ ᐃᑲᔪᖅᑐᖅᑕᐅᓚᐅᖏᒃᑯᒪ ᐊᕐᓇᕐᒧᑦ ᓇᓪᓕᒋᔭᓐᓄᑦ. ᖁᔭᓐᓇᒦᒃ. 
 
>>ᐸᑦᑕᑐᖅᑐᐃᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᐅᑎᒃᓴᖅ 3, ᑲᑎᒪᔩᑦ ᐅᖃᐅᓯᖏᑦ. ᑲᑎᒪᔨᐅᔪᖅ ᑲᖏᖅᖠᓂᐅᑉ ᓂᒋᐊᓄᑦ 
ᐊᒻᒪᓗ ᑎᑭᕋᔾᔪᐊᕐᒧᑦ. ᒥᓂᔅᑕ ᑖᒻᓴᓐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 370–1(6): ᐃᓄᓕᒫᑦ ᐃᓱᒪᖏᑦ ᐊᒻᒪ ᐃᓱᒫᓘᑎᖏᑦ ᑐᓴᒐᒃᓴᓕᕆᔨᒃᑯᑎᒍᑦ 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᕕᒃᓴᖃᓐᓂᕐᓂ ᐅᓪᓗᒥ ᖁᔭᓐᓇᒦᕈᒪᕗᖓ, ᐊᒻᒪᓗ 
ᐃᓕᑕᖅᓯᔪᒪᓪᓗᖓ ᓄᓕᐊᕇᓐᓂᒃ ᐊᓇᕈᐊᒃᑯᓐᓂᑦ, ᑕᐃᑲᓃᓚᐅᕋᒪ ᑲᑎᑎᑕᐅᒻᒪᑎᒃ ᑎᑭᕋᔾᔪᐊᕐᒥ. 

ᐅᖃᕈᒪᔪᖓ, ᐅᖃᖅᑎ, ᒐᕙᒪᒃᑯᒋᓚᐅᖅᑕᑎᓐᓂ, ᐊᑐᖅᑕᐅᕙᓚᐅᖅᑐᖅ ᖃᓪᓗᓈᑎᑐᐃᓐᓇᖅ ᐊᐅᓚᓂᖃᓚᐅᕐᒪᑦ, 
ᐊᒥᓲᓂᖅᓴᐅᓂᑯᒧᑦ ᑲᑎᒪᔨᐅᔪᑦ ᐅᖃᕈᓐᓇᖅᑐᐃᑦ ᖃᓪᓗᓈᑎᑐᑦ ᐊᕐᕌᒍᓄᑦ 30-ᓄᑦ. ᑖᓐᓇ ᓄᑖᖅ ᒐᕙᒪᐅᔪᖅ 
ᓄᑖᖑᒐᓗᐊᕐᒥᑎᓪᓗᒍ ᐃᓄᐃᑦ ᖃᓪᓗᓈᑎᑐᑦ ᐊᒻᒪᓗ ᐃᓄᒃᑎᑐᑦ ᐅᖃᕈᓐᓇᖅᐳᑦ. 
 
ᐅᕙᖓᓗ, ᑲᑎᒪᔨᐅᑎᓪᓗᒐ ᒐᕙᒪᐅᓚᐅᖅᑐᒥ, ᐃᓱᒪᖃᑦᑕᓚᐅᖅᓯᒪᔪᖓ ᐃᓄᐃᑦ, ᓈᒻᒪᓯᑉᐸᑦ ᓇᖏᖅᓯᓗᑎ ᐊᒻᒪᓗ 
ᐅᖃᕈᓐᓇᕐᓗᑎᒃ ᐅᖃᐅᓯᕆᔭᐅᔪᒥᒃ, ᑐᑭᓯᓚᐅᖏᑐᐃᓐᓇᕐᓂᑯᒧᑦ, ᐅᖃᕈᓐᓇᓚᐅᖏᒻᒪᑕ. 
 
ᐅᖃᖅᑎ, ᖁᔭᓐᓇᒦᕈᒪᔭᒃᑲᑦ ᓰᕖᓰᒃᑯᑦ, ᓲᖃᐃᒻᒪ ᓇᓚᐅᑎᒃᑯᑦ ᐃᓄᐃᑦ ᐅᖃᕈᓐᓇᖅᓯᒻᒪᑕ ᐃᓱᒫᓘᑎᒋᔭᒥᓂᑦ. 
ᒐᕙᒪᒃᑯᑦ ᓈᓚᑉᐸᑉᐳᑦ ᐅᖃᐅᓯᐅᔪᓂᑦ ᐃᓄᓐᓄᑦ ᑕᒪᐅᓇ ᓈᓚᐅᑎᒃᑯᑦ, ᑐᓴᕈᑎᒃᑯ. ᑐᑭᓯᐅᒪᔪᒍᑦ ᑕᒪᒃᑮᓐᓂᑦ 
ᐃᓄᒃᑎᑐᑦ ᐊᒻᒪᓗ ᖃᓪᓗᓈᑎᑐᑦ. 
 
ᐅᑉᐱᕈᓱᒃᑲᒪ ᐃᓄᐃᑦ ᐱᕕᖃᓐᓂᖅᓴᐅᔪᑦ ᐃᓱᒫᓗᑎᒥᓂᑦ ᐅᖃᐅᓯᖃᓪᓗᑎᒃ ᒫᓐᓇᐅᔪᖅ ᑕᐃᒃᓱᒪᓂᐅᓚᐅᖅᑐᒥ. 
ᐃᓄᐃᑦ ᐅᖃᕈᓐᓇᖅᓯᕙᓪᓕᐊᒪᑕ ᐃᓱᒫᓘᑎᒋᔭᒥᓂᑦ ᒐᕙᒪᒃᑯᓐᓄᑦ ᐅᓪᓗᒥᐅᔪᖅ ᐊᒻᒪᓗ ᐃᓕᑕᕆᔪᒪᕙᒃᑲ. 
ᐅᑉᐱᕈᓱᒃᑲᒪ ᐃᓄᐃᑦ ᑕᖅᑳᓃᑦᑐᑦ ᐅᖃᐅᓯᖃᖃᑦᑕᓂᖅᓴᐅᓕᖅᑐᑦ ᐃᓱᒫᓘᑎᒋᔭᒥᓂᑦ ᒐᕙᒪᒋᔭᒥᓄᑦ. 
ᑕᐃᑲᓃᑎᓪᓗᖓ ᒐᕙᒪᐅᓚᐅᖅᑐᒥ ᒪᑯᑎᒎᓇᐅᒐᓗᐊᖅ ᑐᓴᐅᑎᒃᑯᑦ, ᑖᒃᑯᐊ ᑐᓇᐅᑎᒃᑯᑦ 
ᑐᓴᖅᑕᐅᑎᑦᑎᖃᑦᑕᓚᐅᕐᒪᑕ ᑐᓴᖅᑕᐅᔭᕆᐊᓕᓐᓂᑦ ᐃᓄᓐᓄᑦ ᐊᒻᒪᓗ ᐃᑉᐱᒋᔭᐅᓂᖓ ᐊᔾᔨᒋᖃᑦᑕᓚᐅᖏᑎᐊᕐᒪᒍ 
ᑕᐃᒃᓱᒪᓂ ᐅᓪᓗᒥᐅᓕᖅᑐᒧᓄᑦ. ᑐᓵᖃᑦᑕᓚᐅᕐᕋᒪ ᐃᓄᒃᑎᑐᑦ ᐊᒻᒪᓗ ᖃᓪᓗᓈᑎᑐᑦ ᐅᖃᐅᓯᐅᔪᓂᒃ, ᐊᒻᒪᓗ 
ᓯᕗᓪᓕᐅᔾᔭᐅᖁᔭᐅᔪᓂᑦ ᐊᔾᔨᒌᒍᓐᓇᕋᑎᒃ ᑕᐃᒃᓱᒪᓂ. 
 
ᐅᓪᓗᒥ ᓯᕗᓪᓕᐅᔾᔭᐅᔪᒪᔪᑦ ᐱᒻᒪᕆᒋᔭᐅᔪᑦ ᑐᓴᐅᑎᓕᕆᔨᓄᑦ ᓈᒻᒪᓈᖅᓯᒪᓂᖅᓴᐅᓕᕐᒪᑕ. ᐅᑉᐱᕆᕙᕋ 
ᑐᑭᓯᐅᒪᓂᖅᓴᐅᓕᕐᓂᖏᓐᓄᑦ ᖃᓄᖅ ᒐᕙᒪᒃᑯᑦ ᐊᐅᓚᓕᖃᓕᕐᒪᖔᑕ. 
 
ᐅᖃᖅᑎ, ᐃᓕᑕᖅᓯᒍᒪᔪᖓ ᐃᓄᓐᓂᑦ ᓂᓕᐊᓂᖃᖅᓯᒪᔪᓂᑦ ᐃᓱᒫᓘᑎᒋᔭᒥᓂᑦ ᓈᓚᐅᑎᒃᑯᑦ. ᐃᓱᒪᒋᔭᒥᓂᑦ 
ᐅᖃᐅᓯᖃᖅᓯᒪᒻᒪᑕ. ᖁᔭᓐᓇᒦᕈᒪᔪᖓ ᑐᓴᐅᒪᑎᑦᑎᖃᑦᑕᖅᑐᓂᒃ ᐃᓄᒃᑎᑐᑦ ᓴᖅᑭᐅᒪᑎᑦᑎᖃᑦᑕᕐᒪᑕ. ᖁᔭᓐᓇᒦᒃ, 
ᐅᖃᖅᑎ. 
 
>>ᐸᑦᑕᑐᖅᑐᐃᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᑲᑎᒪᔩᑦ ᐅᖃᐅᓯᖏᑦ. ᐅᖃᐅᔾᔨᒋᐊᕈᒪᔪᖓ ᑲᑎᒪᔨᐅᔪᓂᑦ ᐱᕕᖃᕋᑦᓯ 2 
ᐊᒻᒪᓗ ᐊᕐᕙᖓᓂᑦ ᒥᓂᔅᒥᑦ ᑲᑎᒪᔩᑦ ᐅᖃᐅᓯᖏᓐᓄᑦ. ᐅᖓᑖᓅᓂᐊᕐᕈᕕᑦ ᒪᕐᕉᒃ ᐊᒻᒪᓗ ᐊᕐᕙᖓᓂᑦ, 
ᐊᐱᕆᖃᑦᑕᕐᓗᓯ ᐊᖏᖅᑕᐅᔪᒪᓗᓯ ᐱᔭᕇᕈᒪᓗᑎᒃ ᐅᖃᐅᓯᓐᓂᑦ. ᑲᑎᒪᔩᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐊᑯᓪᓕᕐᒧᑦ. 
ᐊᓚᑲᓐᓄᐊᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 371-1(6): ᐃᒻᒥᓃᖅᑎᑦᑎᑕᐃᓕᒪᓂᕐᒧᑦ ᐊᒻᒪ ᐃᓕᖅᑯᓯᐅᔪᖅ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᑭᐅᓕᒫᑦᑎᐊᖅ ᓂᐱᒐ ᐱᐅᓯᓚᐅᕐᓯᓐᖏᒻᒪᑦ ᓱᓕ ᓂᐱᒐ 
ᐅᑎᕐᓯᒪᓐᖏᑦᑐᖅ. 
 
ᖁᕕᐊᓱᒃᐳᖓ ᐅᕗᖓ ᑎᑭᒍᓐᓇᓚᐅᕋᒪ, ᐊᔪᕐᓯᐅᖃᓚᐅᕋᓗᐊᖅᑐᖓ ᐃᖃᓗᑦᑑᑦᑎᐊᒥ. ᑭᓯᐊᓂᓕ ᐅᓪᓗᒥᐅᔪᖅ 
ᐅᖃᖅᑎ, ᓇᖏᕐᓯᕗᖓ ᐅᖃᐅᓯᖃᕐᓂᐊᕐᓗᖓ ᐃᒻᒥᓃᕐᓂᐅᖃᑦᑕᖅᑐᓂᒃ ᓄᓇᓕᐅᔪᓂ. 
 
ᑕᖅᑲᑲᐅᒻᒪᑕ ᐃᓄᐃᑦ ᐃᑲᔪᖅᑎᐅᕙᒃᑐᑦ ᐅᖃᖃᑎᖃᖃᑦᑕᖅᑐᑦ ᐊᒻᒪᓗ ᑕᖅᑲᑲᐅᒻᒪᑕ ᐃᓄᐃᑦ ᐊᔪᓐᖏᓐᑎᐊᖅᑐᑦ 
ᐃᓄᓕᕆᓂᕐᒧᑦ. ᐅᖃᖅᑎ, ᐃᓄᐃᑦ ᐃᓕᖅᑯᓯᖓᑦ, ᐃᓄᐃᑦ ᖃᐅᔨᒪᓂᖏᑦ, ᐊᑐᖅᑕᐅᑦᑎᐊᖅᐸ ᓄᓇᓕᐅᔪᓂ 
ᐊᑲᐅᓐᖏᓕᐅᕈᑎᖃᕐᓂᕐᓴᐅᒐᔭᖅᑐᑦ ᓄᓇᓕᐅᔪᓂ ᐊᒻᒪ ᐃᒥᓃᖅᑐᖃᓐᖏᓐᓂᕐᓴᐅᒐᔭᖅᑐᖅ. 

ᕿᓂᕆᐊᖃᕋᓗᐊᕋᑦᑕ ᖃᓄᖅ ᑕᒪᓐᓇ ᓄᖅᑲᕈᓐᓇᕐᒪᖔᖅ ᐃᒻᒥᓃᕐᓂᐅᔪᖅ ᐊᒻᒪ ᐊᑐᕐᓗᒋᑦ ᐃᓕᖅᑯᓯᑐᖃᖅᑎᒍᑦ 
ᐊᑐᖅᑕᐅᕙᒃᑐᑦ ᖃᓄᖅ ᐃᓚᒋᔭᑦᑎᓐᓂᒃ ᐃᓚᖃᑦᑎᐊᕈᓐᓇᕐᓂᕐᒧᑦ, ᖁᓚᓐᖏᑦᑐᖓ ᑕᒪᓐᓇ ᐊᒥᓲᓂᖏᓐᓂᒃ 
ᐊᖅᐸᒃᑎᑦᑎᑲᓐᓂᕈᓐᓇᕐᒪᑦ ᐃᒥᓃᖅᐸᒃᑐᓂᒃ. ᖃᐅᔨᒪᔪᖓ ᐊᒃᓱᐊᓗᒃ ᑕᒪᓐᓇ ᐅᖃᐅᓯᕆᓪᓗᒍ ᐃᒃᐱᓐᓇᖅᑐᖅ 
ᐊᒻᒪᓗ ᐊᓐᓂᕐᓇᖅᑐᓂᒃ ᐊᒻᒪᓗ ᐃᒃᐱᒋᔭᐃᓐᓇᕆᕙᒃᑐᑎᒍᑦ, ᐅᕙᒍᑑᓐᖏᑦᑐᖅ ᑭᓯᐊᓂ ᐅᕕᒃᑲᕗᑦᑕᐅᖅ ᐊᒻᒪᓗ 
ᐃᓐᓇᕆᔭᕗᑦ. ᐃᑲᔪᖅᑐᕆᐊᖃᕋᑦᑎᒍᑦ ᐅᕕᒃᑲᕆᔭᕗᑦ ᐊᒻᒪᓗ ᐃᑲᔪᖅᑐᐃᓂᑦᑎᓐᓂᒃ ᓂᓪᓕᐊᔭᕆᐊᖃᕋᑦᑕ 
ᐅᕕᒃᑲᖅᑎᓐᓄᑦ ᖃᓄᖅ ᖃᑦᓯᓐᓇᕈᒃᑲᓐᓂᕈᓐᓇᕐᒪᖔᑕ ᐃᒻᒥᓃᕐᓂᐅᕙᒃᑐᑦ ᐊᒻᒪᓗ ᐅᖃᐅᑎᒋᐊᕈᓐᓇᕐᓗᒋᑦ ᖃᓄᖅ 
ᐊᑲᐅᓂᕐᓴᒥᒃ ᐃᓄᓯᖃᕐᓂᕐᒧᑦ. 
 
ᐃᓐᓇᐅᔪᑦ ᐊᔪᓐᖏᑦᑐᐊᓗᒻᒪᑕ ᐊᒻᒪᓗ ᐃᑲᔪᖅᑐᐃᑲᓐᓂᕆᐊᖃᕋᓗᐊᕐᒪᑕ ᐃᑲᔪᕐᓗᑎᓪᓗ ᐅᕕᒃᑲᕆᔭᑦᑎᓐᓄᑦ 
ᓄᓇᑦᑎᓐᓂ. 
 
ᑕᒪᓐᖓᑦ ᐱᒋᐊᕐᓯᒪᒻᒪᑦ, ᐱᔾᔪᑎᖏᓐᓂᒃ. ᑕᒪᓂ ᖃᑦᓯᓐᓇᕈᕆᐊᕈᓐᓇᖅᑕᕗᑦ ᐊᒥᓱᓂᖏᑦ ᑭᓯᐊᓂᓕ 
ᐊᐳᕐᓯᑐᐃᓐᓇᖅᐸᒻᒥᒐᑦᑕ ᒪᓕᒐᐅᔪᓂᒃ ᐊᑐᐊᒐᐅᔪᓂᒃ, ᑕᒪᒃᑯᐊ ᐊᕝᕕᐊᕈᑎᒋᓕᖃᑦᑕᕋᑦᑎᑐᒍᑦ. ᑭᓯᐊᓂᓕ ᐃᓄᐃᑦ 
ᐃᓕᖅᑯᓯᖏᑦ ᐊᒻᒪᓗ ᒪᓕᒐᐅᔪᑦ ᑎᑎᕋᕐᓯᒪᓐᖏᒻᒪᑕ, ᐊᑐᖅᑕᐅᑲᓐᓂᕆᐊᖃᖅᑑᒐᓗᐊᑦ. ᕿᒥᕐᕈᔭᕆᐊᖃᖅᑐᒍᑦ 
ᖃᓄᖅ ᐊᑐᕈᓐᓇᕐᒪᖔᑦᑎᒍᑦ ᐊᒻᒪᓗ ᐱᐅᓯᕙᓪᓕᖅᑎᓪᓗᒋᑦ ᐃᓄᐃᑦ ᐃᓅᓯᖏᑦ ᓄᓇᕗᒻᒥᐅᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᖅᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐸᓐᓂᖅᑑᒧᑦ. ᕿᓚᕝᕙᖅ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 372-1(6): ᓯᓚᕈᔪᒻᒧᑦ ᐊᐅᓚᕈᓐᓇᖏᓐᓂᖅ ᐸᓐᓂᖅᑑᒥᑦ 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᕕᑦ ᐊᒥᓱᑲᓪᓚᐅᔪᑦ 
ᑎᑭᒍᓐᓇᐃᓕᖃᓯᒪᓂᖏᓐᓄᑦ ᓯᓚᕈᔪᒃ ᐱᔾᔪᑎᒋᓪᓗᒍ. ᐊᒃᓱᐊᓗᒃ ᖃᓐᓂᓚᐅᕐᒪᑦ ᐸᓐᓂᖅᑑᒥ. 3 ft.-ᐸᓗᕙᓪᓚᐃᔪᒥ 
ᖃᓐᓂᓚᐅᖅᑐᖅ. 
 
ᐃᑲᕐᕋᐃᖅᑲᐃ 80 ᐊᐅᓪᓚᓚᐅᓐᖏᓐᓂᕐᓂ ᐃᖃᓗᓐᓄᑦ, ᐅᓐᓄᒃ ᐃᖃᓗᓐᓄᑦ ᑎᑭᑦᑕᓯᓐᓇᓕᓚᐅᖅᑐᖓ 9:00-
ᒧᖅᑎᓪᓗᒍ. ᑕᑉᐸᓂᑦᑐᖓ ᑕᓚᕕᓴᒃᑯᑦ ᑕᑯᓐᓇᓚᐅᖅᑐᖓ ᑲᑎᒪᓂᕆᔭᒃᓯᓐᓂᒃ  
 
ᐊᒃᓱᐊᓗᒃ ᖁᕕᐊᓱᒃᐳᖓ ᒪᓕᒐᓕᐅᕐᕕᒻᒥᑦᑕᕆᐊᒃᓴᖅ ᐊᒻᒪᓗ ᑕᒪᓐᓇ ᑭᖑᓪᓕᖅᐸᒥ ᑐᓴᔾᔭᖏᓐᓇᕕᐅᒃ. ᕼᐊᓗᖅᑲᕋ 
ᑭᐊᕙᖁᑎᒐ ᕿᑭᖅᑕᕐᔪᐊᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᖅᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᑲᑎᒪᔾᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ ᐅᖃᐅᓯᒃᑯᑦ 
ᐊᐱᖅᑯᑎᓄᑦ. ᑲᑎᒪᔾᔪᑎᒃᓴᖅ 5. ᐃᓕᑕᕆᔭᐅᓂᖏ ᒪᓕᒐᓕᐅᕐᕕᓕᐊᕐᓯᒪᔪᑦ. ᐊᑭᓱᒃ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᒥᓂᔅᑕ ᐅᓛᔪᖅ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᕐᕉᓐᓂᒃ ᐃᓕᑕᕐᓯᔪᒪᔪᖓ ᓄᓇᑦᑎᓐᓃᖓᕐᓯᒪᔪᓂᒃ. 
ᐆᒪᔪᕐᓂᐊᖅᑎᕗᑦ, ᐃᓚᐃᔭ ᐊᒪᕈᖅ ᐊᒻᒪᓗ ᐃᓱᒪᓕᕆᔨᒋᔭᕗᑦ, ᒨᓯᓯ ᐊᐃᓐᓇᓕᒃ. ᑐᓐᖓᓱᖁᕙᒃᓯ ᒪᓕᒐᓕᐅᕐᕕᒻᒧᑦ. 
 
>>ᐸᑦᑕᖅᑐᖅᑐᑦ 

ᐅᖃᖅᑎ (ᑐᓵᔨᑎᒍ): ᑐᖓᓱᒋᑦ ᑲᑎᒪᕕᖕᒧ. ᐃᓕᑕᕆᔭᐅᓂᖏ ᐳᓛᕆᐊᖅᓯᒪᔪᐃᑦ ᑲᑎᒪᕕᖕᒧ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐃᓚᒋᓕᐅᑎᓪᓗᖓ ᑲᑎᒪᔨᐅᖃᑎᒐᓄ ᐸᖕᓂᖅᑑᑉ ᖃᓄᐃᓐᓂᕆᔭᖓᓄ ᓯᓚᖓᑦᑕ. 
ᑭᓯᒥ ᐃᓱᒪᒋᑦᓱᒍᓗ ᖃᓄᐃᑑᓂᕆᔭᖓ ᓯᓚᐅᑉ ᐊᒻᒪ ᐊᐳᑎᐅᑉ ᑕᕝᕙᓂ ᐊᕐᕌᒍᒥ ᐊᐱᓇᓱᐊᕐᐸᑲᓗᐊᕐᓱᓂᓗ ᐊᒻᒪ 
ᓯᓚᑖᓃᑦᓱᓂ ᑭᒡᒐᑐᖅᑕᒃᑲᓂ. 
 
ᐱᕕᖃᓂᕆᔭᕐᓅᕙᖓ ᐅᐱᒋᑦᓱᒍ ᐅᖃᖅᑎ, ᐃᓕᑕᖅᓯᔪᒪᑦᓱᖓ ᐊᑕᐅᓯᖅᒥ ᑭᒡᒐᑐᖅᑕᓐᓂᐅᕙᖓ ᐱᓕᕆᔪᒥ 
ᑭᖓᓐᓂ. ᐊᒻᒪ ᐃᓕᓐᓂᐊᖅᓯᒪᓂᖃᕐᓱᓂ ᐊᒻᒪ ᐱᔪᓐᓇᓂᐊᖃᕐᓱᓂ ᐱᕙᓪᓕᐊᔪᓕᕆᔨᐅᑦᓱᓂ. ᑖᓐᓇᓗ ᐊᓯᒃᑲᓐᓂᖓ 
ᐆᑦᑑᑎᑦᓴ ᐅᑯᓄᖓ ᐃᓚᖏᓐᓂ ᓄᑲᖅᑎᐅᓂᕐᓴᐃ ᐃᓄᖕᓂ ᐊᐅᓪᓚᐸᑦᑐᓂ ᓄᓇᓕᖕᒥ 
ᐃᖃᓇᐃᔮᕐᓯᐅᕆᐊᐸᓂᖏᓄ ᐊᓯᐊᓄ ᓄᓇᓕᖕᒧ. 
 
ᐃᒪᐃᓕᓯᒪᓂᑰᑦᓱᖓᓗ ᓯᕗᓂᕆᓯᒪᔭᑎᖕᓂ, ᖃᒪᓂᖅᑐᐊᒥᐅᑦ ᐊᐅᓪᓚᐸᒻᒪᑕ ᓇᓪᓕᐊᓃᑦᑐᑕᓕᖕᒧ ᐃᖃᓇᐃᔮᑦᓴᒥ. 
ᐃᓕᑕᕆᔪᒪᑦᓱᒍ ᐃᓚᐃᔭ ᐊᒪᕈ ᖃᒪᓂᖅᑐᐊᕐᒥᐅ, ᑭᖓᒥᐅᖑᓕᕐᑐ ᐊᒻᒪ ᐱᓕᕆᔭᖃᕐᓱᓂ ᐆᒪᔪᓕᕆᓂᕐᓅᖓᔪᓄ 
ᐱᓕᕆᔭᖃᕐᓱᓂ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ (ᑐᓵᔨᑎᒍ): ᑐᖓᓱᒋᑦ. ᒪᒃᓖᓐ. 
 
ᒪᒃᓖᓐ: ᐃᓕᑕᖅᓯᒪᔪᓂᖃᕐᓱᖓ ᑲᑉᐸᓂᒥ ᐃᒪᐃᓯᒪᔪᒥ ᓴᕿᑎᑦᓯᓯᒪᔪᒥ ᐱᐅᔪᒥ ᓯᕗᓕᑎᓯᒪᓂᕆᑦᓯᐊᓂᖏᓄ 
ᓄᓇᕗᒥ. ᑖᓐᓇᓗ ᒐᕙᒪ ᓄᓇᕗ ᐃᓕᑲᓐᓂᕈᓐᓇᕖᖓᕐᒪ. ᖃᐅᔨᒪᑦᓱᖓᓗ ᑲᓇᐃᑎᐋ ᓄᐊᔅᑯ ᑕᒫᓃᑦᓯᒪᓕᕐᒪᑕ 
ᐊᑯᓂᕈᓘᓕᕐᑐ ᐊᑯᓂᐊᓂᖅᓴᐅᓯᒪᓪᓗᑎ ᒐᕙᒪ ᓄᓇᕗᒥ ᑭᓯᒥ, ᐅᓪᓗᒥᐅᔪᖅ, ᓴᕿᑎᑦᓯᓯᒪᓕᕐᒪᑕ ᐱᐅᔪᒥ 
ᓯᕗᓕᖅᓯᒪᓂᕆᑦᓯᐊᓂᖏᓄ ᐅᑯᓇᓂ ᐃᖃᓇᐃᔭᖅᑎᑖᓐᓂᕐᓄ ᐊᒻᒪ ᐃᓕᓐᓂᐊᑎᑦᓯᓂᕐᓄ ᐃᓄᖕᓂ, ᐊᒻᒪ 
ᐱᓕᕆᑎᑦᓯᓂᕆᔭᖏᓄ. 
 
ᖃᐅᔨᒪᖏᒃᑲᓗᐊᕐᑐᖓ ᐃᒻᒪᖃ ᐃᖃᓇᐃᔭᖅᑐᓕᕆᔨᑯ ᐱᓕᕆᔨᖏ ᐅᖃᓕᒪᖃᑎᖃᕈᒪᓂᐊᕐᑐᑦᓴᐅᔪᑦ ᑖᒃᑯᓄᖓ, 
ᑭᓯᒥ ᑎᓕᐅᕆᐊᑲᓂᖃᑲ ᐅᖃᖃᑎᖃᕆᐊᕐᑐᓪᓗᑎ ᑲᓇᐃᑎᐊᖕ ᓄᐊᔅᑯᓐᓄ ᒥᑦᓵᓄ ᐃᖃᓇᐃᔭᖅᑎᑖᓂᖏᓄ, 
ᐃᓕᓐᓂᐊᑎᑦᓯᓂᖏᓄ ᐊᒻᒪ ᐱᓕᕆᑎᑦᓯᓂᕆᔭᖏᓄ ᐃᖃᓇᐃᔭᖅᑎᓂ. 
 
ᐃᓕᑕᕆᔪᒪᑦᓱᒍ ᑕᓕᖅᐱᖕᓃᑦᑐ, ᐊᑯᓂᕈᓘᓕᕐᑐ ᑲᓇᐃᑎᐊᖕ ᓄᐊᔅᑯᓐᓂ ᐃᖃᓇᐃᔭᖅᑎᐅᓯᒪᓕᕐᑐ, ᐊᒻᒪ 
ᖁᕕᐊᓚᐃᓐᓇᕐᐸᓲ ᑕᑯᒋᐊᒥ ᐅᕙᑎᖕᓂ, ᐄᕙ ᐅᓈᓕ, ᑯᕆᔅ ᑰᑏ, ᑯᕆᔅᑎ ᕗᕉᔅᑐ, ᐅᐋᓐᑕ ᓄᕇᔭ, ᑕᐱ ᑲᓇᓕ, 
ᐃᓚᐄᖕ ᐅᐸᕋ, ᑳᒧᕋᓐ ᐹᓴᓐ, ᒨᓴ ᑰᑏ, ᑯᐊᑕᓐ ᓄᐊᕗᑦ, ᑮᔅ ᕼᐋᓐᓴᓐ, ᐊᒻᒪ ᑕᒻᒪᑐᑦᓴᐅᖏᒃᑲᓗᐊᕐᑐᖓ ᐅᕙᓂ, 
ᐊᖁᑎ ᑲᓇᐃᑎᐊᖕ ᓄᐊᔅᒧ, ᐊᓂ ᓯᑕᐄᖕ, ᑖᓂᔅ ᑖᒪᔅ ᐊᒻᒪ ᖃᐅᔨᒪᑦᓯᐊᖏᓇᒃᑯ ᓄᑲᖅᑎᐅᑉ ᐊᑎᕆᔭᖓ 
ᐃᓱᐊᓃᑦᑐ ᑭᓯᒥ ᐊᑎᕆᕙᓪᓚᐃᔭᖓ ᑖᓐ ᑲᐃᖕ. 
 
ᐅᓪᓗᒥᐅᑎᓪᓗᒍ ᐅᖃᖅᑎ, ᑕᒪᓐᓇ ᑕᑭᔫᑦᓱᓂ ᐃᓕᑕᖅᓯᓂᐅᔪᖅ, ᑭᓯᒥ ᐱᕕᖃᑎᑦᓯᒪᑦ ᐅᕙᖕᓂ ᑕᑯᒋᐊᒧ ᑲᑉᐸᓂᒥ 
ᐊᐅᓚᓂᕆᔭᖓᓄ ᓄᓇᕗᒥ, ᐃᒪᐃᑦᑐᖃᕐᓱᓂ ᐊᓪᓚᕕᖃᕐᓱᓂ ᓄᓇᕗᒥ ᐃᖃᓇᐃᔭᖅᑎᑖᕐᐸᑦᓱᑎ ᐃᖃᓇᐃᔭᖅᑎᓂ. 
 
ᐅᓪᓗᒥᐅᔪᖅ, 88ᐳᓴ, ᑐᓵᖁᔭᒃᑲ ᐃᓄᐃᑦ ᑕᒪᑐᒧᖓ, 88ᐳᓴ ᐃᖃᓇᐃᔭᖅᑎᒋᔭᖏ ᐃᖃᓗᖕᓃᑦᑐᐃᑦ ᐃᓅᑦᓱᑎ. 
ᒐᕙᒪᒃᑯ ᐃᓕᑕᖅᓯᖁᑦᓱᒋᑦᑕᐅᖅ ᑕᒪᑐᒧᖓ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 

ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ ᐃᓕᑕᖅᓯᓂᑦᓯᖕᓄ ᐳᓛᕆᐊᖅᓯᒪᔪᓄ ᑲᑎᒪᕕᖕᒧ ᒪᕐᕈᐊᑎᓕᕐᑐ. ᑐᖓᓱᒋᑦᓯ 
ᓄᓇᕗ ᒪᓕᒐᓕᐅᖅᕕᖕᒧ. ᐱᐅᕗᖅ ᑕᑯᒋᐊᒥ ᐃᓕᖕᓂ ᑕᕝᕙᓂ. ᐃᓕᑕᕆᔭᐅᓂᖏ ᐳᓛᕆᐊᖅᓯᒪᔪᐃ ᑲᑎᒪᕕᖕᒧ. 
ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᑯᓂᐅᓗᐊᑦᔮᖏᑦᑐᖓ ᒪᒃᓖᓐᑎᑐ ᐊᒻᒪ ᐳᐃᒍᕐᓂᐊᓇᖓᓗ ᐃᓄᖕᓂ 
ᐃᓕᑕᕆᔪᒪᔭᒃᑲᓂ ᐊᒻᒪ ᑕᐃᒎᑎᓗᒋ ᒪᕐᕈᐊᕐᑎ. ᐃᓛᖃᐄ ᑕᒪᓐᓇ ᐃᓱᒪᒋᒋᐊᖃᓐᓂᖃᕐᑕᕗ ᓯᕗᓂᕆᓂᐊᕐᑕᑎᖕᓂ 
ᐊᑑᑎᓯᒪᓂᖃᓂᑰᓕᕐᑎᓪᓗᑕ ᐊᕐᕌᒍᕋᓴᓄ. 
 
ᐅᖃᖅᑎ, ᐃᓕᑕᖅᓯᔪᒪᑦᓱᖓ ᒪᕐᕉᓐᓂ ᑲᑎᒪᔩᓐᓂ ᐅᑯᓇᓂ ᐃᖃᓗᐃ ᐃᓕᓐᓂᐊᖅᑐᓕᕆᔨᑯᖏᑦᑕ ᑲᒪᑎᔨᖏᓂ 
ᑕᕝᕙᓃᑦᑑᓐᓂ ᑲᑎᒪᕕᖕᒥ ᐅᓪᓗᒥ, ᑎᒻ ᓃᓕ ᐊᒻᒪ ᑭᐅᕈᓚᐄᖕ ᐊᓄᕈᐊᖅ. ᐃᓕᑕᕆᔪᒪᑦᓱᒋ ᐊᒻᒪ ᑐᖓᓱᑦᑎᑦᓱᒋ 
ᑕᕝᕗᖓ ᐊᒻᒪ ᖁᔭᓐᓇᒦᕐᓱᒋ ᐃᑲᔪᖅᓱᐸᓐᓂᖏᓄ ᐊᒻᒪ ᐱᓕᕆᕙᓂᖏᓄ ᐃᓕᓐᓂᐊᖅᑎᖁᑎᒋᔭᑎᖕᓄ 
ᐃᓕᓐᓂᐊᖅᕕᖕᒥ ᑕᒫᓂ ᐃᖃᓗᖕᓂ. 
 
ᐅᖃᖅᑎ, ᐃᓕᑕᖅᓯᔪᒪᑦᓱᖓ ᐃᓚᒋᔭᕐᓂ. ᐃᒻᒪᖃ ᐱᓕᕆᓯᒪᕖᖓᓂᑯᐊᓄ, ᑕᕝᕙᓃᒐᔭᕐᑐᑦᓴᐅᖏᓇᑦᑕ. ᐹᓪ ᖁᐊᓴ, 
ᐊᖓᔪᖄᕆᓚᐅᕐᓯᒪᔭᖓ ᓄᓇᕗ ᑐᖓᕕᒃᑯ. 
 
ᐅᖃᖅᑎ, ᐃᓕᑕᖅᓯᔪᒪᑦᓱᖓᓗ ᑭᒡᒐᑐᖅᑕᕋᓂ. ᐱᕕᖃᕋᔪᓗᐊᖏᒃᑲᓗᐊᕐᑐᖓ ᐃᓕᑕᖅᓯᒋᐊᒥ ᑖᑦᓱᒥᖓ 
ᑭᒡᒐᑐᖅᑕᓂᐅᕙᖓ ᐱᔾᔪᑎᖓᓗ ᐊᒥᓱᐊᕐᑎ ᑕᕝᕙᓃᑉᐸᑦᑐ ᐱᓕᕆᑦᓱᓂ ᓲ ᑰᐸ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᑦᑐᐃᑦ 
 
ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᔪᖅ ᖃᒪᓂᑦᑐᐊᕐᒧᑦ 
ᐅᖃᐅᓯᕆᖅᑲᐅᔭᖏᓐᓄᑦ ᑲᓇᐃᑎᐊᓐ ᓄᐊᑦ ᐃᖅᑲᓇᐃᔭᖅᑎᑦᑎᓂᕐᒧᑦ ᐃᓄᓐᓂᒃ. ᐅᓪᓗᒥᐅᔪᖅ ᐃᓕᑕᒃᓯᕗᖓ 
ᒋᓕᓐ ᐃᓕᑕᕆᔭᕆᖅᑲᐅᔭᕋᓗᐊᖏᑦ, ᑭᓯᐊᓂ ᑖᒃᑯᐊ ᐃᓕᑕᕆᒃᑲᓐᓂᕈᒪᕙᒃᑲ. 
 
ᖁᕐᓗᖅᑑᕐᒥᐅᑕᐅᖃᑦᑕᓚᐅᕐᓯᒪᔪᖅ ᐅᕕᒃᑲᐅᑲᓐᓂᖅᑐᓂ. ᖁᕐᓗᖅᑐᒥ ᐃᓚᖃᖅᑐ ᐊᒥᓱᓂᒃ. ᐅᕙᓂ 
ᐃᖅᑲᓇᐃᔭᓕᖅᑐᖅ. ᓄᓇᕗᒻᒥ ᐃᖏᕐᕋᔪᓕᕆᔨᒃᑯᓐᓄᑦ ᓂᐅᕐᕈᑎᖃᕐᓂᕐᒧᑦ ᐊᐅᓚᓂᖏᓐᓄᓪᓗ ᑲᒪᔨᐅᔪᖅ. ᒍᐊᑕᓐ 
ᓄᐊᐳᕈᒃ. 
 
ᐊᐃᒃᐸᖓ ᐃᓕᓐᓂᐊᕆᐊᖃᑎᒋᖃᑦᑕᓚᐅᕐᓯᒪᔭᕋ ᐃᓅᕕᒻᒧᑦ. ᑕᑯᓚᐅᕐᓯᒪᓐᖏᑕᕋ ᐅᑭᐅᓂᒃ 35-ᓂᒃ. 
ᖃᐅᔨᒪᑦᑎᐊᖅᑕᕋ. ᐃᓕᓐᓂᐊᕆᐊᖃᑎᒋᖃᑦᑕᓚᐅᕐᓯᒪᔪᒍᑦ. ᐊᖁᑎᐅᔪᑦ ᖃᖓᑕᓱᒧᑦ. ᐅᖃᓚᐅᖅᑐᖅ 
ᐃᓕᓐᓂᐊᕐᕕᐊᓗᒻᒥ ᐱᔭᕇᕋᒥ ᖃᖓᑕᒋᐅᕐᓴᓂᕐᒧᑦ ᐃᓕᓐᓂᐊᕆᐊᓚᐅᖅᑐᖅ. ᑲᐱᑕ ᓰᓱᓪ ᕼᐊᓐᓴᓐ. 
 
>>ᐸᑦᑕᖅᑐᖅᑐ 
 
ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᐃᖅᑭᑦᑐᖅ. 

ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᒪᒃᑯᐊ ᐃᓱᒪᓗᒍᑎᒋᖅᑲᐅᔭᒃᑲ ᐊᓂᑎᑦᑐᓇᖅᑲᐅᒐᒃᑭᑦ. 
ᐃᓕᑕᕐᓯᔪᒪᔪᖓ, ᐅᖃᖅᑎ, ᑖᓐᓇ ᐃᓄᒃ ᐅᐱᒋᑦᑎᐊᖅᑕᕋ. ᐊᑎᓕᐅᖃᑕᐅᓯᒪᔪᖅ ᓄᓇᑖᕐᓂᕐᒧᑦ ᓄᓇᕗᒻᒥ. 
ᐃᓕᓯᒪᔪᐃᓐᓇᐅᔪᒍ ᓯᕗᕋᔭᕆᐊᖃᓐᖏᓐᓂᑦᑎᓐᓂᒃ ᑭᓱᑐᐃᓐᓇᕐᒥᒃ ᐅᒃᐱᕈᓱᒃᑯᑦᑕ ᑭᓱᑐᐃᓐᓇᕐᒥᒃ. ᑖᓐᓇ ᐃᓄᒃ 
ᐃᓕᑕᕆᔭᐅᒃᑲᓐᓂᕆᐊᖃᖅᑐᑦ. ᑐᓴᒐᒃᓴᓕᕆᔨᐅᓕᖅᑐ. ᑭᓯᐊᓂᓕ ᐊᓯᐊᓂᖓ ᓇᒥᑭᐊᖅ 
ᐃᖅᑲᓇᐃᔭᕆᐊᖃᖅᑐᒐᓗᐊᖅ ᐸᐅᓗᓯ ᖁᐊᓴ. 
 
>>ᐸᑦᑕᖅᑐᖅᑐ 
 
ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒃᑎᒃᐸᒋᑦ ᒪᓕᒐᓕᐅᕐᕕᒻᒧᑦ. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᓯᕗᓕᖅᑎ 
ᐅᑲᓕᖅ. 
 
ᓯᕗᓕᖅᑎ ᐸᐅᓗᓯ ᐅᑲᓕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑭᒡᒐᖅᑐᖅᑕᒃᑲᓐᓂᑦ ᐅᕙᓃᑦᑐᖃᕐᒪᑦ 
ᒪᓕᒐᓕᐅᕐᕕᓐᓂ ᐊᒻᒪ ᐃᓕᑕᕆᔪᒪᔭᒃᑲ ᑕᒪᒃᓱᒧᖓ. ᓯᕗᓪᓕᖅ ᑎᒻ ᓃᓕ, ᖁᔭᓐᓇᒦᒃ ᐅᕙᓃᒃᑲᕕᑦ. ᐊᒻᒪᓗ 
ᐃᓐᓇᕆᔭᕗᑦ, ᓯᓕᔅᑏᓐ ᐃᕿᔾᔪᒃ, ᑭᒡᒐᖅᑐᕐᒥᔭᕋ. ᐊᒃᓱᐊᓗᒃ ᑕᑯᔭᕐᓂᕋᕕᑦ. ᐊᒻᒪᓗ ᐸᐅᓗᓯ ᖁᐊᓴ, ᑭᒡᒐᖅᑐᕐᒥᔭᕋ. 
ᐃᖅᑲᓇᐃᔭᖃᑎᒋᖃᑦᑕᕐᓯᒪᓪᓗᒍ ᐊᒻᒪᓗ ᐊᑯᓂᒃ ᐊᕐᕋᒍᓂᒃ ᖃᐅᔨᒪᓕᖅᑎᑐᒍ. ᐊᒃᓱᐊᓗᒃ ᑕᑯᔭᕆᐊᖓ ᖁᕕᐊᒋᔭᕋ. 
ᐅᕙᑦᑎᓐᓂᒃ ᐃᑲᔪᖅᑐᐃᖃᑦᑕᖅᑐᖅ. ᐊᒃᓱᕈᖅᑐᑕ ᐃᖅᑲᓇᐃᔭᖃᑎᒌᖃᑦᑕᕐᓯᒪᔪᒍᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᖅᑐᖅᑐ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓐᖓᓱᒋᑦᓯ. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᕐᓯᔪᒪᒻᒥᔪᖓ, ᐃᓕᑕᕐᓯᓂᖃᓗᐊᕈᓐᓇᖏᓐᓇᒪ, 
ᑭᕙᓪᓕᕐᒥᐅᑕᒃᓴᔭᐅᔪᖅ ᐃᖃᓗᒻᒥᐅᑕᐅᓕᖅᑐᖅ. ᐅᕙᓐᓂᓪᓗ ᐃᑲᔪᖅᑐᐃᓪᓗᓂ, ᐃᓐᓇᕆᔭᕗᑦ, ᓯᓕᔅᑏᓐ ᐃᕿᔾᔪᒃ. 
ᐃᓕᑕᕆᔪᒪᔭᕋ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᖅᑐᖅᑐ 
  
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ. 
ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  ᐃᓕᑕᕆᔪᒪᕙᕋᑦᑕᐅᖅ ᐊᒥᓱᓂᒃ ᐃᓕᑕᖅᓯᕙᒃᑲᒪ ᑲᓇᐃᑎᐊᓐ 
ᓄᐊᑦᑯᓐᓂᒥᐅᓂᒃ ᐃᖅᑲᓇᐃᔭᖃᑎᒋᖃᑦᑕᖅᓯᒪᔭᕐᓂᒃ ᖃᐅᔨᒪᓪᓗᒋᓪᓗ ᓇᒻᒥᓂᖅ ᑲᓇᐃᑎᐊᓐ ᓄᐊᑦᑯᓐᓂᑦ, 
ᑐᓐᖓᓱᑦᑎᒍᒪᕙᒃᑲ ᐃᖅᑲᓇᐃᔭᖅᑎᖏᑦ ᑲᓇᐃᑎᐊᓐ ᓄᐊᑦᑯᒃ.  ᖁᕕᐊᓇᖅᐳᕐᓗ ᑕᑯᒋᐊᖓ ᑕᕝᕙᓂ 
ᒪᓕᒐᓕᐅᕐᕕᒻᒥ.   
 
ᐊᒻᒪᓗ ᐹᓪ ᖁᐊᓴ ᐃᓕᑕᕆᔭᐅᖅᑲᐅᒻᒥᔪᖅ ᐅᐊᑦᑎᐊᕈ ᑕᕝᕙᓃᒍᓐᓇᖅᑎᑦᑎᖃᑕᐅᓪᓗᓂᓗ ᐅᕙᑦᑎᓐᓂᑦ 
ᐅᓪᓗᒥᐅᔪᖅ.  ᑮᓇᐅᔭᓕᐊᖏᑦ ᖁᕝᕙᕆᐊᖅᑎᑕᐅᖁᔪᓐᓇᖅᐸᖏᑦ ᐃᓕᑕᕆᔭᐅᓯᒪᓂᖓᓄᑦ ᑕᕝᕙᓂ.  ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ):  ᐊᓱ ᑕᕝᕙᓂ ᑕᐃᒫᒃ ᑕᕝᕙᓂ ᐃᓄᑦᑎᑐᑦ ᐅᖃᓪᓚᐅᓯᖅᑕᖃᕐᒥᔪᖅ.  ᑐᓐᖓᓱᒋᑦ 
ᒪᓕᒐᓕᐅᕐᕕᓗᒻᒧᑦ.  ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ.  ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ.  ᐃᓕᑕᖅᓯᔪᒪᕗᖓ ᒪᕐᕉᓐᓂᒃ ᐳᓛᕆᐊᖅᓯᒪᔫᓐᓂᒃ ᐃᖃᓗᓐᓄᑦ 
ᐃᓕᑕᖅᓯᖃᑦᑕᕋᒪ ᐊᒥᓱᓂᒃ ᑕᕝᕙᓂ ᐱᓗᐊᖅᑐᒥ ᑐᓐᖓᓱᑦᑎᒍᒪᕚᒃᑲ ᑖᒃᑯᐊ ᒪᕐᕉᒃ. 
 
ᐃᓅᕕᒻᒦᓚᐅᕋᒪ ᐊᒥᓱᑲᓪᓚᐅᓕᖅᑐᑦ ᐊᕐᕌᒍᐃᑦ ᓈᓕᖅᑐᑦ.  1972-ᒥ, 30 ᐊᕐᕌᒍᐃᑦ ᓈᓕᖅᑐᑦ.  ᑕᑉᐸᐅᓐᖓᕋᒪ 
ᒍᐊᑕᓐ ᑐᓐᖓᓱᑦᑎᑦᑏᓐᓇᓲᖑᒻᒪᑦ, ᒪᒃᑯᓐᓂᖅᓴᒻᒪᕆᐅᓚᐅᕐᒪᓪᓗ ᑕᐃᒃᓱᒪᓂ, ᓰᓱᓪ ᕼᐋᓐᓴᓐ ᖁᕕᐊᑉᐳᖓ 
ᑕᑯᒃᑲᓐᓂᕋᒃᑭᑦ. 
 
ᐊᓈᓇᖓ ᐅᕙᓐᓂᑦ ᐃᓄᑦᑎᑐᑦ ᐃᓕᓐᓂᐊᖅᑎᑦᑎᖃᑦᑕᓚᐅᖅᓯᒪᒻᒪᑦ ᑕᐅᕙᓂ, ᑳᑎᓖᓐ ᕼᐋᓐᓴᓐ.  ᑐᓐᖓᓱᒋᑦ 
ᒪᓕᒐᓕᐅᕐᕕᒻᒧᑦ.  ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ):  ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ.  ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ.  
ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᑐᓐᖓᓱᑦᑎᑦᑎᔪᒪᕗᖓᑦᑕᐅᖅ ᒪᓕᒐᓕᐅᕐᕕᒻᒧᑦ.  ᓯᕗᓪᓕᕐᒥ 
ᓄᑲᕇᒃ ᑰᑕᐃᒃ, ᒨᓴ ᐊᒻᒪ ᑯᕆᔅ.  ᑕᑯᓐᖐᓐᓇᓚᐅᕋᒃᑯ ᑯᕆᔅ ᐃᒃᐸᔅᓴᖅ ᒪᓕᒐᓕᐅᕐᕕᒻᒦᑎᓪᓗᒍ; 
ᑐᓐᖓᓱᑦᑎᒍᒪᕚᒃᑲᓕ ᑯᕆᔅ ᐊᒻᒪ ᒨᓴ ᒪᓕᒐᓕᐅᕐᕕᒻᒧᑦ. 
 
ᓴᓂᑦᑎᐊᖓᓃᑦᑐᖅ ᑯᕆᔅ ᓂᕈᐊᖅᑎᒋᔭᕋ, ᐊᑖᑕᖓᓪᓗ ᐱᖃᓐᓇᕆᔭᑐᖃᕋ, ᑕᕕ ᑲᓇᓕ ᑐᓐᖓᓱᑦᑎᒍᒪᕙᒋᑦ ᑕᕖ 
ᒪᓕᒐᓕᐅᕐᕕᒻᒧᑦ.  ᐊᑭᐊᓂᓗ ᑕᐅᕙᓂᖔᖅ ᒪᓕᒐᓕᐅᕐᕕᐅᑉ ᓴᓂᐊᓃᑦᑐᖅ ᒥᔅᑕ ᓃᓕᐅᑉ, ᐅᖃᐅᓯᐅᕋᑖᑦᑎᐊᖅᑐᖅ 
ᑭᐅᕈᓚᐃᓐ ᐊᓇᕈᐊᖅ. 
 
ᑯᐅᕈᓚᐃᓐ ᓄᓕᐊᖓ ᒪᓕᒐᓕᐅᖅᑎ ᔮᒃ.  ᑯᐅᕈᓚᐃᓐ ᐱᓕᕆᐊᖃᖅᓯᒪᔪᒻᒪᕆᐅᕗᖅ ᐅᖃᖅᑏ, 
ᐃᒻᒥᓃᖅᑕᐃᓕᑎᑦᑎᓇᓱᐊᕐᓂᕐᒧᑦ ᐊᒻᒪ ᐃᑲᔪᖃᑦᑕᖅᑐᓂᒃ ᐊᒃᓱᕈᖅᑐᓂᒃ ᐊᒥᓲᓕᖅᑐᓂᒃ ᐊᕐᕌᒍᓂᑦ ᓄᓇᕗᒻᒥ, 
ᐃᓕᑕᕆᔭᐅᖏᐊᖃᖅᑐᒋᕙᕋ ᐱᓕᕆᐊᖃᖅᓯᒪᔪᒻᒪᕆᐅᓂᖓᓄᑦ. 
 
ᐊᒻᒪᓗ ᕕᓂ ᖃᕆᑕᖅ ᑕᕝᕙᓃᖅᑲᐅᔪᖅ ᑭᓯᐊᓂ ᐊᓂᓯᒪᓕᖅᑐᖅ ᑐᓐᖓᓱᑦᑎᒍᒪᑐᐃᓐᓇᖅᐸᕋ ᕕᓂ 
ᒪᓕᒐᓕᐅᕐᕕᒻᒧᑦ.  ᐊᒻᒪ ᐅᖃᖅᑏ , ᐹᓪ ᖁᐊᓴ.  ᑭᒃᑯᓕᒫᓄᑦ ᑐᓐᖓᓱᑦᑎᑕᐅᓕᕐᒪᑦ ᐹᓪ ᒪᓕᒐᓕᐅᕐᕕᒻᒥ. 
 
1988-ᖑᑎᓪᓗᒍ ᖃᖓᑕᓲᖅᑕᖃᖃᑦᑕᓚᐅᖅᓯᒪᒻᒪᑦ ᐃᖃᓗᓐᓂᑦ ᐃᓪᓗᓕᒻᒧᑦ, ᓴᓂᕋᔭᒻᒧᑦ, ᑕᓗᕐᔪᐊᕐᒧᑦ, ᑯᒑᕈᒻᒧᑦ, 
ᐅᖅᓱᖅᑑᕐᒧᑦ, ᑯᒑᕈᒻᒧᑦ, ᑕᓗᕐᔪᐊᕐᒧᑦ, ᐃᖃᓗᑦᑑᑦᑎᐊᕐᒧᑦ ᐊᒻᒪ ᔭᓗᓇᐃᒧᑦ. 
 
ᐊᑯᓂᒻᒪᕆᒃ ᖃᖓᑕᓇᖅᐸᔪᒻᒪᑦ.  ᐅᕙᒍᑦ ᐹᓗ ᖃᖓᑕᓚᐅᖅᓯᒪᒐᓐᓄᒃ.  ᐹᓪ ᖃᖓᑕᓲᒥᑦ ᓂᐅᓂᖅᑕᒫᑦ 
ᓇᒥᑐᐃᓐᓇᐅᒐᓗᐊᖅᐸᑦ ᓄᓇᓗᒻᒥᑦ, ᓂᐅᕙᑦᑐᓄᒃ, ᓯᒡᒐᓕᐊᖅᑐᐸᑦᑐᓄᒃ ᔮᓐᓄᐋᕆᐅᑎᓪᓗᒍ 
ᓂᓪᓚᓱᑦᑐᒻᒪᕆᐅᑎᓪᓗᒍ. 

ᐹᓪ ᓂᐅᓂᖅᑕᒫᑦ ᖃᖓᑕᓲᕐᒥᑦ ᐊᐱᕆᔭᐅᖃᑦᑕᓚᐅᖅᓯᒪᒻᒪᑦ ᖃᖓᒃᑯᑦ ᓄᓇᕗᑖᕈᑦ ᐊᑎᓕᐅᖅᑕᐅᓛᕐᒪᖔᖅ, ᖃᖓ 
ᑮᓇᐅᔭᖅᑖᓛᕐᒪᖔᖅᑕ.  ᐃᖅᑲᐅᒪᕗᖓ ᖃᖓᑕᓲᕐᒨᖃᑎᒋᓪᓗᒍ ᐅᖃᖅᑐᖓᓗ ᐹᓪᒧᑦ ᐊᒃᓱᕈᖅᑐᒻᒪᕆᐅᒻᒪᑦ. 
 
ᐃᖅᑲᐅᒪᔭᐅᒋᐊᖃᖅᑐᒋᕙᕋ ᐃᓚᖏᑦ ᒪᓕᒐᓕᐅᖅᑏᑦ ᐅᖃᐅᓯᖃᖅᐸᒻᒪᑕ, ᐊᒃᓱᒻᒪᕆᒃ ᐱᓕᕆᖃᑦᑕᖅᓯᒪᓂᖏᓐᓂᑦ 
ᓄᓇᕗᑖᕋᓱᐊᖅᑐᑎᒃ.  ᐊᒻᒪᓗ ᐅᖃᖅᑏ, ᖁᔭᓐᓇᒦᕈᒪᕙᕋ ᓯᓕᔅᑏᓄ ᐃᕿᔾᔪᒃ.  ᓯᓕᔅᑏᓐ ᖃᐅᔨᒪᔭᐅᑦᑎᐊᖅᐳᖅ 
ᓄᓇᕗᒻᒥ ᐱᕙᓪᓕᐊᔪᓕᕆᖃᑦᑕᕐᓂᖓᓄᑦ ᐃᖃᓗᓐᓂ ᖃᓄᐃᓕᐅᕈᓘᔭᕐᓂᐅᔪᓂᑦ.  ᐃᖃᓗᓐᓂᑦ ᓰᐲᓰᒃᑯᓐᓄᑦ 
ᐱᕙᓪᓕᐊᔪᓕᕆᔨᐅᕗᖅ. 
 
ᖁᔭᓐᓇᒦᕈᒪᓪᓗᒍᓗ ᓴᑭᓐᓂᑦ ᐳᓛᕆᐊᓚᐅᕐᒪᑦ ᐋᓐᓂᐊᕕᒻᒧᑦ ᐱᓇᓱᐊᕈᓯᐅᑉ ᓄᓐᖑᒋᓚᐅᖅᑕᖓᓂᑦ.  ᖃᐅᔨᒪᔪᖓ 
ᓯᓕᔅᑏᓐ ᐋᓐᓂᐊᕕᒻᒧᑦ ᐳᓛᕆᐊᖃᑦᑕᐃᓐᓇᖅᐸᒻᒪᑦ ᐋᓐᓂᐊᕕᒻᒧᑦ ᐋᓐᓂᐊᔪᓂᒃ ᐳᓛᕆᐊᖅᑐᓂ ᓄᓇᓖᑦ 
ᐊᓯᖏᓐᓂᑦ ᑎᑭᓯᒪᔪᓂᒃ ᖁᔭᓐᓇᒦᖅᐸᕋ ᓯᓕᔅᑏᓐ ᑕᒪᑐᒧᖓ.  ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ):  ᑐᓐᖓᓱᒋᑦ ᒪᓕᒐᓕᐅᕐᕕᒻᒧᑦ.  ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ.  
ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᖅᓯᒐᒪ ᐊᒥᓱᓂᒃ ᖃᐃᓯᒪᔪᓂᑦ. ᑭᓯᐊᓂ 
ᐊᑕᐅᓯᕐᒥᒃ ᐃᓄᒻᒥᒃ ᐃᓕᑕᖅᓯᓗᐊᕈᒪᒻᒥᔪᖓ ᐅᓪᓗᒥ. ᖁᕕᐊᒋᓯᒪᒻᒪᕆᒃᑲᒃᑯ ᑖᓐᓇ ᐃᓄᒃ ᐅᕙᓐᖔᖅᓯᒪᔪᖅ 
ᑲᓇᐃᑎᐊᓐ ᓄᐊᕐᑦ, ᐄᕙ ᐅᓈᓕᒃ. ᐃᖅᑲᓇᐃᔭᖃᑦᑕᓚᐅᖅᑐᖅ ᐊᒃᓱᕈᒻᒪᕆᑦᑐᓂ, ᐃᓱᒪᒋᔭᕋ 
ᐊᑲᐅᓂᖅᓴᐅᒐᔭᕐᒪᕆᒋᐊᖓᓂᑦ ᓇᒻᒥᓂᖅᑖᐸᑦ ᑲᓇᐃᑎᐊᒃᑯᓐᓂᑦ ᐅᕝᕙᓘᓐᓃᑦ ᐊᖁᑎᐅᓕᕐᓂᖅᑲᑦ ᖃᖓᑕᓲᒧᑦ. 
 
ᖁᕕᐊᓱᒃᕕᐅᑎᓪᓗᒍ , ᐃᑲᔪᓚᐅᕐᒪᑦ ᒪᕐᕉᓐᓂᒃ ᐃᓅᓐᓂᑦ ᐊᔪᓕᖅᓯᒪᔫᓐᓂᑦ ᓯᓚᒧᑦ, ᑕᑯᔭᖅᑐᖅᑎᓚᐅᕐᒪᒋᒃ 
ᐃᓚᖏᓐᓂᑦ ᐊᒻᒪᓗ ᖃᐅᔨᒪᒐᒪ ᓇᓪᓕᒍᓱᑦᑎᐊᖅᑐᖅ ᐃᓅᖃᑎᒥᓂᑦ ᐊᒻᒪᓗ ᑐᑭᓯᐊᑦᑎᐊᖅᑐᓂ. ᐃᒻᒪᖃ 
ᐊᖏᔪᖅᑳᒻᒪᕆᕈᓪᓗᓂ ᑲᓇᑕᒥ. ᖁᔭᓐᓇᒦᒃ. ᐅᖃᖅᑎᔭ 
 
>>ᐸᑦᑕᑐᖅᑐᐃᑦ 
 
ᐅᖃᖅᑎ: ᖁᔭᓐᓇᒦᒃ, ᐅᓈᓕᒃ. ᑐᓐᖓᓱᒋᑦ ᑲᑎᒪᕕᒻᒧᑦ. ᒫᓐᓇᕈᓗᖃᐃ ᐊᖏᔪᖅᑳᒻᒪᕆᖑᓛᖅᑐᑎᒃ ᑲᓇᑕᒥ. 
ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ ᑲᑎᒪᕕᒻᒧᑦ. ᐊᓇᕈᐊᖅ. 
 
ᒥᓂᔅᑕ ᔮᒃ ᐊᓇᕈᐊᖅ: ᐃᓕᑕᖅᓯᒍᒪᔪᖓ ᓄᓕᐊᓐᓂᒃ ᑭᐊᕈᓚᐃᓐ. ᐊᒻᒪᑕᐅᖅ ᐅᖃᐅᓯᐅᕋᑖᖅᑐᓂᒃ ᑲᓇᐃᑎᐊᒻ 
ᓄᐊᕐᑦ ᒥᒃᓵᓄᑦ ᐃᓕᑕᖅᓯᒍᒪᒋᓪᓗᖓ. 
 
ᖁᕕᐊᒋᔭᐅᓂᖅ ᐱᐅᒪᑦ. ᑭᓯᐊᓂ ᖁᕕᐊᒋᔭᐅᓂᖅ ᑮᓇᐅᔭᒥᒃ ᑐᓂᓯᓂᐅᖏᓚᖅ. ᖃᖓᑕᖃᑦᑕᕆᒃᓯ ᑲᓇᐃᑎᐊᒃᑯᑦ. 
ᖁᔭᓐᓇᒦᒃ.  
 
>>ᐸᑦᑕᑐᖅᑐᐃᑦ 
 
ᐅᖃᖅᑎ: ᖁᔭᓐᓇᒦᒃ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ ᑲᑎᒪᕕᒻᒧᑦ. ᐅᑎᓐᓂᖅ ᐊᑐᖅᑕᐅᔭᕆᐊᓕᓐᓄᑦ ᐅᓪᓗᒥᒧᑦ. 
ᑲᑎᒪᐅᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑎᑦ. ᑲᑎᒪᔨᐅᔪᖅ ᑐᓄᓂᕐᒧᑦ, ᓄᑕᕋᖅ. 

ᑲᑎᒪᐅᑎᑦᓴ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 
ᐊᐱᖅᑯᑦ 368–1(6): ᐅᖅᓱᐊᓗᒻᒧᑦ ᐃᑲᔫᑎᐅᔪᑦ ᐃᓄᑐᖃᓐᓄᑦ 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑐᑭᒧᐊᑦᑎᓂᐊᖅᑕᕋ ᐊᐱᖅᑯᑎᒐ ᒥᓂᔅᑕᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ. 
ᐅᑕᖅᑭᑦᑎᐊᖅᑐᒻᒪᕆᐊᓘᖃᐅᒐᒪ ᑎᑭᓐᓂᐊᕐᓂᖓᓄᑦ ᐊᐱᕆᔪᒪᓪᓗᒍ ᐊᐱᖅᑯᑎᒋᔭᓐᓂᒃ. 
 
ᐱᑦᔪᑎᒋᓪᓗᒋᑦ ᐃᓄᑐᖃᐃᑦ ᐃᑲᔫᓯᐊᖃᑦᑕᖅᑐᑦ ᐅᖅᑰᔾᔪᑎᖏᓐᓄᑦ, ᓇᓗᓇᐃᖅᓯᖁᔭᕋ ᒥᓂᔅᑕ ᖃᑦᑎᐊᑎᓪᓗᑎᒃ 
ᐃᑲᔫᓯᐊᖃᑦᑕᕈᓐᓇᕐᒪᖔᑕ ᐊᖏᕐᕋᖏᑕ ᐅᖅᑰᔪᑎᖏᓐᓄᑦ. ᐱᓗᐊᖅᑐᒥᒃ ᐃᓄᑐᖃᐃᑦ ᐃᑦᑐᐊᕿᕙᑦᑐᑦ 
ᓂᖏᐅᕿᕙᑦᑐᑦ ᐊᒻᒪᓗ ᓇᒻᒥᓂᖃᑦᑎᐅᔪᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑖᓐᓇ ᐃᑲᔫᓯᐊᖑᕙᑦᑐᖅ ᑐᓂᔭᐅᓯᒪᔪᖅ 
ᐱᓕᕆᕕᑦᑎᓐᓂᒃ ᐊᒻᒪᓗ ᐃᑲᔪᖅᓯᓯᒪᕕᐅᑎᑦᑐᖅ, ᐱᓗᐊᖅᑐᒥᒃ ᐃᓄᑐᖃᓐᓂᑦ ᐃᑲᔪᖅᑕᐅᔭᕆᐊᓕᓐᓄᑦ ᐊᖏᕐᕋᒥᓂ 
ᐅᖅᑰᔾᔪᑎᖏᓐᓄᑦ. 
 
ᐃᑲᔫᓯᐊᖃᑦᑕᖅᑐᑦ ᑎᑭᑦᑐᒍ 2,275 ᓖᑐ ᐊᒻᒪᓗ ᑎᑭᐅᑎᔪᖅ ᐃᓱᐊᓄᑦ ᐊᕐᕌᒎᑉ ᑮᓇᐅᔭᖅᑐᕈᑎᖓᓄᑦ 2003. 
 
ᐅᖃᖅᑎ: ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᐊᒥᓲᓂᕆᔭᖓᓄᑦ ᓖᑐ ᒥᓂᔅᑕᐅᑉ ᐅᖃᐅᓯᕆᔭᖓᓄᑦ ᒫᑦᓯᒥᑦ ᓯᑎᕙᒧᑦ, ᑕᕝᕙᓂ ᐃᓗᐊᓂ 
ᑖᒃᓱᒥᖓ ᐃᑲᔫᓯᐊᖑᔪᒥᒃ ᐱᖃᑦᑕᖅᐸᑦ ᐅᖅᑰᓕᖅᑎᓪᓗᒍ ᓯᓚ ᐊᒻᒪᓗ ᐅᑭᐅᖑᖏᑐᒃᑯᑦ 
ᐱᔭᐅᕙᕆᐊᖃᓪᓚᕆᓕᕋᓗᐊᖅᑎᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓪᓗᐊᓅᖔᕋᕕᐅᒃ. ᐱᒋᐊᓂᓕᒃ ᓰᑏᕙᒥ ᒫᑦᓯᒧᑦ. 
ᐃᓄᑐᖃᐃᑦ ᐃᑲᔫᓯᐊᓕᖃᑦᑕᖅᑐᑦ ᐊᒻᒪᓗ ᑕᒪᒃᑯᐊ ᐃᓄᑐᖃᐃ ᐱᔪᓐᓇᖅᑐᑦ 60-ᓂᑦ ᐊᕐᕌᒍᖃᕈᑎᒃ ᐅᖓᑖᓄᓪᓗ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐃᓚᒋᐊᕈᑎᑦ. ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᖃᐅᓯᖃᕋᑖᕐᒪᑦ ᐊᒥᓱᑲᓪᓚᐅᔪᓂᒃ ᖃᓪᓗᑎᐅᔪᓂᒃ. ᐅᖃᖅᑲᐅᒐᕕᑦ 
ᑕᒪᒃᑯᐊ ᐃᓐᓇᐅᔪᑦ ᐃᑲᔪᖅᑕᐅᖃᑦᑕᕐᒪᑕ. ᑕᐃᒪᓕ ᐃᓱᒪᕙ ᒪᕐᕈᐊᑎᕐᓗᒍ ᐱᖓᓱᐊᖅᑎᑲᓐᓂᕐᓗᒍ. ᑕᐃᒃᑯᐊ 
ᑎᓴᒪᐃᕋᖅᑎᓪᓗᑎᒃ ᐱᔪᓐᓇᖅᐸᓪᓚᐃᓐᖏᑦᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᓂᒃᑳᕐᕕᒋᐊᕐᔪᓪᓗᑎᑦ, 2275 ᖃᓪᓗᑎᐅᔪᑦ 
ᐊᒥᓲᓂᖏᑦ ᐊᒻᒪᓗ ᑕᐃᒃᑯᐊ ᐅᖅᓴᖃᑦᑕᕈᓐᓇᖅᑐᑦ ᐅᖓᑖᓕᓐᖏᑐᐊᖅᐸᑦ 2275 ᖃᓪᓗᑎᑦ. ᖃᑦᓯᐊᑎᕐᓗᑎᒃ 
ᐅᖅᓴᒃᑕᐅᖃᑦᑕᕈᓐᓇᖅᑐᑦ ᑕᐃᒃᑯᐊ ᐅᖅᓴᒃᑕᐅᔾᔪᑎᖏᑦ ᑲᑎᓪᓗᒋᑦ 2275 ᖃᓪᓗᑎᓄᑦ ᐅᖓᑖᓕᓐᖏᑐᐊᖅᐸᑕ. 
ᖁᔭᓐᓇᒦᒃ. 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᒧᑦ. ᐃᒃᑲᕐᕆᐊᓗᒃ. 
 
ᐊᐱᖅᑯᑦ 369-1(6): ᐃᓱᒫᓘᑎᒃ ᐊᔾᔨᒌᓐᖏᑦᑑᑎᑦ ᒍᓚᐃᓂᑦ ᐃᒡᓗᕈᓯᕐᓂ ᐃᓕᓐᓂᐊᕕᒻᒥ 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐊᐱᕆᔪᒪᔪᖓ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ. 
ᖁᔭᓐᓇᒦᒃ, ᐊᒃᓱᐊᓗᒃ ᐅᑎᕋᕕᑦ. 
 
ᐊᐱᖅᑯᑎᒋᔭᕋ ᒥᓂᔅᑕᒧᑦ ᐱᔾᔪᑎᖃᖅᑐᖅ ᒪᓕᒐᓕᐅᑏᑦ ᐅᖃᐅᓯᖏᓂ ᐅᖃᐅᓯᕆᓚᐅᖅᑕᕐᓂᒃ. ᐊᐱᖅᑯᑎᒋᔪᒪᔭᕋ 
ᒥᓂᔅᑕᒧᑦ ᐱᔾᔪᑎᖃᖅᑐᖅ ᐃᓕᓐᓂᐊᕐᓂᕐᒧᑦ ᒍᕆᖏ ᐊᔾᔨᒌᓐᖏᑦᑐᑦ. 
 
ᐃᓕᓴᐃᔨᐅᔪᑦ ᐅᖃᐅᓯᖃᖃᑦᑕᕐᓯᒪᒻᒪᑕ ᐃᓕᓐᓂᐊᖅᑎᖁᑎᒥᓐᓂᒃ ᐊᒻᒪᓗ ᐱᔪᓐᓇᕐᓂᖏᓐᓂᒃ ᐅᕝᕙᓘᓐᓃᑦ ᑕᒪᒃᑯᐊ 
ᐃᓕᓐᓂᐊᖅᑎᐅᔪᑦ ᑲᑎᒻᒪᓪᓗᑎᒃ ᐱᔪᓐᓇᕐᓂᖏᑦ ᐊᔾᔨᒌᑎᓐᓇᒋᑦ. 
 
ᐃᓕᓐᓂᐊᖅᑐᓕᕆᔨᒃᑯᑦ ᑕᒪᒃᓱᒧᖓ ᖃᓄᐃᓕᐅᖅᐸᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᐊᑦᑎᐊᕈ ᑕᒪᓐᓇ ᐊᓯᐊᓂᒃ ᐱᔾᔪᑎᖃᕐᒥᒻᒪᑦ 
ᑭᓯᐊᓂᓕ ᑕᐃᒃᓱᒪ ᒪᓕᒐᓕᐅᖅᑎᐅᔪᑉ ᐊᐱᖅᑯᑎᖓᓄᑦ, ᐊᖓᔪᖅᑳᕆᔭᐅᔪᑦ ᐊᒻᒪ ᐃᓕᓴᐃᔨᐅᔪᑦ 
ᑲᑎᓐᖓᖁᔨᓱᖑᔪᑦ ᐃᓕᓐᓂᐊᖅᑎᐅᔪᓂᒃ ᐊᒻᒪᓗ ᓱᓕᓪᓗᓂ ᑕᒪᒃᑯᐊ ᐱᔪᓐᓇᓕᕆᖑᔪᑦ ᐱᔪᓐᓇᖏᓕᕆᖑᔪᑦ 
ᓱᓕᔪᖅ, ᐊᒻᒪ ᖁᕝᕙᓯᓐᓂᕐᓴᐅᔪᓄᑦ, ᐃᓕᑉᐸᓪᓕᐊᔪᓐᓇᕐᒪᑕ ᑕᐃᒪᐃᓪᓗᐊᖃᑎᖏᓐᓂᒃ ᐊᒻᒪ 
ᐃᓕᑉᐸᓪᓕᐅᔪᓐᓇᖅᑐᑎᒃ. 
 
ᑕᒪᓐᓇ ᑕᐃᒪᐃᓐᓂᖓᓄᑦ ᐱᔾᔪᑎᒋᓪᓗᒍ, ᐃᓕᑕᕐᓯᓯᒪᔪᒍᑦ ᐊᒻᒪᓗ ᑕᒪᓐᓇ ᕿᒥᕐᕈᓯᒪᓪᓗᒍ ᐊᒻᒪᓗ ᑕᒪᒃᓱᒧᖓ 
ᐊᖏᖃᑎᖃᖅᑐᑎᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒃᑲᕐᕆᐊᓘ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑭᐅᔾᔪᑎᒋᔭᐃᑦ ᐱᐅᒋᓐᖏᑕᕋ ᐅᖃᑐᐃᓐᓇᕋᒪ ᑐᓴᖃᑦᑕᕐᓯᒪᒐᒃᑯᑦ 
ᑕᒪᒃᑯᓇᓐᖓᑦ ᖃᐅᔨᒪᕐᓂᑦ. 
 
ᐊᒥᓱᐊᓗᐃᑦ ᓄᖅᑲᖃᑦᑕᕐᒪᑕ. ᐊᒥᓱᐊᓗᐃᑦ ᐃᒻᒥᓃᖅᐸᒃᑐᑎᒃ, ᐃᖅᑲᓇᐃᔭᓐᖏᑦᑐᓪᓗ ᐊᒻᒪ ᐊᓯᖏᑦ, ᑕᒪᒃᑯᐊ 
ᐃᒃᐱᓐᓇᕐᓂᖃᓪᓚᕆᒃᐸᓪᓚᐃᔪᑦ ᖃᓄᑎᒋ ᐃᓕᓐᓂᐊᕐᓯᒪᓂᖏᓐᓄᑦ ᐃᓕᓐᓂᐊᖅᑎᑦᑎᔾᔪᑕᐅᕙᒃᑐᓂᒃ. 
 
ᐊᔾᔨᒌᓐᖏᑦᑐᐊᓗᒃᐸ ᐱᔪᓐᓇᕐᓂᖏᑦ ᐱᔪᓐᓇᖏᓐᓂᒃ, ᐃᓚᖏᑦ ᐃᓕᓐᓂᐊᖅᑎᐅᔪᑦ ᐊᔪᕐᓂᕐᓴᐅᔪᑦ 
ᐊᖑᒻᒪᑎᔪᓐᓇᖏᓐᓂᖏᓐᓄᑦ ᐊᓯᖏᓐᓄᑦ ᐃᓕᓐᓂᐊᖃᑎᖏᓐᓄᑦ, ᓄᖅᑲᑐᐃᓐᓇᖅᑐᑎᒃ ᐃᓕᓐᓂᐊᕐᕕᒻᒥ ᐊᒻᒪᓗ 
ᑲᓐᖑᓱᓕᖅᐸᒃᑐᑎᒃ ᐱᔪᓐᓇᖏᓐᓂᕐᒥᓂᒃ ᐊᒻᒪᓗ ᑲᓐᖑᓱᑎᓕᖅᑐᑎᒃ ᐊᖑᒻᒪᑎᔪᓐᓇᖏᓐᓂᖏᓐᓄᑦ 
ᑕᕝᕙᓂᒃᓴᐃᓐᓇᖅ ᐃᓪᓗᕈᓯᕐᒥᑦᑐᑎᒃ. 
 
ᖃᓄᑭᐊᕐᖓᐃ ᑕᒪᓐᓇ ᐋᖅᑭᒋᐊᕈᓐᓇᖅᐱᑎᒍᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᕿᓚᕝᕙᖅ. 

ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᖏᓪᓕᒋᐊᖅᑕᐅᓯᒪᓕᖅᑎᓪᓗᒍ ᐊᒥᓲᓂᖏᑦ 
ᓄᓇᖃᖅᑲᑦᑐᒥᓃᑦ ᐃᓕᓴᐃᔩᑦ ᐃᓕᓐᓂᐊᕐᕕᓂ, ᑕᒪᓐᓇ ᓯᕗᓪᓕᖅᐹᖑᖏᒻᒪᑦ ᑐᓴᓕᖅᑕᑎᓐᓂ ᐊᐱᖅᑯᑎᒋᔭᓐᓂ. 
ᑕᑯᓇᒃᓯᒪᕗᒍᑦ ᖃᓄᖅᑑᕈᑎᐅᒍᓐᓇᖅᑐᓂᒃ ᐱᐅᓂᖅᓴᒥᒃ ᐃᓕᓐᓂᐊᖅᑎᓄᑦ. 
 
ᑭᓯᐊᓂ ᑐᓂᒍᓐᓇᖏᓚᒋᑦ ᑎᑎᕋᖅᓯᒪᔪᓂᒃ ᐅᓪᓗᒥ ᓄᖅᑲᕈᑎᐅᕙᑦᑐᓂᑦ  ᐃᓕᓐᓂᐊᖅᑎᓄᑦ. ᐱᓯᒪᖏᓇᒃᑭᑦ 
ᓇᓗᓇᐃᖅᓯᒪᔪᐃᑦ ᐅᕝᕙᓘᓐᓃᑦ ᐱᑦᔪᑎᒋᔭᐅᔪᑦ ᑭᓯᐊᓂ ᑐᓴᖅᑎᑦᑎᒍᒪᕗᖓ ᑲᑎᒪᔨᓂᑦ ᐱᓕᕆᕕᖓ 
ᐃᓕᓐᓂᐊᖅᑐᓕᕆᔨᒃᑯᑦ ᕿᒥᕐᕈᓯᒪᕗᑦ ᑕᒪᑐᒥᖓ ᑲᔫᓰᓐᓇᖅᑐᒥᒃ. 
 
ᐅᖃᐅᓯᐅᓯᒪᕗᖅ ᐃᓱᒫᓘᑎᒋᔭᐅᓪᓗᓂ ᐊᒻᒪᓗ ᑐᓴᖅᓯᒪᕗᒍᑦ ᐃᓄᐃᑦ ᐃᑲᔪᖅᓯᖅᑐᓂᒃ ᑲᑎᓐᖓᐅᕈᓘᔭᖅᑐᓂᒃ 
ᐃᓪᓗᕈᓯᕆᔭᖏᓐᓂ ᐃᓕᓐᓂᐊᖅᑎᑦ. ᐃᓚᖏᓐᓄᑦ ᐃᑲᔪᖅᓯᖅᑕᐅᔪᑦ ᐊᒻᒪᓗ ᐃᓚᖏᓐᓄᑦ ᐊᑭᕋᑦᑐᖅᑕᐅᓪᓗᓂ. 
ᑕᐃᒪᐃᒻᒪᑦ, ᕿᒥᕐᕈᕙᕗᑦ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐃᓚᒋᐊᕈᑏᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᓕᕆᕕᒋᔭᓯ ᕿᒥᕐᕈᐃᓐᓇᖁᖏᑕᒃᑲ ᑕᒪᑐᒥᖓ ᑲᔪᓯᓂᖃᑦᑐᒥᒃ. 
ᕿᒥᕐᕈᐃᓐᓇᕈᑦᑎᒍ ᐊᒻᒪᓗ ᐊᑐᓕᖅᑎᖏᒃᑯᑦᑎᒍ ᐸᕐᓇᐅᑎᑎᒍᑦ ᓇᒧᖓᐸᓪᓕᐊᔮᖏᓐᓇᑦᑕ. ᔭᒐᐃᓕᕋᑦᑕ 
ᐊᒥᓲᓗᐊᖅᑐᓂᒃ ᐃᓕᓐᓂᐊᖅᑎᓂᒃ ᓄᖅᑲᖃᑦᑕᖅᑐᓂᒃ ᐊᒻᒪᓗ ᐃᒻᒥᓃᖃᑦᑕᖅᑐᓂᒃ. 
 
ᖃᓄᐃᓕᐅᕆᐊᖃᓕᕋᑦᑕ ᑕᒪᑐᒥᖓ ᐊᑦᑐᐃᓂᖃᓗᐊᖅᑐᐊᓘᓕᕐᒪᑦ ᐃᓕᓐᓂᐊᖅᑎᖁᑎᑦᑎᓐᓂᑦ. ᐊᑐᖅᑕᐅᓂᐊᖅᑐᒥᒃ 
ᐸᕐᓇᐅᑎᖃᕆᐊᖃᓕᖅᑐᒍᑦ ᐊᒻᒪᓗ ᓱᒋᐊᕈᑕᐅᓂᐊᖅᑐᒥᒃ. ᖁᔭᓐᓇᒦᕐ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓚᓕᐅᑎᒋᐊᖃᖅᑲᐅᔭᕋᓗᐊᕋᖃᐃ ᑕᒪᓐᓇ 
ᐅᖃᐅᓯᕆᔭᐃᑦ, ᐅᖃᖅᑲᐅᒐᒪᐃᓛᒃ ᐅᐊᑦᑎᐊᕈ, ᑕᒪᓐᓇ ᑲᔪᓰᓐᓇᕐᒪᑦ ᕿᒥᕐᕈᔭᐅᓂᖅ ᐊᒻᒪᓗ ᐅᖃᕆᕗᖓ 
ᕿᒥᕐᕈᐃᓐᓇᔾᔮᖏᑕᕗᑦ ᐋᖅᑮᓯᓚᐅᖏᓪᓗᑕ ᐊᑐᓕᖅᑕᐅᓂᐊᖅᑐᒥᒃ. 
 
ᐃᓕᓐᓂᐊᖅᑐᓕᕆᓂᕐᒧᑦ ᐊᑐᖅᑕᐅᕙᑦᑐᖅ ᓄᓇᕗᑦᒥ ᐊᑯᓂᐊᓘᓕᕐᒪᑦ ᐊᒻᒪᓗ ᑕᑯᓇᒋᐊᖃᓕᖅᑐᑕ  ᐊᑯᓂᒧᑦ 
ᐱᕙᓪᓕᐊᓂᐅᓂᐊᖅᑐᒥᒃ ᐊᑐᓕᖅᑎᑦᑎᓇᓱᓐᓂᐊᑎᓪᓗᑕ ᐊᑐᖅᑕᐅᑦᑎᐊᕈᓐᓇᖅᑐᒥᒃ ᓄᓇᕗᑦᒥ. 
 
ᑐᓂᓯᒍᓐᓇᖏᓐᓇᒪ ᓇᐃᓴᐅᑎᓂᒃ ᓱᒻᒪ ᐊᒻᒪᓗ ᑭᓱᒥᑦ ᐱᑦᔪᑎᖃᑦᑐᑎᒃ ᐃᓕᓐᓂᐊᖅᑏ ᓄᖅᑲᖃᑦᑕᖅᓯᒪᒻᒪᖔᑕ 
ᐃᓕᓐᓂᐊᕐᕕᒻᒥ. ᑕᒪᓐᓇ ᐅᖃᐅᓯᖃᖅᕕᒋᔪᓐᓇᖏᓐᓇᒃᑯᑦ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑏᑦ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ ᑭᐅᒐᕕᖓ ᒥᓂᔅᑕ. ᒥᓂᔅᑕᖃᐃ ᑐᓂᓯᒍᓐᓇᖅᑲ 
ᓇᐃᓴᐅᑎᓂᒃ ᓱᒻᒪ ᖁᑦᑎᓗᐊᖅᑐᐊᓘᒻᒪᖔᑕ ᓄᖅᑲᐸᑦᑐᐃᑦ ᐃᓕᓐᓂᐊᕐᕕᓂ. 
 
ᑐᒃᓯᕋᕝᕕᒋᔪᒪᔭᕋ ᒥᓂᔅᑕ ᑐᓂᓯᖁᓪᓗᒍ ᑎᑎᕋᖅᓯᒪᔪᓂᒃ ᑭᐅᔾᔪᑎᒥᓂᑦ ᐊᐱᖅᑯᑎᒋᔭᓐᓄᑦ ᒫᓐᓇᐅᔪᖅ. ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᔪᓐᓇᕋᓱᖏᒃᑲᓗᐊᖅᑐᖓ, ᑭᓯᐊᓂ ᑲᑎᒪᔨ 
ᓇᓗᓇᐃᖅᑎᕆᖁᔭᕋ ᐊᐱᖅᑯᑎᒋᔭᒥᓂᒃ ᑭᐅᓂᐊᕋᒃᑯᑦ ᑎᑎᕋᖅᓯᒪᔪᒃᑯᑦ ᐊᐱᖅᑯᑎᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖑᓕᕋᑖᖅᑐᖅ ᐃᓚᒋᐊᕈᑎᓐᓂ, ᐃᒃᑲᕐᕆᐊᓗᒃ. ᐅᑎᕐᓗᑕ ᐅᓪᓗᒥᒧᑦ 
ᑲᑎᒪᐅᑎᒃᓴᑎᓐᓂ, ᑲᑎᒪᐅᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑎᑦ. ᑲᑎᒪᔨᐅᔪᖅ ᐊᒥᑦᑐᕐᒧᑦ. ᐃᖅᑭᑦᑐᖅ. 
 
ᐊᐱᖅᑯᑦ 370–1(6): ᓗᑦᑖᖅ ᐃᒡᓗᓕᒃᒧᑦ 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ, ᐅᖃᖅᑏ,  ᐃᓱᒪᒋᔭᕋ ᐃᓚᖏᑎᒍᑦ ᐃᓄᐃᑦ 
ᐃᓱᒪᑦᑎᐊᕆᑦᑐᒻᒪᕆᐊᓘᒋᐊᖏᓐᓂᑦ ᐃᖅᑲᐅᒪᒃᑲᐅᓪᓗᑎᒃ ᐃᓱᒫᓘᑎᒋᓕᕈᓐᓇᑕᕗᓪᓘᓐᓃᑦ ᐃᓚᖏᑎᒍᑦ. 
 
ᒥᓂᔅᑕᖓᑦ ᐋᓐᓂᐊᖅᑐᓕᕆᔨᒃᑯᑦ ᑎᑭᒻᒪᑦ ᓄᓇᒋᔭᑦᑎᓐᓄᑦ ᐃᒡᓗᓕᒧᑦ ᐊᕐᕌᒍᐃᑦ ᐱᖓᓱᑦ ᐊᓂᒍᓕᖅᑐᑦ, 
ᐅᖃᓪᓚᑎᐊᖅᑐᒻᒪᕆᐊᓘᓚᐅᖅᓯᒪᒻᒪᑦ ᐊᒻᒪᓗ ᐅᖃᐅᔾᔨᓪᓗᓂ ᐃᓄᖏᓐᓂ ᐃᓪᓗᓕᐅᑉ ᐃᒪᐃᒻᒪ ᓄᓇᓕᐊ 
ᐱᓂᐊᕆᐊᖓᓐᓄ ᓘᑦᑖᕕᖕᒥ. ᓇᒧᖓᓂᖃᓕ ᑕᐃᓐᓇ ᓘᑦᑖᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᒥᓂᔅᑕ ᐋᓐᓂᐊᖃᓐᓇᖏᑦᑐᓕᕆᔨᑯᓄ ᐊᒻᒪ ᐃᓄᓕᕆᔨᑯᓄ. ᒥᓂᔅᑕ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᔭᒋᕙᖓ ᑲᑎᒪᔨᐅᑉ ᐅᖃᐅᓯᕆᔭᖓ ᐊᒻᒪ ᐊᐱᖁᑎᐊᓗ 
ᓱᓕᔪᕆᑦᓱᒍᓗ ᑭᐅᓯᒪᒋᐊᑎᖕᓂ ᑕᒪᐃᓄ ᑲᑎᒪᕕᖕᒥ ᑕᐃᑦᓱᒪᓂᐅᓚᐅᕐᓯᒪᔪ. ᑭᓯᒥ ᖃᓄᐃᑑᓯᒪᓂᕆᔭᖏᓄ 
ᖃᓄᐃᓐᓂᐅᔪᓂ ᓴᕿᓯᒪᓂᑰᔪᓂ ᐃᒪᐃᒻᒪ ᐅᐱᖅᖔᖓᓂ 1999ᒥ, ᑲᑎᒪᔨᓗ ᓱᓕᔪᖅ, ᐳᓛᕆᐊᖅᓯᒪᓂᖃᑦᓯᐊᕐᓱᑕ 
ᓄᓇᓕᐊᓂ ᐃᓪᓗᓕᐅᑉ. 
 
ᑕᐃᑦᓱᒪᓂᐅᑎᓪᓗᒍ, ᒥᐊᒋᔪᔭᖓ ᐃᓪᓗᓕᐅᑉ ᐋᒥ ᐸᓂᒥᕋ. ᐋᒥᓗ ᓴᓇᔪᓕᕆᔨᑯ ᐃᖃᓇᐃᔭᖅᑎᒋᑦᓱᐅᓂ 
ᓄᓇᓕᐊᑕ ᐊᒻᒪ ᐊᑑᑎᓯᒪᓂᖃᕐᓱᓂ ᐃᓚᖏᓐᓄ ᓴᓇᒋᐊᖅᓯᓂᕐᓄ ᐅᖁᒪᐃᓐᓂᓐᓂᐊᖅᕕᖓᓂ ᐃᓪᓗᓕᖕᒥ ᓘᑦᑖᖅ 
ᓄᑦᓯᓛᓐᓂᐊᓄᑦ ᑕᐃᑯᖓ. 
 
ᑐᖔᐱᐊᒍᑦ ᑕᒪᑐᒪ, ᕿᑭᖅᑖᓗᖕᒥ ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ ᑲᑎᒪᔨᖏ ᐊᓯᔾᔩᑦᓱᑎ 
ᐃᓱᒪᒋᔭᕐᒥᓄ, ᐃᒪᐃᒻᒪ ᐱᐅᓂᕐᓴᐅᓇᔭᕆᐊᖓᓄ ᐱᓂᐊᕐᓗᑎ ᓘᑦᑖᒥ ᐃᓱᒪᒋᔭᖃᕐᓯᒪᓪᓗᑎ ᒥᑦᑎᒪᑕᓕᖕᒧ. 
ᓘᑦᑖᖅᒧ ᐃᓱᒪᒋᔭᐅᓯᒪᓂᖅ ᓱᓕ ᐃᓱᒪᒋᔭᐅᑦᓱᓂ ᒥᑦᑎᒪᑕᓕᖕᒧ ᐱᓕᕆᑦᓯᐊᕐᓯᒪᓂᖓᓄ ᐃᓄᖏᓐᓄ 
ᖁᑦᓯᑦᑐᒥᐅᐸᓯᖕᓄ. 
 
ᐱᓕᕆᔪ ᓱᓕ ᑖᕙᓂ ᐅᐱᒋᓯᒪᓂᖃᓯᐊᕐᕕᒋᑦᓱᑎᒍ ᐱᓕᕆᓂᕆᔭᖓᓄ ᑕᒪᑐᒧᖓ. ᑕᐃᒪᐃᒧ ᐋᓐᓂᐊᓯᐅᖅᑎ 
ᓇᔫᑎᔪᔪ ᐃᓪᓗᓕᖕᒥ ᐊᓯᔾᔨᖅᑕᐅᓂᑰᓪᓗᓂ ᐋᓐᓂᐊᖃᓐᓇᖏᑦᑐᓕᕆᔨᑯ ᑲᑎᒪᔨᖏᑦᑕ ᑕᐃᑦᓱᒪᓂᐅᑎᓪᓗᒍ 
ᐱᑕᖃᓕᕐᓱᓂᓗ ᒫᓐᓇᐅᔪᖅ ᐃᖃᓇᐃᔭᖅᑎᒥ, ᑲᑎᒪᔨᓗ ᓱᓕᔪᖅ, ᐱᓕᕆᔪᖅ ᒥᑦᑎᒪᑕᓕᖕᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ, ᒥᓂᔅᑕ ᐱᑰ. ᐃᓚᒋᐊᕈᑏᑦ. ᐃᕿᑦᑐᖅ. 
 
ᐃᕿᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᒥᓂᔅᑖ ᑭᐅᓂᖅᓅᕕᑦ. ᑭᒡᒐᑐᖅᑕᑲᓄᑦ, ᓄᓇᓕᖏᑦ 
ᐃᓪᓗᓕᐅᑉ ᐊᒻᒪ ᓴᓂᕋᔭᐅᑉ ᖃᓂᒌᑦᑐᒋᐊᓪᓚᐅᑦᓱᑎ ᐊᒻᒪ ᐃᓄᕋᓴᖃᕐᓱᑎ ᐃᒻᒪᖃ ᑲᑎᒃᑯᕕᒋ ᑕᒪᖅᒥ ᓴᓂᕋᔭ ᐊᒻᒪ 
ᐃᓪᓗᓕ. 

ᓇᓚᐅᑦᓵᖅᓯᒪᓂᑎᒍ ᖃᑦᓯᐅᓂᕆᔭᖏᓄ ᐃᒪᐃᑦᑑᑦᓱᑎ ᒥᑦᓴᐅᓯᓗᒋ 2,000. ᐱᓗᐊᖅᑐᒥ ᐃᓪᓗᓕᖕᒥ, ᐃᓄᖃᕐᓱᓂ 
ᒥᑦᓴᐅᓯᓗᒋ 1,500ᓂ ᐃᓄᖃᕐᓱᓂ. ᐱᑕᖃᕐᓱᑎᓪᓗ ᐱᒻᒪᕆᐅᔪᓂ ᐃᓱᒫᓘᑎᓂ ᐃᓕᖓᓂᖃᕐᑐᓂ 
ᖃᓄᐃᑑᓂᕆᔭᖏᓄ ᐋᓐᓂᐊᖃᓐᓇᖏᑦᑐᓕᕆᔨᐅᓂᖏᓄ. 
 
ᐱᔪᓐᓇᑐᑦᓴᐅᔪ ᐱᓕᕆᕕᒋᔭᐃᑦ ᖃᓄᐃᒋᐊᑲᓂᕐᓗᑎ ᓅᑎᓪᓗᒍ ᐋᓐᓂᐊᓯᐅᖅᑎ ᓇᔫᑎᔪ ᒥᑦᑎᒪᑕᓕᖕᒥ 
ᒫᓐᓇᐅᓂᖓᓂ ᐅᕝᕙᓗ ᐱᑲᓂᕐᓗᑎ ᐊᓯᐊᓂ ᐋᓐᓂᐊᓯᐅᖅᑎᒥ ᓇᔫᑎᓂᐊᕐᑐᒥ ᐃᓪᓗᓕᖕᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᐱᑰ. 
 
ᒥᓂᔅᑕ ᐄᑐᐊ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᒪᐃᒍᒪᑦᓱᖓᓗ ᕿᒥᖅᕈᓇᓪᓗᒋ ᖃᓄᐃᒍᑎᑦᓴᐅᔪᓂ 
ᐃᒪᐃᒻᒪ ᓴᕿᑕᖓᓄ ᑲᑎᒪᔩᑦ ᐅᖃᐅᓯᑦᓴᖏᓐᓂ ᐊᒻᒪ ᐃᒪᐃᓂᐊᕐᓱᑎ ᕿᒥᖅᕈᓇᑦᑕᐅᓂᐊᕐᓱᑎ, ᐃᒻᒪᖃ ᐱᕕᖃᕐᐸᑦ 
ᓴᕿᑎᑦᓯᓂᐊᕐᓗᑎ ᐃᓪᓗᓕᖕᒥ. 
 
ᐃᒪᐃᒍᒪᒐᔭᕐᓇᖓᓗ ᐋᑦᓯᔪᒪᓇᖓ ᐋᓐᓂᐊᓯᐅᖅᑎᒥ ᓇᔫᑎᔪᒥ ᒫᓐᓇᐅᔪᖅ ᒥᑦᑎᒪᑕᓕᖕᒥ ᐱᓕᕆᓂᖃᑦᓯᐊᕐᓱᓂᓗ 
ᐃᓄᖏᓄ ᒥᑦᑎᒪᑕᓕᖕᒥ. ᖃᓄᐃᒐᓱᐊᓐᓂᕆᓇᔭᕐᑕᕋ ᐃᒻᒪᖃ ᐱᑕᖃᕐᐸ ᐋᓐᓂᐊᓯᐅᖅᑎᑖᓂᐊᕐᓱᑎ ᐃᓪᓗᓕᖕᒥ. 
 
ᑕᒪᓐᓇᓗ ᐅᖃᐅᓯᕆᓯᒪᑦᓱᑎᒍ ᓯᕗᓂᑎᖕᓂ ᐊᒻᒪ ᐱᑕᖃᕐᑐᑦᓴᐅᒻᒪᓪᓗ ᐃᓚᖏᓂ ᐱᔭᑦᓴᐅᔪᓂ ᐊᑐᐃᓐᓇᐅᔪᓂ 
ᐅᕙᑎᖕᓄ ᕿᒥᖅᕈᔾᔪᑎᒋᓂᐊᕐᓗᒋ, ᐃᓪᓗᓕᑐᐊᖑᖏᑦᑐᒧ, ᑭᓯᒥ ᐃᓚᖏ ᐊᓯᖏᑦᑕᐅᖅ ᓄᓇᓕᐅᔪᐃᑦ 
ᐱᓇᓱᐊᕐᓯᒪᔪᐃ ᐃᖃᓇᐃᔭᖅᑎᑖᓐᓇᓱᐊᕐᓗᑎ ᐋᓐᓂᐊᓯᐅᖅᑎᓄ ᐱᔨᑦᓯᖅᑕᐅᓂᖏᓄ. ᑕᐃᒪᐃᒧ, 
ᐱᓇᓱᐊᕈᒪᖏᑦᑐᖓ ᓅᑦᑎᑦᓯᓗᖓ ᐋᓐᓂᐊᓯᐅᖅᑎᒥ ᒥᑦᑎᒪᑕᓕᖕᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᐃᓚᒋᐊᕈᑏᑦ. ᐃᕿᑦᑐᖅ. 
 
ᐃᕿᑦᑐᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᑐᑦᓯᕋᔾᔭᖏᑦᑐᖓ ᓅᑦᑎᒍᒪᒋᐊᒧ ᐋᓐᓂᐊᓯᐅᖅᑎᒥ ᓇᔫᑎᔪᒥ 
ᒥᑦᑎᒪᑕᓕᖕᒥ ᑭᓯᒥᓕ ᐱᑕᖃᕐᒪ ᐱᔪᓐᓇᓯᐊᕐᑐᓂ ᐱᔪᓐᓇᓯᐊᕐᑐᓂ ᐋᓐᓂᐊᓯᐅᖅᑎᓂ ᑕᖄᓂ 
ᐃᖃᓇᐃᔭᖅᑎᑖᕆᔪᓐᓇᕐᑕᑎᖕᓂ. 
 
ᐃᓱᒪᒋᑦᓱᒍ ᐃᒻᒪᖃ ᐊᖏᔪᓂ ᑲᑎᑦᑐᓂ ᖃᑦᓯᐅᓂᖏᓄ, ᐃᓪᓗᓕᖕᒥ ᐊᒻᒪ ᓴᓂᕋᔭᖅᒥ, ᐃᒪᐃᑐᖃᕐᓗᓂ 
ᐱᕕᖃᕐᑐᑦᓴᐅᓪᓗᓂ ᐋᓐᓂᐊᓯᐅᖅᑎᑖᕆᐊᒧ ᑕᐃᑲᓂ. ᐃᒻᒪᖃᓗ ᐃᓪᓗᑦᓴᖃᖏᒃᑯᓂ ᐃᓪᓗᓕᖕᒥ, 
ᖃᓄᐃᒋᐊᕈᓐᓇᕋᔭᕐᑐᑦᓴᐅᓪᓗᑎ ᐋᓐᓂᐊᓯᐅᖅᑎᒧ ᓴᓂᕋᔭᖅᒥ. 
 
ᐅᖃᕋᑖᖏᑦᑐᖓ ᒥᑦᓵᓄ ᓄᓇᓕᐅᔪᐃᑦ, ᐃᓱᒫᓘᑎᐃᓐᓇᕋᑖᕐᑐᖓ ᒥᑦᓵᓄ ᒪᕐᕉᒃ ᓄᓇᓕᐅᔫ ᑭᒡᒐᑐᖅᑖᑲᓂ. 
ᐊᐱᖅᑯᑎᒐᓕ, ᐃᓱᒪᔅᓴᖅᓯᐅᓯᒪᕕᓰ, ᐅᕝᕙᓘᓐᓃᑦ ᐸᕐᓇᐅᑎᓕᐅᖅᓯᒪᕕᓰ ᐃᖅᑲᓇᐃᔮᓂᒃ ᓴᖅᑮᓂᐊᕆᐊᖓ 
ᐃᓪᓗᓕᒻᒥᑦ ᐅᕝᕙᓘᓐᓃᑦ ᓴᓂᕋᔭᒻᒥ?  ᐊᐱᖅᑯᑎᒐ ᐸᕐᓇᐅᑎᖃᕐᒪᖔᖅᓯ ᐋᒡᒐᓘᓐᓃᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ (ᑐᓵᔨᑎᒍᑦ):  ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ:  ᖁᔭᓐᓇᒦᒃ, ᐅᖃᖅᑏ.  ᐅᖃᖅᑏ, ᖁᔭᓐᓇᒦᕈᒪᕙᕋ ᐃᖅᑭᑦᑐᖅ ᓇᓗᓇᐃᖅᓯᑦᑎᐊᕐᒪᑦ 
ᐊᐱᖅᑯᑎᖓᓂᑦ.  ᐅᖃᖅᑏ ᒫᓐᓇᐅᔪᖅ ᐸᕐᓇᐅᑎᑕᖃᖅᐳᖅ ᐱᓕᕆᐊᖑᔪᓂᑦ ᐃᖅᑲᓇᐃᔭᓕᖅᑎᑦᑎᓇᓱᐊᕐᓂᕐᒧᑦ 
ᐋᓐᓂᐊᓯᐅᖅᑎᐅᔪᓂᒃ ᓄᓇᕗᓕᒫᕐᒥ, ᖃᑦᑎᐅᕙᑦ ᐋᓐᓂᐊᓯᐅᖅᑏᑦ ᓄᓇᕗᒻᒥ.  ᐃᓱᒫᓘᑎᑕᖃᖃᑦᑕᖅᓯᒪᒻᒪᑦ 
ᓈᒻᒪᓐᖏᒋᐊᖏᑕ ᐋᓐᓂᐊᓯᐅᖅᑏᑦ. 

ᐅᖃᖅᑏ, ᑕᒪᓐᓇᓗ ᑲᔪᓯᓯᒪᐃᓐᓇᖅᑐᓂ.  ᐅᖃᕈᓐᓇᖏᒃᑲᓗᐊᖅᑐᖓ ᐋᓐᓂᐊᓯᐅᖅᑎᒥᑦ ᐊᑕᐅᓯᕐᒧᑦ 
ᓄᓇᓕᒻᒨᖅᓯᒋᐊᖓ , ᓇᓕᐊᓐᓄᑐᐃᓐᓇᖅ, ᓄᓇᓖᑦ ᐊᕕᑦᑐᖅᓯᒪᔪᓂᓪᓘᓐᓃᑦ ᓄᓇᕗᒻᒥ.  ᒫᓐᓇᐅᔪᖅ ᑕᐃᒃᑯᐊ 
ᐊᑐᐃᓐᓇᐅᖅᑳᖅᑎᒐᔭᖅᐸᒃᑲ ᐃᓱᒪᓕᐅᓚᐅᓐᖏᓂᓐᓂᑦ.  ᐅᖃᕈᓐᓇᖅᐳᖓᓕ ᐃᖅᑭᑦᑐᖅ ᓱᓕᒻᒪᑦ ᑕᑯᒋᐊᕋᓱᐊᕋᑦᑕ 
ᖃᓄᖅ ᐋᖅᑭᒋᐊᕈᑎᔅᓴᓂᒃ ᐋᓐᓂᐊᓯᐅᖅᑎᖃᓕᖁᓪᓗᒋᑦ ᓯᓚᑎᖏᓐᓂᑦ ᐱᖓᓱᑦ ᓄᓇᓖᑦ ᐊᕕᑦᑐᖅᓯᒪᔪᑦ ᓄᓇᕗᒻᒥ 
ᐋᓐᓂᐊᕕᓐᓂᑦ.  ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ (ᑐᓵᔨᑎᒍᑦ):  ᖁᔭᓐᓇᒦᒃ.  ᑭᖑᓪᓕᖅᐹᒥᑦ ᐃᓚᒋᐊᕈᑏᑦ.  ᐃᖅᑭᑦᑐᖅ. 
 
ᐃᖅᑭᑦᑐᖅ  (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  ᐱᔾᔪᑎᒋᓪᓗᒍ ᐊᐱᖅᓱᖅᐳᖓ ᑕᒪᒃᑯᐊ ᒥᒃᓵᓄᑦ 
ᐅᖃᓚᐅᖅᓯᒪᒐᕕᑦ ᐃᓪᓗᓕᒻᒥ ᓘᑦᑖᖅᑖᕐᓂᐊᕐᓂᕋᐃᓪᓗᑎᑦ. 
 
ᒪᓕᑦᑐᒋᑦ ᐅᖃᐅᓯᕆᓚᐅᖅᑕᑎᑦ ᐃᓱᒪᕗᖓᓕ ᑕᒪᓐᓇ ᕿᒥᕐᕈᔭᐅᓯᒪᒋᐊᖓ ᐊᒻᒪ ᓘᑦᑖᖅᑕᖃᕆᐊᕐᒪᑦ ᒪᓕᑦᑐᒋᑦ 
ᐃᓄᒋᐊᓐᓂᖏᑦ ᓄᓇᓕᖁᑎᒻᒪ.  ᑕᐃᒫᒃ ᐊᐱᖅᑯᑎᒋᕙᒃᑲ ᑕᒪᒃᑯᐊ ᐅᖃᓚᐅᕋᕕᑦ ᐱᑕᖃᕐᓂᐊᕐᓂᕋᐃᓪᓗᑎᒃ 
ᑕᐃᑲᓂ ᓄᓇᓕᒻᒥᑦ. 
 
ᕿᒥᕐᕈᖅᑰᖅᓯᒪᓕᕋᕕᑦ, ᐅᕝᕙᓘᓐᓃᑦ ᖃᐅᔨᓴᕐᓯᒪᓕᕋᕕᑦ ᐊᒻᒪ ᐊᓯᖏᓐᓂᑦ. ᑕᐃᒪᓕᖃᐃ ᒫᓐᓇᕈᓗᓚᓕᖅᑯᖅ 
ᓘᒃᑕᒥ ᑕᐃᑯᓐᖓᕐᓯᓗᑎᒃᕐ? 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ. 
 
ᒥᓂᔅᑕ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᓚᐅᕐᓯᒪᔪᖓ ᐊᕐᕋᒍ ᐱᖓᓱᓕᖅᑐᑦ ᐊᒻᒪ ᐅᑎᓚᐅᕐᓯᒪᓪᓗᖓ 
ᐃᓪᓗᓕᒻᒧᑦ ᐅᖃᖃᑎᒋᔭᖅᑐᖅᑐᒍ ᒪᐃᔭᖓ ᐊᒻᒪᓗ ᐊᕕᒃᑐᕐᓯᒪᔪᓂ ᑭᒡᒐᖅᑐᖅᑎᐅᔪᖅ ᕿᑭᖅᑖᓗᒻᒥ 
ᐊᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑕᐃᒃᓱᒪᓂᐅᑎᓪᓗᒍ. ᐅᖃᓚᐅᕐᔪᓐᖏᑦᑐᖓ ᑕᐃᑯᓐᖓᐃᓂᐊᕐᓂᕋᕐᓗᖓ 
ᓘᒃᑖᒥᒃ ᖃᖓᑐᐃᓐᓇᖅ ᑲᑎᒪᓂᖃᖃᑕᐅᑎᓪᓗᖓ ᐃᓪᓗᓕᒻᒥ. 
 
ᐅᖃᓚᐅᕐᓯᒪᒐᓗᐊᖅᑐᖓ ᑕᐃᓐᓇ ᒪᐃᔭᖓ ᐃᓪᓗᓕᒻᒥ, ᐊᐱᕆᒍᕕᐅᓪᓗ ᖁᓚᕐᓇᖏᑦᑐᖅ ᐅᖃᕋᔭᖅᑐᖅ. 
ᖃᐅᔨᒪᔪᖓ ᑎᑎᖅᑲᐅᓯᐊᕐᕕᒋᓚᐅᕐᓯᒪᒐᒃᑯ, ᐅᖃᖃᑎᒋᓐᓂᖅᑕᖃᕐᒪᑦ ᐋᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ 
ᓗᒃᑖᑕᕐᓂᕐᒧᑦ. ᐋᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᔾᔪᑎᒋᔭᖏᑦ ᐃᓱᒪᒋᔭᐅᓪᓗᑎᒃ ᐊᖏᖓᓕᓚᐅᖅᑐᑦ 
ᓗᒃᑕᑕᕐᓂᐊᕐᓗᑎᒃ ᒥᑦᑎᒪᑕᓕᒻᒥ. 
 
ᑭᓯᐊᓂᓕ, ᐃᒪᐃᖃᑦᑕᕐᓯᒪᔪᖓ ᒪᓕᒐᓕᐅᖅᑎᐅᔪᖅ ᓱᓕᔪᖅ, ᑕᒪᒃᑯᐊ ᐊᒥᓱᕈᒃᑲᓐᓂᕆᐊᖃᕐᓂᖏᓐᓄᑦ ᓗᒃᑕᖑᔪᑦ 
ᐃᓚᑖᓐᓂᑦᑐᑦ ᐱᔨᑦᑎᕐᕕᐅᕙᒃᑐᑦ ᐅᑯᐊᖑᔪᑦ ᐃᖃᓗᐃᑦ, ᑲᖏᖅᖠᓂᖅ ᐊᒻᒪᓗ ᐃᖃᓗᑦᑑᑦᑎᐊᖅ ᓇᓕᐊᒃ 
ᓄᓇᓕᐅᔪᑦ ᐃᑲᔪᖅᑕᐅᒐᔭᕐᒪᖔᑕ ᑕᕝᕙᓐᖓᑦ. 
 
ᐱᓕᕆᐊᖑᖃᑦᑕᕐᓯᒪᔪᖅ, ᐅᖃᖅᑲᐅᒐᒪ, ᑕᒪᒃᑯᓇᓂ ᐊᖏᔪᑕᐅᓂᕐᓴᐅᔪᓂ ᓄᓇᓕᐅᔪᓂ, ᐸᓐᓂᖅᑑᒥ, ᐃᓪᓗᓕᒻᒥ, 
ᐅᖅᓱᖅᑐᒥ, ᐊᕐᕕᐊᓂ. ᐃᓚᖏᑦ ᐊᖏᔪᑕᐅᓂᕐᓴᐅᔪᑦ ᓄᓇᓕᐅᔪᑦ ᑕᐃᒃᑯᐊ ᓗᒃᑖᖅᑕᕈᓐᓇᕋᔭᕐᒪᖔᑕ. 
 
ᐅᖃᖅᑎ, ᑕᐃᒃᑯᐊ ᑭᓯᐊᓂ ᐃᖅᑲᓇᐃᔭᒃᓴᐅᔪᑦ ᐊᑐᐃᓐᓇᐅᓐᖏᑦᑐᑦ. ᑕᒪᓐᓇ ᐱᔾᔪᑎᒋᓪᓗᒍ 
ᑕᐃᒪᐃᓐᓂᐊᕐᓂᕋᐃᓗᖓ ᐅᖃᕈᓐᓇᖏᑦᑐᖓ. ᑭᓯᐊᓂᓕ, ᑕᒪᓐᓇ ᐱᓕᕆᕕᒋᔭᑦᑎᓐᓂᒃ ᕿᒥᕐᕈᔭᐅᔪᖅ. 
ᒪᓕᒐᓕᐅᖅᑎᐅᔪᖅ ᖃᐅᔨᒪᒻᒪᑦ ᑕᐃᒃᑯᐊ ᑮᓇᐅᔭᐃᑦ ᐊᑐᖅᑐᒃᓴᐅᔪᑦ ᑲᒪᒋᓕᕈᑦᑎᒍᑦ ᐱᓇᓱᐊᕈᓯᐅᓛᖅᑐᒥ,  

ᐱᕕᖃᒃᑲᓐᓂᑐᐃᓐᓇᕆᐊᖃᖅᑐᑦ ᒥᓂᔅᑕᐅᔪᖅ ᕿᒥᕐᕈᓗᓂ ᖃᓄᐃᑦᑐᓂ ᓴᓂᕐᕙᐃᓯᒪᕕᐅᔪᓐᓇᖅᑐᓂ ᑕᒪᒃᑯᓄᖓ 
ᓘᒃᑖᖑᔪᓄᑦ ᐊᒻᒪᓗ ᐊᓯᖏᓐᓄᑦ. 
 
ᓱᓕᒃᑲᓐᓂᖅ, ᐅᑕᖅᑭᔭᕆᐊᖃᕐᓂᐊᖅᑐᒍᑦ, ᐃᖕ ᐅᖃᕋᑖᖅᑲᐅᒻᒪᑦ ᑕᐃᒃᑯᐊ ᑮᓇᐅᔭᐃᑦ ᐊᑐᖅᑐᒃᓴᐃᑦ 
ᓴᖅᑭᕋᓱᐊᕐᓂᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᓐᓇ ᐃᓚᒋᐊᕈᑎᖏᓐᓂᒃ ᐊᐱᖅᑯᑎᕕᑦ ᑭᖑᓪᓕᖅᐹᕆᓕᕋᑖᖅᑕᖓ. 
ᑲᑎᒪᔾᔪᑎᒃᓴᓂ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ. ᐅᐃᓕᐊᒻᔅ. 
 
ᐊᐱᖅᑯᑦ 371-1(6): ᐃᖃᐃᓕᓴᕐᕕᒃ ᖃᐅᓱᐃᑦᑐᒧᑦ 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒃᓴᖃᖅᑐᖓ ᒥᓂᔅᑕᐅᔪᒧᑦ ᓄᓇᓕᓐᓂ ᒐᕙᒪᓕᕆᔨᕐᑯᓐᓄᑦ 
ᐊᒻᒪᓗ ᐃᖏᕐᕋᔪᓕᕆᔨᒃᑯᓐᓄᑦ. ᖃᐅᔨᒪᑦᓯᐊᕋᕕ ᑕᐃᒃᑯᐊ ᖃᐅᓱᐃᑦᑐᕐᒥᐅᑦ ᓄᓇᖓ ᒥᑭᑦᑐᑯᓗᒐᓗᐊᕋᒥ, 
ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᕐᓂᖅᑕᖃᖅᑎᓪᓗᒍ, ᐊᑕᐅᓯᕐᒥ ᐱᓐᖑᐊᖅᑎᐅᔪᒥᒃ ᖃᐅᓱᐃᑦᑐᕐᒥᐅᑕᒥᒃ 
ᒎᓗᑖᖅᑐᖃᓚᐅᖅᑐᖅ. ᐸᕐᓇᒍᑕᐅᔪᑦ ᐃᓪᓗᓕᐅᕐᓂᐊᕐᓗᑎᒃ, ᑎᑎᕋᐅᔭᕐᓯᒪᔪᑦ 2007/2008 ᓄᓇᓕᓐᓂ 
ᐱᓐᖑᐊᕐᕕᐅᔪᓄᑦ, ᑕᒪᓐᓇᖃᐃ ᕿᓚᒻᒥᐅᓂᕐᓴᐅᔪᓐᓇᖅᐸ? 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᓕᓐᓂ ᒐᕙᒪᓕᕆᓂᕐᒧᑦ ᐊᒻᒪᓗ ᐃᖏᕐᕋᔪᓕᕆᓂᕐᒧᑦ ᐊᒻᒪᓗ 
ᐱᓐᖑᐊᖅᑐᓕᕆᔨᒃᑯᓐᓄᑦ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᔪᖅ ᖁᑦᑎᑦᑐᒧᑦ ᐊᒃᓱᕈᑦᑎᐊᖅᑐᓂ 
ᐱᓕᕆᓯᒪᓕᕐᒪᑦ ᓄᓇᖁᑎᒥᓐᓄᑦ. ᑕᒪᓐᓇ ᓯᕗᕙᕆᐊᕈᓐᓇᕐᒪᖓᖅ ᖃᐅᔨᒋᐊᓛᖅᐸᕋ. ᑕᐃᒃᑯᐊ 
ᐃᖅᑲᓇᐃᔭᖅᑎᖁᑎᒃᑲ ᐅᖃᐅᑎᓯᒪᔭᒃᑲ ᐱᓕᕆᖃᑎᖃᖁᓪᓗᒋᑦ ᕼᐊᒻᓚᒃᑯᓐᓂᑦ ᐊᒻᒪᓗ ᓄᓇᓕᓐᓄᖃᑦᑕᓛᖅᑐᑦ 
ᒫᓐᓇᕈᓗᒃ ᐅᖃᖃᑎᖃᖃᑦᑕᕆᐊᖅᑐᕐᓗᑎᒃ ᓄᓇᓕᐅᔪᓂᒃ ᐱᔾᔪᑎᖃᖅᑐᒥᒃ ᐊᓐᓂᑭᑦᑐᕐᕕᐅᔪᒥᒃ 
ᓴᓇᔭᐅᔪᒫᕐᓂᐊᖅᑐᓂ ᓯᕗᓂᑦᑎᓐᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒪᓕ ᐃᓱᒪᒋᔭᒃᑲ ᖃᐅᓱᐃᑦᑐᕐᒥᐅᑦ ᐊᒃᓱᐊᓗᒃ ᖁᕕᐊᑦᑐᑦ 
ᑕᒪᒃᓱᒧᖓ ᑕᐃᒃᑯᐊ ᐃᓱᒪᓚᐅᕐᒪᑕ ᓄᓇᓕᒋᔭᖓ ᒥᑭᓗᐊᖅᑐᒋᓪᓗᓂᔾᔪᒃ ᐊᓐᓂᑭᑦᑐᕐᕕᒻᒥ ᐱᔪᓐᓇᕆᐊᒃᓴᖅ ᐊᒻᒪᓗ 
ᐊᓐᓂᑭᑦᑐᕕᒃᑕᓛᕐᒪᑕ ᖁᔭᒋᕙᒃᑎᒋᑦ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᓴᑐᐃᓐᓇᖅ. ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᖁᕐᓗᖅᑐᖅ. ᕼᐊᕕᐅᔭᖅ. 
 
ᐊᐱᖅᑯᑦ 372-1(6): ᓴᓇᔭᐅᓂᖏᑦ ᑐᓚᒃᑕᕐᕕᓕᐅᕐᓂᕐᒧᑦ ᖃᓄᐃᓕᐅᕐᓂᕆᔭᖓᓄᑦ 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᔪᖓ ᒥᓂᒡᑕᐅᔪᒧᑦ ᓄᓇᓕᓐᓂ ᒐᕙᒪᓕᕆᓂᕐᒧᑦ ᐊᒻᒪᓗ 
ᐃᖏᕐᕋᔪᓕᕆᓂᕐᒧᑦ. ᐊᕐᕌᓂᐅᔪᖅ ᓴᓇᒋᐊᕐᓂᐊᓚᐅᕐᓯᒪᒻᒪᑕ ᑐᓚᒃᑕᕐᕕᒃᓴᐅᔪᒥᒃ. ᐱᔾᔪᑎᒋᓪᓗᒍ ᑕᐃᒃᑯᐊ 
ᐃᒪᕐᒥᐅᑕᓕᕆᔨᕐᒃᑯᑦ ᐱᓕᕆᓂᖓᓐᓄᑦ. 
 
ᐊᐱᕆᔪᒪᔭᕋ ᒥᓂᔅᑕᐅᔪᖅ, ᖃᓄᐃᓕᖓᓕᕐᒪᖔᑦ ᐅᓪᓗᒥᐅᔪᖅ ᐊᒻᒪᓗ ᑕᒪᓐᓇ ᖃᐅᔨᓴᕐᓂᐅᔪᖅ ᑲᒪᒋᔭᐅᓯᒪᓕᖅᐸ 
ᐃᒪᕐᒥᐅᑕᓕᕆᔨᒃᑯᓐᓂᑦ? ᖃᓄᐃᓕᖓᓕᖅᐱᓯ ᓴᓇᔭᐅᓂᖓᓄᑦ ᑐᓚᒃᑕᕐᕕᐅᔪᖅ ᖁᕐᓗᖅᑐᒥ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᓕᓐᓂ ᒐᕙᒪᓕᕆᓂᕐᒧᑦ ᐊᒻᒪᓗ ᐃᖏᕐᕋᔪᓕᕆᓂᕐᒧᑦ. ᒥᓂᔅᑕ 
ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᖃᐅᔨᓴᕐᓂᐅᔪᖅ ᐱᔭᕇᕐᓯᒪᓕᖅᑐᖅ. ᓴᓇᔪᓕᕆᔨᒃᑯᑦ 
ᑳᓐᑐᕌᒃᑕᖅᑎᑦᑎᓇᓱᐊᕐᓯᒪᓕᖅᑐᑦ ᑐᓚᒃᑕᕐᕕᒃᓴᐅᔪᒥᒃ. ᑕᐃᓐᓇ ᓴᓇᓂᕐᒧᑦ ᑳᓐᑐᕌᖑᔪᖅ ᑐᓂᔭᐅᓛᖅᑐᖅ ᒪᑦᓯᒥ. 
ᑕᒫᓂ ᑕᖅᑭᕐᒥ. 
 
ᐊᒃᓱᐊᓗᒃ ᑕᒪᓐᓇ ᖁᓚᕐᓇᖏᑦᑐᖅ, ᐃᒪᕐᒥᐅᑕᓕᕆᔨᒃᑯᑦ ᑕᐃᒃᑯᐊ ᑭᖑᕙᕆᐊᖅᑎᑦᑎᓚᐅᕐᒪᑕ ᐊᕐᕋᒍᓪᓗᐊᒧᑦ 
ᑭᓯᐊᓂᓕ ᐱᕙᓪᓕᐊᓂᖃᑦᑎᐊᕐᓯᒪᔪᒍᑦ ᒫᓐᓇᐅᔪᖅ ᑕᐃᒪᐃᓕᖅᐳᖅ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ, ᖁᔭᓐᓇᒦᒃ ᑭᐅᔪᓐᓇᕋᕕᑦ ᒥᓂᔅᑕ. ᑕᒪᓐᓇ ᑐᓴᕈᒥᓇᖅᑐᖅ. 
ᐊᒃᓱᐊᓗᒃ ᐱᐅᒐᔭᕐᒥᔪᖅ ᑕᑯᔪᓐᓇᕈᑦᑕ ᐊᔾᔨᖓᓂᒃ ᖃᐅᔨᓴᕈᑎᒥᓂᖏᓐᓂᒃ ᐃᒪᕐᒥᐅᑕᓕᕆᔨᒃᑯᑦ. ᖃᐅᔨᒪᓐᖏᑦᑐᖓ 
ᑕᐃᒃᑯᐊ ᑭᓇᒃᑯᓐᓄᑦ ᐱᔭᐅᓯᒪᒻᒪᖔᑕ ᐊᒻᒪᓗ ᐅᕙᓐᓄᑦ ᖃᐅᔨᓴᕈᑎᒥᓂᐅᔪᑦ ᑕᐃᒃᓱᒪᓐᖓᑦ ᖃᐅᔨᓴᕐᓂᕐᒧᑦ 
ᐃᒪᕐᒥᐅᑕᓕᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑖᒻᓴᓐ. 
 
ᒥᓂᔅᑕ ᒪᓃᑦᑐᖅ ᑖᒻᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓂᒃᑳᖓ ᐱᓕᕆᕕᖓᑕ ᐃᖃᓗᓕᕆᔨᒃᑯᑦ ᐊᒻᒪᓗ 
ᐃᒪᒻᒥᐅᑕᓕᕆᔨᒃᑯᑦ ᖃᐅᔨᓴᖅᑕᐅᓂᒥᓂᖓᑕ, ᐃᓱᒪᖅᓲᑎᐅᒪᑦ ᓴᖅᑭᑕᐅᔪᒪᒍᑎᑦ ᑕᖅᑲᐅᖓ. ᐃᓱᒪᖅᓲᑎᒋᖏᓇᒃᑯ. 
 
ᑭᓯᐊᓂ, ᐅᖃᖅᑎ, ᐅᖃᕈᓐᓇᑐᐃᓐᓇᖅᑐᖓ ᑕᐃᓐᓇ ᖃᐅᔨᓴᕈᑎᐅᓯᒪᔪᖅ ᐱᐊᓂᒃᑕᐅᓚᐅᖅᑐᖅ ᐊᕐᕌᓂ 
ᐱᐊᓂᒃᑕᐅᓯᒪᔪᖅ ᐊᒻᒪᓗ ᓄᖅᑲᑎᑦᑎᑲᐃᓐᓇᓚᐅᕆᓪᓗᑕ ᐱᓕᕆᐊᒥᒃ ᐊᕐᕌᒍᒧᑦ. ᑕᐃᒪ ᓴᓇᒋᐊᓂᐊᖅᑐᒍᑦ 
ᑐᓚᒃᑕᖅᕕᒻᒥᒃ ᑕᒫᓂ ᐊᕐᕌᒍᒥ ᐊᒻᒪᓗ ᐅᓂᒃᑳᓂᑦ ᐱᑕᖃᕆᐊᖃᑉᐸᓚᐃᖏᑦᑐᖅ ᐃᓕᒃᓯᓐᓄᑦ ᐱᑦᔪᑎᒋᓪᓗᒍ 
ᑎᒍᒥᐊᖓᒍ ᐃᒪᒻᒥᐅᑕᓕᕆᔨᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᑲᑎᒪᔨᐅᔪᖅ ᒪᓕᒐᓕᐅᖅᕕᒻᒥ ᐊᑯᓪᓕᕐᒧᑦ, 
ᐊᓚᑲᓐᓄᐊᖅ. 
 
ᐊᐱᖅᑯᑦ 373–1(6): ᐸᕐᓇᐅᑎᑦ ᐃᓐᓇᑐᖃᐃᑦ ᐊᑐᖅᑕᐅᓂᒃᓴᖏᓐᓄᑦ ᐅᖃᖃᑎᖃᖅᑎᐅᓂᕐᒥᒃ 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐆᒧᖓ ᒥᓂᔅᑕᖓᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᑦ. 
 
ᐃᓄᓕᕆᔨᖃᕋᑦᑕ ᓄᓇᓕᓐᓂ ᐃᖅᑲᓇᐃᔮᖃᑦᑐᓂᒃ ᐃᑲᔪᖅᑎᐅᓪᓗᑎᒃ ᐃᓄᓐᓄᑦ ᑭᓯᐊᓂ ᐃᓄᑐᖃᖁᑎᕗᑦ 
ᐱᔪᓐᓇᕐᓂᖃᒻᒪᕆᑦᑐᑦ ᐃᓄᓕᕆᓂᕐᒥᒃ ᐊᒻᒪᓗ ᐃᒻᒪᖃ ᐃᓄᑐᖃᖁᑎᕗᑦ ᐊᑐᖅᑕᐅᒍᓐᓇᖅᑐᑦ ᐃᓄᓕᕆᓂᕐᒧᑦ 
ᐃᑲᔪᖅᑎᒋᔭᐅᓗᑎᒃ ᐃᒻᒥᓃᑐᖃᖃᑦᑕᕈᓐᓃᖁᓪᓗᒍ ᓄᓇᕗᑦᒥ. 
 
ᐸᕐᓇᐅᑎᑕᖃᖅᑳ ᐃᓄᑐᖃᓐᓄᑦ ᐃᑲᔪᕈᓐᓇᕐᓂᖏᓐᓄᑦ ᐃᓄᓕᕆᔨᓂᑦ ᓄᓇᓕᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑎᒍᒥᐊᖅᑐᖅ ᐋᓐᓂᐊᖅᑐᓕᕆᓂᕐᒥᒃ ᐊᒻᒪᓗ ᐃᓄᓕᕆᓂᕐᒥᒃ, ᒥᓂᔅᑕ ᐲᑯ. 

ᒥᓂᔅᑕ ᐃᑐᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖁᕕᐊᒋᔭᕋ ᐊᐱᖅᑯᑎᒋᔭᖓ ᑲᑎᒪᔨᐅᑉ. ᐃᓚᒋᔭᖓ 
ᐃᓱᒪᓕᕆᓂᕐᒧᑦ ᐸᕐᓇᐅᑎᒋᔭᐅᔪᖅ ᓴᖅᑭᑕᐅᓚᐅᖅᑐᖅ ᑲᑎᒪᕕᑦᑎᓐᓂ ᐊᑐᕈᓐᓇᕐᓚᐅᕐᒪᑦ ᓯᓚᑖᒍᑦ 
ᐃᑲᔪᕈᓐᓇᖅᑐᓂᒃ ᐊᒻᒪᓗ ᑕᑯᓇᓪᓗᑎᒃ ᐱᕕᖃᕝᕕᐅᒍᓐᓇᖅᑐᓂᒃ ᐱᓕᕆᔪᓐᓇᕐᓂᖏᒍᑦ ᐃᓄᑐᖃᐃᑦ 
ᐅᖃᖃᖅᑲᓐᓂᒃᑯᑦ  ᐱᓕᒻᒪᔅᓴᔭᐅᑎᓪᓗᒋᑦ ᐃᓕᓐᓂᐊᕐᓂᕐᒧᑦ. 
 
ᑕᒪᓐᓇ ᐱᓕᕆᕕᐅᑉ ᑲᓚᒋᔭᖓ, ᐊᑐᖅᑐᓂ ᐃᓄᑐᖃᕐᓂᒃ. ᑕᒫᓂ ᑕᖅᑭᑎᓐᓂ, ᐅᖃᖅᑎ, ᐊᑐᕐᓂᐊᕐᒥᔪᒍᑦ  
ᖃᓪᓗᓈᑎᑐᑦ ᐅᖃᕈᓐᓇᖏᑦᑑᓐᓂᒃ ᐊᐃᑉᐸᕇᓐᓂᒃ ᐸᖕᓂᖅᑑᒥᐅᓂᑦ. ᒦᑲ ᐊᒻᒪ ᐊᐃᕙᓚᕼ ᐊᕐᓇᒃᑲᖅ 
ᐱᓕᕆᖃᑦᑕᕐᓂᐊᖅᑐᐃᑦ ᐊᒻᒪᓗ ᑲᑎᖓᑎᑦᑎᖃᑦᑕᕐᓗᑎᒃ ᒪᒥᓴᕐᓂᕐᒥᑦ ᐊᓯᖏᓪᓗ ᐊᑑᑎᖃᑦᑎᐊᑐᒃᑯᑦ 
ᐃᑲᔪᖅᑕᐅᓗᑎᒃ ᐅᖃᖃᑎᖃᕐᓂᒃᑯᑦ ᐊᒻᒪᓗ ᐊᓯᖏᑎᒍᑦ. 
 
ᓂᕆᐅᑉᐳᒍᑦ, ᐅᖃᖅᑏ, ᐊᓯᖏᓐᓄᑦ ᓄᓇᓕᓐᓄᑦ ᐊᐃᒍᓐᓇᑎᓪᓗᒋᑦ, ᐃᓚᖏᑦ ᐱᓕᕆᐊᖏᑕ ᐊᑐᖅᑕᐅᔭᕇᑐᐃᑦ 
ᑕᕝᕘᓇᑎᒍᑦ ᒪᒥᓴᐃᓂᒃᑯᑦ ᐃᓚᖏᓐᓄᑦ ᑎᒍᔭᐅᓯᒪᔪᓄᑦ ᖃᓪᓗᓈᑦ ᓄᓇᖓᓂ, ᕕᐊᓐᐳᕉᒃ, ᐱᐅᔪᓪᓚᕆᒃ 
ᐱᓕᕆᐊᖑᓚᐅᖅᑐᖅ ᑕᐅᓇᓂ ᓯᕗᓂᐊᒍᑦ ᖁᕕᐊᓱᒃᕕᐅᑉ. 
 
ᑖᓐᓇ ᐆᑑᑎᑐᐃᓐᓇᖅ, ᐅᖃᖅᑎ, ᐊᑐᓂᕆᔭᕗᑦ ᐃᓄᑐᖃᓐᓂᒃ ᐊᒻᒪᓗ ᐅᖃᐅᓯᖃᑦᑐᓂᒃ ᐅᖃᐅᓯᓪᓚᑦᑖᒥᑎᒍᑦ 
ᐃᓄᓐᓂᑦ ᐅᖃᖃᑎᒌᓂᒃᑯᑦ ᐃᑲᔪᖅᑐᐃᕙᑦᑐᐃᑦ ᓇᓗᓇᐃᖅᑕᐅᓯᒪᒻᒪᓪᓗ ᑕᕝᕙᓂ ᐃᓱᒪᓕᕆᔨᒃᑯᑦ ᐊᑐᐊᖅᑕᖓᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓚᒋᐊᕈᑏᑦ. ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᕆᔭᑎᑦ ᑐᑭᓯᓇᑦᑎᐊᖅᑐᑦ ᐊᒻᒪᓗ ᐅᖃᖅᑲᐅᒐᒪ 
ᐅᐊᑦᑎᐊᕈᑦᑎᐊᖅ, ᐃᓱᒪᓕᕆᔨᒻᒪᕇᑦ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐃᑲᔪᓪᓚᕆᑉᐸᑦᑐᑦ ᐃᓄᓐᓂᑦ. 
 
ᑕᑯᔭᒃᑯᓪᓕ, ᐃᓱᒪᒋᕙᕋ ᐃᓱᒪᓕᕆᔩᑦ ᐃᖅᑲᓇᐃᔭᖅᑎᖏᑦ ᐊᑯᓐᓂᖓᓃᑦᑐᖃᒻᒪᑦ ᐅᖃᖃᑎᖃᕋᓱᐊᖅᑎᓪᓗᒋᒃ 
ᐃᓄᓐᓂᑦ ᑭᓯᐊᓂᓕᑕᐅᖅ, ᐃᓄᑐᖃᐃᑦ ᖃᐅᔨᒪᕗᑦ ᖃᓄᖅ ᐃᓄᒃ ᐃᑉᐱᒋᔭᖃᒻᒪᖔᖅ ᐃᓕᖅᑐᓯᑐᖃᖅᑎᒍᑦ. 
 
ᐃᑉᐱᒋᔭᖃᑦᑐᐃᑦ ᖃᓄᖅ ᐃᓄᒃ ᐊᑲᐅᖏᓕᐅᕈᑎᒻᒪᖔᖅ ᐊᒻᒪᓗ ᐃᓄᑐᖃᐃᑦ ᐃᑲᔪᖅᑎᐅᓲᖑᒻᒪᑕ ᑕᐃᒪᖓᓕᒫᖅ, 
ᐸᕐᓇᓯᒪᔪᓂᒃ ᐱᑕᖃᑉᐲᑦ ᐊᑭᓕᖅᓱᖅᑕᐅᓂᐊᕐᓗᑎᒃ ᐊᖏᔫᖏᑦᑑᒐᓗᐊᕐᒥᑦ ᐃᖅᑲᓇᐃᔭᖃᑎᖃᓐᓂᐊᕐᕈᑎᒃ 
ᐃᓱᒪᓕᕆᔨᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑯ. 
 
ᒥᓂᔅᑕ ᐃᑐᐊ ᐲᑯ: ᖁᔭᓐᓇᒦᑦ, ᐅᖃᖅᑎ. ᐅᖃᖅᑏ, ᐃᓄᐃᑦ ᐃᖅᑲᓇᐃᔭᖅᑎᑕᐅᓕᕋᐃᒻᒪᑕ ᐱᓕᕆᕕᑦᑎᓐᓂᒃ, 
ᐅᑯᓅᓇᑎᒍᑦ ᒐᕙᒪᒃᑯᑦ ᐊᑐᐊᒐᖏᑎᒍᑦ, ᐅᖃᖅᑏ, ᐃᖅᑲᓇᐃᔭᖅᑎᑖᖑᒐᐃᒻᒪᑕ, ᑮᓇᐅᔭᒃᓴᖅᑎᑕᐅᓕᖃᑦᑕᖅᑐᐃᑦ 
ᐃᖅᑲᓇᐃᔮᖏᓐᓄᑦ. 
 
ᐱᓕᕆᕕᐅᔪᖅ ᐊᖏᖃᑎᖃᕈᓂ ᐃᓄᑐᖃᒻᒥᑦ, ᐆᑑᑎᒋᓗᒍ ᐅᖃᖅᑏ, ᐱᓕᕆᖁᔭᐅᓗᓂ ᑭᒡᒐᖅᑐᐃᓗᓂ 
ᐱᓕᕆᕕᐅᔪᒥᒃ, ᑕᐃᒪ ᑕᒃᑯᐊ ᐃᓄᐃᑦ ᐊᑭᓕᖅᑕᐅᒐᔭᑉᐳᑦ. ᐃᓱᒪᒋᔭᕋ ᐱᒻᒪᕆᐅᒻᒪᑦ ᑕᒪᓐᓇ. 
 
ᐊᒥᓱᑲᓪᓚᐃᑦ ᓄᑖᑦ ᓴᕿᓯᒪᓂᑯᔪᐃᑦ, ᐆᑦᑑᑎᒋᓗᒋᑦ ᒪᒃᑯᑦᑐᐃᑦᑕᐅᖅ. ᓴᕿᑎᑦᓯᓯᒪᓪᓗᑕ ᐊᒻᒪ 
ᐱᕙᓪᓕᐊᑎᑦᓯᒪᓂᖃᕐᓱᑕ ᐃᖃᓇᐃᔭᖅᑎᑖᕐᓗᑕ ᑕᓪᓕᒪᓂ ᓄᑖᓂ ᒪᒃᑯᑦᑐᓄ ᐱᓕᕆᔨᐅᓂᐊᕐᑐᓂ ᐃᓂᑦᓴᓄ 
ᐅᕝᕙᓗ ᐱᓕᕆᔨᐅᓂᐊᕐᑐᓂ ᑕᒪᐃᓂ ᓄᓇᕗᓕᒫᒥ ᓱᓕᒃᑲᓂᕐᑕᐅᖅ ᐱᓕᕆᖃᑎᖃᓂᐊᕐᓱᑎ ᐋᔩᖃᑎᒌᑉᐸᓪᓗᑎ 
ᖃᓄᖅᑑᖃᑎᒌᑉᐸᓪᓗᑎ ᐃᓚᒋᓗᒋ ᐃᖕᓇᕐᓂ ᐱᓕᕆᓂᕆᔭᖏᓐᓄ. 

ᑕᐃᒪᐃᒧ ᐃᒻᒪᖃ ᐃᖕᓇ ᐱᓕᕆᔨᒋᔭᐅᓗᓂ ᐱᓕᕆᕕᑎᒍ, ᐅᖃᖅᑎ, ᑲᑎᒪᔨ ᓱᓕᔪᖅ, ᐊᑭᓕᖅᑕᐅᓂᐊᕐᑐᐃᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖁᑏᑦ. ᑲᑎᒪᔨ ᒪᓕᒐᓕᐅᖅᕕᖕᒧ ᐃᖃᓗᐃᑦ ᕿᑎᐊᓄᑦ. ᑐᑐ. 
 
ᐊᐱᖁᑦ 374–1(6): ᐊᑐᐊᒐᕐᓄᑦ ᒪᑐᔭᐅᓂᖏᓄ ᒐᕙᒪᒃᑯ ᐊᓪᓚᕕᖏ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᐱᖁᑎᒐᓕ ᒥᓂᔅᑖᓄ ᐃᖃᓇᐃᔭᖅᑐᓕᕆᔨᑯ. 
 
ᐅᖃᖅᑏ, ᖃᐅᔨᒪᔪᐃᓐᓇᐅᒐᑦᑕ, ᑲᑎᒪᓂᕆᔭᕗ ᖄᖏᕐᑎᒋᐊᖃᓚᐅᕐᒪ ᐃᑉᐸᑦᓴᖅ ᐊᒻᒪ 
ᓂᕆᐅᓇᖏᑦᑐᖃᕐᓱᖃᓚᐅᕐᓱᖓ ᖃᓄᐃᓐᓂᐊᕐᓗᖓ ᐃᒪᐃᒐᔪᑦᓱᖓᓗ ᑐᐊᕕᕋᕐᓱᖓᓗ ᐊᒻᒪ ᓈᑦᓯᖑᔭᓛᓐᓂᐊ 
ᐅᓪᓛᖏᓐᓂ ᓂᐅᕕᕋᓚᖕᓂᖕᓄᑦ. 
 
ᓂᐅᕕᖅᕕᖕᒦᑎᓪᓗᖓ, ᐅᖃᖅᑎ, ᒪᑐᐃᖓᑦᓱᑎᓪᓗ, ᐱᑕᖃᓚᐅᕐᓱᓂ ᐊᒥᓱᑲᓪᓚᓂ ᐃᓄᖕᓂ ᐊᐱᕆᑦᓱᑎ ᐅᕙᓐᓂ 
ᓱᒻᒪᐅᓂᖓᓄ ᒐᕙᒪᑯ ᒪᑐᓯᒪᓂᖏᓄ. ᐊᐱᕆᔪᒪᑦᓱᒍ ᒥᓂᔅᑕ, ᑕᐃᒪᐃᒧ ᐅᖃᕆᐊᕈᓐᓇᕐᓱᖓ ᑕᐃᒃᑯᓄᖓ ᐃᓄᖕᓄ 
ᐊᐱᕆᒐᐃᑉᐸᑕᓗ ᐅᕙᖕᓂ, ᖃᓄᐃᑦᑑᒻᒪᑕᓕ ᒐᕙᒪᑯ ᐊᑐᐊᒐᕆᔭᖏ ᒪᑐᓂᐅᔪᓄ ᐊᓪᓚᕕᖕᓂ ᓄᓇᓕᐅᔪᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᐃᖃᓇᐃᔭᖅᑐᓕᕆᔨᑯᓄ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐊᐱᖁᑎᒋᔭᐃ ᐊᐱᖁᑎᐅᕙᓯᒪᕙᑦᓱᓂ ᐅᕙᖕᓄ 
ᐊᒥᓱᐊᖅᑎᒐᓚᑦᑕᐅᖅ. 
 
ᐅᖃᖅᑏ, ᐃᒪᐃᓕᒍᑎᖃᕈᒪᑦᓱᖓ ᒐᕙᒪᑯ ᒪᑐᓯᔭᕆᐊᖃᕋᐃᒻᒪᑕ ᐊᓪᓚᕕᖁᑎᒋᔭᖏᓐᓄ, ᐱᕕᖃᑎᕙᑦᓱᒍ ᑐᒡᓕᕋ 
ᒥᓂᔅᑕ ᐱᔪᓐᓇᓂᖃᖁᓪᓗᒍ ᒪᑐᓯᓂᕐᓄ ᒐᕙᒪᑯ ᐊᓪᓚᕕᖏᓐᓄ ᐃᒻᒪᖃ ᒪᑐᔭᐅᔭᕆᐊᖃᕐᐸᑕ. 
 
ᐃᓱᒪᒋᐊᖃᕐᐸᒻᒥᔪᐃ, ᐊᑦᑕᓈᕿᑦᑕᐃᓕᓂᖏᓄᖓᔪᓄ, ᐆᑦᑑᑎᒋᓗᒍ, ᐃᒪᐃᒋᐊᖃᓲᖑᒐᑦᑕ ᓴᓗᒪᑎᓪᓗᒋ ᐊᖁᑏᑦ 
ᒪᑑᖅᓗᒋ ᐸᐃᕆᕖᑦ ᐅᕝᕙᓗ ᐊᓯᖏ ᓇᔪᖅᑕᐅᕙᑦᑐᐃᑦ ᐃᒪᐃᑦᑐᖃᕐᑎᓪᓗᒍ ᐊᑦᑕᓈᕿᑦᑕᐃᓕᖁᔨᒧ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑕᐃᓐᓈ ᑎᑎᕋᖅᓯᒪᔪᖅ ᐊᑐᐊᒐᖅ ᐃᓕᖓᔪᖅ ᒐᕙᒪᑯᓄ ᐃᒪᐃᑑᓪᓗᓂ 
ᒪᑐᓯᓂᕆᔭᖏᓐᓄ ᑕᒪᒃᑯᓄᖓ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᖃᖃᐅᑦᓱᖓᓗ ᐅᓪᓗᒥᒋᐊᖅ, ᐃᒻᒪᖃᑦᑕᐅᖅ 
ᐋᒥᑦᓯᖕᓂᕈᒪ ᓇᓪᓕᐊᓂ ᒪᕐᕉᓂᓪᓗᑭᐊᖅ, ᐱᓕᑦᓯᓂᐊᕐᓱᖓ ᑐᑭᓯᒍᑎᖏᓄ, ᑎᑎᕋᖅᓯᒪᔪᓂ ᑐᑭᓯᔾᔪᑎᖏᓄ 
ᖃᓄᐃᑑᓂᕆᔭᖏᓄ ᐃᒪᐃᑎᓪᓗᒋ ᒪᑐᓴᐅᔭᖃᕐᑎᓪᓗᒋ ᐊᓪᓚᕕᐅᔪᐃ ᐅᑯᓄᖓ ᑕᒪᐃᓄ ᑲᒪᑎᔨᓄ ᐃᒪᐃᒻᒪᓪᓗ 
ᑕᒪᖅᒥ ᑲᑎᒪᔩᑦ ᐱᓕᑕᐅᓂᐊᕐᓱᑎ ᑕᐃᑦᓱᒧᖓ ᑐᑭᓯᔾᔪᑎᒧ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᑎᒍ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓂᕆᐅᓂᐊᖁᖓ ᐱᓂᐊᕆᐊᒧ ᑕᐃᒃᑯᓄᖓ ᑐᑭᓯᔾᔪᑎᐅᔪᓄ 
ᐃᒪᐃᒍᓐᓇᓂᐊᕋᒪ ᑭᐅᒍᓐᓇᓂᐊᕋᒃᑭ ᐃᓄᐃᑦ ᐊᐱᕆᒐᐃᑉᐸᑕ ᓱᒻᒪᐅᓂᖓᓄ. 
 
ᑭᓯᒥ, ᐅᖃᖅᑏ, ᒥᓂᔅᑕ ᐃᒪᐃᒻᒪᓪᓗ ᑎᑎᕋᖅᓯᒪᔪᓂ ᑐᑭᓯᔾᔪᑎᓄ, ᐊᒻᒪᓗᑦᑕᐅᖅ ᐃᓚᒋᓕᐅᑎᔪᐃ 
ᖃᓄᐃᑑᓂᕆᔭᖏᓄ ᐊᑑᑎᔭᐅᕙᑦᑐᓄ ᖃᓄᐃᒋᐊᕈᑎᓄ ᐃᒪᐃᓂᐊᕐᑎᓗᒋ ᒪᑐᓂᐊᖅᑐᓄ ᑲᔪᓯᓂᐊᕐᓂᖏᓄ. 
ᐊᒻᒪᑦᑕᐅᖅ, ᐃᒻᒪᖃ ᐃᓚᒋᓕᐅᔾᔨᔪᓐᓇᖃᑦ ᑕᕝᕗᖓ, ᑭᓇᓕ ᐱᔪᓐᓇᓂᖃᓪᓚᕆᓐᓂᖃᖃ ᒪᑐᔭᐅᓂᖏᓄ ᐊᓪᓚᕖᑦ 
ᐅᓪᓗᖅᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐄᖕ, ᐱᓕᑦᓯᒍᓇᓂᐊᕐᑐᖓ ᑐᑭᓯᒪᓇᓯᐊᕐᑐᓂ 
ᑐᑭᓯᔾᔪᑎᖏᓄ ᐃᓚᒋᓕᐅᑎᔪᐃᑦ ᐱᔾᔪᑎᒋᔭᖏᓄ ᐊᒻᒪ ᖃᓄᐃᓐᓂᕆᔭᖏᓄ ᒪᑐᔭᐅᓂᕆᔭᖏᓐᓄ ᐊᓪᓚᕕᐅᔪᐃᑦ. 
 
ᐅᐊᑦᑎᐊᕈ ᐅᖃᖅᑲᐅᒐᒪ, ᑕᒪᓐᓇ ᑲᒪᒋᔭᐅᑎᒃᑲᒃᑯᑦ ᒥᓂᔅᑕᐅᑉ ᑐᖏᓕᖓᓄᑦ ᐊᒻᒪᓗ ᑕᐃᓐᓇ ᑲᒪᒋᔭᖃᕐᒪᑦ 
ᒪᑐᓂᖏᓐᓄᑦ ᒐᕙᒪᒃᑯᑦ ᐊᓪᓚᕝᕕᖏᑕ. ᑐᓂᓯᓂᐊᖅᐸᒃᑲ, ᑎᑎᕋᕐᓯᒪᔪᒥᒃ, ᒪᓕᒐᓕᐅᖅᑎᓕᒫᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᑯᑎᖃᖅᐱᑦ ᐃᓚᒋᐊᕈᑎᒥᒃ? ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ 6, 
ᑲᑎᒪᔾᔪᑎᒃᓴᓂᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ ᖃᒪᓂᑦᑐᐊᒧᑦ. ᒪᒃᓖᓐ. 
 
ᐊᐱᖅᑯᑦ 375-1(6): ᑐᓴᒐᒃᓴᖅ ᐅᒥᐊᖅᔪᐊᒃᑰᖅᑎᑦᑎᓂᕐᒥᒃ ᐸᓂᖅᑐᓂᑦ ᑭᕙᓪᓕᕐᒧᑦ 
 
ᒪᒃᓖᓐ: ᖁᔭᓐᓇᒦᒃ ᐅᖃᖅᑎ. ᑕᐃᒪᓕ ᐅᖃᖅᑎ, ᐊᒃᓱᐊᓗᒃ ᐊᓐᓄᕌᖅᑎᐊᕐᓯᒪᔪᑎᒃ, ᑕᑯᓴᕈᓐᓇᕈᕕᓐᖓ 
ᐊᐱᕆᓂᐊᓕᕋᐃᒍᒪ. ᐊᒃᓱᐊᓗᒃ ᐱᓕᕆᐊᓐᓂᒃ ᐱᓕᕆᑦᑎᐊᖅᑐᑎᒃ. 
 
ᐅᖃᖅᑎ, ᐅᓪᓗᒥ ᐊᐱᖅᑯᑎᖓ ᒥᓂᔅᑕᒧᑦ ᓴᓇᔪᓕᕆᔨᒃᑯᓐᓄᑦ. ᐅᖃᖅᑎ, ᑕᖅᑭᓂ 6-ᓂ 7-ᓂ, ᐊᒃᓱᐊᓗᒃ 
ᐊᑲᐅᓐᖏᓕᐅᕈᑎᖃᖃᑦᑕᕐᓯᒪᒻᒪᑕ ᑭᕙᓪᓕᕐᒥ ᐱᔾᔪᑎᖃᖅᑐᓂᒃ ᐊᐅᓪᓚᑎᑦᑎᖃᑦᑕᕐᓂᕐᒧᑦ ᐊᒻᒪᓗ ᐅᓯᔭᐅᓂᖏᓐᓄᑦ 
ᓄᓇᕗᒻᒥ ᐃᖏᕐᕋᔪᓕᕆᔨᒃᑯᓐᓄᑦ ᑕᐃᒃᑯᐊᓗ ᐊᓯᖏᑦ ᐅᓯᔭᐅᓱᑦ. 
 
ᐅᖃᖅᑎ, ᑕᒪᓐᓇ ᐅᒥᐊᕐᔪᐊᒃᑯᑦ ᐃᓂᒃᓴᓕᐅᕐᓂᖅ ᐅᐱᕐᖓᒃᓴᒧᑦ ᑎᑭᑉᐸᓪᓕᐊᓂᐊᓕᕐᒥᒻᒪᑦ. ᐅᖃᓚᕕᐅᖃᑦᑕᕋᒪ 
ᐊᒥᓱᐊᓗᓐᓄᑦ ᐅᕙᖓ ᑭᒡᒐᖅᑐᖅᑕᖏᓐᓂᒃ ᓄᓇᑦᑎᓐᓂᒃ ᐊᒻᒪᓗ ᖁᓚᕐᓇᖏᑦᑐᑦ ᐊᓯᖏᑦᑕᐅᖅ ᒪᓕᒐᓕᐅᖅᑎᐅᔪᑦ 
ᑭᕙᓪᓕᕐᒥ ᑕᐃᒪᒃᓴᐃᓐᓇᖅᑕᐅᖅ ᐅᖄᓚᕕᐅᖃᑦᑕᑐᓴᐅᒻᒥᔪᑦ. 
 
ᐱᓕᕆᖃᑎᒋᖃᑦᑕᕋᑦᑎᒍᑦ ᒫᓂᑐᑉᐸ ᐊᒻᒪ ᐅᐊᓂᐸᐃᒡ ᐅᑭᐅᓂᒃ 30 -ᓂᒃ ᐅᖓᑖᓂ ᐊᒻᒪᓗ ᑕᐃᒃᑯᐊ 
ᐱᖁᑎᖃᖅᑐᑦ ᑎᑭᓴᐃᕕᐅᖃᑦᑕᖅᑐ ᐊᐅᓪᓚᖅᑎᑦᑎᔨᐅᔪᑦ ᐱᓕᕆᖃᑎᒋᕙᒃᑕᕗᑦ. ᑕᐃᒪᓕ ᑕᕝᕙᖓᕐᔪᐃᓐᓇᖅ 
ᓄᓇᕗᒻᒥ ᐃᖏᕐᕋᔪᓕᕆᔨᒃᑯᑦ ᑲᒪᖃᑦᑕᕈᓐᓃᖅᑐᑎᒃ ᑭᕙᓪᓕᕐᒥ. 
 
ᑕᐃᒪᓕ, ᐃᓄᐃᑦ ᑭᕙᓪᓕᕐᒥᐅᖑᔪᑦ ᐱᓕᕆᖃᑎᖃᓚᐅᕐᓯᒪᓐᖏᒻᒪᑕ ᒪᓐᑐᕆᐊᒥᐅᓂᒃ, ᒥᓂᔅᑕᐅᔪᖅ ᐅᖃᕈᓐᓇᖅᐸ 
ᐅᕙᓐᓄᑦ ᖃᓄᖅ ᑕᐃᒃᑯᐊ ᐊᓯᖏᑦ ᐅᒥᐊᕐᔪᐊᒃᑯᑦ ᐅᓯᔭᐅᓱᖑᔪᑦ ᑭᕙᓪᓕᕐᒧᖅᑕᐅᓚᕐᒪᖔᑕ ᑕᐃᒃᑯᐊ ᓄᓇᕗᒻᒥ 
ᐃᖏᕐᕋᔪᓕᕆᔨᒃᑯᑦ ᑲᒪᔪᓐᓃᕐᒪᑕ? ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓴᓇᔪᓕᕆᔨᒃᑯᓐᓄᑦ. ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒃᓱᐊᓗᒃ ᑕᒪᓐᓇ ᐊᐱᖅᑯᑎᑦᑎᐊᕙᐅᔪᖅ. ᐅᓪᓗᒥ, 
ᐱᓕᕆᐊᖃᖅᑐᒍᑦ ᑳᓐᑐᕌᖑᔪᓂᒃ ᐊᒻᒪᓗ ᑕᒪᒃᑯᐊ ᑭᒃᑯᑐᐃᓐᓇᕐᓄᑦ ᑕᑯᒃᓴᐅᑎᓛᖅᑕᕗᑦ, ᓇᒡᒐᔾᔭᐅᒥᖃᐃ. 
 
ᑕᐃᒪᓕ ᐅᖃᐅᓯᕆᑐᐃᓐᓇᖏᓪᓗᒍ ᑐᓴᒐᒃᓴᐅᔪᖅ ᓴᖅᑭᑕᐅᓂᒃᓴᖓ, ᑕᒪᒃᑯᐊ ᑐᓴᖅᑎᓂᐊᖅᐸᒃᑲ ᑐᓴᒐᒃᓴᐅᔪᒥᒃ 
ᒪᓕᒐᓕᐅᖅᑎᒧᑦ ᑳᓐᑐᕌᖑᔪᒥᒃ. 
 
ᐃᕝᕕᑦ ᐊᐱᖅᑯᑎᖓᓄᑦ ᓄᓇᕗᒻᒥ ᐅᓯᖃᑦᑕᖅᑐᓕᕆᔨᒃᑯᓐᓄᑦ. ᒪᒥᐊᓇᖅ ᑕᐃᒃᑯᐊ ᑲᒻᐸᓂᐅᔪᑦ ᐱᔭᐅᓚᐅᓐᖏᒻᒪᑕ, 
ᐅᐱᓐᓇᕋᓂ ᐱᔭᐅᖃᑦᑕᓚᐅᖅᑐᖅ ᑳᓐᑐᕋᖑᔪᒧᑦ. ᑕᒪᓐᓇ ᒪᓕᒐᓕᐅᖅᑎᒧᑦ ᖃᐅᔨᒪᔭᐅᖁᑐᐃᓐᓇᖅᑕᕋ. ᖁᔭᓐᓇᒦᒃ. 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ ᐅᖃᖅᑎ. ᖃᐅᔨᒪᔪᖓ, ᖁᔭᓐᓇᒦᒃ, ᒥᓂᔅᑕ. ᖃᐅᔨᒪᔪᖓ ᑕᒪᓐᓇ ᐊᐱᖅᑯᑎᑦᑎᐊᕙᐅᖃᐅᒻᒪᑦ 
ᐊᒥᓱᕐᔪᐊᒻᒪᕆᐅᓗᐃᑦ ᑭᕙᓪᓕᕐᒥᐅᑕᐅᔪᑦ ᖃᐅᔨᔪᒪᒻᒪᑕ ᖃᓄᖅ ᐅᒥᐊᕐᔪᐊᑯᖅᑐᓴᖁᑎᒥᓐᓂᒃ ᐱᓂᐊᕐᒪᖔᑕ, 
ᑕᐃᒃᑯᐊ ᐅᐊᓂᐸᐃᒻᒥᑦ ᑎᑭᓴᐃᖃᑦᑕᕐᓂᐊᕐᒪᖔᑕ, ᑎᑭᓴᐃᖃᑦᑕᕋᒪᓕ ᐅᐊᓂᐸᐃᒻᒥ. 
 
ᐊᒻᒪᓗ ᐅᖃᕈᓐᓇᖅᑐᖓ, ᐊᕐᕋᒍᑕᒫᑦ ᑎᑭᓴᐃᖃᑦᑕᕋᒪ ᐊᕐᕌᒍᑕᒫᑦ ᐊᒻᒪᓗ ᖃᐅᔨᒪᓐᖏᑦᑐᖓ ᖃᓄᖅ 
ᑎᑭᓴᐃᓚᕐᒪᖔᕐᒪᑦ ᒪᓐᑐᕆᐊᒥᑦ ᖃᐅᔨᒪᔭᖃᓐᖏᓐᓇᒪ ᑎᑭᓴᐃᕕᒃᓴᐅᔪᓂᒃ. 
 
ᐅᖃᖅᑲᐅᒐᒪ, ᑕᒪᒃᑯᐊ ᐱᓕᕆᕕᖁᑎᖃᖅᑐᑦ, ᓇᒻᒥᓂᖅ ᐱᓕᕆᕕᖁᑎᖃᖅᑐᑦ ᐊᔪᕐᓇᑐᕐᓯᐅᕈᔪᑲᐃᓐᓇᓚᕐᒪᑕ 
ᓇᓗᓗᑎᒃ ᖃᓄᖅ ᑕᒪᒃᑯᓂᖓ ᖃᓪᓗᓈᑦ ᓄᓇᖓᓐᓂᖓᖅᑐᓂᒃ ᐱᓛᕐᒪᖓᕐᒥ. 
 
ᐅᖃᐅᑦᔭᐅᓪᓗᖓ, ᖃᐅᔨᒪᒐᓗᐊᖅᑐᒍᑦ ᖃᓄᖅ ᐅᖅᓱᐊᓗᑎᓐᓂᒃ ᐱᓛᕐᓂᑎᓐᓂᒃ ᑕᒫᓂ ᐊᕐᕌᒍᒥ, ᑕᐃᒃᑯᐊᓕᑭᐊᑦ 
ᓂᕿᐅᔪᓪᓗ ᐊᓯᖏᓪᓗ ᑎᑭᓵᕆᔭᕗᑦ? 
 
ᑕᐃᒪᓕ ᒥᓂᔅᑕᐅᔪᖅ ᐊᖏᕐᓯᒪᔪᓐᓇᖅᐸ ᓇᒡᒐᔾᔭᐅᒥ, ᖃᓄᖅ ᑎᑭᓴᐃᓛᕐᒪᖔᑦᑕ ᑭᕙᓪᓕᕐᒥᐅᑎᒍᑦ? ᖁᔭᓐᓇᒦᒃ. 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑲᑦᑐᒃ. 
 
ᒥᓂᔅᑕ ᐲᑕ ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑎ. ᐅᖃᐅᑎᓯᒪᒐᒃᑭᑦ ᐃᕝᕕᑦ ᑐᒃᓯᕋᖅᑕᖓᓄᑦ, 
ᐅᖃᖃᑎᒋᓚᖅᐸᒋᑦ ᐊᒻᒪᓗ ᑐᓴᖅᑎᓪᓗᑎᒃ ᒥᓂᔅᑕᐅᑉ ᐅᖃᐅᓯᖏᑎᒍᑦ ᐅᖃᓚᐅᓐᖏᓐᓂᕐᓂ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃ ᐅᖃᐅᓯᖏᓐᓂ ᐅᖃᐅᓯᖃᓛᖅᑐᖅ ᐊᒻᒪᓗ ᒥᓂᔅᑕᐃᑦ ᐅᖃᐅᓯᖏᓐᓂᒃ 
ᐅᖃᓚᐅᓐᖏᓐᓂᕐᒥᓂ, ᐃᓕᓐᓂᒃ ᐅᖃᖃᑎᖃᓛᖅᑐᖅ. ᐅᖃᐅᓯᒃᑯᑦ ᐊᐱᖅᑯᑎᑦ. ᐃᒃᑲᕐᕆᐊᓗᒃ. 
 
ᐊᐱᖅᑯᑦ 376-1(6): ᖃᐅᔨᓴᕐᓂᖅ ᐃᓕᓐᓂᐊᖅᑎᓂᑦ ᐊᒻᒪ ᒪᐅᓇᑐᐃᓐᓇᖅ ᐃᓕᓐᓂᐊᕕᒻᒥᒃ ᓄᖅᑲᕐᓂᑯᓂᑦ 
  
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᕕᐊᑉᐳᖓ ᐊᑎᕋ ᑕᐃᒃᑲᓐᓂᕋᕕᐅᒃ ᐊᐱᖅᑯᑎᒃᓴᖃᒃᑲᓐᓂᕋᒪ 
ᒥᓂᔅᑕᖓᓄᑦ ᐃᓕᓐᓂᐊᖅᑐᓕᕆᓂᕐᒧᑦ. ᐊᐱᕆᓚᐅᕋᓗᐊᕐᒥᔪᖓ ᑕᒪᑐᒥᖓ ᐊᒥᓲᓂᕆᔭᖓ  

ᓄᖅᑲᑐᐃᓐᓇᖃᑦᑕᖅᑐᐃᑦ ᐃᓕᓐᓂᐊᖅᑏᑦ ᓄᓇᕗᑦᒥ. ᐃᓱᒪᑲᐃᓐᓇᕋᒪ ᖃᐅᔨᓴᕐᓂᖅᑕᖃᕈᓐᓇᕐᒪᖔᖅ 
ᐃᓕᓐᓂᐊᕐᕕᓐᓂ ᐃᓕᓐᓂᐊᖅᑎᐅᔪᓂᒃ ᐊᒻᒪᓗ ᐊᑦᑎᓂᖅᓴᐃᑦ ᐃᓕᓐᓂᐊᖅᑏᑦ ᓇᓗᓇᐃᖁᓪᓗᒍ ᓱᓕᔪᒥᒃ ᓇᓕᐊᒃ 
ᐃᓕᓐᓂᐊᖅᑏᑦ ᓄᖅᑲᖃᑦᑕᕐᒪᖔᑕ. 
 
ᐊᐱᖅᑯᑎᒋᒃᑲᓂᖅᑕᕋᖃᐃ ᑐᑭᓯᓇᖅᑯᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᒋᔭᖃᑦᑐᖅ ᐃᓕᓐᓂᐊᖅᑐᓕᕆᓂᕐᒥᒃ, ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑐᑭᓯᔪᖓ ᐊᐱᖅᑯᑎᓐᓂᒃ. 
 
ᐱᔪᒪᖏᑕᕋ ᑐᑭᓯᒋᐊᕈᑎᖓ ᖃᐅᑉᐸᓘᓐᓃᑦ ᐱᑦᔪᑎᒋᓪᓗᒍ ᑕᒪᓐᓇ ᐊᑐᖅᑕᐅᓂᐅᒐᔭᖅᑐᑦ ᐊᑯᓂᐊᓘᕋᔭᕐᒪᑦ 
ᑕᑯᓇᒋᐊᖃᕋᔭᕋᑦᑕ ᐊᒥᓱᓂᒃ. ᕿᒥᕐᕈᔭᕆᐊᖃᕋᔭᖅᑐᒍᑦ ᐃᓕᓐᓂᐊᕐᓂᖏᓐᓂᒃ ᐃᓕᓐᓂᐊᖅᑏᑦ ᐊᒻᒪᓗ 
ᐃᓕᓐᓂᐊᖅᑏᑦ ᑭᖑᕙᖅᓯᒪᔪᑦ ᕿᒪᑦᑕᐅᓯᒪᔪᐃᑦ ᐊᒻᒪᓗ ᓄᑲᑦᑎᐅᓂᖅᓴᐃᑦ. 
 
ᓄᑲᑦᑎᐅᓂᖅᓴᐃᑦ ᐃᓕᓐᓂᐊᖅᑎᑦ ᐊᑲᐅᖏᓕᐅᕈᑎᖃᑉᐸᑕ, ᐊᖏᔪᑦᑎᐅᔪᑦ ᐃᓕᓐᓂᐊᖅᑏᑦ ᓄᖅᑲᑐᐃᓐᓇᖅᓯᒪᔪᑦ 
ᐊᑦᑐᐃᓐᖃᔾᔮᖏᒻᒪᑕ ᓄᑲᑦᑎᓐᓂᒃ ᐃᓕᓐᓂᐊᖅᑎᓂ. ᖃᐅᔨᒪᔪᐃᓐᓇᐅᔪᒍᑦ ᓄᑲᑦᑎᐅᔪᑦ ᐃᓕᓐᓂᐊᖅᑏᑦ 
ᓄᖅᑲᑐᐃᓐᓇᖃᑦᑕᖏᒻᒪᑕ. ᐊᖏᔪᑦᑏᑕᐃᒪ ᐃᓕᓐᓂᐊᖅᑏᑦ ᓄᖅᑲᑐᐃᓐᓇᖃᑦᑕᖅᑐᐃᑦ ᐃᓕᓐᓂᐊᕐᕕᒻᒥᑦ. 
 
ᑕᐃᒃᑯᐊ ᑕᐃᒪ ᐃᓱᒪᒋᔭᕆᐊᖃᑦᑐᑦ ᖃᐅᔨᓴᕐᓂᖃᕆᐊᖃᓐᓂᐊᕈᑦᑕ ᐊᒥᓲᓂᖏᓐᓂᑦ ᓄᖅᑲᖅᓯᒪᔪᑦ. ᐅᖃᖅᑏ, 
ᐱᖃᕆᐊᖃᑦᑐᒍᑦ ᐱᓕᕆᐊᕆᔪᒪᓂᐊᖅᑕᑎᓐᓂᑦ ᐊᒻᒪᓗ ᑐᑭᒧᐊᒍᑎᒋᓂᐊᖅᑕᑎᓐᓂᑦ. ᖃᐅᔨᒪᔪᖓ ᐃᓕᓐᓂᐊᖅᑏᑦ 
ᓄᖅᑲᖅᓯᒪᔪᑦ ᐱᑦᔪᑎᒥᓂᑦ ᑐᓂᓯᓯᒪᔪᑦ ᐃᓕᓴᐃᔨᒥᓄᑦ. 
 
ᑕᒪᓐᓇ ᐊᑐᖅᑕᐅᕙᑦᑐᖅ ᓱᒃᑲᐃᑦᑐᒻᒪᕆᒃ ᐊᒻᒪᓗ ᑕᒪᔾᔭ ᓇᓗᓇᐃᕋᓱᐊᖅᑕᕋ ᑲᑎᒪᔨᐅᔪᒧᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒃᑲᕐᕆᐊᓗᒃ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᐊᒃᓱᐊᓗᑦ ᑭᐅᑦᑎᐊᕋᕕᑦ. 
 
ᑕᒪᓐᓇ ᐊᑐᖅᑕᐅᓂᐅᕙᑦᑐᖅ ᐊᑯᓂᐅᓂᐊᕋᓗᐊᖅᑎᓪᓗᒍ ᐊᒻᒪᓗ ᓱᒃᑲᐃᒃᑲᓗᐊᖅᑎᓪᓗᒍ, ᐱᑕᖃᕆᐊᖃᑦᑐᖃᒻᒪᑦ 
ᒫᓐᓇ. ᓴᖅᑭᕆᐊᓕᒃ ᐱᑦᔪᑎᒋᓪᓗᒍ ᐊᒥᓲᓂᖏᑦ ᐃᓕᓐᓂᐊᖅᑏᑦ ᓄᖅᑲᖃᑦᑕᖅᑐᐃᑦ ᐃᓕᓐᓂᐊᕐᕕᒻᒥᑦ. 
 
ᐅᖃᐅᔾᔨᒐᓱᖏᑦᑐᖓ ᐃᓕᓐᓂᑦ ᓯᕗᓪᓕᐅᔾᔭᐅᖁᓪᓗᒍ, ᑭᓯᐊᓂ ᑲᒪᒋᒋᐊᖅᑕᐅᖁᔭᕋ ᐸᕐᓇᓯᒪᔭᕆᐊᖃᕋᑦᑕ 
ᐃᑲᔪᕐᓂᐊᕈᑦᑕ ᐊᒻᒪᓗ ᓄᐃᑎᕆᓗᑕ ᐊᒻᒪᓗ ᐃᓕᓐᓂᐊᕐᕕᒻᒦᑎᓐᓂᐊᕈᑦᑎᒍ ᐃᓕᓐᓂᐊᖅᑏᑦ. ᖁᕕᐊᑦᑐᖓᓕ 
ᒥᓂᔅᑕ ᑐᑭᓯᒻᒪᑦ ᐊᐱᖅᑯᑎᓐᓂᑦ. 
 
ᑕᐃᒪᓗ ᐱᓕᕆᐊᖑᓂᖓ ᐊᑯᓂᐅᓂᐊᕆᓪᓗᓂ, ᐃᓱᒪᑲᐃᓐᓇᖅᑯᖓ ᒥᓂᔅᑕᖑᔪᖅ ᐊᖏᖅᓯᒪᒻᒪᖔᖅ ᑲᒪᔪᒪᓪᓗᓂ 
ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᕿᓚᕝᕙᖅ. 
 
ᒥᓂᔅᑕ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑐᑭᓯᔪᖓ ᐊᐱᖅᑯᑎᓐᓂᒃ. 

ᖃᐅᔨᒪᓇᖅᑐᖅ ᐋᖅᑭᒋᐊᖃᓐᓂᐊᕐᕋᑦᑎᒍ ᑭᓱᒥᑦ ᕿᒥᕐᕈᓂᖃᓐᓂᐊᕐᒪᖔᑦᑕ, ᒪᑯᐊᓗ ᐱᖃᓯᐅᑎᓗᒋᑦ ᐊᒥᓲᐃᑦ 
ᓄᖅᑲᓐᓂᑯᐃᑦ ᐃᓕᓐᓂᐊᕐᕕᒻᒥᑦ. ᐊᒻᒪᑕᐅᖅ, ᖃᐅᔨᓴᕐᓂᖅ ᓄᐊᑦᑎᓂᐅᓂᐊᖅᑐᓂ ᐊᒻᒪᓗ ᐋᖅᑭᒋᐊᖅᓯᓗᓂ 
ᐊᒥᓲᓂᖏᓐᓂᑦ ᓄᖅᑲᐃᓐᓇᖅᓯᒪᔪᐃᑦ ᐃᓕᓐᓂᐊᖅᑏᑦ ᐊᒻᒪᓗ ᐱᑦᔪᑎᒋᔭᖏᓐᓂᑦ ᓄᖅᑲᖅᑐᑎᒃ ᐃᓕᓐᓂᐊᕐᕕᒻᒥᑦ. 
 
ᐅᖃᖃᑎᖃᓐᓂᐊᖅᑯᖓ ᐃᖅᑲᓇᐃᔭᖅᑎᖁᑎᓐᓂᑦ ᐊᒻᒪᓗ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ 
ᑕᒪᑐᒥᖓ ᖃᓄᖅ ᐊᑲᐅᓂᖅᐹᖑᒻᒪᖔᖅ ᑲᒪᒋᒋᐊᕐᓂᐊᕐᓗᒍ ᑖᒃᑯᐊ ᒪᓕᒐᓕᐅᖅᑎᐅᔪᑦ ᐃᓚᐅᒍᓐᓇᕐᓂᐊᕐᒪᑕ 
ᐊᒻᒪᓗ ᓇᓗᖏᓚᖓ ᐃᓚᐅᒍᒪᔪᐃᑦ ᑕᒪᑐᒥᖓ ᐱᓕᕆᐊᖃᑦᑎᓪᓗᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑎᒪᔨᐅᔪᖅ ᖃᒪᓂᖅᑐᐊᒧᑦ, ᒪᒃᓖᓐ. 
 
ᐊᐱᖅᑯᑦ 377–1(6): ᖃᐅᔨᓴᑲᐅᑎᒋᔭᕆᐊᖃᕐᓂᖅ ᓄᑕᖅᑲᒥᒃ ᐃᓅᔪᓐᓃᖅᑐᖃᖅᑎᓪᓗᒍ 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏᑦ, ᐊᐱᖅᑯᑎᒋᔭᕋ ᐅᓪᓗᒥ ᑐᕌᖓᔪᖅ ᒥᓂᔅᑕᖓᓄᑦ ᐋᓐᓂᐊᖅᑐᓕᕆᔨᒃᑯᑦ 
ᐊᒻᒪᓗ ᐃᓄᓕᕆᔨᒃᑯᑦ. 
 
ᐊᔪᓐᓇᒐᓚᒃᑐᖅ ᐊᐱᖅᑯᑎᒋᔭᕋ ᐅᕙᓐᓄᑦ, ᑭᓯᐊᓂ ᐊᐱᕆᔭᕆᐊᖃᕋᒪ. ᐅᖃᖅᑏ, ᑭᒡᒐᑐᖅᑎᐅᖃᑦᑕᖅᑐᓂ ᐃᓄᓐᓄᑦ 
ᓄᓇᕗᑦᒥ ᐊᒻᒪᓗ ᐱᒻᒪᕆᐅᔪᓂᑦ ᐅᖃᐅᓯᖃᑦᑐᖃᖃᑦᑕᑎᓪᓗᒍ ᓄᓇᒋᔭᑦᑎᓐᓂ, ᐋᓐᓂᐊᓂᓕᕆᓂᕐᒥ, ᐊᒻᒪᓗ 
ᖃᐅᔨᒪᒐᓂ ᖃᖓᒃᑯᑦ ᐊᐱᕆᔪᓐᓇᕆᐊᖅᓴᖅ ᐃᓛᓐᓂᒃᑯᑦ ᐱᑦᔪᑎᒋᓪᓗᒍ ᐃᓛᓐᓂᒃᑯᑦ ᐃᓱᒫᓗᓇᕈᔪᑦᑐᒥᒃ 
ᐊᐅᓚᑕᐅᔭᕆᐊᖃᖅᑎᓪᓗᒍ. 
 
ᖃᐅᔨᒪᑦᓱᑕᓗ, ᑕᒪᖅᒥ ᓄᓇᕗᒥ, ᓈᓴᖅᓯᒪᓂᕆᔭᕗ, ᐃᒪᐃᑐᖃᕋᐃᒻᒪ ᐱᐅᓈᕐᓯᒪᖏᑦᑐᓂ ᓈᓴᐃᓂᕐᓄ, 
ᐱᑕᖃᓚᕿᕙᑦᓱᑕ ᐳᖅᑐᓛᓂ ᖃᓄᐃᑦᑑᓂᐊᔪᓂ. ᐱᐅᓂᕆᔭᖓᓕ, ᐃᒪᐃᑐᖃᔾᔭᖏᓇᑦᑕ ᐱᐅᓈᖅᓯᒪᔪᓂ 
ᓈᓴᐃᓂᕐᓂ. ᐊᐱᖁᑎᒐᓕ ᒥᓂᔅᑕᒧᑦ. ᐃᒪᐃᑦᑐᖃᕋᐃᒻᒪ ᓱᕈᓯᖅᒥ ᓅᑐᖃᕐᒪ ᓄᓇᓕᖕᒥ, ᐱᑕᖃᕐᐸᑦᑑᒐᓗᐊᖅ 
ᕿᓚᒥᐅᔪᒥ ᖃᐅᔨᓴᕐᓂᒥ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᐋᓐᓂᐊᖃᓐᓇᖏᑦᑐᓕᕆᔨᑯᓄ ᐊᒻᒪ ᐃᓄᓕᕆᔨᑯᓐᓄ ᓄᓇᕗᒥ, ᒥᓂᔅᑕ 
ᐱᑰ. 
 
ᒥᓂᔅᑕ ᐃᐋ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓯᕗᓪᓕᖅᐹᒥ, ᖁᔭᒋᕙᕋ ᐊᐱᖁᑎᐊᓄ ᑲᑎᒪᔨᐅᑉ. ᓱᓕᔪᖅ, 
ᐃᓚᖓᓐᓂ ᐱᔭᕆᐊᑐᔪᓂ ᐃᓱᒫᓘᑎᓂ ᐅᖃᖃᑎᒌᒍᑎᖃᕆᐊᖃᕐᐸᒻᒪᑕ. ᐅᖃᐅᑎᔪᓐᓇᕐᑕᒋ ᐊᑎᐊᓂ 
ᐋᓐᓂᐊᖃᓐᓇᖏᑦᑐᓕᕆᔨᑯ ᐊᒻᒪ ᐃᓄᓕᕆᔨᑯ, ᐋᖃᓘᓇ ᑕᐃᒪᐃᑑᓂᖃᕐᐸᑦᓱᑎ ᐊᒥᓱᐊᕐᑎᑲᓪᓚ. ᑐᓴᖃᐅᑦᓱᒍᓗ 
ᐃᒪᐃᒻᒪ ᑲᑎᒪᔨ ᐊᐱᖁᑎᖃᖃᐅᑦᓱᓂ ᑖᑦᓱᒧᖓ ᐊᐱᖁᑎᒧ ᐅᓪᓗᒥ, ᐊᐱᖁᑎᓯᒪᑲᓂᕐᓱᓂᐅᓪᓗ ᓯᕗᖓᒍᑦ. 
ᐃᒻᒪᖃᖃᐄ ᖃᓄᐃᑑᓯᒪᓂᕆᔭᖓᓄ ᐱᒋᐊᖓᕐᓂᖓᓂ, ᐊᓯᔾᔨᖅᓗᒍ ᑕᐃᒪᐃᑑᓂᕆᔭᖓᓄ. 
 
ᐅᖃᖅᑎ, ᖃᓄᐃᑑᓯᒪᓂᕆᔭᖏᓄ ᖃᓄᐃᑦᓯᒪᓂᕆᔭᖏᓐᓪᓗ ᐃᓅᔪᓐᓃᑲᓪᓚᑦᑐᒥᓂᕐᒧ ᐱᐊᕋᖅᓱ ᐅᕝᕙᓗ ᓱᕈᓯᖅᒧ. 
ᐅᖃᖅᑎ, ᖃᓄᐃᓯᒪᓂᐅᔪᐃᑦ ᐊᔾᔨᒌᐸᖏᑦᑐᐃᑦ ᑕᒪᐃᓄ ᓇᓪᓕᐊᓂᑦ. ᐆᑦᑑᑎᒋᓗᒍ, ᐃᒻᒪᖃ ᐱᑕᖃᕐᑐᒥᓂᐅᑉᐸ 
ᐊᐃᑦᑐᓗᐃᓂᕐᒥ ᑯᔭᓐᓂᒃᑯᑦ, ᓂᕆᐅᓇᐃᓈᖅᑐᒥ ᐃᓅᔪᓐᓃᑲᓪᓚᑦᑐ ᐱᐊᕋᖅ, ᐊᐃᑦᑐᓗᐃᓂᕐᒥ ᖁᔭᓐᓂᒃᑯᑦ. 
ᐃᒪᐃᑦᑎᓪᓗᒍ ᓱᕈᓯᖅ, ᐃᓅᕋᑖᖅᓘᓐᓃᑦ ᓇᓪᓕᐊᓄ ᐱᔾᔪᑎᒋᔭᖓᓄ ᐃᓱᓕᕕᖃᕐᐸᑦᓱᑎ ᖃᓄᐃᑑᓯᒪᓂᕆᔭᖓᓄ 
ᐅᕝᕙᓗ ᖃᓄᐃᑦᓯᒪᓂᕆᔭᖓᓄ. 

ᑕᒪᒃᑯᐊ ᖃᐅᔨᓴᖅᑕᐅᓂᖃᕐᐸᑦᑐᐃᑦ ᖃᓄᐃᑦᓯᒪᓂᕆᔭᖓᓄ ᖃᐅᔨᔭᐅᓇᓂᐊᕐᓱᑎ. ᖃᐅᔨᓴᕐᓂᐅᔪᖅ 
ᐃᓚᒋᓕᐅᑎᓯᒪᔪᖅ, ᐆᑦᑑᑎᒋᓗᒍ, ᐅᖃᖅᑏᑦ, ᑐᖃᖓᔪᒥ ᖃᐅᔨᓴᕐᓂ. ᓱᓕᒃᑲᓐᓂᖅ ᖃᓄᐃᑦᓯᒪᓂᕆᔮᑎᒍ 
ᐊᑑᑎᓂᖃᕐᑎᑕᐅᓪᓗᑎ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐊᒥᓲᑦᓱᑕ ᐅᕙᒍ ᓘᑦᑖᖑᓇᑕ ᓄᓇᓕᑎᖕᓂ, ᐅᕝᕙᓗ 
ᐋᓐᓂᐊᓯᐅᖅᑎᐅᓂᖃᕐᓇᑕ ᖃᐅᔨᒪᓕᑕᐅᓇᑕᓗ. ᑭᓇᐅᒍᓂ ᑕᖄᓂ, ᑐᑭᓯᓯᒪᖏᑦᓱᑕᓗ ᖃᓄᐃᓕᖓᓂᕆᔭᖏᓄ 
ᐋᓐᓂᐊᖃᓐᓇᖏᑦᑐᓕᕆᓂᐅᑉ ᐅᖃᐅᓯᖃᕐᕕᖏᓐᓄ. ᑐᑭᓯᒪᖏᑦᑐᒍ ᓱᒻᒪᐅᓂᖏᓐᓄ ᐃᓄᐃ ᑐᖁᕙᓐᓂᖏᓄ 
ᒪᒃᑯᑦᑑᓗᐊᕐᓱᑎ. ᑕᒪᓐᓇᓗ ᐱᔾᔪᑎᖃᕐᑐᑦᓴᐅᕗ ᖃᓄᐃᑑᓯᒪᓂᕆᔭᖓᓄ ᐱᔾᔪᑎᐋᓄ. 
 
ᐅᖃᕆᐊᖃᐅᑦᓱᓂᓗ ᐃᒪᐃᒻᒪ ᐱᑕᖃᕈᓐᓇᕆᐊᖓᓂ ᑲᖐᓇᕈᑎᖓᓄ ᐱᔾᔪᑎᖏᓄ, ᑭᓯᒥ ᐊᒥᓲᑦᓱᑕ 
ᑐᑭᓯᒪᖏᓇᑦᑕ ᓱᒻᒪᐅᓂᐊᓄ ᒪᒃᑯᑦᑐᐃᑦ ᑐᖁᕙᒋᐊᖏᓐᓄ ᕿᓚᒥᕈᓗ. ᐃᓚᖓᓐᓂ ᐱᓕᑕᐅᕙᑦᑐᒍ 
ᑐᑭᓯᒋᐊᕈᑎᖏᓄ ᐃᒪᐃᑦᓱᓂᓗ ᑐᑭᓯᕙᓇᑕ, ᐅᕙᖓᓖ, ᐃᓚᒋᔭᐅᑦᓱᖓ, ᐃᓚᒋᔭᐅᒐᒪ ᑕᒪᒃᑯᓇᖓ ᐃᓄᖕᓂ. 
 
ᐱᑕᖃᕐᓱᓂᓗ ᐅᖃᐅᓯᖅᑕᕆᔭᐅᕙᑦᑐᖅᓗ, ᐃᓛ ᐃᓅᓯᐅᒻᒪ, ᐊᑑᑎᕙᑦᓱᑎᒍᓪᓗ, ᐊᒻᒪ ᑕᒪᓐᓇᓗ 
ᑕᐃᒪᐃᑦᑑᓂᖃᕐᓯᒪᓪᓗᓂ. ᐃᓚᖓᓐᓂᓪᓗ ᐃᓚᖏ ᓴᐳᑎᓴᐅᒍᓐᓇᕐᓯᕙᑦᓱᑎ. ᓇᓗᒋᖏᑦᓯᐊᕐᓱᒍᓗ. 
ᐃᒪᐃᑑᓕᕋᐃᒐᑦᑕ ᐊᐱᕆᔭᕆᐊᖃᓕᕋᐃᒐᑦᑕ, ᐱᔾᔪᑎᕗᓪᓗ ᖃᓄᐃᑦᓯᒪᓂᐊᓄ ᑐᑭᓯᒪᓂᕆᔭᕗᑦ, ᐅᖃᐅᓯᕆᑦᓱᖓᓗ 
ᐃᒻᒥᓂ ᐊᒻᒪ ᐃᓄᖕᓄ ᓄᓇᓕᐅᔪᓂ, ᐃᒻᒪᖃ ᖃᓄᐃᒋᔭᐅᖏᒃᑯᓂ ᖃᓄᐃᒋᔭᐅᓂᕈᓂᓗ, ᓱᒻᒪᐅᐊᓄ ᑖᓐᓇ ᐃᓄ 
ᑐᖁᒋᐊᖓᓄ? ᒥᓂᔅᑕᕆᐊᕈᓐᓇᖁᖔ ᐊᐱᕆᔭᖅᑐᓪᓗᒍ ᐃᒪᐃᓂᐊᖁᓪᓗᒍ ᖃᐅᔨᓴᕐᓂᖃᖅᓗᑎ ᐃᒻᒪᖃ ᐃᓚᖓ 
ᒪᒃᑯᑐᖁᑎᒋᔭᑎᖕᓂ ᓄᓇᓕᒋᔭᕐᑎᖕᓂ ᐃᓅᔪᓐᓃᓂᖃᑦ? ᐱᓕᑦᓯᒍᓐᓇᕋᔭᖄ ᑭᐅᔾᔪᑎᒧ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᒥᓂᔅᑕ ᐱᑰ. 
 
ᒥᓂᔅᑕ ᐃᐋ ᐱᑰ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐱᔭᕆᐊᑐᔪᒋᐊᓪᓚ ᐊᐱᖁᑎᐅᔪᖅ ᑭᐅᒋᐊᒧ ᐱᔾᔪᑎᖓᓗ 
ᖃᓄᐃᓕᓯᒪᓂᕆᔭᖏᓐᓄ ᐃᓚᖃᐅᖅᒪᓪᓗ ᑲᑎᒪᔨᐅᑉ ᓴᕿᑖᓄᑦ. ᐆᑦᑑᑎᒋᓗᒍ, ᐅᖃᖅᑏ, ᐃᒻᒪᖃ ᐃᓄ 
ᑐᖁᑲᓪᓚᑦᑐᒥᓂᐅᒍᓂ ᕿᓚᒥᑲᓪᓚ, ᐱᑕᖃᖅᓱᓂᓗ ᖃᐅᔨᓴᖅᑕᐅᓂᖃᕐᐸᑦᓱᑎ ᐊᑑᑎᔭᐅᕙᑦᓱᓂᓗ 
ᖃᓄᐃᒋᐊᖃᓂᐅᔪᓄ, ᐆᑦᑑᑎᒋᓗᒍ, ᐃᒪᐃᒻᒪᓪᓗ ᐃᓄ ᖃᓄᐃᖏᔾᔪᑎᖃᕐᓱᑎᓗ ᑎᒥᒥᑎᒍ, ᐃᒪᐃᒻᒪᓪᓗ ᓱᕈᓯᖅᓗ 
ᐃᒪᐃᑕᖃᑦᑕᖅᑐᒥᓂᐅᒍᓂ ᑎᒥᖓᑎᒍ ᐱᓕᖅᓗᑦᑕᐅᖃᑦᑕᓐᓂᕈᓂ, ᐆᑦᑑᑎᒋᓗᒍ. 
 
ᑕᐃᒪᐃᒧ ᐱᑕᖃᕆᐊᖃᖅᑐ ᖃᐅᔨᓴᖅᑕᐅᓂᖃᕐᐸᓪᓗᑎ ᑎᒥᒋᔭᖓᓂ. ᑐᖔᒍᓪᓗ ᑕᒪᓐᓇ ᐊᑑᑎᓚᐅᕐᑎᓗᒍ, ᑐᖔᒍ 
ᖃᐅᔨᓴᖅᑕᐅᓂᖃᕐᑎᓪᓗᒍ, ᐃᓗᓕᖃᑐᐃᓐᓇᕆᐊᖃᕐᑐ ᐃᒪᐃᒍᓐᓇᕐᓱᑎ ᐃᒻᒪᖃ ᐱᔮᕆᔭᐅᓂᖅᒥ. ᐃᒻᒪᖃᓗ 
ᓱᓕᒋᐊᑲᓐᓂᖅ ᖃᐅᔨᓴᕐᓂᖃᕐᓗᑎ ᖃᐅᔨᓴᕆᐊᑲᓂᕆᐊᖃᕐᓱᑎᓪᓗ, ᐃᒪᐃᑐᖃᖅᓗᓂ ᐃᓚᒋᓕᐅᑎᔪᖅ ᑐᖁᖓᔪᒥ 
ᖃᐅᔨᓴᕐᓂᐅᔪᒥ. 
 
ᐃᓕᖓᓂᖃᓗᐊᖅᑐ ᑭᖒᒪᔭᖓᑕ ᑲᑎᒪᔨᐅᑉ ᐅᕙᖕᓄᖓᑎᑦᓱᓂᐅ ᖃᐅᔨᓴᕐᓂᖃᖅᓗᓂ ᑐᖁᔪᖃᓂᖃ 
ᖃᓄᐃᑦᓯᒪᓂᕆᔭᖏᓄᓪᓗ ᑐᖁᓂᐅᔫᑉ. ᐆᑦᑑᑎᒋᓗᒍ, ᐅᖃᖅᑏ, ᐅᕙᓐᓅᖓᖏᒻᒪᑕ ᒥᓂᔅᑕᐅᓗᖓ ᖃᐅᔨᒪᒋᐊᒧ 
ᐋᓐᓂᐊᖃᓐᓇᖏᑦᑐᓕᕆᓂᕐᓄ ᐃᓱᒫᓘᑎᓂ, ᐅᕝᕙᓗ ᑲᑎᒪᔨᐅᓗᖓ ᖃᐅᔨᒪᔭᐃᓐᓇᕆᕙᓐᓇᒋ 
ᐋᓐᓂᐊᖃᓐᓇᖏᑦᑐᓕᕆᓂᕐᓄ ᐃᓱᒫᓘᑎᓂ ᖃᐅᔨᒪᔭᐃᓐᓇᕆᕙᓐᓇᒋᓪᓗ. 
 
ᐱᔭᕆᐊᑐᔪᒋᐊᓪᓚ ᑐᑭᓯᒪᐅᖃᑎᒌᓐᓇᓱᐊᕐᓱᓂ ᑲᖑᓇᖅᑐᓕᕆᓂᕐᓄ ᑐᑭᓯᒍᑎᖏᓄ ᖃᓄᐃᑦᓯᒪᓂᐅᔪᒥ 
ᑕᐃᒪᐃᑦᑐᖃᕐᑎᓪᓗᒍ. ᐆᑦᑑᑎᒋᓗᒍ, ᐅᖃᖅᑏ, ᑐᖁᔪᖃᕐᒪ, ᐱᐊᕋᖅᓗ ᑐᖁᑲᓪᓚᓂᖃ ᓂᕆᐅᓇᖏᑦᓱᓂ, 
ᐃᒪᐃᑑᓇᔭᕐᒪ ᖃᓄᐃᑑᓂᕆᔭᖓᓄ ᐋᓐᓂᐊᓯᐅᖅᑕᐅᓯᒪᓂᐊᓄ ᑕᐃᒍᖅᑕᐅᓂᖃᕐᓗᓂ ᓂᕆᐅᓇᖏᑦᓱᓂ ᐱᐊᕋᖅ 
ᑐᖁᑲᓪᓚᑦᑐ, ᐃᒪᐃᓱᑎᓪᓗ ᐊᔾᔨᒌᖏᑦᑐᓂ ᐃᓗᓕᖃᕈᓂ ᑲᑎᖅᓱᕐᑕᐅᑦᓱᑎ ᐱᔾᔪᑎᒋᓇᔭᕐᑕᖓᓄ ᑐᖁᓂᐊᑕ. 

ᑭᓯᒥᓕ ᐅᖃᖅᑏ, ᐃᓗᖏᓐᓂ ᑕᒪᐃᓂ ᖃᓄᐃᑦᓯᒪᓂᐅᔪᓂ, ᖃᐅᔨᓴᖅᑕᐅᓂᖃᕐᓱᑎ ᖃᓄᐃᓕᒍᑎᒋᓯᒪᔭᖏᓄᓪᓗ 
ᖃᐅᔨᓴᖅᑕᐅᓂᕆᓯᒪᔭᖏᑦᑕ, ᐱᑕᖃᕋᔭᕐᑐᑦᓴᐅᒋᕗ ᖃᓄᐃᒋᐊᕈᑎᓴᒋᐊᑲᓂᕐᓄ. ᐊᑑᑎᓇᔭᕐᑐᓴᐅᒋᐊᖃᕋᔭᕆᕗ 
ᐸᓯᔭᑦᓴᑕᖃᓂᐊᖏᒃᑲᓗᐊᕐᒪᖔᑕ. ᐅᕝᕙᓗᑭᐊᖅ, ᐅᖃᖅᑏ, ᐃᓚᖓᓐᓂ ᖃᓄᐃᑑᓂᐅᔪᓂ ᐃᒪᐃᒋᐊᖃᕋᔭᕐᓱᑎ 
ᑕᒪᐃᓂ ᑐᖁᖓᔪᒥ ᖃᐅᔨᓴᕐᓂᖃᕐᓗᑎ. 
 
ᑭᓯᒥ ᑕᒪᓐᓇ ᐱᓕᕆᔭᐅᓂᖃᕐᐸᑦᑐ ᖃᐅᔨᒪᓕᑕᕐᓄ ᑲᑎᒪᔩᓪᓗ ᐅᔾᔨᖅᓱᕐᓱᑎ, ᒐᕙᒪᓕᕆᔨᐅᔪᖓ, 
ᐋᓐᓂᐊᖃᓐᓇᖏᑦᑐᓕᕆᓂᕐᓄ ᖃᐅᔨᒪᓕᑕᐅᖏᑦᑐᖓ, ᑕᐃᒪᐃᓕᖃᐅᑦᓱᓂᓗ ᑲᑎᒪᔩᑦ. ᑭᓇᓗ ᑐᖁᔪᒥᓂᐅᑉᐸ, 
ᐃᒪᐃᓇᔭᕐᓱᓂᓗ ᖃᐅᔨᓴᕐᓂᖃᕐᓗᑎ ᖃᐅᔨᒪᓕᑕᕐᓄ. 
 
ᐅᖃᖅᑏ, ᓄᖑᐊᓂ ᐅᓪᓘᑉ, ᐃᒻᒪᖃ ᐊᐱᖁᑎᑕᖃᖃ ᑕᒪᑐᒧᖓ ᐃᒻᒪᖃᓗ ᑭᓇ ᖃᐅᔨᒃᑲᕐᑕᐅᓐᓂᖏᒃᑯᓂ 
ᓱᒻᒪᐅᓂᖓᓄ ᑭᓇ ᑐᖁᒋᐊᖓᓄ, ᐅᕝᕙᓗ ᐱᑕᖃᖃ ᑐᑭᓯᓂᖅᓗᑦᑐᖃᓂᖃ ᑕᒪᑐᒧᖓ ᐃᓕᖓᔪᓂ, ᐃᒪᐃᒐᔭᕐᒪ 
ᐅᖃᖅᑏ, ᓴᕿᐅᑎᓪᓗᒍ ᑕᒪᓐᓇ ᑐᑭᓯᒍᑎᖏᓄ ᑲᒪᑎᔨᒧ, ᐅᕝᕙᓗ ᑭᒡᒐᑐᖅᑕᕆᔭᖏᓄ ᐅᕝᕙᓗ ᐅᕙᓐᓄ 
ᑐᕋᐃᓐᓇᕐᑐᒥ ᒥᓂᔅᑕᐅᓂᕋ ᐋᓐᓂᐊᖃᓐᓇᖏᑦᑐᓕᕆᓂᕐᓄ, ᐃᒪᐃᓇᔭᕋᑦᑎᒍ ᖃᐅᔨᒪᒋᐊᕈᓐᓇᓂᐊᕐᓱᒋ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ, ᒥᓂᔅᑕ ᐱᑰ. ᑲᑎᒪᐅᑎᑦᓴ 6. ᐅᖃᒃᑯ ᐊᐱᖁᑏᑦ. ᑲᔪᓯᒋᐊᖅᓗᑕ ᑲᑎᒪᐅᑎᑦᓴ 
7ᒧ. ᑎᑎᕋᖅᓯᒪᔪᐃᑦ ᐊᐱᖁᑏᑦ. ᑲᑎᒪᐅᑎᑦᓴ 8. ᐅᑎᖅᑐᐃᑦ ᑎᑎᕋᖅᓯᒪᔪᓄ ᐊᐱᖁᑎᑦᓴᓄ. ᑲᑎᒪᐅᑎᑦᓴ 9. 
ᐃᓕᖓᓂᖃᕐᑐᐃ ᒪᑐᐃᖅᓯᓂᐅᔪᒧ. ᑲᑎᒪᐅᑎᑦᓴ 10. ᐊᑎᓕᐅᖅᓯᒪᔪᑦ ᑐᑦᓯᕋᐅᑏᑦ. ᑲᑎᒪᐅᑎᑦᓴ 11. 
ᐅᓂᒃᑳᕆᔭᖏ ᑲᑎᒪᔨᖑᑲᐃᓐᓇᖅᑐᐃᑦ ᑲᑎᒪᔨᖑᑲᐃᓐᓇᑐᓪᓗ. ᑲᑎᒪᐅᑎᑦᓴ 12. ᐅᓂᒃᑳᖏᑦ ᑲᑎᒪᔩᑦ ᐅᑯᓄᖓ 
ᖃᐅᔨᓴᕐᓂᖅ ᒪᓕᒐᕐᓄ. ᑲᑎᒪᐅᑎᑦᓴ 13. ᓴᕿᑕᐅᓂᖏ ᑎᑎᕋᖅᓯᒪᔪᐃᑦ. ᑲᑎᒪᐅᑎᑦᓴ 14. ᓴᕿᑕᐅᓂᖏ ᒨᓴᖕ. 
ᑲᑎᒪᐅᑎᑦᓴ 15. ᓴᕿᑕᐅᓂᖏ ᒨᓴᖕ ᓯᕗᓪᓕᖅᐹᒥᓗ ᐅᖃᓕᒫᖅᑕᐅᓂᖃᓂᖏᓄ ᒪᓕᒐᐃᑦ. 
 
ᒫᓐᓇᐅᔪᕐᓕ, ᐊᑑᑎᑲᐃᓐᓇᕐᓗᑕ ᐊᑯᓐᓂᕈᑕᖅᓗᑕ 45ᒥᓇᔅᒧ ᓂᕆᓐᓇᖃᕐᓗᑕ. 
 
ᐃᕿᓯᒥᐊᖅᑎ. 
 
>>ᑲᑎᒪᓂᖅ ᐊᑯᓐᓂᕈᑕᖅᑐ ᓂᕆᓐᓇᖃᓱᑎ 11:43 ᐅᓪᓛᓴᒃᑯ ᑲᔪᓯᑲᓂᕐᓱᑎ 12:34 ᐅᓪᓗᒃᑯᑦ. 

ᐅᖃᖅᑎ (ᑐᓵᔨᑎᒍ): ᑐᖓᒋᑦᓯ ᐅᑎᕐᓂᓯᖕᓄ. ᐅᑎᖅᑐᐃᑦ ᑲᑎᒪᔾᔪᑎᑦᓴᓄ. ᑲᑎᒪᐅᑎᑦᓴ 16 ᒨᓴᖕ. ᑐᑐ. 
 

ᑲᑎᒪᔾᔪᑎᒃᓴᖅ 16: ᑲᑎᒪᔨᕋᓛᓂᑦ ᐱᒋᐊᖅᑎᑕᐃᑦ 
 

ᑲᑎᒪᔨᕋᓛᑦ ᐱᒋᐊᖅᑎᑕᖓᑦ 017–1(6): ᐲᑕᐅᓂᕆᔭᖓ ᒥᓂᔅᑕ ᓯᕗᓕᖅᑏᑦ ᑲᑎᒪᔨᖏᓂᒃ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐃᒪᐃᒻᒪ ᒪᓕᒐᓕᐅᖅᕕᖕᒥ ᐊᒻᒪ ᓯᕗᓕᖅᑏᑦ ᑲᑎᒪᔨᖏᓄ ᒪᓕᒐᖅ 
ᐱᓕᑦᓯᓯᒪᓪᓗᑎ ᐃᒪᐃᒻᒪ ᑲᑎᒪᔩᑦ ᐅᑯᓄᖓ ᐊᖓᔪᖃᐅᑏᑦ ᑲᒪᑎᔨᖏᓄ ᐊᑑᑎᓗᑎ ᐊᓪᓚᕕᖕᒥ ᒪᓕᒐᓕᐅᖅᕕᖕᒥ. 
 
ᑕᐃᒪᐃᒻᒪ ᐱᒋᐊᖅᑎᑦᑎᕗᖓ, ᐊᐃᑉᐲᑦᓱᓂ ᑲᑎᒪᔨ ᖁᓪᓗᖅᑑᖅᒥ, ᐃᒪᐃᒻᒪ ᒥᓂᔅᑕ ᔮᒃ ᐊᓄᕈᐊᖅ ᐲᖅᑕᐅᓗᓂ 
ᒥᓂᔅᑕᐅᓂᖓᓄ ᐊᖓᔪᖃᐅᑏᑦ ᑲᑎᒪᔨᖏᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᒨᓴᖕᓄ ᑲᔪᓯᒋᐊᕐᑐ ᒨᓴᖕᓄ. ᒨᓴᖕᓄ. ᑲᔪᓯᒋᐊᖏᓂᕐᓂᐅᕕ ᒨᓴᖕᒧ, 
ᐅᖃᐅᓯᑦᓴᖃᕋᒪ ᖃᓄᐃᑑᓂᐊᔪᓄ ᒪᓕᓂᐊᕐᑕᑎᖕᓄ ᐃᒪᐃᓕᖓᑦᓱᑎ. 
 

1) ᑕᒪᖅᒥ ᑲᒪᑎᔩᑦ ᐅᖃᕕᖃᕈᓐᓇᕐᑐᐃᑦ ᒨᓴᖕᒧ ᐊᑕᐅᓯᒃᑯᑦ. ᑲᑎᑦᑐ 20ᒥᓇᔅᒧ ᓇᓪᓕᐊᓄ. 
2) ᑲᔪᓯᑎᑦᓯᔪᖅ ᐊᒻᒪ ᐊᐃᑉᐲᔫᐃᓪᓗ ᐅᖃᕈᓐᓇᕐᓱᑎ ᒨᓴᖕᒧ ᓯᕗᓪᓕᐅᓗᑎ. 
3) ᑲᔪᓯᑎᑦᓯᔪᖅ ᐱᕕᖃᓂᐊᖅᓱᓂ ᑭᖑᓪᓕᐹᒧ ᐅᖃᐅᓯᑦᓴᖏᓄ ᐃᓕᖓᔪᑦ ᒨᓴᖕᒧ. 
 

ᑲᔪᓯᒋᐊᖅᓗᑕ ᒨᓴᖕᓄ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᑖᓐᓇ ᒨᓴᐅᖏᑦᑐ ᓴᕿᐅᑎᔭᕋ ᐅᕝᕙᓗ ᐃᓱᒪᒋᔭᖃᕕᒋᐊᕐᔪᑦᑕᕋ. ᑕᒪᓐᓇᓗ 
ᐊᑑᑎᔪᒪᔾᔭᓇᒍ ᐊᖁᓵᕈᑎᓗᒍ. ᑭᓯᒥᓕ, ᓱᓕᔪᕆᑦᓱᒍᓗ ᐃᐱᕋᐃᓐᓇᖅᑕᐅᓯᒪᓂᖏᑎᖕᓄ 
ᓇᓪᓕᐊᓄᕆᐊᖃᓂᕆᔭᑎᖕᓄ. 
 
ᓱᓕᔪᕆᑦᓱᒍ ᐃᒪᐃᒻᒪᓪᓗ ᖃᓄᐃᒋᐊᕐᓯᒪᓂᕆᔭᖓᓄ ᑖᑦᓱᒪ ᒥᓂᔅᑕᐅᑉ ᐱᓕᕆᒋᐊᓂᕆᔭᖓᓄ ᑐᕌᖓᔪᓂ 
ᖃᓄᐃᑑᓯᒪᓂᕆᔭᖏᓄ ᐅᑯᓄᖓ ᐊᑐᐊᒐᕆᔭᖓᓄ ᐊᒻᒪ ᐱᓕᕆᔭᖏᓄᓗ ᐃᓱᒪᒋᔭᒃᑲᓂ, ᐅᕙᒍ ᑲᑎᒪᐅᔨᓗᑕ 
ᒪᓕᒐᓕᐅᖅᕕᖕᒧ, ᐱᓕᑦᓯᓯᒪᓪᓗᑕ ᑲᒪᑎᔨᐅᓂᐊᕐᓱᓂ ᐃᓗᐊᓂ ᐊᖓᔪᖃᐅᑏᑦ ᑲᑎᒪᔨᖏᓄ. 
 
ᐃᒪᐃᓕᖓᓯᒪᑦᓱᓂ, ᓄᓇᕗᒥᐅ ᓂᕆᐅᒋᔭᖃᕐᒪᑕ ᒐᕙᒪᖓᓐᓄ ᐱᓕᕆᓂᐊᖅᓱᑎ ᑭᖒᒪᒋᓯᒪᔭᖏᓄ 
ᓄᓇᓕᖕᒥᐅᑕᖏᓄ. ᐃᓄᑐᐃᓐᓇᐃᓪᓗ ᓱᓕᔪᖅᓴᕕᖃᕆᖃᕐᒪᑕ ᑕᒪᒃᑯᓄᖓ ᖃᓄᐃᑦᓯᒪᓂᐅᔪᓄ ᐃᒪᐃᑎᓪᓗᒋ 
ᐃᓱᒪᖅᓴᖅᓯᐅᕈᑎᓄᓪᓗ ᓴᕿᑕᐅᔪᓄ ᓴᕿᑕᐅᓂᑯᓗ ᑲᑎᒪᔨᐅᔪᓄ. 
 
ᕿᒧᑦᓯᐅᑎᓄ ᐊᑭᑦᑐᕋᐅᑎᓂᐅᖏᑦᑐᓄ ᐅᕝᕙᓗ ᐊᑭᑦᑐᕋᕐᓂᓄᖓᖏᑦᓱᑎ, ᑭᓯᒥ ᐱᒻᒪᕆᐅᑦᓱᓂ 
ᖃᐅᔨᓴᕐᓂᖃᕆᐊᓕᖕᓄ ᐃᓱᒫᓘᑎᐅᔪᓂ ᐊᒻᒪ ᖃᓄᐃᒋᐊᕐᓗᑎ ᐃᓱᒪᒋᔭᐅᓯᒪᔪᓄ ᑲᔪᓯᒋᐊᕐᓂᐊᕐᓱᑎ 
ᓯᕗᒧᑦᓯᐊᕐᓗᑎ, ᒪᓕᑦᑐᒋ ᐊᑐᐊᒐᕋᕆᔭᖓᓄ ᐊᒻᒪ ᖃᓄᐃᑑᓯᒪᓂᕆᔭᖏᓐᓄ ᐊᒻᒪᓗ ᐃᑲᔪᖅᓱᑕᐅᓗᑎ 
ᒐᕙᒪᓕᕆᔨᑯᓐᓄ. 
 
ᓄᓇᕗᒥᐅ ᖃᐅᔨᒪᔭᕆᐊᖃᖅᐳᑦ ᓂᕈᐊᖅᓯᒑᖓᑕ ᒪᓕᒐᓕᐅᖅᑎᐅᓪᓗᑕ, ᐱᐅᓛᓂᑦ ᐋᖅᑮᓇᓱᒃᑲᔭᕋᑦᑕ ᓄᓇᕗᒧᑦ 
ᓂᕈᐊᒃᑲᓐᓂᖁᓪᓗᒋᑦ ᑕᐃᒃᑯᐊ ᐅᕙᑦᑎᓃᓐᖔᖅᑐᑦ ᓯᕗᓕᐅᕆᖁᓪᓗᒋᑦ ᓯᕗᓕᖅᑎᐅᔪᑎᒍᑦ.. 

ᑕᒪᓐᓇ ᐱᓕᕆᐊᕆᔭᖃᕐᓂ ᓯᕗᒧᑦᓯᐊᓂᐊᕐᓗᑎ ᑕᒪᐃᓄ ᓄᓇᕗᒥᐅᓄ ᐃᒪᐃᑑᑦᓱᓂ ᐅᕙᒍᑦ, ᑕᒪᖅᒥ ᑲᑎᒪᔩᑦ 
ᑕᕝᕙᓂ ᒪᓕᒐᓕᐅᖅᕕᖕᒥ, ᐅᑯᑎᒎᓇ ᐃᓄᐃᑦ ᓂᕈᐊᖅᑐᒥᓃᑦ ᐅᕙᑎᖕᓂ, ᐱᓕᑦᓯᓯᒪᓪᓗᑎ ᑲᑎᒪᔨᐅᔪᓂ ᐅᑯᓄᐊ 
ᐊᖓᔪᖃᐅᑏᑦ ᑲᑎᒪᔨᖏᓄ. 
 
ᑲᑎᒪᔨᑐᐃᓐᓇᐅᓗᓂ, ᐃᒪᐃᒋᐊᖃᕋᑦᑕᓗ ᐃᒪᐃᒻᒪ ᑲᑎᒪᕕᖕᒧ ᒥᓂᔅᑕᐃᓪᓗ ᐳᖅᑐᓂᕐᓴᓄ ᖃᓄᐃᑑᓂᕆᔭᖏᓄ 
ᐃᓗᐊᓂ ᑭᒡᒐᖅᑐᐃᓂᖏᓄ ᑕᒪᐃᓄ ᓄᓇᕗᐅᒥᓄ. ᑭᒡᒐᑐᖅᑕᐃᓐᓇᕆᖏᑕᖏᓐᓄ, ᐊᐱᕆᔭᐅᔪᖃᕋᒥ 
ᐃᓱᒪᖅᓴᖅᓯᐅᖁᔭᐅᓪᓗᑎ ᑲᑎᒪᔨᓄ ᐅᑯᓇᓂ ᐊᖓᔪᖃᐅᑏᑦ ᑲᑎᒪᔨᖏᓄ.  
 
ᓱᓕᔪᕆᔭᕋᓕ ᑲᑎᒪᔨ ᑲᖏᖠᓂᐅᑉ ᐱᖓᓐᓇᖓᓄ ᐊᑑᑎᓯᐊᖏᓐᓂᑰᒋᐊᖓ. ᐃᒪᐃᓯᒪᓇᓕᓗ ᑲᔪᓯᑎᑦᓯᓯᒪᓇᓂ 
ᑕᐃᒎᑎᓯᒪᓂᕆᔭᖏᓄ ᐅᕙᑎᖕᓄ ᐃᒪᐃᑎᓪᓗᒍ ᐊᐱᕆᓯᑰᑦᓱᓂ ᑲᒪᑎᔨᓂ ᑕᕝᕙᓂ ᒪᓕᒐᓕᐅᖅᕕᖕᒥ ᒫᑦᓯ 5, 
1999ᒥ, ᓂᕈᐊᑕᐅᑦᓱᓂ ᑲᑎᒪᔨᐅᓂᐊᕐᓂᖓᓄ ᑲᑎᒪᕕᖕᒥ. 
 
ᐅᖃᖅᑏ, ᑕᐃᑲᓂ ᐅᓪᓗᖅᒥ, ᐅᖃᖅᓯᒪᑦᓱᓂ, ᐃᒪᐃᓕᒋᐊᑲᓂᕐᓗᖓ, "ᐱᔭᕆᐊᑐᓂᐊᖅᑐ 
ᐱᓕᕆᖃᑎᒌᒋᐊᖃᓂᑎᖕᓄ ᐊᑕᐅᓯᐅᓗᑕ ᐊᒻᒪ ᐱᓕᑦᓯᓗᑕ ᑕᒪᐃᒍᑦ ᐃᑲᔪᕈᑎᑦᓴᓄ ᓯᕗᓕᐅᖅᑎᒧ. 
ᐃᒪᐃᒍᓐᓇᕐᓱᑕᓗ ᓈᓴᑦᓴᖃᑎᒌᒍᓐᓇᖏᓂᖃᕐᓗᑕ ᒫᓐᓇᐅᓂᖓᓂ ᐊᒻᒪ ᓱᓕᒃᑲᓐᓂᖅ, ᑭᓯᒥ ᐱᔭᕆᐊᖃᖏᓇᕐᑐᒍ 
ᑖᓐᓇᐅᓂᑎᖕᓄ ᓱᒻᒪᐅᓂᖓᓄᓗ ᑲᑎᒪᓂᕆᔭᑎᖕᓄ ᑕᕝᕙᓂ. 
 
ᑖᕗᖓᐅᔨᒍᓐᓇᖅᓱᑎ, ᖃᐅᔨᒪᒐᓗᐊᕐᑐᖓ ᐃᓚᖓᓐᓂ ᐊᖏᖃᑎᒌᖏᐸᓂᑎᖕᓄ, ᐊᑑᑎᕙᑦᓴᑕᓗ ᐳᐃᒍᕐᓂᑎᒍ 
ᓱᒻᒪᐅᓂᖓᓄ ᑲᑎᒪᔾᔪᑎᒋᔭᑎᖕᓄ. ᐃᑲᔪᖅᓱᖏᓐᓇᕆᐊᖃᕋᓗᐊᕋᑦᑎᒍ ᓯᕗᓕᐅᖅᑎᕗ, ᐱᔾᔪᑎᖓᓗ ᓯᕗᓕᐅᖅᑎ 
ᐅᕙᑦᑎᖕᓃᓇᐅᖏᑦᑐᖅ ᑭᒡᒐᖅᑐᐃᒻᒪ, ᐃᓄᖏᓐᓂᑦᑕᐅᖅ ᓄᓇᕗᑉ. 
 
ᑲᑎᒪᔩᑦ ᐊᖓᔪᖃᐅᑏᑦ ᑲᑎᒪᔨᖏᓄ, ᐃᒪᐃᓕᖃᐅᑦᓱᖓᓗ ᐅᓪᓗᒥᒋᐊᖅ, ᐃᒪᐃᑑᓪᓗᑎ ᐳᖅᑐᓛᓂ 
ᐱᓕᕆᔭᖃᓂᖏᓄ. ᑲᑎᒪᔨ ᑲᖏᖠᓂᖅ ᐱᖓᓐᓇᖓᓄ ᐅᖃᐅᓯᖃᔪᒻᒥᓚ ᑕᒪᑐᒧᖓ ᓯᑕᒪᑦ ᐊᕐᕌᒍᑦ 
ᐊᓂᒍᖅᓯᒪᓕᕐᑐᐃᑦ ᐃᒪᐃᓕᓚᐅᕐᓯᒪᑦᓱᓂᓗ ᐃᒪᐃᒻᒪ ᑕᒪᑦᑕ ᐱᑕᖃᕋᑦᑕ ᓇᒻᒥᓂᕆᔭᑎᖕᓂ ᑭᒡᒐᑐᖅᑕᑎᖕᓂ, ᑭᓯᒥ 
ᐃᓱᒪᒋᐊᖃᕐᒥᔪᒍ ᓯᕗᓪᓕᐅᑎᖕᓂᐊᕐᓗᒋ ᐃᓄᖏ ᓄᓇᕗᒥ ᐃᓗᐃᑑᑎᓪᓗᒋᑦ. 
 
ᐅᖃᖅᑏ, ᐃᓄᐃᑦ ᐱᑕᖃᕐᒪᑕ ᐊᑯᓃᖅᑐᒥ ᐱᑦᑕᓯᐊᓂᖅᒥ ᑐᓴᐅᒪᓇᖅᓱᓂ ᑲᑐᑎᖃᑎᒌᑦᓯᐊᓂᖏᓄ. 
ᓯᕗᓕᕆᓚᐅᖅᓯᒪᔭᕗᓪᓗ ᐅᔾᔨᖅᓱᐸᓚᐅᕐᒪᑕ ᓄᓇᓕᐅᔪᖅ ᖃᓄᖅ ᑲᔪᓯᓂᖃᑦᓯᐊᓂᐊᕆᐊᖓᓄ, 
ᓴᖏᓕᖅᐸᓪᓕᐊᓗᑎ ᐊᒻᒪ ᐱᔪᓐᓇᕆᐊᕐᓗᑎ, ᐃᒪᐃᒻᒪᓪᓗ ᐃᖕᓇᐃᑦ ᐊᑑᑎᔭᐅᔭᕆᐊᖃᕐᐸᑦᓱᑎ ᐃᓱᒪᖅᓴᕐᓯᐅᕈᑎᓄ 
ᐃᓱᒪᒋᓯᒪᔭᖏᓐᓄ ᑕᒪᐃᓂ. 
 
ᓴᕿᑎᑕᐅᓂᕆᔭᖓ ᒐᕙᒪ ᓄᓇᕗᓄ, ᐱᑕᖃᖅᓱᓂᓗ ᓂᕆᐅᒋᔭᐅᓯᒪᔪᓄ ᐊᑑᑎᓂᖃᕐᑐᓄ ᐊᒻᒪ ᓱᓕᔪᕆᓯᒪᔭᖏᓄ 
ᐃᓄᐃᑦ ᐃᒪᐃᓂᐊᕐᓱᑎ ᓴᕿᑎᑦᓯᓗᑎᓪᓗ ᖃᓄᐃᑑᓂᕆᕙᑕᑎᖕᓄ, ᐃᓱᒪᒋᓯᒪᓂᕆᔭᑎᓄ ᐱᓕᕆᖃᑎᒌᓐᓂᐊᕐᓗᑕ, 
ᐅᑕᕿᓯᐊᖅᓗᑕ ᐊᒻᒪ ᖃᓄᐃᑑᓂᐅᔪᓄ. 
 
ᓱᓕᔪᕆᒐᒃᑯᓕ ᐃᒪᐃᒻᒪ ᓯᕗᒧᑦᑎᓯᓂᐊᕐᓱᑎ ᑲᑎᒪᕕᖕᒥ, ᐃᑲᔪᖅᓱᕐᑕᐅᓗᑎ ᑖᒃᑯᑎᒎᓐᓇ ᒪᓕᒐᓕᐅᖅᕕᑦᑎᒍ 
ᐱᓕᕆᓯᒪᓂᖃᕐᓕᕐᓱᑎ ᓯᑕᒪᓄ ᐊᕐᕌᒍᓄ. ᐃᒪᐃᑑᑦᓱᓂᓗ ᓱᓕᔪᕆᓯᒪᖃᕐᕕᒋᓗᒋ ᑕᒪᒃᑯᐊ ᖃᓄᐃᑦᑑᓯᒪᓂᐅᔪᐃᑦ 
ᐃᒪᐃᒻᒪ ᓯᕗᒧᒍᑎᒋᒋᐊᓂᐊᕐᒪᒋ ᑲᑎᒪᔨᖏᑦᑕ ᐅᑯᓇᓂ ᐊᖓᔪᖃᐅᑏᑦ ᑲᑎᒪᔨᖏᓐᓂ ᐊᒻᒪ 
ᖃᓄᖅᑑᕆᑎᒋᕙᑦᑕᖏᓄ. 
 
ᑕᐃᒪᐃᑦᑐᒥᓪᓕ ᒐᕙᒪᒥ ᓱᓕᔪᕆᔭᒃᑲ ᓄᓇᕗᒥᐅ ᐃᓱᒪᖃᕐᓯᒪᔪᐃᑦ, ᓂᕆᐅᒋᓯᒪᔭᖏᓄ ᐊᒻᒪ ᑭᖒᒪᓯᒪᔭᖏᓄ. 
ᐅᖃᖅᑏ, ᐃᒪᐃᑑᒻᒪ ᑲᑎᒪᕕᖕᒥ ᐱᓕᕆᖃᑎᒌᓐᓂᖃᕐᓗᑎ, ᐱᑦᑕᓯᐊᓂᖃᕐᓗᑎ ᐊᒻᒪ ᑲᖓᓇᑐᓕᕆᓂᖃᕐᓗᑎᓪᓗ. 
 
ᐃᒻᒪᖃᖃᐃ ᑕᒪᖅᒥ ᒥᓂᔅᑕᐃᑦ ᐊᖏᖃᑎᒌᒍᓐᓇᔾᔮᖏᒻᒥᔪᐃᑦ. ᑭᓯᒥ ᑐᖔᒍᑦ ᖃᓄᖅᑑᓂᑰᑎᓪᓗᒋ, ᑕᒪᖅᒥ 
ᒥᓂᔅᑕᐃ ᐃᒪᐃᒋᐊᖃᕐᓱᑎ ᑭᒃᑯᓕᒫᓂ ᐃᑲᔪᖅᓱᕐᑕᐅᓗᑎ. ᐱᑕᖃᕆᐊᖃᕐᒪ ᐱᔪᓐᓇᓯᐊᕐᓗᑎ ᐃᓗᐊᓂ ᑲᑎᒪᕕᐅᑉ 
ᐃᓱᒪᒋᓯᒪᔭᖏᓄ. ᑕᒪᓐᓇᓗ ᐊᔪᖏᓂᕐᒥ ᓴᖀᓂᖃᕐᓱᓂ ᐃᒪᐃᒻᒪ ᒥᓂᔅᑕᐃᓪᓗ ᑕᖄᖓ ᖃᕿᐊᖅᑕᐅᓂᖃᕐᑎᓪᓗᒋ 
ᖃᓄᖅᑑᕈᑎᓄ. 

ᐃᒪᐃᖃᓯᐅᑎᑦᓱᓂᓗ ᐊᑦᑕᓇᕈᑎᖃᕐᓱᓂ ᖃᓄᐃᓂᕆᔭᖏᓄ ᒐᕙᒪᑯ ᐊᒻᒪ ᑖᑦᓱᒧᖓᓗ ᒪᓕᒐᓕᐅᖅᕕᖕᒧ. 
ᐃᒪᐃᑎᓪᓗᒋᓪᓗ ᐃᓄᐃᑦ ᓱᓕᔪᖅᓴᐸᓪᓕᐊᒍᓐᓃᖃᑕ ᒐᕙᒪᑎᖕᓂ, ᖃᓄᐃᑑᓂᕆᔭᖏᓄ ᐱᔭᕆᐊᑐᓇᕋᔭᕐᒪ. 
ᐃᒻᒪᖃᓗ ᑲᖑᓇᖅᑐᓕᕆᓂᕐᓄ ᑲᑎᒪᕕᖕᒥ ᐅᖃᒪᐅᑎᒍᑎᖏᓄ ᐃᒪᐃᑐᕈᕙᑦᓱᑎ ᑭᒃᑯᑐᐃᓐᓇᕐᓄ 
ᐅᖃᒪᐅᑎᒍᑎᐅᓪᓗᓂ, ᑕᒪᓐᓇᓗ ᓴᖀᔪᓐᓇᕐᓱᓂ ᐊᑲᐅᖏᓕᐅᕈᑎᓄ ᐊᒻᒪ ᓇᓗᓕᕆᑎᐅᒍᓐᓇᕐᓱᓂ. 
 
ᓱᓕᔪᕆᔭᒃᑯᓪᓕ ᒪᑐᐃᖓᔪᓂ ᒐᕙᒪᒥ ᑭᓯᒥ ᓱᓕᔪᕆᑦᓱᒍᓗ ᑲᑎᒪᕕᖕᒥ ᐊᖑᓇᖅᑐᓕᕆᓂᕐᓄ ᐊᒻᒪ ᑭᖒᒪᓯᒪᔭᐅᔪᓄ 
ᐃᒪᐃᓂᐊᕐᓗᑎ ᐃᓱᒪᒋᔭᐅᓂᖃᕐᓯᐊᕐᓗᑎ ᑲᔪᓯᑎᓂᐊᕐᓗᒋᓪᓗ. ᓱᓕᔪᕆᔭᕋᓖ ᐱᑕᖃᕆᐊᖓᓄ ᐊᑲᐅᖏᓕᐅᕈᑎᒧ. 
ᑲᑎᒪᕕᖕᒥ ᖃᓄᖅᑑᕈᑎᐅᔪᐃᑦ ᐊᑦᑐᐃᓂᖃᕐᒪᑕ ᐃᓄᐃᑦ ᐃᓅᓯᕆᔭᖏᓐᓄ. 
 
ᐊᑦᑐᐃᓂᖃᕈᓐᓇᕐᑕᒪ ᐱᒻᒪᕆᐅᔪᓂ ᐃᒻᒥᓄ ᐊᒻᒪ ᐱᓕᕆᔭᖏᑦᑕ ᐃᓱᒪᒋᓯᒪᔭᖏᓄ. ᐊᑦᑐᐃᓂᖃᕈᓐᓇᕐᑐᐃᑦ 
ᐱᕙᓪᓕᐊᓂᕆᔭᖏᓄ, ᐱᕈᖅᐸᓪᓕᐊᓂᖓᓄ ᐊᒻᒪ ᑲᔪᓯᓂᕆᕙᓪᓕᐊᔭᖓᓄ ᓄᓇᕗᑉ. ᐃᒪᐃᑑᓪᓗᑎ ᑐᕌᖓᓂᖃᕐᓱᑎ 
ᖃᓄᐃᑑᔪᓂ ᐃᓱᒪᒋᓯᒪᔭᖏᓄ ᓄᓇᕗᒥᐅᑦ ᐃᓗᐃᒃᑲᐅᓈᕐᓯᒪᓗᑎ ᐊᒻᒪ ᐱᔨᑦᓯᕐᓂᐊᓗᒋᑦ. 
 
ᐃᒻᒪᖃᓗ ᑕᒪᒃᑯᓄᖓ ᐱᔾᔪᑎᐅᔪᓄ, ᐃᒪᐃᒻᒪ ᓱᓕᔪᕆᑦᓱᒍ ᐃᒪᐃᓂᑎᖕᓄ ᐅᕙᒍᑦ, ᒪᓕᒐᓕᐅᖅᑏᑦ 
ᒪᓕᒐᓕᐅᖅᕕᖕᒧ ᐱᒋᐊᑲᓂᕕᖃᖏᒋᐊᖏᓄ ᑭᓯᒥ ᐃᑲᔪᖅᓱᓪᓗᑎ ᑖᑦᓱᒧᖓ ᒨᓴᖕᒧ. ᐃᓱᒪᒋᓗᐊᑦᓴᖏᑕᕋᓕ 
ᐊᓐᓈᓗᖕᒥᐅᒋᐊᖓᓄ ᐱᓕᕆᔭᕆᐊᖃᓂᑎᖕᓄ ᐱᓕᕆᐊᕆᓂᐊᕐᓗᒍ ᑕᒪᓐᓇ ᐃᓱᒫᓘᑎ. 
 
ᐅᖃᖅᓯᒪᑦᓱᖓᓕ ᓯᕗᖓᒍᑦ, ᒐᕙᒪᑯ ᐅᖃᐸᒋᐊᓖᑦ ᐊᑕᐅᓯᐅᓗᑎ. ᐃᒪᐃᑑᓪᓗᓕ ᐱᓕᕆᔭᖏ ᑲᑎᒪᔨᑐᐃᓐᓇᐃᑦ 
ᐊᐱᖁᑎᓄ ᐊᒻᒪ ᐊᑑᑎᖃᕐᓗᑎ ᒐᕙᒪᑯ ᖃᓄᐃᓂᕆᔭᖏᓄ, ᐅᖃᖅᑏ, ᑕᒪᓐᓇ ᐃᓱᒫᓘᑎᐅᔪ ᐱᓕᕆᔭᐅᔭᕆᐊᓕ 
ᐃᒪᐃᒻᒪᓪᓗ ᐃᓄᐃᑦ ᐃᓕᖁᓯᖓᑎᒍ, ᑲᔪᓯᒋᐊᕈᓐᓇᕐᑐᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᕼᐊᕕᐅᔭᖅ. 
 
Hᐊᕕᐅᔭᖅ (ᑐᓵᔨᑎᒍ): ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᕆᓂᐊᕐᑕᕋ ᓇᐃᑎᓐᓂᐊᕐᓱᒍ. ᖃᓄᐃᓐᓂᕆᔭᕗ 
ᖁᓱᒐᓗᐊᖅᓱᑕ ᖃᓄᐃᓐᓂᕆᔭᑎᖕᓄᓪᓗ, ᖃᐅᔨᒪᑦᓱᒍ ᒥᓂᔅᑕ, ᐊᑭᕋᖅᑐᔾᔭᖏᑦᑕᕋ ᔮᒃ, ᑭᓯᒥ ᒪᓕᔭᕆᐊᖃᕋᑦᑕ 
ᖃᓄᐃᑑᓂᕆᔭᖏᓄ ᑲᔪᓯᑦᓯᐊᓂᐊᖁᓪᓗᒋ ᐊᐅᓚᓂᖃᑦᓯᐊᖁᓪᓗᒋᓪᓗ. 
 
ᐅᖃᐅᓯᕆᒋᐊᑲᓂᕐᓂᐊᑕᒃᑲ ᑕᒪᑐᒧᖓ ᓱᓕᒃᑲᓐᓂᖅ ᓯᐊᕈᒋᐊᖅ ᐃᒪᐃᓕᒍᒪᑦᓱᖓᓗ ᑕᕝᕙᓂ ᑲᒪᑎᕕᖕᒥ, ᒥᓂᔅᑕᐃ 
ᐱᓕᕆᖃᑎᒌᒋᐊᓖᑦ ᒥᓂᔅᑕᐅᓂᖏᓄ. ᑲᑎᒪᔨᐅᖃᑎᑲᓗ ᐅᖃᖅᓯᒪᑦᓱᑎ ᐃᒪᐃᒻᒪ, ᑕᒪᑦᑕᓗ 
ᐊᖏᖃᑎᒌᒍᓐᓇᖏᑦᓱᑕ ᓇᓪᓕᐊᓄ ᑭᓯᒥ ᐃᓚᖓᓐᓂ ᐊᑲᐅᖏᓕᐅᕈᑎᖃᐸᑲᑕ ᐱᓕᕆᖃᑎᒌᓐᓂᑯ ᑭᓯᒥᓕ 
ᐃᓱᐊᓕ ᐅᓪᓘᑉ, ᑕᒪᒃᑯᐊ ᐃᓄᐃᑦ ᐱᓕᕆᖃᑎᒌᔭᕆᐊᖃᓂᖏᓄ ᐊᑕᐅᓯᐅᒥᒪᓗᑎ. 
 
ᐊᒻᒪᓗ, ᐅᖃᖅᓯᒪᑦᓱᖓ ᑕᒪᑐᒧᖓ ᐱᔾᔪᑎᒧ ᖁᕕᐊᓱᐃᓐᓇᕈᓐᓇᖏᓇᑦᑕ, ᐊᑕᐅᓰᓐᓇᖅᒥᓗ ᐃᓱᒋᔭᖃᕕᖃᐸᓇᑕ 
ᑭᓯᒥ ᖃᓄᐃᒋᐊᖃᕐᓱᑕ ᐱᔾᔪᑎᖓᓗ ᐱᓕᕆᖃᑎᒌᒋᐊᖃᕐᓱᑕ ᐃᒪᐃᒻᒪ ᐃᓄᐃᑦ ᑐᖏᑦᑎᓐᓃᑦᑐᐃᑦ ᒪᓕᖕᓂᐊᕐᒪᑕ 
ᑕᒪᒃᑯᓄᖓ ᒪᓕᒐᕐᓄ. 
 
ᒥᓂᔅᑕ ᔮᒃ ᐊᓇᕈᐊᖅ, ᐊᒃᓱᒻᒪᕆᐊᓗᒃ ᐱᓕᕆᓯᒪᒻᒪᑦ ᐃᓄᓐᓄᑦ ᓄᓇᕗᑦᒥᐅᓄᑦ. ᐅᓪᓗᒥ, ᐅᖃᖅᑲᐅᒐᒪᑕᐃᒻᒪ, 
ᒥᓂᔅᑕᖑᔪᑦ ᐃᖅᑲᓇᐃᔭᖃᑎᒌᒋᐊᖃᒻᒪᑕ. ᐊᑕᐅᓯᖅ ᐱᔪᓐᓇᖏᒻᒪᑦ, ᒪᓕᒍᓐᓃᖅᑲᑦ, ᑭᓯᐊᓂ ᒪᓕᒋᐊᖃᓐᓂᐊᕐᒪᑦ 
ᒥᓂᔅᑕᐅᔪᓄᑦ ᐃᓚᐅᑎᓪᓗᒍ ᐃᑲᔪᕋᓱᐊᕐᒪᑦ ᓄᓇᓕᒥᓂᑦ ᑲᖏᖅᖠᓂᕐᒥᒃ. ᑭᓯᐊᓂᓗ ᑲᖏᖅᖠᓂᕐᒧᐃᓐᓇᖅ 
ᐱᓂᐊᕈᓂ, ᐃᓱᒪᒋᕙᕋ ᓄᓇᕗᑦᒥᐅᑦ ᐃᓱᒪᒋᔭᖃᓐᓂᐊᖅᑐᑦ ᒪᓕᖏᒍᓐᓇᕆᐊᖅᓴᖅ ᐱᓕᕆᖃᑎᒌᑉᐸᒃᑲᒥᑦ. 
ᐊᖏᖃᑎᒋᖏᓇᒃᑯ ᑕᒪᓐᓇ. 

ᐃᓄᐃᑦ ᓄᓇᕗᑦᒥ ᐊᒻᒪᓗ ᐅᕙᒍᑦ ᑲᑎᒪᔨᑐᐃᓐᓇᐅᔪᒍᑦ, ᐃᓕᓚᐅᕋᑦᑎᒍ ᒥᓂᔅᑕᒧᑦ. ᑲᒪᒋᔭᖃᑦᑐᓂᓗ 
ᐃᓘᓇᖏᓐᓄᑦ ᓄᓇᕗᑦᒥ, ᓄᓇᓕᖁᑎᒋᔭᐃᓐᓇᕆᖏᑕᒥᓄᑦ. ᑭᓯᐊᓂᓗ, ᑖᓐᓇ ᑐᑭᒋᓇᓱᐊᕐᓚᐅᕐᒪᒍ, ᐃᑲᔪᕈᒪᓪᓗᓂ 
ᐃᓄᓐᓂᑦ ᓄᓇᕗᑦᒥ, ᐃᓄᐃᑦ ᐃᑲᔪᖅᑎᒌᒍᓐᓇᕐᓂᐊᕐᒪᑕ. 
 
ᑲᑐᔾᔨᓗᑕ ᐱᓕᕆᖃᑎᒌᒋᐊᖃᑦᑐᒍᑦ, ᐃᓄᐃᑦ ᑭᒡᒐᑐᖅᑎᐊᕐᓂᐊᕐᕋᑦᑎᒍ ᓄᓇᕗᑦᒥ. ᑕᐃᒪᐃᒻᒪᑦ ᐅᖃᐅᓯᕆᔭᕋ 
ᓇᐃᑦᑑᑎᑉᐸᕋ, ᑭᓯᐊᓂᓗ ᐃᑲᔪᖅᑐᖅᑕᕋ ᐱᖁᔨᕗᒑᕈᑎᐅᔪᖅ. ᐅᓪᓗᒥ, ᕿᒥᕐᕈᒐᑦᑕ ᓯᕗᓂᒃᓴᑎᓐᓄᑦ. 
ᐊᑭᕋᑦᑐᖏᑦᑐᖓ ᐊᓇᕈᐊᖅᒥᑦ. ᓇᓕᐊᓐᓄᑐᐃᓐᓇᖅ ᐱᒐᓗᐊᖅᐸᑦ, ᐃᑲᔪᖅᑐᓂᐊᖅᑕᕋ ᐱᖁᔨᕗᖔᕈᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᕕᖃᑦᑎᑕᐅᓐᓇᕆᓂᐊᕋᑦᓯ ᓂᓪᓕᖅᕕᖃᑦᑎᓪᓗᓯ. ᐱᕕᖃᑦᑎᒍᒪᓪᓗᒍᓗ 
ᐊᓇᕈᐊᖅ ᓂᓪᓕᕈᒪᑉᐸᑦ. 
 
ᒥᓂᔅᑕ ᔮ ᐊᓇᕈᐊᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓄᐃᑦ ᐃᓱᒪᑉᐸᑕ ᐊᒃᓱᕈᑦᑐᒻᒪᕆᐅᒋᐊᒃᓴᒪ ᐃᓂᒋᔭᓐᓂᒃ 
ᓱᕐᕋᕈᒪᑎᓐᓇᖓ ᑖᒃᑯᐊ ᒥᓂᔅᑕᐅᔪᑦ ᐲᖅᓯᒐᓱᐊᖅᑎᓪᓗᒋᑦ ᐅᕙᓐᓂᑦ, ᖁᕕᐊᒋᔭᕋ ᐱᓕᕆᐊᕋ. ᓂᕈᐊᖅᑕᐅᒐᒪ 
ᒥᓂᔅᑕᐅᓂᕐᒧᑦ, ᓲᕐᓗ ᑲᐃᒃ ᖄᓕᖅᑕᐅᓲᖑᒻᒪᑦ ᑕᐃᒪᐃᓚᐅᒻᒪᑦ ᑲᑎᒪᔨᑐᐃᓐᓇᐅᑎᓪᓗᖓ. ᑕᐃᒪᓐᓇ ᑕᑯᔭᕋ 
ᐊᓕᐊᓇᐃᒋᓂᑯᒧᑦ. ᐊᒥᓱᑦ ᐃᓄᐃᑦ ᑐᑭᓯᓂᑲᖃᒻᒪᑦᑐᐃᑦ ᓱᒻᒪ ᐲᖅᑕᐅᓕᕐᒪᖔᒻᒪ, ᐃᒻᒪᖃ ᖁᖑᔪᓐᓂᐊᕐᓂᕐᒧᑦ 
ᐅᕝᕙᓘᓐᓃᑦ ᐊᑐᑲᒻᒪᓂᕐᓄᑦ, ᓲᖃᐃᒻᒪᑦ ᐃᓚᒋᔭᐅᓂᖃᖏᑎᐊᖅᑐᑦ. 
 
ᑕᒪᓐᓇ ᒐᔭᒪᒃᑯᑦ ᐃᓕᖅᑯᓯᕆᒻᒪᒍ ᑕᒪᐅᖓ ᑎᑭᐅᑎᓂᕗᑦ ᐊᒻᒪᓗ ᑐᑭᓯᔭᐅᓯᒪᖁᓪᓗᒍ ᐊᑐᖅᑕᕗᑦ ᒪᓕᒋᐊᖃᕋᑦᑎᒍ 
ᐊᑐᑲᒻᒪᖏᓪᓗᒍ ᐃᓂᒋᔭᕗᑦ. ᓯᕗᓪᓕᖅᐹᒥ, ᓇᓗᓇᐃᖅᓯᑲᐃᓐᓇᕐᓚᖓ, ᑲᑎᒪᔨᐅᔪᑦ ᒪᓕᒐᓕᐅᖅᕕᒻᒥ, 
ᐊᖏᖅᓯᒪᓂᐊᖅᐳᖓ ᓇᓕᐊᓐᓂᑐᐃᓐᓇ ᐃᓱᒪᓕᐅᕈᑕᐅᔪᒥᒃ ᑕᕝᕙᓂ ᒪᓕᒐᓕᐅᖅᕕᒻᒥ ᐊᓂᒍᖅᑎᑕᐅᑉᐸᑦ. 
 
ᑭᓯᐊᓂᓕ, ᓂᓪᓕᐊᖏᒃᑯᒪ ᐃᓄᓐᓄᑦ ᓄᓇᕗᑦᒥᐅᓄᑦ, ᑕᑯᒥᓇᕋᔭᖏᒥᒻᒪᑦ ᑕᐃᒪᐃᓂᒪᖔᒻᒪᓘᓐᓃᑦ ᐃᓱᒪᒋᔭᐅᓗᓂ. 
 
ᓇᓗᓇᐃᖅᓯᒍᒪᓪᓗᖓᓗ ᑭᒡᒐᑐᖅᑕᒃᑲᓂᒃ ᑲᖏᖅᖠᓂᕐᒥᐅᓂᑦ ᐅᕙᓐᓂᒃ ᐅᑉᐱᕈᓱᑦᑐᓂᒃ ᑭᒡᒐᖅᑐᑕᐅᔪᒪᓪᓗᑎᒃ, 
ᐊᔪᓐᖏᓐᓂᓕᒫᓐᓂ ᑭᒡᒐᖅᑐᑦᑎᐊᕐᓂᐊᖅᐸᒃᑲ. 
 
ᐅᑉᐱᕆᒐᒃᑯ ᐱᔭᒃᓴᕆᒻᒪᒍ ᒪᓕᒐᓕᐅᖅᑎᐅᑉ ᓄᖅᑲᔪᐃᑦᑑᓗᓂ ᐱᓕᕆᔨᐅᓗᓂ ᓂᓪᓕᐊᒍᓐᓇᖃᑦᑕᕐᓗᓂ ᐃᓄᐃᑦ 
ᑭᒡᒐᑐᕐᓗᒋᑦ ᒪᓕᒐᓕᐅᖅᕕᒻᒥ ᐊᒻᒪᓗ ᑎᒍᒥᐊᕐᓗᒍ ᐅᑉᐱᕆᔭᐅᓂᓂ. 
 
ᐃᖅᑲᐅᒪᕗᖓ ᓂᕆᐅᓂᕆᔭᐅᓚᐅᖅᑐᖅ ᑲᑎᒪᔨᐅᖃᑕᐅᑎᓪᓗᖓ ᑲᓇᑕᐅᑉ ᒪᓕᒐᓕᐅᖅᕕᖓᓂ ᔫᓐ 1993-ᒥ, 
ᐃᓚᒋᔭᐅᓂᖃᑦᑎᓪᓗᖓ ᐊᖏᕈᑎᓕᐅᓕᖅᑎᓪᓗᒋᑦ ᓄᓇᕗᑦᑖᕋᓱᐊᕐᓂᕐᒥᒃ ᐊᖏᖃᑎᒌᒍᑎᒥᒃ, ᐱᖃᓯᐅᑎᓪᓗᓂ 
ᓄᓇᕗᑦᒥ ᐱᖁᔭᖅ ᓄᐃᑦᑎᓂᐊᖅᑐ ᒐᕙᒪᒃᑯᑦ ᓄᓇᕗᑦᒥ. 
 
ᔫᓐ 4-ᖑᑎᓪᓗᒍ, 1993, ᐃᖅᑲᐅᒪᔪᖓ ᑲᔪᖏᓐᓂᐅᕐᓚᐅᖅᑐᖅ ᐃᓘᓇᖏᓐᓂ ᓄᓇᓖᑦ ᐱᓐᖑᐊᖅᕕᖏᓐᓂ 
ᑕᐃᒃᓱᒪᓂ ᐳᓚᕋᑦᑎᓪᓗᖓ ᑲᒥᓴᓇᖑᑲᐃᓐᓇᑎᓪᓗᖓ ᑕᒪᒃᑯᓄᖓ ᐃᓘᓇᖏᓐᓄᑦ ᓄᓇᓕᓐᓄᑦ ᐳᓚᕋᖅᑎᓪᓗᑕ 
ᐃᓄᐃᑦ ᐅᖃᕈᓐᓇᓚᐅᕐᒪᑕ ᐱᔪᒪᔭᒥᓂᑦ ᐊᒻᒪᓗ ᐅᖃᐅᔾᔨᒋᐊᖅᑐᑎᒃ ᖃᓄᖅ ᓴᖅᑭᖅᑕᐅᒍᓐᓇᕐᒪᖔᖅ ᓄᑖᖅ ᒐᕙᒪ. 
 
ᐃᖅᑲᐅᒪᒻᒥᔪᖓ ᐅᖄᓚᐅᑎᒃᑯᑦ ᐅᖄᓚᖃᑦᑕᑎᑦᑎᑎᓪᓗᑕ ᐱᖓᖅᑎᑕᒫᑦ ᐅᓐᓄᒃᑯᑦ ᐊᒥᓱᓄᑦ ᐱᓇᓱᐊᕈᓯᕐᓄᑦ 
ᐃᓄᐃᑦ ᐅᖄᓚᖃᑦᑕᓚᐅᖅᓯᒪᒻᒪᑕ ᑎᓕᐅᕆᓪᓗᑎᒃ ᓴᖅᑮᓯᖁᔨᓪᓗᑎᒃ ᒐᕙᒪᒋᔪᒪᔭᒥᓂᑦ. 
ᐃᑲᔪᖅᑐᐃᔪᒻᒪᕆᐅᓪᓗᑎᓪᓗ ᓴᖅᑭᑕᐅᓂᐊᕐᓂᖓᓂᒃ ᓄᓇᕗᑦ. 

ᐃᑉᐱᒋᒻᒪᕆᓚᐅᖅᑐᖓ, ᐆᒪᑎᒃᑯᑦ, ᓂᕆᐅᒋᔭᖏᑦ ᐊᒻᒪᓗ ᐅᑉᐱᕈᓱᕐᓂᕆᔭᖏᑦ ᓄᓇᕗᑖᓂᕐᒥᒃ 
ᐸᕐᓇᑕᐅᕙᓪᓕᐊᓕᖅᑎᓪᓗᒍ ᐊᒻᒪᓗ ᐅᑉᐱᕈᓱᑦᑎᐊᖅᑐᑎᒃ ᑕᑯᓂᐊᕋᒥᒃ ᐊᑦᔨᒋᖏᑕᖓᓂᒃ ᒐᕙᒪᐅᔪᒥᒃ ᓄᐃᑕᐅᔪᒥᒃ. 
 
ᒐᕙᒪᖑᔪᖅ ᐃᓱᒪᒋᔭᖃᑦᑎᐊᓚᐅᖅᑐᖅ, ᓴᖅᑮᓯᕙᓪᓕᐊᓗᓂ, ᐱᔪᒫᕆᔭᐅᔪᓂᒃ ᒪᓕᓪᓗᓂ, ᑐᓐᖓᓱᒃᑎᑦᑎᓗᓂ 
ᐃᓄᓐᓂᑦ ᐊᒻᒪᓗ ᐅᑭᐅᖅᑕᖅᑐᒥᐅᓂᑦ ᓇᐅᒃᑯᓕᒫᖅ ᐊᑑᑎᖃᑦᑐᒥᒃ ᐃᓄᐃᑦ ᐃᓕᖅᑯᓯᖓᓄᑦ. ᐃᖅᑲᐅᒪᔪᖓ 
ᑲᔪᖏᓐᓂᕆᓚᐅᖅᑕᖏᓐᓂᒃ ᐊᒻᒪᓗ ᐃᑉᐱᒋᔭᐅᑦᑎᐊᓂᕆᓚᐅᖅᑕᖓᓂᑦ ᑲᔪᓯᒻᒪᑦ ᐃᐳᕈ 1, 1999, ᐅᐱᒍᓱᒃᑐᑎᓪᓗ 
ᐃᓄᐃᑦ ᑲᔪᓯᒐᒥᒃ ᐱᓕᕆᐊᕆᓚᐅᖅᑕᒥᓂᒃ ᐊᑯᓂᐊᓗᒃ. ᓇᒻᒥᓂᕆᔭᒥᓂᑦ ᐅᑉᐱᓇᖅᓯᑕᐅᓐᓇᖅᑐᒥᒃ ᑐᕌᖓᔪᒥᒃ 
ᐃᓄᓐᓄᑦ. 
 
ᑕᐃᒪᓕ ᑐᓴᓕᕆᓪᓗᑕ ᐅᖃᐅᓯᐅᔪᓂᒃ ᒐᕙᒪᒃᑯᑦ ᓴᖅᑭᖅᑕᐅᒻᒪᑦ ᑕᐃᓐᓇ ᓂᕆᐅᓐᓂᐅᓚᐅᖅᑐᖅ ᓱᓕᕐᓂᕐᒥᒻᒪᖔᖅ 
ᐊᑐᖅᑕᐅᑎᐊᕐᓂᐊᕐᓚᐅᖅᑐᖅ ᐃᓄᓐᓄᑦ ᑐᕌᖓᓗᓂ. ᐃᓄᐃᑦ ᓂᕆᐅᓚᐅᕐᒪᑕ ᑕᑯᓂᐊᕐᕆᐊᖅᓴᖅ ᒐᕙᒪᒥᑦ 
ᐊᑦᔨᒋᖏᑕᖓᓂᒃ. ᑕᒪᑐᒥᖓ ᓂᓪᓕᐊᔾᔪᑎᖃᐃᓐᓇᖅᑐᖓ ᐊᒻᒪᓗ ᐅᖃᐅᓯᐅᓯᒪᓪᓗᓂ ᐅᕙᓐᓄᑦ, ᓱᓕ ᑕᐃᒪᐃᑦᑐᒥᒃ 
ᓂᕆᐅᓐᓂᓖᑦ. 
 
ᐱᓕᕆᐊᖅᑎᓐᓂ, ᑭᓯᐊᓂ, ᐃᓱᒫᓘᒋᔭᖃᒻᒪᕆᓕᓚᐅᖅᑐᖓ ᐃᓄᐃᑦ ᑐᕌᕋᓱᓚᐅᖅᑕᖓ ᐊᒻᒪᓗ 
ᓂᕆᐅᓐᓂᕆᓚᐅᖅᑕᖏᑦ ᐃᓅᓯᖅᑖᖅᑎᑦᑎᓚᐅᖅᑐᖅ ᓄᓇᕗᑦᒥᑦ ᐊᑐᖅᑕᐅᖏᒻᒪᑕ ᐃᓕᖅᑯᓯᕆᔭᐅᕙᑦᑐᒧᑦ. 
 
ᑲᑎᒪᔨᑐᐃᓐᓇᐃᑦ ᐅᖃᖃᑦᑕᖅᓯᒪᒻᒪᑕ ᐊᓯᐊᒎᓕᕋᑦᑕ ᒪᓕᒐᓱᐊᖅᑕᑎᓐᓂᑦ. ᓂᓪᓕᐊᔾᔪᑎᒋᖃᑦᑕᓚᐅᖅᑕᕋ ᑕᒪᓇ 
ᒥᓂᔅᑕᖃᕝᕕᒻᒥ ᐊᖁᑦᑕᐅᑎᐊᖁᓪᓗᒍ ᐱᓇᓱᐊᖅᑕᑎᓐᓄᑦ ᐃᓄᐃᑦ ᓂᕆᐅᒋᔭᖏᓐᓄᑦ, ᐊᒻᒪᓗ ᐃᓱᒪᒋᔭᖏᓐᓄᑦ, 
ᐅᑉᐱᕆᔭᖏᓐᓄᑦ ᐊᔪᓐᓇᖏᓐᓂᖓᓂᑦ ᐊᒻᒪᓗ ᑕᐃᒪᐃᑦᑕᕆᐊᖃᓐᓂᖓᓂᑦ. 
 
ᐃᓛᓐᓂᒃᑯᑦ, ᓇᓗᓕᖅᓯᒪᓇᖃᑦᑕᓚᐅᖅᑐᖅ, ᑕᒪᓐᓇ ᑐᓴᖅᑕᐅᑎᓐᓇᓱᐊᖅᑐᒍ ᐱᓕᕆᖃᑎᒋᔭᑦᑎᓐᓄᑦ 
ᒥᓂᔅᑕᖃᕝᕕᒻᒥ ᑐᑭᓯᖏᑦᑐᓄᑦ ᐊᒻᒪᓗ ᓇᓗᓇᐃᕋᓱᐊᖅᑕᑎᓐᓂᑦ ᑎᒍᓯᖏᑦᑐᓂᑦ ᐱᒻᒪᕆᐅᓂᖓᓂᑦ 
ᓂᕆᐅᒋᔭᐅᔪᐃᑦ. 
 
ᐱᓕᕆᐊᖃᑦᑎᖃᑦᑎᓪᓗᖓ ᒪᓕᒐᓕᐅᖅᑏᓗ, ᑕᒪᓐᓇ ᓇᓗᓇᐃᖅᑕᐅᖏᓐᓇᓚᐅᖅᑐᖅ ᐃᓱᒫᓘᑎᖃᓐᓂᕋᕆᓪᓗᑎᒃ 
ᑐᑭᒧᐊᒍᑎᒋᔭᐅᔪᒥᒃ ᐊᒻᒪᓗ ᖃᓄᖅ ᒐᕙᒪᒃᑯᑦ ᐱᔪᒪᓂᖃᑦᑎᐊᖅᑑᔮᖏᑎᓪᓗᒋᑦ, ᐃᓕᖅᑯᓯᐅᔪᖅ, ᐊᒻᒪᓗ 
ᓯᕗᓪᓕᐅᔾᔭᐅᔪᒪᔪᑦ ᐱᒻᒪᕆᐅᒋᔭᐅᔪᑦ ᐃᓄᓐᓄᑦ. ᐊᑕᐅᓯᖅᒥ ᒪᓕᒐᓕᐅᖅᕕᖕᒥ ᑲᑎᒪᓂᐅᔪᒧ, ᐅᔾᔨᕆᓯᒪᔭᕋ 
ᓇᖏᑦᓯᒋᐊᒧ ᐊᒻᒪ ᐅᖃᓕᒫᕆᐊᒧ ᓂᐱᖁᑐᓗᓂ, ᓄᓇᕗ ᐃᓱᒪᒋᓯᒪᔭᖓ ᖃᓄᐃᑑᓂᐊᕐᓂᖏᓄ ᓴᕿᓯᒪᓂᑰᑦᓱᓂᑎ 
ᐃᓗᐊᓂ ᑕᒪᐃᓂ ᐃᓄᖕᓂ ᐅᖃᖅᓯᒪᔪᓂ ᐊᑑᑎᓂᖃᕐᑎᓪᓗᒋ ᖃᐅᔨᓴᕐᓂᓄ ᖃᓄᐃᑑᔪᓂ ᓄᓇᕗᒧ. 
 
ᐅᖃᓕᒫᕈᒪᕋᑖᕐᓱᖓ ᑕᒪᑐᒥᖓ ᐃᓱᒪᒋᔭᐅᓯᒪᔪᓄ ᑐᓴᖅᑕᐅᑎᓪᓗᒍ ᐊᑑᑎᒍᑎᐅᓂᐊᕐᒪ ᐃᓄᖕᓄ ᐃᓱᒪᖃᕐᓯᒪᔪᓄ 
ᐃᒪᐃᒻᒪ ᐃᓚᖏ ᐱᓕᕆᔪᓂ ᐃᓕᑕᖅᓯᔪᓐᓇᓂᐊᕐᒪᑕ ᐱᒻᒪᕆᐅᓂᐊᓄ ᐊᒻᒪ ᐊᑑᑎᖃᕐᓗᑎ ᐊᑐᐊᒐᖓᓄ, ᐱᔭᑦᓴᓄ, 
ᐅᖃᐅᓯᖅᑕᓄ ᐊᒻᒪ ᖃᓄᐃᑑᓂᕆᔭᖓᓄ ᐊᐅᓚᓂᕆᔭᖓᓄ. 
 
ᑕᑯᓇᖓᓗ ᐃᒪᐃᒻᒪ ᐊᒥᓲᓂᖏᓄ ᓅᑕᐅᓂᖏᑐᓄ ᐅᕝᕙᓗ ᐅᔾᔨᕈᓱᑦᓯᒪᖏᑦᑐᓄ ᑕᒪᓐᓇ ᐱᒻᒪᕆᐅᒋᐊᖓᓄ 
ᑎᑎᖃᖅ ᓴᕿᑕᐅᓯᒪᓂᑯ ᖃᐅᔨᓴᕐᓂᑎᒍ ᐃᓚᒋᑦᓱᒋ ᐃᓄᐃ ᖃᓄᐃᒋᐊᓂᐊᕐᓗᑎ ᑕᒪᑐᒧᖓ ᒐᕙᒪᒧ. 
 
ᐅᖃᖅᑎ, ᑲᔪᓯᖏᓐᓇᖁᖓ ᑲᖔᖅᓱᖓ ᐃᒪᐃᒻᒪᑦ, ᒐᕙᒪ ᐱᓕᕆᓂᕆᔭᖏᓐᓄ ᐊᐅᓚᓂᖃᕐᓱᑎ ᑕᐃᒫᑦᑕᐅᖅ 
ᐊᓯᖏ ᒐᕙᒪᐃᑦ ᐃᒪᐃᓂᐊᕐᓗᑎ ᖃᐅᔨᒪᖃᑎᒌᓐᓂᐊᕐᓱᑎ. ᐅᖃᖅᑎ, ᒐᕙᒪᕗᓪᓕ 
ᑕᐃᒫᑦᓴᐅᓇᕆᐊᑐᖏᒃᑲᓗᐊᕐᓱᓂ. ᐃᒪᐃᒋᐊᖃᔪᒐᓗᐊᕐᒪ ᐊᔾᔨᐅᖏᓪᓗᓂ, ᖃᓄᐃᑑᓂᐅᔪᓄ ᐱᑦᑕᓯᐊᖅᓗᑎ ᐊᒻᒪ 
ᐃᓄᐃᑦ ᐃᓕᖁᓯᖏᑎᑐᑦ. 

ᐃᓱᒪᒋᑦᓱᒍᓗ ᐅᔾᔨᕆᔭᕆᐊᖃᓂᕆᐊᑎᖕᓄ ᐊᒻᒪ ᐱᑦᑕᓯᐊᕐᓂᕐᓴᐅᓗᑕ, ᐱᑦᑕᓯᐊᖅᓗᑕ. ᐱᓇᓱᐊᓂᕆᔭᖏᓄ 
ᐊᒥᓱᐃᑦ ᐃᓄᐃᑦ ᐅᖓᑎᐊᓄ 30ᓄ ᐊᕐᕌᒍᓄ ᓴᕿᑎᑦᓯᕙᓪᓕᐊᑦᓱᑎ ᓄᓇᕗᒥ, ᐱᔭᕆᐊᖃᕋᓗᐊᕐᒪᑕ 
ᐱᑦᑕᓯᐊᕐᓂᕐᓴᐅᓗᑎ. ᓱᓕᔪᕆᓯᒪᓂᕆᔭᖏ ᐃᓄᐃᑦ, ᐃᓱᒪᒋᓯᒪᔭᖏᓄ ᐊᒻᒪ ᓱᓕᔪᕆᔭᖏᓄ ᐊᖓᔪᖄᖑᓂᕐᓄ 
ᐱᒻᒪᕆᐅᑦᓱᓂ ᓴᓂᐊᓂ ᐃᓱᒪᒋᔭᐅᔪᓂ ᐊᒻᒪ ᐃᓕᑕᕆᔭᐅᓯᒪᓂᕆᔭᖏᓄᓪᓗ ᐱᓕᑕᐅᓂᐊᕐᓱᑎ. 
 
ᖃᖓᐅᓂᖓ, ᐱᓕᕆᖃᑎᒌᓐᓂ, ᑲᑎᒪᓃᑦ, ᐋᔩᖃᑎᒌᓐᓃᑦ, ᑕᑭᔪᕈᓗᓪᓗ ᐅᓂᒃᑲᐅᑎᖓᓄ ᐃᓕᖓᖃᓯᐅᑎᔪᐃᑦ 
ᑕᒪᑐᒧᖓ ᐊᑦᓱᕈᓐᓂᐅᔪᒧ, ᐃᒪᐃᑦᓯᒪᓪᓗᑎ ᐊᑑᑎᖃᓂᖃᕐᓯᒪᓪᓗᑎ ᐱᑕᖃᖏᓯᐊᒻᒪᕆᑦᑕᑎᖕᓇᒎᓐᓃᑦ 
ᑖᓐᓇᓴᐃᓐᓇᐃᑦ ᐱᑐᖃᐃᑦ ᐱᓕᕆᕕᐅᔪᐃᑦ, ᐊᖓᔪᖃᐅᑎᖏᑦ, ᐃᓂᑦᓴᖏ ᐊᒻᒪ ᐱᕙᓪᓕᐊᓂᕆᔭᖏᓄ ᐊᒻᒪ 
ᐊᐅᓚᓂᕆᔭᖏᓄᓪᓗ ᑕᒪᖅᒥ ᐊᔾᔨᒌᑦ ᖃᓄᐃᑑᓯᒪᓂᕆᔭᖏᓄ ᐃᓕᖁᓯᖅᓗᓪᓗᑎ ᐃᓄᑦᑎᑐᑦ. 
 
ᐃᓱᒪᒋᓯᒪᑦᓱᒍ ᐱᑦᑕᓯᐊᕐᓯᒪᒋᐊᑎᖕᓄ. ᓱᓕᔪᕆᑦᓱᒍᓗ ᐱᔪᓐᓇᑲᓐᓂᕆᐊᖃᓂᑎᖕᓄ ᐃᒪᐃᑎᖕᓂᐊᕐᓗᒍ 
ᓇᓕᒧᑎᖓᓂᐊᕐᓗᒋ ᑭᒃᑯᓐᓄ ᐱᔨᑦᓯᖅᑕᑎᖕᓄ. ᐃᓄᐃᓪᓗ ᐱᔭᕆᐊᖃᕐᒪᑕ. ᐊᐱᕆᓯᒪᒍᑎᒋᑦᓱᓂᐅᓪᓗ. 
ᓂᕆᐅᒋᓯᒪᑦᓱᓂᐅ ᐊᒻᒪ ᒫᓐᓇᐅᔪᖅᓗ ᐅᖃᕈᓐᓇᕐᓱᖓ ᐱᕙᓪᓕᐊᕌᕐᔪᓕᕋᓗᐊᕐᑕᑎᖕᓄ. 
 
ᐱᔪᓐᓇᕐᓂᓕᒫᒃᑯᑦ ᐃᓗᐊᓂ ᑲᑎᒪᕕᖕᒥ ᓴᕿᐅᑎᒋᒋᐊᒧ ᑕᒪᒃᑯᓄᖓ ᐃᓱᒪᒋᔭᐅᓯᒪᔪᓄ, ᐃᒪᐃᒐᓗᐊᕈᒪ 
ᓈᓚᒃᑯᑭᓘᓐᓃᑦ ᓈᓚᖏᒃᑯᑭᓘᓐᓃᑦ. ᐊᕐᕌᒍᕋᓴᓄ ᐱᓕᕆᓯᒪᓂᕆᔭᕐᓄᑦ ᓇᓪᓕᐊᓂ ᐃᓂᐅᓯᒪᔪᓂ. ᐅᖃᐅᑎᒋᕙᒃᑲ 
ᐃᓱᒫᓘᑎᒃᑲ ᐅᑯᓇᓂ ᐱᓕᕆᓂᕐᓂ ᓇᒻᒥᓂᖃᖅᑐᓂ ᐊᔾᔨᒌᖏᑦᑐᓂ, ᖃᐅᔨᒪᒋᐊᖃᑎᒋᑦᓱᒋ, ᕿᓈᔾᔪᑎᓪᓗᒋ ᓄᑖᓄ 
ᐃᓱᒪᒋᔭᕐᓄ, ᐃᑉᐱᒋᓂᖃᕕᒋᑦᓯᐊᕐᓱᒋ ᐃᓄᐃ ᐱᖁᓯᕆᔭᖏᓄ ᐊᒻᒪ ᓱᓕᔪᕆᓯᒪᔭᖏᓄᓪᓗ ᐊᒻᒪ 
ᖃᓄᐃᒋᐊᕐᐸᑦᓱᖓ ᓇᓪᓕᐊᒍ ᐱᔨᑦᓯᕈᑎᒋᓂᐊᕐᓱᒋ ᐃᓄᖕᓄ ᐃᓱᒪᒋᔭᖏᓄ ᐱᔨᑦᓯᖅᑕᐅᓂᕆᔭᖏᓄ 
ᖃᓄᐃᑦᑑᓂᖏᓄᓗ ᑭᖒᒪᓯᒪᔭᖏᓄ ᐱᔪᓐᓇᓂᕆᔭᓕᒫᑎᒍ. 
 
ᖃᐅᔨᓴᖅᓯᒪᓪᓗᒋ ᑲᑎᒪᕕᖕᒥ ᖃᓄᐃᓂᕆᔭᐅᕙᑦᑐᐃᑦ ᐱᓇᓱᐊᖅᓱᖓᓗ ᐊᑦᓱᕉᑎᒋᑦᓯᐊᕐᓱᒋᑦ ᑕᒪᖅᒥ. 
ᐊᓐᓈᓗᖕᒥᐅᒐᓗᐊᖅ ᑕᑯᒋᐊᒧ ᐅᕙᑎᖕᓂ, ᒐᕙᒪᐅᓗᑕ ᐊᑑᑎᖃᓯᓗᑕ ᐊᓯᐊᒍ ᐊᔾᔨᒋᖏᑕᖓᓂ ᑐᕌᖅᕕᖃᓯᓪᓗᑕ, 
ᐃᓱᒪᒋᑦᓱᒍᓗ ᐱᔪᓐᓇᕋᔭᓂᑎᖕᓄ ᐅᕝᕙᓗ ᐱᔪᓐᓇᕋᔭᖏᓂᑎᖕᓄᓗ ᐱᓕᕆᓂᖃᔾᔭᖏᓪᓗᑕ ᐊᔾᔨᐅᖏᑦᑐᒥ, ᐃᒪᐃᒻᒪ 
ᐱᑐᖃ ᖃᓄᐃᑑᓂᕆᓯᒪᔭᖏᓄ, ᒪᓕᒐᖏᓄ ᐊᒻᒪ ᐊᑐᐊᒐᖏᓄ ᐱᐅᓚᐅᖅᓱᑎᓪᓗ. 
 
ᐃᒪᐃᑑᔮᖅᒪᓪᓕ ᐅᕙᓐᓄ ᐃᓚᖓᓐᓂᐅᕙᑦᑐᖅ, ᐊᓂᖅᑎᕆᑦᓯᐊᓇᕐᑐ ᐅᕝᕙᓗ ᓄᑖᖅ ᐅᕝᕙᓗ ᖃᓄᐃᒋᐊᕈᑎᐅᔪᓄ 
ᓴᕿᓯᒪᒋᐊᖓᓄ ᑕᒪᑐᒧᖓ ᒐᕙᒪᒧ. ᖃᐅᔨᓯᒪᑦᓱᒍ ᒐᕙᒪ ᓴᕿᕙᓪᓕᐊᔪᖅ ᐃᒪᐃᑦᓯᒪᑦᓱᓂᓗ ᐊᑑᑎᖃᕐᐸᑦᓱᓂ 
ᓇᓪᓕᐊᓄ ᑕᐃᒪᖓᓪᓗ ᐊᑑᑎᓂᖃᕐᐸᒐᓂ ᐊᒻᒪ ᐃᓕᖓᓂᖃᓗᐊᕋᓂᓗ ᑕᐃᒪᐃᒋᐊᖃᕋᓗᐊᕐᓱᓂ. 
 
ᓱᔪᕆᓯᒪᒐᒪ ᐅᕙᒍᑦ ᓂᓪᓕᐊᒍᓐᓇᐃᓕᔪᒍᑦ ᓲᕐᓗ ᐅᖃᐅᓯᐅᔭᕆᐊᖃᒻᒪᕆᑦᑐᓂᒃ ᐃᓄᓕᕆᓂᕐᒧᑦ ᕿᒪᕉᑎᓪᓗᑕ 
ᑐᓴᕈᒪᖏᓇᑦᑎᒍ ᐊᑲᐅᒋᖏᓇᑦᑎᒍᓗ, ᓇᖏᖅᓯᔭᕆᐊᖃᓚᐅᕋᓗᐊᖅᑐᒍᑦ ᐃᑲᔪᕐᓗᑕ ᓯᕗᓕᐅᖅᑎᐅᓂᑦᑎᓐᓂᑦ, 
ᐃᓛᓐᓂᒃᑯᑦ ᖁᔭᓈᖅᓯᖃᑦᑕᕋᑦᑕ, ᐱᓕᕆᐊᖅᓴᕆᑎᑕᐅᔪᓂᑦ ᐅᕙᑦᑎᓐᓄᑦ ᑐᓂᔭᐅᓯᒪᔪᓂᑦ. 
 
ᐃᓄᐃᑦ ᐊᔭᐅᖅᓯᕙᑦᑐᑦ ᐸᐃᑉᐹᓂᑦ, ᑲᑎᒪᔭᖅᑐᐸᑦᑐᑎᓪᓗ ᐊᒻᒪᓗ ᐅᓪᓗᓕᒫᖅ ᐱᓕᕆᓪᓗᑎᒃ, ᑭᓯᐊᓂ ᑭᓱ, 
ᐊᐱᕆᕙᒋᑦ, ᓱᓕᕆᓯᒪᕕᑕ ᐋᓐᓂᐊᒍᑕᐅᕙᑦᑐᓄᑦ ᐊᔪᓕᖅᓯᒪᒍᑕᐅᕙᑦᑐᓄᑦ ᐃᓄᖁᑎᑦᑎᓐᓄᑦ, ᓱᒃᑯᓂᖅ, 
ᐃᖅᑲᓇᐃᔮᖃᖏᓐᓂᖅ, ᖃᓂᒪᓂᖅ, ᓂᖓᓐᓂᖅ, ᓱᕐᕋᓇᖅᑐᓄᑦ ᐊᔪᓕᕈᑎᐅᕙᑦᑐᓄᑦ, ᐱᕋᔭᓐᓂᖅ ᐊᒻᒪᓗ 
ᐃᒻᒥᓃᕐᓂᖅ? 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎ, ᑕᑯᓐᓇᖅᓯᒪᒐᒃᑯ ᐱᓕᕆᖃᑎᒋᓂᖅᐳᑦ ᒐᕙᒪᑐᖃᒃᑯᓐᓂᑦ ᔭᒐᓕᖅᑐᖅ 
ᐊᑑᑎᓂᖃᑦᑎᐊᖏᑦᑐᓄᑦ ᐊᒻᒪᓗᑦᑕᐅᖅ ᐱᓗᐊᖅᑐᒥᒃ, ᐃᓕᖅᑯᓯᖃᑲᒻᒪᓐᓂᐅᔪᖅ ᐊᒻᒪᓗ ᑐᓂᔭᐅᓂᖓ ᐊᒻᒪᓗ 
ᐊᒥᓱᑦ ᒪᑐᐃᑦ ᒪᑐᔭᐅᓪᓗᑎᒃ ᑕᒪᑐᒧᖓ ᑕᐃᒪᓗ ᒫᓐᓇᐅᔪᖅ ᐅᓪᓗᒥ ᐊᑭᓕᖅᓱᓕᖅᐸᕗᑦ. 
 
ᓈᒻᒪᒋᖏᒃᑲᓗᐊᕈᑦᑎᒍᓘᓐᓃᑦ, ᑕᑎᖃᑦᑐᑎᑑᓕᖅᑐᒍᑦ ᐊᑭᓕᖅᓱᐃᖃᑦᑕᖅᑐᑎᑐ ᑖᒃᓰᔭᓐᓂᒃᑯᑦ 
ᑲᓇᑕᒥᐅᑕᐅᖃᑎᑎᑐᑦᔭ. ᐱᓕᕆᖃᑎᒌᑦᑎᐊᕈᒪᓂᐊᕐᓗᓂ ᒐᔭᒪᑐᖃᒃᑯᓐᓂᑦ ᐊᒻᒪᓗ ᑲᓇᑕᒥᐅᑕᐅᖃᑎᑦᑎᓐᓂᑦ 
ᓴᓐᖏᔫᔭᕆᐊᖃᓐᓂᐊᖅᑐᖅ ᑕᑯᔪᒪᓂᐊᕈᑦᑕ ᑮᓇᐅᔭᓂ ᖃᐃᔪᓂ ᐃᓄᐃᑦ ᓄᓇᖓᓄᑦ. 

ᐊᑯᓂᐅᔪᒧᓪᓕ ᑐᕌᓐᓂᐊᕐᓗᓂ, ᐊᑐᕐᓂᖃᒻᒪᕆᓐᓂᐊᖅᑐᖅ, ᓴᓐᖓᑦᑎᒋᐊᑲᓂᕐᓗᒍᓗ ᐱᓕᕆᖃᑎᖃᓐᓂᕗᑦ 
ᒐᕙᒪᒃᑯᓐᓂᑦ ᑲᓇᑕᒥ ᐅᖃᖃᑎᒌᓂᒃᑰᖏᑦᑐᖅ ᐊᒻᒪᓗ ᖃᓄᖅᑑᕈᑎᑯᓪᓗ.  ᖃᓄᑎᒋ ᐃᓄᑐᖃᕗᑦ 
ᑕᑯᒥᒋᔭᖃᖏᑦᑐᑦ ᐊᒻᒪᓗ ᐆᒪᑎᖏᒍᑦ ᐊᑦᑐᖅᑕᐅᔪᑦ, ᖃᓄᐃᓐᓂᐊᓕᖅᐸ? ᐅᖃᑦᑐᑦ. 
 
ᑕᐃᒪᓕ, ᐅᖄᓚᕕᐅᖅᑲᐅᒐᒪ ᐅᕗᖓᓚᐅᖏᑎᓪᓗᖓ ᓱᓕ. ᓈᓚᑦᑐᒋᑦ ᖁᕕᐊᓱᖏᑦᑐᑦ ᓄᓇᓕᓐᓂ ᓯᕗᓕᐅᖅᑏᑦ, 
ᒥᑭᔫᑎᑦ ᓇᒻᒥᓂᖃᖅᑎᐅᔪᑦ, ᐊᒻᒪᓗ ᐊᑯᓂᒃ ᐅᑭᐅᖅᑕᖅᑐᒥᐅᑕᐅᔪᑦ ᐃᓚᒋᓕᐅᑎᔪᑦ ᐃᓄᐃᑦ ᓂᕈᐊᕐᓂᖏᓐᓄᑦ 
ᓄᓇᕗᑦᒥ, ᐃᓱᒪᓚᐅᕐᒥᔪᑦ ᓱᕐᕋᑦᑐᖃᖏᒋᐊᖓ ᐱᐅᓂᖅᓴᒧᑦ, ᐊᓯᐊᒎᓕᕐᓂᑎᓐᓂᑦ ᐊᒻᒪᓗ 
ᐱᕕᒃᓴᖃᕈᓐᓃᓕᕐᓂᑎᓐᓂᑦ ᐋᖅᑭᒃᓱᐃᒋᐊᒃᑲᓂᖅᑎᓪᓗᑕ ᐃᓕᖅᑯᓯᐅᔪᒥᒃ. 
 
ᓂᕐᓕᓪᓗᖓ ᑭᓯᐊᓂᐅᒻᒪᑦ, ᖃᓄᓕᒫᑦᑎᐊᖅ ᐊᑐᖃᑦᑕᓚᐅᕐᕋᒪ ᐅᖃᕆᐊᖃᓕᕋᐃᒐᒪ ᒥᓂᔅᑕᖃᕝᕕᒻᒧᑦ ᑭᓯᐊᓂ 
ᓇᐅᒃᑯᒃᑭᐊᖅ, ᐅᖃᐅᓯᒃᑯᖅᑲᐃ ᐅᕝᕙᓘᓐᓂᑦ ᓂᓐᖓᕝᕕᐅᓂᒃᑯᑦ ᑖᒃᑯᓇᓐᖓᑦ ᐃᓱᒪᒋᔭᐅᒋᐊᖏᓚᑦ ᐃᓱᒫᓘᑎᒃᑲ. 
 
ᖃᐅᔨᖃᑦᑕᓚᐅᕋᒪ ᐱᓕᕆᑦᑎᐊᖃᑎᒌᒍᓐᓃᕋᐃᒐᑦᑕ ᐱᓪᓗᐊᑕᓄᑦ ᐱᓕᕆᔨᐅᔪᓄᑦ ᑲᑐᔾᔨᖃᑎᒌᖑᔪᓄᑦ 
ᑭᒡᒐᖅᑐᐃᔪᓄᑦᑕᐅᖅ ᐃᓄᓐᓂᑦ. ᒐᕙᒪᐅᓪᓗᑕ, ᐃᖅᑲᑦᑐᐃᕕᒻᒨᖅᑕᐅᖏᓐᓇᓚᐅᕋᑦᑕ. ᓄᓇᑖᖅᓯᒪᓂᒃᑯᑦ 
ᑲᑐᔾᔨᖃᑎᒌᖑᔪᑦ ᓇᒻᒥᓂᖅ ᓄᓇᑖᕋᓱᐊᕐᓂᕐᒧᑦ ᐊᖏᖃᑎᒌᑦᑏᑦ ᓇᓗᓇᐃᖅᓯᓚᐅᖅᑐᑦ ᒐᕙᒪᑕᖃᓕᕐᓗᓂ ᓄᓇᕗᑦᒥ 
ᐱᒋᐊᖅᑎᑦᑎᓚᐅᖅᑐᑦ. 
 
ᑕᑯᓐᓇᖅᓯᒪᒻᒥᔪᖓ ᑲᖏᖅᑐᒑᐱᒻᒥ ᐊᖏᕈᑎᐅᓯᒪᔪᖅ ᐃᓛᓐᓂᒃᑯᑦ ᖁᔭᓈᖅᑕᐅᑎᐊᕐᒪᕆᖃᑦᑕᖅᓯᒪᔪᖅ 
ᓴᓂᖅᕙᒃᑕᐅᓪᓗᓂ ᒐᕙᒪᒃᑯᑦ ᖃᐅᔨᒐᓗᐊᖅᑐᓪᓗᒋᑦ. ᑕᐃᒪᓐᓇ ᑕᕝᕙ ᐱᓕᕆᖃᑎᒌᓐᓂᐊᖅᑭᑖ? ᑕᐃᒪᓐᓇ ᑕᕝᕙ 
ᒐᕙᒪᒋᔭᕗᑦ ᐃᖅᑲᐅᒪᔭᐅᖁᕕᑎᒎ? 
 
ᑕᑯᓯᒪᒻᒥᔪᖓ ᐃᓂᓪᓗᐊᑕᐅᔪᖅ ᐱᓕᕆᕕᐅᔪᒥ ᐊᖏᔪᖅᑲᐅᑏᑦ ᐊᒻᒪᓗ ᒐᕙᒪᓕᕆᔩᓪᓗ ᐃᖅᑲᓇᐃᔮᖑᔪᖅ 
ᐃᓄᖃᓚᐅᖏᑦᑐᖅ ᐊᕐᕌᒍᓕᒫᑲᓴᒻᒧᑦ. ᑕᐃᒪᓗ ᐱᑕᖃᕆᐊᖃᐃᓐᓇᖅᑐᓂᓗ ᑖᒃᑯᑎᒎᓇ ᒐᕙᒪᒃᑯᑦ ᓄᓇᕗᑦᒥ 
ᖃᐅᔨᒪᒋᐊᕐᓗᑎᒃ ᐊᒻᒪᓗ ᑎᒍᒥᐊᖅᑕᐅᓗᑎᒃ ᑲᒪᒋᔭᐅᔪᒃᓴᐃᑦ ᑐᕌᖓᔪᑦ ᓄᓇᕘᑖᕋᓱᐊᖅᑎᓪᓗᒋᑦ ᐊᖏᕈᑎᒥ. 
 
85-ᐳᓴᓐ ᐃᓄᐃᑦ ᑭᒡᒐᑐᖅᑕᕗᑦ ᓄᓇᕗᑦᒥ ᐃᓚᒋᔭᐅᔪᑦ. ᖃᐅᔨᓯᒪᕗᖓ ᓱᓕᔪᒥ, ᑲᔪᖏᒋᔭᖃᑦᑎᐊᖅᑐᒥᒃ 
ᐅᖃᐅᓯᐅᓕᕋᐃᒻᒪᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗ ᐅᖃᐅᓯᐅᓯᒪᔪᑦ ᓴᖅᑭᖅᑕᐅᓯᒪᔪᑦ ᑕᕝᕙᓂ ᐱᓂᕆᕕᐅᔪᑦ 
ᐃᓱᒪᒋᔭᖓᒍᑦ, ᐃᓄᐃᑦ ᖃᐅᔨᒪᔭᑐᖃᖏᑦ ᖃᓄᐃᓕᐅᓂᐅᔪᖅ ᐊᑐᓐᓂᖃᖅᓯᒪᔪᑦ ᐃᓕᒃᓯᓐᓄᑦ, 
ᓯᑭᑑᕋᔭᓐᓂᒃᑯᑦ, ᓂᕆᔭᖅᑐᓂᒃᑯᑦ ᓯᓚᒥ? 
 
ᑕᑯᓚᐅᖏᑦᑐᖓ ᐱᔪᒪᓂᕐᒥᒃ ᑭᒡᒐᖅᑐᐃᔨᑎᒍᑦ ᑕᑯᒃᓴᕈᑦᑎᑕᐅᔪᒥᒃ ᑕᕝᕗᖓ ᐃᓄᐃᑦ ᖃᐅᔨᒪᔭᑐᖃᖏᑦ 
ᐃᓕᔭᐃᓗᓂ ᑲᑎᒪᒡᔪᑎᒃᓴᓄᑦ, ᖁᓛᓃᓪᓗᓂ ᑲᑎᒪᒡᔪᑎᒃᓴᐅᑉ, ᐃᑲᔪᖅᑐᖅᑕᐅᑦᑎᐊᕐᓗᓂ ᐊᒻᒪᓗ ᓱᑲᑦᑐᒥᒃ 
ᑲᔪᓯᑎᑕᐅᑎᐊᕋᓱᐊᕐᓗᓂ ᑲᔪᓯᑦᑎᐊᖁᓪᓗᒍ. ᐅᓪᓗᒥᒧᑦ, ᐅᖃᖅᑏ, ᐱᓕᕆᕕᒃᑕᖃᖏᑦᑐᖅ ᑕᕝᕙᓂ ᒐᕙᒪᒃᑯᓐᓂ 
ᐃᓕᔭᐅᓯᒪᔪᒥᒃ ᐃᓄᒃᑎᑐᑦ ᐅᖃᐅᓯᖅ ᐊᑐᓕᖅᑕᐅᓗᓂ ᒐᕙᒪᒃᑯᓐᓂᑦ ᓱᓕᔪᓐᓇᖅᓯᑎᑦᑎᓂᐊᖅᑐᓂᒃ. 
 
ᐱᓕᕆᔪᖅᑕᖃᖏᑦᑐᖅ ᒐᕙᒪᒋᔭᑦᑎᓐᓂ ᐃᓱᒪᓕᐅᖅᓯᒪᔪᒥᒃ ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖓ 
ᓱᓕᔪᓐᓇᖅᓯᑎᑕᐅᒥᓗᓂ, ᐱᑦᔪᑎᒋᓪᓗ ᒥᑭᓗᐊᕋᑦᑕ ᐋᖅᑭᒃᓯᓇᓱᒋᐊᒃᓴᖅ ᑎᒥᓂᑦ ᑕᒪᑐᒧᖓ. ᑕᑯᓯᒪᔭᕋ 
ᑲᔪᓯᖏᑎᓪᓗᒍ ᐋᖅᑭᓯᒋᐊᒃᓴᖅ ᐃᓄᒃᑎᑐᑦ ᐅᖃᐅᓯᖅ ᐃᓕᓐᓂᐊᕐᓂᕐᒥᒃ ᐊᒻᒪᓗ ᓄᐃᑎᑕᐅᓂᖓ ᐱᒻᒪᕆᐅᓂᖓᑕ 
ᓯᕗᓪᓕᐅᔾᔭᐅᓗᓂ. 
 
ᑕᑯᓯᒪᒻᒥᔪᖓ ᐊᒥᓱᐃᑦ ᓄᓇᖃᖃᑕᐅᔪᑦ ᓄᓇᕗᑦᒥ ᖁᓚᓕᖅᑐᑦ ᐊᒻᒪᓗ ᕿᒪᐃᔪᑦ ᒐᕙᒪᒃᑯᓐᓂᑦ, ᐃᓱᒪᓪᓗᑎᒃ 
ᐃᓂᖃᖏᓐᓇᒥᒃ ᐃᓅᓪᓗᑎᒃ, ᒐᕙᒪᒃᑯᓪᓕ ᐊᑐᕐᓗᒍ ᐃᓕᖅᑯᓯᕆᔭᖓ ᐊᐅᓚᓂᖓᑕ, ᐋᖅᑭᒃᓯᒪᓂᕆᔭᖓᑕ, ᐊᒻᒪᓗ 
ᓯᕗᓕᐅᔾᔭᐅᓯᒪᔪᑎᒍ. 

ᑕᑯᓯᒪᒻᒥᔪᖓ ᓄᐃᑕᐅᑲᓂᕐᓂᕆᔭᖓ ᖃᓪᓗᓈᑎᑐᑦ ᐱᓕᕆᔾᔪᑏ ᐱᔪᓐᓇᕐᓂᐅᔪᑦ ᐊᒻᒪᓗ ᐊᑑᑎᖃᑦᑎᑕᐅᑎᐊᕋᓂ 
ᐱᑕᖃᕆᐊᖃᓐᓂᐅᔪᖅ ᐊᑯᓂᐅᔪᒧᑦ ᐅᑭᐅᖅᑕᖅᑐᒥᐅᓄᑦ ᐊᒻᒪᓗ ᐃᓄᐃᑦ ᐱᔪᓐᓇᕐᓂᖏᓂᑦ. ᐊᒥᓲᓂᖏᑦ ᐃᓄᐃᑦ 
ᒐᕙᒪᒃᑯᑦ ᓄᓇᕗᑦᒥ ᐃᖅᑲᓇᐃᔭᖅᕕᐅᔪᓂ ᐊᑦᑎᑐᒻᒪᕆᐊᓘᖏᓐᓇᕐᒪᑦ. 
 
ᐊᐸᓯᖕᓂᕐᓴᐅᓪᓗᑎ 42ᐳᓴᖕ ᐊᒻᒪ ᑲᔪᓯᖏᓐᓇᕐᓱᓂ ᐊᑉᐸᐸᓪᓕᐊᖏᓐᓇᕐᑐ. ᐃᓄᐃᓪᓗ ᐊᐅᓪᓚᖅᐸᑦᑐᐃᑦ 
ᓇᓂᓯᖏᑐᐊᕋᒥ ᓇᔪᕋᑦᓴᖓᓄ. 
 
(ᑐᓵᔨᑎᒍ): ᐅᖃᖅᑎ, ᑕᑯᓯᒪᑦᓱᖓ ᐃᓄᖕᓂ ᐅᖃᐅᔾᔭᐅᓯᒪᔪᓂ ᐊᑯᓂᐅᑎᒋᔪᖅ ᐊᑯᓐᓂᐊᓂ ᑕᓪᓕᒪᓄ 
ᖁᓕᓄᓪᓗᑭᐊᖅ ᐊᕐᕌᒍᓄ ᑕᑯᓂᐊᕆᐊᒧ ᐃᓱᒪᒋᓯᒪᔭᖏᓄ ᑕᑯᒋᐊᒥ ᐃᓄᑦᑎᑐ ᐊᑐᐊᒐᖅᒥ ᓴᕿᑕᐅᓯᒪᓗᓂ 
ᑕᒪᐃᓄ ᒍᕋᐃᑦᖑᔪᓄ ᐃᒪᐃᑑᑦᓱᓂ ᖃᑦᓯᐅᓂᕆᔭᖏᓄ ᐅᖃᐅᓯᖅᑕᐃᑦ ᓄᓇᕗᒥ. 
 
ᐱᔭᕆᐊᑑᑎᓗᐊᖁᔨᖏᒧ ᑕᒪᐃᓂ ᓱᕈᓯᕐᓂ ᐃᓕᓐᓂᐊᖅᕕᓃᑦᑐᓂ ᐃᓕᓐᓂᐊᕆᐊᕐᐸᓂᐊᕐᑐᓂ ᐃᒪᐃᒻᒪᓗ 
ᑕᐃᓐᓇᓴᐃᓐᓇ ᖁᓕᓄ ᐊᕐᕌᒍᓄ ᐃᓱᓕᕕᖃᕐᑐ ᐱᑕᖃᖏᓯᐊᒻᒪᕆᑦᓱᑎ ᐃᓕᖁᓯᖏᓅᖓᔪᓂ ᐊᒻᒪ 
ᐅᖃᐅᓯᖅᑕᖏᓄ ᓇᓕᒧᖓᓯᒪᓇᑎ ᖃᓄᐃᑑᓂᕆᔭᖏᓄ ᐊᑐᐊᒐᐅᑉ ᐱᒋᐊᓕᕋᑖᖅᑎᓪᓗᒋ ᒍᕋᐃᑦ 12ᒧ. 
 
ᑕᐃᒪᐃᒧᓪᓗ ᑕᒪᑐᒥᖓ ᑭᖒᒪᑦᓯᓯᒪᓪᓗᑎ ᐊᒻᒪ ᑐᓴᖅᓯᒪᑦᓱᑎᒍ ᐳᓚᕋᓐᓂᕆᔭᕐᑎᒍ. ᑭᓇᑐᐃᓐᓇᖅ 
ᐅᖃᓚᐅᕐᓯᒪᖏᑦᑐ ᐃᓕᓐᓂᐊᖅᑎᑕᐅᒍᒪᖏᒋᐊᒧ ᐃᓄᑦᑎᑐ. ᐅᖃᐅᓯᓕᕆᓂᕐᓄ ᑲᒥᓯᓇᐅᓗᓂ, 
ᐅᖃᐅᓯᖃᕐᓯᒪᓪᓗᖓ ᐃᓱᒪᒋᓯᒪᔭᖅᓅᕙᖓ ᒥᑦᓵᓄᑦ ᐸᕐᓇᐅᑎᐅᔪᒧ ᓴᕿᑕᐅᓯᒪᔪ ᐅᑯᓄᖓ ᓄᓇᕗᒥ 
ᐱᕙᓪᓕᐊᑎᑦᓯᔨᖏᓄ ᑲᑎᒪᔨᖏᓄ. 
 
ᐱᓯᒪᖏᑕᕋ ᐊᑐᐊᒐᖅᒧ ᐊᓯᔾᔨᕆᐊᓕᐅᔪᓄ. ᐅᕙᖓᓕ, ᐃᓱᒪᒋᓯᒪᑦᓱᒍ ᐋᖃᓘᓇᓗ ᐃᓱᒪᖅᓴᕐᓯᐅᕈᑎᒋᓇᔭᕐᒪᐅ 
ᓂᕈᐊᖅᑕᐅᓯᒪᓂᑯᐃᑦ ᐊᖓᔪᖃᐅᑏᑦ ᕿᒥᖅᕈᓇᒋᐊᑲᓂᖁᓪᓗᒋ ᐊᒻᒪ ᖃᓄᐃᒋᐊᕈᓐᓇᕐᓱᑎ ᐊᓯᔾᔨᕆᐊᓕᖕᓄ. ᓱᓕ, 
ᑕᒪᒃᑯᐊ ᐊᓯᔾᔨᖅᑕᐅᒋᐊᓖᑦ ᓴᕿᑕᐅᓯᒪᓇᑎ ᓇᓕᒧᖓᒋᐊᑲᓂᕐᓂᐊᒪᑕ, ᐱᕕᖃᑎᑦᓯᓂᐊᕐᓗᑎ 
ᖃᓄᐃᒋᐊᕈᑎᑦᓴᑲᓂᕐᓄ, ᑲᔪᓯᑎᒋᐊᕐᓗᒋ ᐱᑦᑕᓯᐊᕐᓂᖏᓄ, ᖃᓄᐃᒋᐊᖅᓗᑎ ᐅᑯᓄᖓ ᐃᓄᐃᑦ 
ᖃᐅᔨᒪᔭᑐᖃᖏᓄ, ᐆᒻᒪᕆᐅᓗᑎ ᖃᓄᐃᒋᐊᕈᑎᐅᓂᐊᕐᓗᑐ ᒐᕙᒪᓕᕆᓂᕐᓄ ᐊᒻᒪ ᑮᓇᐅᔭᓕᕆᓂᕐᓄᓪᓗ. 
 
ᑐᐹᕆᐊᕆᐊᖃᓕᕋᑦᑎᒍ ᐊᖓᔪᖃᐅᑏᑦ ᐊᒻᒪ ᑲᑎᒪᔩᓪᓗ ᒪᓕᒐᓕᐅᖅᕕᖕᒧ ᐱᑦᑕᓯᐊᓂᕐᓴᐅᓗᑎ ᑭᒡᒐᖅᑐᐃᓂᖏᓄ 
ᐃᓄᖕᓄ ᑕᖄᓂ. ᐱᓕᕆᓂᖃᑦᓯᐊᓕᕋᓗᐊᕿᑖ ᐱᑦᑕᓯᐊᖅᓱᑕ ᐅᕝᕙᓗ ᓴᕿᑎᑦᓯᕙᓪᓕᐊᕕᑕ ᖃᓄᐃᑑᓂᐊᕐᓂᖏᓄ 
ᐃᓱᒪᒋᓯᒪᔭᕗ ᐊᒻᒪ ᑕᑯᒍᒪᓯᒪᔭᑎᖕᓄᓪᓗ. 
 
ᑕᒪᓐᓇᓕ ᓄᓇᕗᒧ ᑐᐹᖅᓴᐃᔾᔪᑎ. ᑕᒪᓐᓇᓗ ᒥᑦᓵᓅᖓᒻᒪ ᐅᖃᐅᓯᕆᕙᑦᑕᑦᑕ, ᖃᓄᒋᐊᑲᓐᓂᖅ 
ᐅᖃᕆᐊᑲᓐᓂᕈᓐᓇᓂᑎᖕᓄ ᑲᑎᒪᔨᓄ ᒪᓕᒐᓕᐅᖅᕕᖕᒥ ᑭᒡᒐᖅᑐᐃᓂᕆᔭᑎᖕᓄ ᐃᓱᒫᓘᑎᒋᔭᖏᓄ ᑭᒡᒐᑐᖅᑕᑦᑕ. 
 
ᒫᓐᓇᓂᓴᐅᔪᖅᓖ ᖃᓄᐃᑑᓂᕆᔭᖏᓄ ᑭᖒᒪᓯᒪᔭᖏᓄ ᐅᕝᕙᓗ ᐊᐳᖅᕕᖃᕐᓯᒪᓪᓗᑎ ᑭᖒᒪᔭᐅᓯᒪᔪᓄ. ᑲᑎᒪᔩᑦ 
ᒪᓕᒐᓕᐅᖅᕕᖕᒥ, ᑲᑎᒪᕕᖕᒥ, ᐃᒪᐃᒋᐊᖃᖃᑦ ᓂᐱᔫᖅᑎᕆᓗᑎ ᖃᓂᑎᖕᓂ ᑭᒡᒐᖅᑐᐃᖏᓯᐊᒻᒪᕆᓐᓂᐊᕐᒪᑕ 
ᑭᒡᒐᑐᖅᑕᖏᓐᓂ? 
 
ᐱᔭᕆᐊᖃᖄ ᖃᐅᔨᓴᖅᓗᑎ ᒪᓕᒐᖏᓄ ᓇᓕᒧᑦᓯᖏᓐᓂᖃᕐᑐᓄ ᐃᒪᐃᓂᐊᕐᒪᑕ ᖃᐅᔨᓴᕐᓂᖃᕐᓗᑎ 
ᐃᓱᒪᒋᔭᖃᓗᐊᕋᑎ ᖃᓄᐃᑦᓯᒪᓂᕆᔭᖏᓄ? ᑲᑎᒪᕕᖕᒥ ᑲᒪᑎᔩᑦ ᖃᐅᔨᓴᖅᐸᒋᐊᖃᐹᑦ ᑕᒪᑐᒧᖓ 
ᐃᒪᐃᑕᕋᑎᐅᓐᓃᑦ ᖃᓄᐃᒋᐊᕐᓯᒪᔭᖏᓄ ᐃᓱᒪᒋᔭᖏᓄ ᐊᓰᓇᓕᓯᒪᓂᕆᔭᖏᓄ ᐃᒪᐃᒻᒪ ᐃᓄᐃ ᐃᓱᒪᒋᓯᒪᔭᖏ 
ᑭᒡᒐᑐᖅᑕᐅᑦᓯᐊᖏᓂᖏᓄ. 
 
ᑕᒪᓐᓇᓕ ᐃᓄᐃ ᐃᓕᖁᓯᕆᖅᔭᖏᒻᒪᐅᒃ. ᖃᓄᐃᑑᒻᒪᑕᓕ ᒪᓕᒐᖏᑦ ᐃᓄᐃᑦ ᖃᐅᔨᒪᔭᖏᑎᒍ ᐊᒻᒪ 
ᑐᑭᓯᒪᔭᖏᑎᒍ. ᑐᑦᓯᕋᖁᖓ ᑭᖒᒪᑦᓯᓪᓗᖓ ᐊᔾᔨᒌᖏᑦᑐᒥ ᓂᕈᐊᖅᑐᓂ ᐃᓚᒋᔭᐅᑎᓂᐊᖅᓱᒋ ᐅᖃᐅᓯᕆᔭᒃᑲᓄ. 

ᐅᖃᖅᑎ (ᑐᓵᔨᑎᒍ): ᑲᑎᒪᔨᐅᖃᑎᕗ ᑭᖒᒪᑦᓯᑦᓱᓂ ᐊᔾᔨᒌᖏᑦᑐᒥ ᓂᕈᐊᖅᑐᓂ ᐃᓚᒋᓕᐅᑎᓂᐊᖅᑕᖏᓄ 
ᐅᖃᐅᓯᕆᔭᖏᓄ. ᓈᒻᒪᓴᖅᑐᖃᖏᓛ? ᓈᒻᒪᓴᖅᑐᐃᓐᓇᐃᑦ. ᐊᑏᒎᖅ ᑲᔪᓯᒋᐊᖅᓗᑎ. 
 
ᒥᓂᔅᑕ ᔮᒃ ᐊᓄᕈᐊᖅ (ᑐᓵᔨᑎᒍ): ᖃᓄᐃᑦᑐᐃᑦ ᐃᓄᐃᑦ ᖃᐅᔨᒪᔭᖏᓄ ᐊᒻᒪ ᓱᓕᔪᕆᔭᖏᓄ ᓴᓂᖅᕙᑦᑕᐅᕙᑦ 
ᑕᕝᕙᓂ. 
 
ᐃᓄᐃᑦ ᖃᐅᔨᒪᔭᖏᓐᓄ ᐅᑯᓇᓂ ᓱᓕᓂᕐᓄ, ᐃᓱᒪᖃᑐᖁᑎᖃᓂᓄ, ᖃᓄᐃᑦᓴᖏᓂᖓᓄ, ᐅᑕᕿᓯᐊᕈᓐᓇᓂᖏᓄ, 
ᐊᑑᑎᒍᑎᒋᔭᖏᓄ, ᐃᑲᔪᖅᓱᕈᑎᒋᐊᑦᓴᓄ ᐊᒻᒪ ᐅᖃᖃᑎᒌᓐᓂᕐᓄ ᖃᐅᔨᓴᕐᓂᓄ ᓴᕿᓯᒪᓇᑎᓪᓗ ᑕᕝᕗᖓ 
ᖃᓄᐃᓐᓂᐅᔪᒧ. ᒫᓐᓇᐅᔪᖅᓕ, ᐃᖕᓇᐃᑦ ᓄᓇᕗᒥ ᖃᐅᔨᒪᔾᔭᖏᒻᒪᑕ ᖃᓄᐃᑐᖃᓂᐅᔪᓂ ᐱᕙᓪᓕᐊᓂᕆᔭᖏᓐᓄ 
ᑲᑎᒪᕕᖕᒥ. 
 
ᑕᒪᓐᓇᓕ ᒥᑦᓵᓅᒻᒪ ᒪᓕᒐᕆᔭᖏᓄ ᖃᓄᐃᓕᖓᓂᖏᓄ ᒐᕙᒪᐅᑉ ᓇᓕᒧᑦᓯᖏᑦᑐᓄ ᓄᓇᕗᒧ ᐊᒻᒪ 
ᐃᒪᐃᓕᖃᐅᑦᓱᓂ ᓯᕗᓪᓕᖅ ᐅᖃᖅᑎ, ᐱᑕᖃᕆᐊᑦᑕ ᒪᑐᐃᖓᔪᒥ ᐊᒻᒪ ᐱᔪᓐᓇᓂᖃᕐᓯᐊᕐᑐᒥ ᒐᕙᒪᒥ ᐃᒪᐃᒻᒪᑦ 
ᐃᓄᐃᑦ ᑕᖄᓂ ᖃᐅᔨᒪᓂᐊᕐᒪᑕ ᖃᓄᐃᓐᓂᐅᔪᓄ. 
 
ᖃᓄᐃᓕᓂᕆᔭᕗ ᐃᒪᐃᑦᓱᑕ ᒪᑐᐃᖓᓂᕋᕐᓱᑕ ᐊᒻᒪ ᐱᔪᓐᓇᓂᖃᑦᓯᐊᕐᑐᒥᓪᓗ ᐃᒻᒪᖃ ᐊᑑᑎᓂᖃᕐᐸᑉᐸᑕ, 
ᓄᖑᐊᓂ ᐅᓪᓘᑉ ᐸᑦᑕᑐᓪᓗᓂ ᐊᒡᒐᒥᓂ ᐱᔾᔪᑎᖓᓗ ᐃᒪᐃᓕᓯᒪᓂᖏᓄ ᖃᓄᐃᒋᐊᕐᓯᒪᓂᕆᔭᖏᓄᖓᓗᑎ. 
 
ᖃᐅᔨᒃᑲᕐᑕᐅᓯᒪᑦᓱᖓ ᐱᑕᖃᕐᓯᒪᓪᓗᓂ ᓂᕈᐊᓐᓂᖅᒥ ᑕᒪᑐᒧᖓ ᒨᓴᖕᒧ ᒐᕙᒪᐅᓗᑕ. ᖃᐅᔨᒃᑲᕐᑕᐅᓯᒪᑦᓱᖓᓗ 
ᐃᒪᐃᒋᐊᖃᓂᑎᖕᓄ ᒪᑐᐃᖓᓂᐊᕐᓗᑕ ᐱᓕᕆᖃᑎᒌᓪᓗᑕ ᑭᒡᒐᖅᑐᐃᓂᐊᖅᓱᑕ ᐃᓄᖏᓐᓂ ᓄᓇᕗᑉ. 
 
ᑐᓴᖅᓯᒪᑦᓱᖓᓗ ᐃᒪᐃᒻᒪ ᑲᑎᒪᕕᖕᒥ ᑲᑎᒪᔩᑦ ᑎᓕᐅᖅᑕᐅᓯᒪᓂᑰᓪᓗᑎ ᓂᕈᐊᕆᐊᒧ ᐃᓕᖓᔪᓂ 
ᑖᒃᑯᓄᖓᑦᓴᐃᓐᓇᖅ ᐱᑦᑕᓯᐊᖅᓯᒪᖏᑐᓄ ᖃᓄᐃᑑᓂᐅᔪᓄ. ᖃᓄᖅᓕ ᑐᑭᖃᖅᒪ ᑐᑭᓯᐅᒪᖃᑎᒌᓐᓂᖅ? 
ᖃᓄᐃᓐᓂᐊᓕᖃᓕ ᐃᒻᒪᖃ ᓂᕈᐊᕈᒪ ᐊᑭᕋᖅᑐᕐᓗᒍ ᑕᒪᑐᒧᖓ ᒨᓴᖕᒧ? 
 
ᑕᒪᓐᓈ ᐱᓂᖅᓗᑦᓯᓂᖃᕋᔭᖃ ᒪᑐᐃᖓᓂᐊᓄ ᐊᒻᒪ ᐱᔪᓐᓇᓂᖃᕐᓯᐊᕐᑐᒧ ᒐᕙᒪᒧ. ᖃᐅᔨᒪᖁᑦᓱᑎ ᐊᑑᑎᒍᒪ 
ᐊᓯᐊᓄ ᓴᓂᕌᓄᑦ, ᖃᓄᐃᑦᓴᑦᔮᓇᖓᓗ ᐱᔾᔪᑎᒐᓗ ᑕᒪᓐᓇ ᖃᓄᐃᓐᓂᐅᔪᖅᓗ ᐊᑑᑎᓂᐅᔪᖅ, ᐊᒻᒪ 
ᐋᖃᓘᓇᑦᑕᐅᖅ ᒪᑐᐃᖓᓂᐊᕐᓱᖓ ᐊᐱᖁᑎᓄ ᐊᒻᒪ ᑐᑭᓯᒍᑎᖏᓄ ᑕᖄᐅᖓ ᑭᖒᒪᔭᐅᓯᒪᔪᓄ ᐃᓄᖕᓄ ᓄᓇᕗᒥ 
ᑐᓴᐅᒪᔭᐅᒃᑲᖅᓗᒍ. 
 
(ᑐᓵᔨᑎᒍ ᐃᓱᓕᑦᑐ) ᐅᖃᖅᑏ, ᐊᒥᓂᖅᓴᐅᑎᓪᓗᒍ ᖃᕿᐊᖅᑕᐅᓂᕆᔭᖏᓄ ᐅᑯᓇᓂ ᑕᒪᐃᓂ ᓄᓇᕗᒥᐅᓂ 
ᖃᓄᐃᒋᐊᖅᑕᐅᒍᓐᓇᕐᓱᓂ. ᐃᒪᐃᑑᓪᓗᑎ ᑭᖒᒪᔭᐅᔪᓂ ᐅᖃᖃᑎᒌᒋᐊᑲᓂᕐᓄ. ᐊᑑᑎᕙᑕᑎᖕᓄ ᐊᕐᕌᒍᕋᓴᓄ 
ᐱᒋᐊᖅᕕᖃᕐᓱᓂ ᐊᐃᑉᐳᓗ 1, 1999ᒥ. ᖃᓄᐃᑦᑐᒥ ᓄᓇᕗ ᒐᕙᒪᒥ ᑐᕌᒐᖃᕿᑕ. ᖃᓄᐃᑦᑐᓂᓪᓕ 
ᐅᑎᖅᕕᓴᑎᖕᓄ ᐊᑑᑎᖃᓂᐊᕿᑕ. ᓄᓇᕗᒥᐅ ᐊᐱᕆᓯᒪᓂᖃᕐᒪᑕ ᖃᓄᐃᓐᓂᐊᕐᓂᖏᓄ ᑕᒪᒃᑯᓄᖓ ᐊᒻᒪ 
ᐅᖃᓕᒪᓂᖃᕐᓱᖓᓗ ᒫᓐᓇᐅᔪᖅ. 
 
ᐱᒻᒪᕆᐅᑦᓱᓂᓗ ᑭᓇᒥ ᓂᕈᐊᖅᑕᓂᐅᕕ ᐊᒡᒋᖅᐸᓪᓕᐊᔪᓂ ᐊᕕᑦᓯᒪᓂᖏᑎᒍ ᓂᕈᐊᕐᓂᓄ. ᐱᕕᖃᓱᑎ ᐊᐱᕆᒋᐊᒧ 
ᐊᐱᖁᑎᒐᓴᓄ ᑕᒪᒃᑯᓄᖓ ᐃᓱᒪᒋᔭᖃᕐᑐᓄ ᐱᔨᑦᓯᑕᐅᓂᕐᓄ. ᑭᓇᒃᑐᐃᓐᓇᐃᓪᓗ ᐱᔪᒪᑦᓱᑎ ᓂᕈᐊᓂᕐᓄ. 
ᐊᐱᖁᑎᒋᓗᒋ ᐃᓱᒪᒋᓯᒪᔭᖏᓄ, ᖃᐅᔨᒪᓂᕆᔭᖏᓄ ᖃᓄᖅᓗ ᐱᓕᕆᕙᓐᓂᖏᓄ ᐊᔾᔨᐅᖏᑦᑐᒥ ᐊᒻᒪ 
ᐱᑦᑕᓯᐊᕐᓂᕐᓴᐅᓗᑎ. 
 
ᐃᓱᒪᒋᔭᐅᓯᒪᔪᐃᑦ ᒥᑦᓵᓄ ᓱᓕᔪᕆᓯᒪᓂᕆᔭᖏᓄ ᐊᒻᒪ ᐃᓱᒪᒋᓯᒪᔭᖏᓄ ᐃᒪᐃᒐᓗᐊᖃᑕ ᐅᔾᔨᕆᓯᒪᔭᖏᓄ 
ᑐᓴᐅᒪᔭᖏᓄ ᓂᕆᐅᒋᔭᖅᓯᓐᓄ. ᑐᓵᒋᐊᖅᔫᒥᕙᓚᐅᕆᑦᓯ ᖃᓄᖅ ᑕᐃᒃᑯᐊ ᓂᕈᐊᖅᓯᒪᓂᑯᐃᓪᓗ ᑭᐅᓂᐊᕐᒪᑕ 
ᐃᓕᖕᓄ ᐅᑯᓄᖓ ᖃᓄᖅᑑᕆᐊᕈᑎᑦᓴᓄ ᑭᓇᒧᓪᓗ ᑐᓐᓂᕈᑎᒋᔭᕆᐊᖃᕐᑐᓄ ᑖᑦᓱᒧᖓᓪᓗᐊᖅ. 
 

 



ᐅᓪᓗᑐᐃᓐᓇᖅ, ᒫᔾᔨ 7, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

2417

ᑭᖑᓪᓕᖅᐹᒥ, ᐱᔪᓐᓇᓂᐊᕐᒪᑕ ᐅᖃᖅᕕᖃᕐᓗᑎ ᐊᑎᐊᓂ ᑕᒪᐃᓂ ᖃᓄᐃᑦᓯᒪᓂᕐᓂ. ᐃᒻᒪᖃᓗ ᑐᑭᓯᒪᑉᐸᑕ 
ᐃᓄᐃᑦ ᐃᓱᒪᒋᓯᒪᔭᖏᓄ ᐊᒻᒪ ᓱᓕᔪᕆᔭᖏᓄ, ᐃᒻᒪᖃ ᑕᐃᒪᐃᒍᓐᓇᖅᓱᑎ ᐊᑑᑎᓂᐊᕐᓱᑎ, ᐊᑎᐊᓂ ᑕᒪᐃᓂ 
ᖃᓄᐃᒋᐊᖃᕐᑑᔪᓄ, ᐊᐱᖁᑎᑦ ᒥᑦᓵᓄ ᖃᓄᐃᑑᓂᐅᔪᓄ, ᑭᒡᒐᑐᖅᓗᑎ ᐃᒻᒥᓂ.  
 
ᖃᐅᔨᒪᒋᐊᖅᓗᑎ ᑭᓇ ᓴᖀᓂᐊᓂᖏᓄ ᐱᑦᑕᓯᐊᖅᑐᓂ ᒪᓕᒐᕐᓄ, ᐱᐅᒋᐊᓂᕐᓴᓄ ᖃᓄᐃᑦᑑᓂᕆᔭᖏᓄ ᐊᒻᒪ 
ᓂᕈᐊᖅᓗᑎ ᐱᕙᓪᓕᐊᑎᑕᐅᓗᑎ ᐃᓗᓕᖃᕐᑐᓂ ᓈᒻᒪᒋᔭᐅᔪᓂ. 
 
(ᑐᓵᔨᑎᒍ) ᐅᖃᖅᑎ, ᖃᓄᐃᑦᔭᖏᓪᓚᖓ ᒫᓐᓇᐅᔪᖅ ᐱᓕᕆᔪᓐᓇᓂᐊᕐᓱᖓᓗ ᑭᒡᒐᑐᖅᓗᒋ ᐃᓄᐃᑦ ᑭᒡᒐᑐᖅᑕᑲᓂ 
ᐱᓕᕆᔪᓂ ᐱᓕᕆᓂᖃᕖᖓᑦᑐᓂ ᓴᕿᑎᑦᓯᕙᓪᓕᐊᓗᑎ ᓄᓇᖃᖄᓯᒪᔪᓄ ᑐᑦᓯᕋᖅᑕᐅᓯᒪᔪᓂ, ᒐᕙᒪ ᐊᒻᒪ ᓄᓇᕗ 
ᐊᕕᑦᑐᖅᓯᒪᓂᖏᑎᒍ. 
 
ᐃᒻᒪᖃᓕ ᐱᑕᖃᕈᑦᑕ ᐃᓱᒪᒋᓯᒪᔭᖏᓄ ᐊᒻᒪ ᓱᓕᔪᕆᓯᒪᔭᖏᓄ, ᖃᐅᔨᒪᑦᓱᖓᓗ ᓇᖏᖅᓯᓂᖃᕐᓯᒪᕙᒻᒪᑕ 
ᐃᓄᖕᓄ ᓄᓇᕗᒥ ᑭᒡᒐᑐᖅᑕᒃᑲᓂ. ᐱᓕᕆᓂᖃᑦᓯᐊᓂᐊᕐᑐᐃᑦ ᑭᒡᒐᖅᑐᐃᓂᖃᕐᓗᑎ 
ᐃᓱᒪᒋᔭᖃᓗᐊᔾᔭᖏᓪᓗᑎᐅᓐᓃᑦ ᖃᓄᐃᑑᓂᕆᔭᖏᓄ. 
 
ᖃᓄᐃᑑᓂᐅᔪᓂ ᐅᓪᓗᒥᐅᔪᖅ, ᐱᓕᕆᕖᖓᕐᐸᑦᓱᑕ, ᐃᒪᐃᑑᓪᓗᓂ ᐊᑑᑎᔭᐅᔪᐃᑦ. ᐱᔭᕆᐊᖃᕐᓱᑕ ᐃᓄᐃᑦ 
ᐃᓱᒪᒋᓯᒪᔭᖏᓄ ᐊᑑᑎᑎᓪᓗᒋ. ᐱᔪᒪᔾᔭᖏᑦᓱᑕᓕ ᑕᑕᑎᖅᕕᐅᓗᐊᕐᓗᑕ ᖃᓄᐃᑑᓯᒪᓂᐅᔪᓄ. ᐅᖃᐅᓯᖃᕐᐸᑦᑐᒍ 
ᑕᒪᒃᑯᓄᖓ ᒪᓕᒐᕐᓄ, ᐊᑐᐊᒐᕐᓄ ᑕᒪᖅᒥᓪᓗ ᐊᑦᓱᕉᑎᒋᓇᕐᓱᑎ ᐊᑑᑎᓗᒋᑦᓗ ᑭᓯᒥ, ᑕᐃᒪᐃᓂᖏᓄ 
ᖃᓄᐃᒋᖏᓪᓗᒋᑦ. 
 
ᕿᒥᕐᕈᔭᕆᐊᖃᓕᖅᑐᒍᑦ ᓇᒧᓐᖓᕈᒪᓂᐊᕐᒪᖔᑦᑕ ᐊᒻᒪᓗ ᐊᐅᓚᔾᔭᒋᐊᒃᑲᓂᕐᓗᑕ, ᐅᖃᕈᑎᖃᓐᓂᐊᕐᓗᑕ ᖃᓄᖅ 
ᑕᐃᑯᖓ ᑎᑭᐅᑎᓂᐊᕐᒪᖔᑦᑕ. ᖃᐅᔨᒪᔪᖓ ᐃᓄᐃᑦ ᑕᖅᑳᓃᑦᑐᑦ ᐊᒻᒪᓗ ᓯᕗᓕᐅᖅᑎᐅᔪᑦ ᑐᑭᓯᑦᑎᐊᖅᑐᑦ 
ᐅᖃᐅᓯᕆᔭᓐᓂᑦ. 
 
ᐅᖃᒃᑲᓐᓂᕈᒪᔪᖓ, (ᑐᓵᔨᑎᒎᕈᓐᓃᖅᑐᖅ), ᓂᕈᐊᖅᑎᓪᓗᑕ ᓄᓇᕗᑦᒥ, ᕿᓂᓚᐅᕋᑦᑕ ᒐᕙᒪᐅᔪᒥᒃ ᓯᕗᓪᓕᐅᔾᔨᔪᓂᑦ 
ᐃᓄᓐᓂᑦ, ᑭᒡᒐᖅᑐᐃᓂᐊᖅᑐᒥᒃ ᐊᒻᒪᓗ ᑐᕌᖅᑕᖅᕕᐅᒍᓐᓇᕐᓗᓂ ᐊᔾᔨᒌᑎᑦᑎᔪᒥᓪᓗ ᐃᓘᓇᖏᓐᓄᑦ ᓄᓇᖃᑦᑐᓄᑦ, 
ᐱᔨᒋᔭᐅᓂᐊᕐᓗᓂ ᐃᓄᓐᓂᑦ ᓄᓇᕗᑦᒥᐅᓄᑦ. 
 
ᑕᒪᒃᑯᐊ ᑐᑭᒧᐊᒍᑎᐅᔪᑦ ᐃᓄᓐᓃᖔᖅᑐᑦ, ᐋᖅᑭᓱᖅᑕᐅᓗᑎᑦ ᐊᒻᒪᓗ ᐱᒋᔭᐅᓗᑎᒃ ᐃᓄᓐᓄᑦ ᓄᓇᕗᑦᒥ, 
ᐊᑐᐃᓐᓇᐅᓗᑎᒃ ᐱᔭᒃᓴᐃᑦ ᐊᒻᒪᓗ ᐃᑲᔫᑎᐅᔪᑦ ᐊᑑᑎᖃᑦᑐᐊᖅᑐᓄᑦ, ᖁᕝᕙᐹᓕᑎᑦᑎᔪᒥᒃ ᐱᖃᑎᒌᓂᕐᒥᒃ 
ᐃᓄᓐᓄᑦ, ᓇᒻᒥᓂᖃᕈᓐᓇᕐᓗᑎᒃ ᐊᑲᐅᔪᒥᒃ ᐃᓅᑎᐊᕐᓂᕐᒥᒃ ᐃᓄᓐᓄᑦ. 
 
ᐃᓚᒌᖑᔪᑦ ᐊᒻᒪᓗ ᓄᓇᓖᑦ ᐊᑑᑎᓂᖃᓪᓗᑎᒃ ᓈᒻᒪᑦᑐᒥᒃ ᐊᒻᒪᓗ ᒪᑐᐃᖓᔪᒥᒃ, ᑎᓕᐅᕆᓗᓂ ᐱᐅᓂᖅᐹᒥᒃ 
ᐊᒻᒪᓗ ᑐᓐᖓᓱᒃᑎᑦᑎᓗᓂ ᓄᐃᑕᐅᕙᓪᓕᐊᔪᓂᑦ, ᐊᑑᑎᖃᑦᑎᐊᑐᒥᒃ ᐊᑲᐅᓂᖅᐹᒥᑦ ᐃᓄᓐᓄᑦ ᐊᒻᒪᓗ 
ᒐᕙᒪᓕᕆᓂᕐᒧᑦ. 
 
ᑕᒪᔾᔭ ᑕᐅᑯᒐᕆᔭᖓ ᓄᓇᕗᑦ ᒐᕙᒪᖓᑕ ᐊᒻᒪᓗ ᑕᒪᓐᓇ ᑎᓕᔭᐅᔾᔪᑎᒋᓯᒪᔭᕗᑦ ᐃᓄᓐᓄᑦ. ᐅᖃᖅᑲᐅᒐᒪᐃᓛᒃ, 
ᑭᒡᒐᑐᐃᑦᑎᐊᕐᓂᐊᕐᓗᓂ ᐃᓄᓐᓂᑦ, ᐅᖃᐅᔾᔭᐅᓂᐊᖅᑐᖓ ᓲᖃᐃᒻᒪ, ᐊᒃᓱᕈᖅᑐᑎᒃ ᐱᓕᕆᒻᒪᑕ ᐃᓄᓐᓂᑦ 
ᑭᒡᒐᑐᖅᑐᑎᒃ ᓄᓇᕗᑦᒥ ᐊᒻᒪᓗ ᐅᑉᐱᕆᔭᖏᑦ ᐃᓅᓯᕐᒧᑦ ᐊᑐᖅᑐᐃᑦ ᐊᒻᒪᓗ ᐊᑑᑎᖃᑦᑎᐊᖅᑐᒥᒃ. 
 
ᐅᖃᕋᓱᒃᑐᒍᑦ, ᒪᑐᐃᖓᔪᒥᒃ ᒐᕙᒪᒥᒃ, ᐅᕙᓃᑲᔭᑉᐱᑖ ᐅᓪᓗᒥ, ᐅᕙᓃᑲᔭᖅᑯᖔ ᐅᓪᓗᒥ, ᒪᑐᐃᖓᒍᒪ, 
ᐅᖃᑦᑕᐅᓕᖏᓪᓗᖓ ᐃᓄᓐᓄᑦ ᑕᖅᑳᓃᑦᑐᓄᑦ ᐱᑦᔪᑎᒋᓪᓗᒍ, ᓲᖃᐃᒻᒪ, ᐃᔨᖅᓯᓯᒪᔪᒍ ᐃᓘᓇᖏᓐᓂᑦ, 
ᑕᕝᕙᓃᑐᖓ ᒫᓐᓇ, ᑕᕝᕙᓃᑦᑐᖓ ᐅᓪᓗᒥ. 
 
ᑕᐃᒪᐃᑦᑐᒃᑰᑦᑎᓪᓗᑕ, ᐊᑐᕈᓐᓇᖏᓐᓇᑦᑕ ᑕᒪᒃᑮᓐᓂᑦ ᐊᑐᖅᑕᐅᔫᓂᒃ, ᐅᖃᕈᓐᓇᖏᑦᑐᒍᑦ ᒥᓂᔅᑕᖃᕝᕕᒃ ᐅᕙᓂ 
ᐊᑕᐅᓯᐅᔭᕆᐊᓕᒃ ᐊᒻᒪᓗ ᐅᖃᐅᓯᖃᓐᓂᐊᑎᓪᓗᑕ ᑭᓱᑐᐃᓐᓇᕐᓂᒃ ᐅᖃᐅᓯᐅᓯᒪᔪᓂᒃ ᐃᓗᐊᓂ. ᐊᐃᐸᖓᑎᒍᑦ  

ᐅᖃᑦᑐᒍ ᒪᑐᐃᖓᒋᐊᖃᕋᑦᑕ ᐊᒻᒪᓗ ᓵᖓᔭᐅᒍᓐᓇᕐᓗᑕ ᐊᒻᒪᓗ ᐊᐃᑉᐸᖓᒍᑦ, ᐅᕙᑦᑎᓐᓂᑦ ᑕᑯᓐᓇᕆᐊᖃᑦᑐᒍᑦ 
ᐊᑕᐅᓯᔪᑎᑐᑦ. 
 
ᐅᕙᖓᓕ, ᓯᕗᓪᓕᐅᑎᑕᕋ ᐃᓄᐃᑦ ᓄᓇᕗᑦᒥ, ᐊᒃᓱᕈᒻᒪᕆᓚᐅᖅᑐᑦ ᒐᕙᒪᑖᕋᓱᐊᖅᑐᑎᒃ ᐊᒻᒪᓗ ᓄᓇᖁᑎᒥᓂᑦ 
ᐊᒻᒪᓗ ᑭᒡᒐᖅᑐᐃᑦᑎᐊᕈᒪᓪᓗᑎᒃ ᐃᓄᓐᓂᑦ ᓄᓇᕗᑦᒥ. 
 
ᓂᕈᐊᖅᑕᐅᓯᒪᒐᑦᑕ ᑭᒡᒐᖅᑐᐃᖁᔭᐅᓪᓗᑕ ᐃᓄᓐᓂᑦ ᓄᓇᕗᑦᒥ ᐊᒻᒪᓗ ᐱᔪᒪᒻᒪᑕ ᐃᓄᓐᓂᑦ ᐃᑲᔪᕈᓐᓇᖅᑐᓂᒃ 
ᐃᑉᐱᒍᓱᓪᓗᑎᒃ ᐃᓄᓂᑦ ᑕᖅᑳᓃᑦᑐᓂᒃ ᐊᒻᒪᓗ ᐅᕙᓂ ᐃᒃᓯᕚᖅᑐᒍᑦ ᐅᐱᒍᓱᑦᑎᐊᕋᑦᑕ ᐃᓄᓐᓂᑦ ᑕᖅᑳᓃᑦᑐᓂᒃ 
ᑭᒡᒐᑐᖅᑕᑎᓐᓂᑦ. 
 
ᐃᓄᐃᑦ ᕿᓄᐃᑦᑐᒻᒪᕆᐊᓘᒪᑕ, ᐊᑯᓂᐊᓗᒃ ᐅᑕᖅᑭᓯᒪᔪᒍᑦ, ᐊᒥᓱᓂᑦ ᐊᕐᕌᒍᓂᑦ ᒐᕙᒪᑖᕋᓱᐊᖅᑐᑕ ᓄᓇᕗᑦᒥ 
ᐊᒻᒪᓗ ᖃᐃᔨᒪᓚᐅᑦᑐᒍᑦ ᓇᒻᒥᓂᖃᓐᓂᐊᕐᕋᑦᑕ ᐊᑦᔨᐅᖏᑦᑐᒥᒃ ᒐᕙᒪᐅᔪᒥᒃ ᐊᒻᒪᓗ ᐅᑉᐱᕆᔭᖃᕋᒪ 
ᓂᕆᐅᓐᓂᖃᑦᑐᖓᓗ ᐃᓄᐃᑦ ᐱᔪᒫᕆᓚᐅᖅᑕᖓᓂᑦ ᓴᖅᑭᑕᐅᓂᐊᖅᑐᑦ ᓂᕈᐊᓐᓂᐅᓛᖅᑐᒥ ᖃᐃᔪᒥ, ᐃᓗᐊᓂ 
ᒐᕙᒪᑦᑕ ᒪᓕᑦᑐᒋᑦ ᐱᔪᒫᕆᔭᐅᔪᑦ ᐊᒻᒪᓗ ᑐᒃᓯᕌᕆᔭᐅᔪᑦ ᐃᓄᓐᓄᑦ ᓄᓇᕗᑦᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᕕᖃᕈᒪᒐᒪ, ᑲᑎᒪᔨᐅᔪᑦ ᐱᕕᖃᑦᑎᓂᐊᕋᒃᑭᑦ ᐅᖃᕈᒪᒍᑎᒃ. ᒫᓐᓇᐅᔪᖅ, 
ᓯᕗᓕᐅᖅᑎᕗᑦ ᐅᖃᕆᐊᓐᓂᐊᕐᒪᑦ. 
 
ᒥᓂᔅᑕ ᐹᓪ ᐅᑲᓕᖅ (ᑐᓵᔨᑎᒍᑦ): ᐅᖃᖅᑏ, ᐅᕙᖓᑦᑕᐅᖅ ᐃᓱᒪᒋᕙᕋ ᑕᒪᓐᓇ ᐊᑐᖅᑕᕗᑦ ᐅᒡᒍᐊᓇᕋᓗᐊᖅᑯᖅ, 
ᑭᓯᐊᓂ ᑲᔪᓯᒋᐊᖃᕋᑦᑕ ᑕᒪᔅᓱᒥᖓ. ᐃᓅᒐᒪ ᐊᒻᒪᓗ ᐅᐱᒋᓪᓗᒍ ᐃᓅᓂᕋ ᐊᒻᒪᑕᐅᖅ, ᐃᑲᔪᖅᓯᖅᑕᐅᕙᒃᑲᒪ 
ᐃᓅᖃᑎᓐᓄᑦ ᐊᒻᒪᓗ ᑕᑯᓐᓇᐸᑦᑐᑎᒃ ᐃᖅᑲᓇᐃᔭᖃᑎᓐᓂᑦ ᐅᕙᓂ ᒪᓕᒐᓕᐅᖅᕕᒻᒥ ᐊᒻᒪᓗ ᖁᔭᓐᓇᒦᖅᑐᖓ 
ᑕᒪᑐᒥᖓ. 
 
ᑭᓯᐊᓂ, ᐊᒥᓱᐊᖅᑎᖅᑐᒥᒃ ᐃᓄᐃᑦ, ᐃᓛᓐᓂᒃᑯᑦ ᒪᓕᑕᐅᔭᕆᐊᓕᒃᑰᕆᐊᖃᖃᑦᑕᕐᒪᑕ 
ᐃᓕᖅᑯᓯᐅᓚᐅᖏᒃᑲᓗᐊᖅᑎᓪᓗᒍ ᐅᕙᑦᑎᓐᓄᑦ ᓲᖅᑲᐃᒻᒪ ᓯᕗᓕᕗᑦ ᒐᕙᒪᖃᓚᐅᖏᒻᒪᑕ ᒫᓐᓇᐅᓕᖅᑐᑎᑐᑦ. 
 
ᐅᓪᓗᒥᓕ ᓯᕗᓕᖅᑎᐅᓪᓗᖓ, ᐊᓯᓐᓂᒃ ᑕᒫᓃᑦᑐᖃᕐᓂᐊᕐᒪᑦ, ᐊᒻᒪ ᕿᒪᐃᕕᒋᔭᕆᐊᖃᕐᓂᐊᖅᑕᒃᑲ ᑐᖓᕕᒃᓴᖏᓐᓂᑦ 
ᓄᒃᑭᒃᓴᕈᑎᒋᓂᐊᖅᑕᖏᓐᓂᑦ ᓯᕗᓂᒃᓴᒧᑦ. 
 
ᒐᕙᒪᐅᓪᓗᑕ, ᑲᑐᑦᔨᖃᑎᒌᒋᐊᖃᕋᑦᑕ, ᐱᓗᐊᖅᑐᒥᒃ ᒥᓂᔅᑕᐅᓪᓗᑕ, ᑲᑎᓐᖓᔭᕆᐊᖃᕋᑦᑕ ᑕᒪᒃᑯᓂᖓ 
ᐱᔭᒃᓴᕆᔭᑦᑎᓐᓂᒃ ᐱᓕᕆᓂᐊᕐᓗᑕ.  ᐱᓕᕆᐊᑦᑎᓐᓂᒃ ᐱᔭᕇᕆᐊᖃᕋᑦᑕ, ᐃᓚᖏᓐᓂᒃ ᓴᓂᕐᕙᕐᓯᔭᕆᐊᖃᕋᑦᑕ 
ᐱᒋᐊᑦᑎᐊᕐᓗᑕ ᐊᒻᒪᓗ ᓯᕗᒧᐊᒃᐸᓪᓕᐊᓗᑕ. 
 
ᐅᑎᑐᐃᓐᓇᖃᑦᑕᕈᑦᑕ ᐅᐊᑦᑎᐊᕈᒧᑦ ᐃᓕᖅᑯᓯᐅᔪᒧᑦ, ᓯᕗᒧᐊᒋᐊᖃᕋᓗᐊᕐᓗᑕ ᓯᕗᒧᐊᔾᔭᖏᓐᓇᑦᑕ ᐊᒻᒪᓗ 
ᐱᕙᓪᓕᐊᓂᖃᕐᓗᑕ ᒐᕙᒪᐅᓗᑕ. ᖁᕕᐊᓇᓐᖏᑦᑐᒐᓗᐊᖅ ᑕᒪᓐᓇ ᐃᓕᖅᑯᓯᕆᔭᕗᑦ ᐅᓪᓗᒥᐅᔪᑦ, ᑭᓯᐊᓂᓕ 
ᑐᓐᖓᕕᒃᓴᒃᑎᐊᕙᐅᔪᒥᒃ ᓯᕗᓂᑦᑎᓐᓄᖅ ᐋᖅᑭᒃᓱᐃᔭᕆᐊᖃᕋᑦᑕ, ᐅᐱᓐᓇᕋᓂ ᐱᔭᒃᓴᓕᒻᒪᕆᐊᓗᔪᒍᑦ 
ᒥᓂᔅᑕᐅᓪᓗᑕ. 
 
ᐅᐊᑦᑎᐊᕈ ᐅᖃᖃᐅᒻᒪᑦ, ᓱᓕ ᐊᒥᓱᓂᒃ ᐱᓕᕆᔭᕆᐊᖃᕋᑦᑕ ᓄᓇᕗᒻᒥᐅᓄᑦ. ᐅᕙᒍᑦ ᒪᓕᒐᓕᐅᖅᑎᐅᓪᓗᑕ, 
ᑕᒪᒃᑯᐊ ᐱᒋᐊᕐᓯᒪᔭᕗᑦ ᐱᔭᕇᖅᑕᐃᓐᓇᕆᔪᓐᓇᔮᓐᖏᓇᑦᑎᒍᑦ. 

ᑕᐃᒃᑯᐊ ᐅᕙᑦᑎᓐᓂᒃ ᑭᖑᓪᓕᐅᓂᐊᖅᑐᑦ ᑲᒪᔭᕆᐊᖃᕐᓂᐊᕐᒪᑕ ᐅᓪᓗᒥᐅᔪᖅ ᐱᓕᕆᐊᕆᔭᑦᑎᓐᓂᒃ. 
ᐊᐃᕙᔪᖃᐃᓐᓇᖃᑦᑕᕐᓂᐊᕐᒪᑕ ᒪᓕᒐᓕᐅᕐᕕᒻᒥ ᑭᓯᐊᓂᓕ ᒥᓂᔅᑕᐅᔪᒍᑦ, ᐱᓕᕆᖃᑎᒌᒋᐊᖃᕋᑦᑕ. ᐃᓄᓐᓂᒃ 
ᕿᒥᕐᕈᔭᐅᖏᓐᓇᕋᑦᑕ, ᕿᓂᖅᐸᒻᒪᑕ ᓴᓐᖐᓂᑦᑎᓐᓂᒃ, ᑭᓯᐊᓂᓕ ᐊᑕᐅᓯᐅᖃᖅᑎᓗᑕ ᓴᓐᖏᓂᖃᕈᓐᓇᕋᑦᑕ. 
 
ᑕᓯᐅᖅᐸᒃᑲᑦᑎᒍᑦ ᒐᕙᒪᐅᔪᑦ  ᓯᓚᑎᑦᑎᓃᑦᑐᑦ, ᑲᓇᑕᐅᑉ ᒐᕙᒪᒃᑯᖏᑦ, ᖃᐅᔨᒪᒐᒪ ᐃᑲᔪᖅᑐᖅᑕᐅᖃᑦᑕᕐᓯᒪᒐᒪ 
ᒥᓂᔅᑕᐅᔪᓂᒃ. ᑕᐃᒫᒃ ᑭᓯᐊᓂ, ᓯᕗᓕᖅᑎᐅᓪᓗᖓ, ᐱᓕᕆᔪᓐᓇᖃᑦᑕᕋᒪ ᑕᐃᒫᒃ ᑭᓯᐊᓂ ᐃᑲᔪᖅᑐᖅᑕᐅᓪᓗᖓ. 
 
ᑕᒪᓐᓇ ᐅᖃᐅᓯᕆᓗᐊᕐᓂᐊᕋᒃᑯᑦ, ᓯᕗᓕᖅᑎᐅᓪᓗᖓ, ᐱᓕᕆᖃᑎᒋᓪᓗᑕ ᐅᐱᓐᓇᕋᓂ ᖃᐅᔨᒪᑦᑎᐊᕈᒪᒐᑦᑕ 
ᑕᐃᒃᑯᐊ ᑭᐅᓪᓕᕐᒥᒃ ᒐᕙᒪᐅᕙᓐᓂᐊᖅᑐᑦ ᑐᓐᖓᕕᖃᑦᑎᐊᖁᓪᓗᒋᑦ. 
 
ᑕᐃᒪᓕ ᒫᓐᓇᐅᔪᖅ ᐊᒃᓱᕈᕐᓇᖅᑐᒃᑯᑲᐃᓐᓇᕋᓗᐊᖅᑐᒍᑦ, ᓯᕗᒧᑦ ᑭᓯᐊᓂ ᑕᐅᑐᒋᐊᖃᕐᒥᒐᑦᑕ. ᑕᐃᒃᑯᐊ 
ᒥᓂᔅᑕᐅᖃᑎᒃᑲ ᐊᑐᓂᑦ ᐅᖃᖃᑎᒋᖃᑦᑕᕐᓯᒪᔭᒃᑲ, ᐱᓗᐊᖅᑐᒥᒃ ᑭᕙᓪᓕᕐᒥ ᒪᓕᒐᓕᐅᖅᑎᐅᔪᖅ ᑲᖏᖅᖠᓂᕐᒥ, 
ᒥᓂᔅᑕ ᑖᒻᓴᓐ ᑕᒪᒃᓱᒪ ᒥᒃᓵᓄᑦ. 
 
ᐊᖏᕐᓯᒪᒻᒥᔪᖅ ᓯᕗᒧᐊᒋᐊᖃᕋᑦᑕ. ᐅᓪᓗᒥᐅᔪᖅ ᓂᕈᐊᕐᓂᐊᖅᑎᓪᓗᑕ, ᓱᓕᔪᖅᓴᖅᑐᖓ ᑕᐃᒃᑯᐊ 
ᒥᓂᔅᑕᐅᖃᑎᑲᓪᓗ ᐊᑕᐅᓯᐅᖃᑎᒌᓐᓂᐊᕋᑦᑕ, ᖃᐅᔨᒪᔪᖓ ᐊᒃᓱᕈᕐᓇᖅᑐᒥᒃ ᐃᓱᒪᓕᐅᕆᐊᖃᕐᓂᐊᖅᑐᖅ 
ᑭᒡᒐᖅᑐᕋᓱᐊᕐᓗᓂᒋᑦ ᐃᓄᖁᑎᓂᒃ ᐊᒻᒪᓗ ᒥᓂᔅᑕᐅᖃᑎᓂᒃ. ᐅᖃᖃᑎᒋᖃᑦᑕᕐᓯᒪᔭᕋ ᐊᒻᒪᓗ 
ᑐᑭᓯᐅᒪᖃᑎᒌᑦᑐᓄᑦ.  
 
ᑭᓯᐊᓂᓕ ᑕᒪᓐᓇ ᑐᓐᖓᕕᓪᓗᐊᑕᐅᒻᒪᑦ ᒐᕙᒪᑦᑎᓐᓄᑦ. ᐱᒋᐊᕈᑕᐅᖅᑲᐅᔪᖅ ᐃᑲᔪᖅᑐᕐᓂᐊᖅᑕᕋ ᓴᖅᑭᑕᐅᖅᑲᐅᔪᖅ 
ᐊᒻᒪ ᑕᒪᓐᓇ ᐅᖃᐅᓯᒋᖅᑲᐅᓪᓗᒍ ᒥᓂᔅᑕᐅᖃᑎᓐᓄᑦ. ᐱᔭᕇᓚᐅᕐᓚᕗᑦ ᐱᒋᐊᕐᓯᒪᔭᕗᑦ ᐅᓪᓗᒥᐅᔪᖅ ᐅᐱᓐᓇᕋᓂ 
ᑭᒡᒐᖅᑐᕆᐊᖃᕋᑦᑎᒍᑦ ᐱᔪᒪᔭᐅᔪᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ ᐅᖃᖅᑎ. 
 
>>ᐸᒃᑕᖅᑐᑦᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᐅᔪᑦ ᐅᖃᕐᕕᖃᖅᑎᓐᓂᐊᕋᒃᑭᑦ ᐃᓱᒪᒋᔭᖏᓐᓂᒃ ᐅᓪᓗᒥᐅᔪᖅ. 20 
ᒥᓂᑦᒥᒃ ᓂᓪᓕᐊᕕᖃᕈᓐᓇᖅᑐᓯ ᐅᖃᐅᓯᒃᓴᕆᔭᒃᓯᓐᓂᒃ. ᑕᐃᒫ ᒫᓐᓇᐅᔪᖅ ᐃᒃᑲᕐᕆᐊᓗᒃ ᐅᖃᕐᕕᖃᖅᑎᓐᓂᐊᕋᒃᑯ. 
 
ᐃᒃᑲᕐᕆᐊᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓕᖅᑎ, ᐊᓇᕈᐊᖅ, ᖁᖓᒃᐸᒋᑦ. 
 
ᐊᒥᓱᐊᖅᑎᐊᓗᒃ ᓴᖅᑮᓇᓱᐊᖅᐸᒃᑐᖓ ᐃᓄᐃᑦ ᐃᓕᖅᑯᓯᖏᓐᓂᒃ ᐊᒻᒪᓗ ᐅᐱᒋᔭᖏᓐᓂᒃ ᐊᒻᒪᓗ ᐊᒃᓱᐊᓗᒃ 
ᖁᕕᐊᓱᒃᑐᖓ ᒪᓕᒐᓕᐅᖅᑎᑕᖃᕐᒪᑦ ᐃᑲᔪᖅᑐᐃᔪᒥᒃ ᐃᑲᔪᖅᑐᐃᔪᓂᒃ ᐊᑯᓂᒃ ᑕᒪᓐᓇ ᐱᓇᓱᐊᕐᓯᒪᓕᕋᒃᑯᑦ. 
 
ᑕᐅᑐᒐᕆᒐᒃᑯᑦ ᐊᑯᓂᒥᒧᑦ ᐊᒻᒪᓗ ᐃᒪᐃᑦᑐᔭᕐᒪᑦ, ᐊᒃᓱᕈᕐᓇᓂᖅᐹᒃᑯᑦ, ᑐᓂᓯᔭᕆᐊᖃᕋᑦᑎᒍᑦ ᐃᓄᐃᑦ ᑕᖅᑳᓃᑦᑐᑦ. 

ᑭᒡᒐᖅᑐᐃᓪᓚᕆᑦᑐᒥᑦ ᐱᑕᖃᕆᐊᖃᕋᑦᑕ ᐅᕙᓂ ᒪᓕᒐᓕᐅᕐᕕᑎᓐᓂ.  ᐃᓄᑦᑕᖃᐃᓐᓇᖅᑯᑦ ᑕᕆᓯᒪᔭᐅᔪᓂᑦ 
ᒐᔭᒪᒃᑯᓐᓄᑦ ᐊᕐᕌᒍᒐᓛᓗᓐᓄᑦ.  ᓂᐱᑕᖃᓪᓚᕆᓚᐅᖅᓯᒪᓐᖏᓚᖅ ᒪᓕᒐᓕᐅᕐᕕᑎᓐᓂ ᐊᒻᒪᓗ ᑕᐃᒪᐃᔅᓯᒪᕗᒍᑦ 
ᐊᑯᓂᐋᓗᒃ. 
 
ᐃᓅᓪᓗᑕ ᐱᔪᓐᓇᕆᐊᖃᕋᓗᐊᕆᕗᒍᑦᑕᐅᖅ.  ᑕᑯᓗᒋ ᐃᓄᓐᓄᑦ ᐊᑲᐅᓐᖏᓕᐅᕈᑎᐅᔪᖅ, ᐊᒥᓱᒻᒪᕇᑦ 
ᓇᒻᒥᓃᖃᑦᑕᖅᑯᑦ ᐱᔾᔪᑎᓪᓗᒍᑦ ᒐᕙᒪᒃᑯᓐᓄᑦ ᓴᖅᑭᕐᑎᑕᐅᓯᒪᔪᑦ ᐱᔮᖅᑯᑕᐅᓐᖏᑦᑑᒐᓗᐊᓂᑦ.  ᒪᓕᒐᓕᐅᕐᕕᑎᓐᓂ, 
ᖃᑦᑏᓇᒻᒪᕆᓐᓂᑦ ᑕᑯᓯᒪᕗᖓ ᐅᕙᓂ ᐊᑭᕋᖅᑐᖅᓯᒪᔪᓂᑦ ᐅᕝᕙᓘᓐᓃᑦ ᐱᖃᑕᐅᓯᒪᓐᖏᑦᑐᓂᑦ 
ᓄᓇᕗᑦᑖᕋᓱᑦᑎᓪᓗᒋᑦ ᐊᖏᕈᑕᐅᔪᒥᑦ. 
 
ᐊᒻᒪᓗ ᐃᒪᐃᑑᔭᖅᑯ, ᐊᓪᓛ ᐅᓪᓗᒥ, ᑐᑭᓯᓐᖏᑦᑐᑦ ᐃᓄᐃᑦ ᐱᖅᑯᓯᑐᖃᖏᓐᓂ, ᐊᒻᒪᓗ ᑭᓱᓂ 
ᑕᑯᓐᓇᓐᖑᐊᕈᑎᖃᕐᒪᖔᑕ.  ᐃᓄᐃᑦ ᐊᔅᓱᕉᑎᖃᖅᑯᑦ ᑐᑭᓯᔭᐅᒐᓱᑦᑐᑎᑦ.  ᐅᓪᓗᒥ ᐊᔅᓱᕉᑎᖃᕆᐊᖃᖅᑯᒍᑦ 
ᐱᔪᒪᔭᑦᑎᓐᓂ ᓇᒻᒥᓂᖅ ᒐᕙᒪᓕᖃᓕᕋᑦᑕ. 
 
ᑕᒪᒃᑯᐊ ᐱᔪᒪᔭᕗᑦ ᐊᒻᒪᓗ ᓱᒍᒪᔭᕗᓪᓗ ᐋᖅᑭᑦᑎᑕᐅᓗᑎᑦ ᒐᕙᒪᒧᑦ.  ᐅᖃᓕᕋᐃᒐᑦᑕ ᖃᓄᑐᐃᓐᓇᖅ ᐃᓅᓪᓗᑕ, 
ᐊᒻᒪᓗ ᐅᖃᐅᓯᖃᕐᑎᓪᓗᑕ ᐱᖅᑯᓯᐅᔪᓂᑦ ᐊᒻᒪᓗ ᐃᓕᖅᑯᓯᐅᔪᓂᑦ, ᐅᖃᐅᔾᔭᐅᕙᒃᑲᑦᑕ ᑕᐃᒪᐃᒋᐊᖃᕐᖏᓇᑦᑕ. 
 
ᑕᐃᒫᑎᒋ ᑕᑯᔅᓴᐅᖏᑦᑐᒍᑦ ᐃᓅᓪᓗᑕ ᒐᕙᒪᒃᑯᓐᓄᑦ.  ᐅᓪᓗᒥᓕ ᖁᕕᐊᓱᒻᒪᕆᑉᐳᖓ ᐃᓄᑑᔾᔮᖏᓐᓇᒪ 
ᑭᒡᒐᑐᐃᓪᓚᕆᓪᓗᖓ ᐃᓄᖁᑎᑦᑎᓐᓂ ᑕᖅᑳᓃᑦᑐᓂᑦ. 
 
ᐃᓄᐃᑦ ᓇᒻᒥᓂᖅ ᐃᓕᖅᑯᓯᖃᕐᖓᑕ ᐊᒻᒪᓗ ᐱᖅᑯᓯᖃᕐᑐᑎᑦ ᑭᓯᐊᓂᓕ ᑕᒪᒃᑯᐊ ᖁᔭᓈᑲᐃᓐᓇᐸᒃᑲᑦᑎᒍ 
ᒪᓕᒐᓱᐊᕐᓂᕐᒧᑦ ᒪᓕᒐᐅᔪᓂᑦ ᐊᒻᒪᓗ ᒪᓕᑦᑕᔅᓴᐅᔪᓂᑦ ᐃᓕᖅᑯᓯᖃᕐᑐᓄᑦ ᐊᔾᔨᒋᓐᖏᑕᑦᑎᓐᓂ.  ᓇᒻᒥᓂᖅ 
ᖁᔭᓐᓈᑲᐃᓐᓇᑏᓐᓇᖅᑯᒍᑦ ᓇᒻᒥᓂᖅ, ᑭᖑᓪᓕᐅᑏᓐᓇᐸᑉᐳᒍᑦ. 
 
ᐅᓪᓗᒥ ᐱᒋᐊᕆᐊᖃᖅᑯᒍᑦ ᓈᓚᓪᓗᑕ ᐃᓄᓐᓂᑦ ᑕᖅᑳᓃᑦᑐᓂᑦ ᐊᒻᒪᓗ ᐊᔅᓱᕉᑎᓗᒋᑦ ᓯᕗᓪᓕᐅᑎᑕᐅᓂᐊᕐᖓᑕ 
ᐱᖅᑯᓯᕆᔭᕗᑦ ᐊᒻᒪᓗ ᐃᓕᖅᑯᓯᕗᑦ ᒐᕙᒪᖃᕐᓂᐊᕋᑦᑕ ᑭᒡᒐᑐᐃᓪᓚᕆᓪᓗᑕ ᐃᓄᓐᓂ ᓄᓇᕗᒻᒥ. 
 
ᑐᑭᓯᔭᐅᒋᐊᖃᖅᑯᒍᑦ ᑲᑎᒪᔨᐅᓗᑕ ᒪᓕᒐᓕᐅᕐᕕᑎᓐᓂ.  ᑕᒪᓐᓇ ᑕᖅᑲᐅᖓ ᖃᐅᔨᒪᑎᒋᐊᖃᕐᑕᕗᑦ ᓄᓇᕗᒻᒥᐅᓄᑦ 
ᖃᓄᐃᓕᐅᕈᒪᔭᖏᑦ ᐊᒻᒪᓗ ᐱᔪᒪᔭᖏᑦ ᖃᐅᔨᔭᐅᓂᐊᕐᖓᑕ.  ᑕᒪᓐᓇ ᐱᒋᐊᖅᑎᑕᐅᔪᖅ ᐊᒻᒪᓗ ᐲᖅᑎᑦᑎᔪᖃᖅᑲ, 
ᐃᓱᒪᓕᐅᑦᑎᐊᕆᐊᖃᖅᑯᒍᑦ ᐊᒻᒪᓗ ᖃᓄᐃᓕᐅᕐᓗᑕ ᓯᕗᓕᐅᑎᑕᐅᓗᑎᑦ ᒐᕙᒪᒃᑯᓐᓄᑦ. 
 
ᐱᔪᒪᕗᖓ, ᖃᓄᐃᓕᐅᖃᑦᑕᓚᐅᖅᑕᓐᓂ, ᐃᖅᑲᓇᐃᔮᕆᓐᓇᕐᓗᒍ, ᐊᒻᒪᓗ ᐲᖅᑎᑦᑎᓂᐊᕈᑦᑕ ᒥᓂᔅᑕᒥ ᐊᒻᒪᓗ 
ᓄᑖᕐᒥᑦ ᐋᖅᑭᔅᓯᓗᑕ, ᑕᒪᓐᓇ ᓄᖅᑲᑲᐃᓐᓇᑎᑦᑎᓂᐊᖅᑯ ᐊᓯᔾᔩᒋᐊᖃᕐᓂᑎᓐᓂ ᒥᓂᔅᑕᒥ.  ᑭᓯᐊᓂᓕ 
ᑭᓱᑐᐃᓐᓇᐃᑦ ᑲᔪᓯᒋᐊᖃᕐᓂᐊᖅᑯ. 
 
ᑕᒪᓐᓇ ᖃᓄᓕᐅᕐᓂᖅ ᑲᔪᓰᓐᓇᕆᐊᖃᕐᖓᑦ.  ᑭᖑᕐᕕᑎᑦᑎᒋᐊᖃᓐᖏᓚᒍᑦ.  ᐊᒻᒪᓗ ᐅᖃᖃᑎᒋᓗᒋᑦ ᐃᓄᐃᑦ 
ᓄᓇᕗᒻᒥ ᑭᒡᒐᑐᖅᑕᑎᓐᓂ.  ᐅᖃᐅᑎᔪᓐᓇᖃᒃᑲ ᒥᓂᔅᑕᓕᒫᑦ, ᐊᒻᒪᓗ ᐳᓛᕆᐊᖅᓯᒪᔭᐃᓐᓇᕆᓪᓗᒋᑦ ᓄᓇᖁᑎᓯ. 
 
ᐃᓚᖏᑦ ᐃᓄᐃᑦ ᐊᒥᓱᐊᖅᑎᖅᑐᑎᑦ, ᐅᖃᐅᔾᔭᐅᖃᑦᑕᖅᓯᒪᕗᑦ ᐃᓱᒫᓘᑎᖏᓐᓂ ᑭᒡᒐᖅᑐᐃᔨᖏᓐᓄᑦ.  ᐊᒻᒪᓗ 
ᐅᖃᐅᓯᐅᕙᓐᓇᑎᑦᑎ ᐅᕙᓂ ᒪᓕᒐᓕᐅᕐᕕᑎᓐᓂ.  ᐃᓚᖏᑦ ᐅᖃᖃᑦᑕᖅᑯᑦ ᑭᒡᒐᑐᖅᑎᕗᑦ ᒥᓂᔅᑕᐅᓕᕐᖓᑦ ᐊᒻᒪᓗ 
ᑭᒡᒐᖅᑐᐃᓕᔫᔮᕈᓐᓃᖅᑯ ᐅᕙᑎᓐᓂ ᐅᕝᕙᓘᓐᓃᑦ ᖃᓄᐃᓕᐅᕈᒪᔭᕗᑦ ᐱᔭᕆᐊᓕᕗᓪᓘᓐᓃᑦ ᐃᓄᓐᓄᑦ 
ᐅᖃᐅᓯᐅᒍᓐᓃᖅᑐᑎᑦ. 

ᑕᐃᒪᐃᑉᐸᑦ, ᐊᔅᓱᕈᒃᑲᓐᓂᕆᐊᖃᒻᒪᕆᑉᐳᖓ ᐃᓄᓐᓄᑦ ᓄᓇᕗᒻᒥᐅᓂᑦ.  ᐃᓄᐃᑦ ᓄᓇᕗᒻᒥ ᑭᒡᒐᑐᖅᑕᐅᔪᒪᒻᒪᑕ 
ᒫᓐᓇᐅᔪᖅ.  ᐱᖃᑕᐅᔪᒪᕗᑦ ᑲᑎᒪᔪᖃᕐᑎᓪᓗᒍ.  ᒐᕙᒪᑖᕋᑦᑕ ᓄᓇᕗᒻᒥ 1999-ᖑᑎᓪᓗᒍ, ᑭᓱᓕᒫᑦ 
ᓄᖅᑲᖅᓯᒪᕗᖅ ᐊᒻᒪᓗ ᐃᓄᐃᑦ ᐱᓕᕆᐊᖃᓚᐅᖅᑐᑦ ᒐᕙᒪᒥ ᓄᖅᑲᖓᓕᖅᑐᑦ ᐱᑦᔪᑎᒋᓪᓗᒍ ᐃᓂᖃᖏᒻᒪᑕ. 
ᓯᕗᒧᐊᒋᐊᖅᓯᒪᖏᑦᑐᑦ. 
 
ᑕᒃᓱᒧᖓᓕ ᒐᕙᒪᒋᔭᑦᑎᓐᓂ ᐃᓱᒪᖃᕆᐊᖃᕋᑦᑕ ᒪᑯᓂᖓ ᖃᓪᓗᓈᐅᔭᕈᓐᓇᖏᑦᑐᓄᑦ ᐃᓄᓐᓂᑦ 
ᐃᖅᑲᓇᐃᔭᕈᓐᓇᕆᐊᖃᑦᑐᑦ ᒐᕙᒪᒋᔭᑦᑎᓐᓂ ᑭᓯᐊᓂ ᓄᖅᑲᖓᐅᑎᐅᔪᑦ ᐊᒥᓲᓗᐊᕐᖓᑕ ᐊᒻᒪᓗ 
ᐊᒃᓱᕉᑕᐅᒍᓐᓇᖅᑐᑦ ᓴᖅᑭᑕᐅᓯᒪᔪᑦ ᐊᒻᒪᓗ ᑭᓯᐊᓂ ᑕᑯᓐᓇᕆᐊᕈᓐᓇᓕᖅᑐᑕ ᒪᓕᒐᓕᕆᓂᒃᑯᑦ ᐊᒻᒪᓗ 
ᐊᑐᐊᒐᖏᑎᒍᑦ ᑕᒪᒃᑯᐊᕈᓗᔭᐃᑦ ᑕᐃᒪᐃᒻᒪ ᓯᕗᒧᐊᒋᐊᕈᓐᓇᐃᓕᖃᑦᑕᖅᑐᒍᑦ. 
 
ᓲᖅᑲᐃᒻᒪ ᐃᒻᒥᓃᖃᖅᑕᖅᑐᐃᑦ ᓇᓴᐅᑎᖓ ᐊᖏᓪᓕᕙᓪᓕᐊᒐᒥ ᓄᐃᑦᑎᕙᓪᓕᐊᖏᓐᓇᕋᑦᑕ ᐊᒃᓱᕉᑕᐅᕙᑦᑐᓂᒃ 
ᐊᒻᒪᓗ ᐊᖅᕕᐊᕈᑎᐅᔪᓂᑦ ᑕᐃᑲᖓᓂᑦ ᒐᕙᒪᒃᑯᑦ ᓄᓇᕗᑦᒥ ᓴᖅᑭᑕᐅᓚᐅᕐᒪᑦ. ᒐᕙᒪᒋᔭᕗᑦ ᐊᒻᒪᓗ ᐃᓄᐃᑦ 
ᓄᓇᕗᑦᒥ ᐃᓚᓕᐅᑎᒋᐊᖃᓕᖅᑕᕗᑦ ᐅᑉᐱᕆᔭᕗᑦ ᐊᒻᒪᓗ ᐃᓕᖅᑯᓯᕆᔭᕗᑦ. 
 
ᐊᑐᑎᒋᔭᐅᓂᐊᕙᓚᐅᖅᑐᖅ ᒐᕙᒪᐅᓚᐅᖅᑐᒧᑦ ᖃᐃᖃᑦᑕᓚᐅᕐᒪᑕ ᓄᓇᓕᓐᓄᑦ ᐊᒻᒪᓗ ᐅᖃᐅᔾᔨᓪᓗᑎᒃ 
ᐃᒪᐃᓐᓂᐊᓕᖅᑐᑦ ᒫᓐᓇᒥᒃ ᐱᒋᐊᕐᓗᓂ, ᓂᕐᓕᖅᕕᖃᑦᑎᑕᐅᓚᐅᖏᑦᑐᒍᑦ, ᑐᓴᕈᒪᓪᓗᑎᒃ ᐃᓄᓐᓄᑦ 
ᐃᓱᒫᓘᑎᐅᔪᓂᑦ ᓄᓇᓕᓐᓅᖃᑦᑕᓚᐅᖏᑦᑐᑦ. 
 
ᐅᓪᓗᒥᓕ ᒐᕙᒪᒋᓕᖅᑕᑎᒍᑦ ᐋᔨᖃᑎᖃᕆᐊᖅᑐᖃᑦᑕᖅᑐᒍᑦ ᐳᓚᕋᑦᑐᑕ ᓴᖅᑮᔪᒪᓪᓗᑕ ᐊᑑᑎᖃᑦᑎᐊᖅᑐᓂᒃ 
ᐃᓱᒪᒋᔭᐅᔪᓂᒃ ᐊᒻᒪᓗ ᒪᓕᒐᓕᐅᖅᕕᒻᒦᖔᖅᑐᒥᒃ ᐃᓚᐅᓂᖃᕐᓂᐊᕐᒪᑦ ᑕᒪᓐᓇ ᐃᓕᖅᑯᓯᐅᔪᖅ 
ᓄᓇᕗᑦᑖᓚᐅᖅᑎᓪᓗᒍ. ᒥᓂᔅᑕᐅᑉ ᐱᓕᕆᐊᖏᑦ ᐊᒻᒪᓗ ᑎᒍᒥᐊᖅᑕᖏᑦ ᑲᔪᓰᓇᕆᐊᖃᒻᒪᑕ ᑭᓯᐊᓂ 
ᐃᓱᒪᓇᑉᐸᑭᕗᖅ ᐃᓱᒪᓕᐅᖃᑦᑕᕆᐊᖏᑕ ᐃᓄᓐᓄᑦ ᑐᕌᖓᔪᓂᑦ ᓄᓇᕗᑦᒥ ᑭᒡᒐᑐᖅᑕᒥᓄᑦ. 
 
ᖃᓂᓪᓕᒋᐊᖃᓕᑕᐃᓐᓇᖅᑯᒍᓪᓕ ᐃᓄᓐᓄᑦ ᓄᓇᕗᑦᒥ ᐊᒻᒪᓗ ᑕᕝᕙᐅᕗᒍᑦ, ᐊᑐᕋᓱᐊᖅᑐᑕᓗ ᒪᓕᒐᓐᓂᒃ 
ᐲᖅᓯᒐᓱᐊᖅᑐᑕ ᒥᓂᔅᑐᖃᕝᕕᒻᒥ ᐃᓚᒋᔭᐅᔪᒥᒃ. ᒪᓕᒐᓕᐅᖅᑎᐅᓪᓗᑕ ᑕᒪᒃᑯᓂᖓ ᐋᖅᑭᒃᓱᐃᔨᐅᕙᑦᑐᒍᑦ 
ᒪᓕᒃᑕᐅᓂᐊᖅᑐᓂᒃ ᓴᖅᑭᖅᑕᐅᓯᒪᓂᐊᕐᒪᑕ ᓄᓇᕗᑦᒥ. 
 
ᑕᐃᒪᐃᒃᑲᓗᐊᕈᑦᑕᓗ ᓄᓇᕗᑦ ᒐᕙᒪᒃᑯᑦ ᓴᓇᓯᒪᓕᕐᓂᐊᖅᑐᑦ ᓄᓇᕗᑦ ᒐᕙᒪᒥᑦ. ᐊᒻᒪᓗ, ᑕᖅᑳᓂ ᐃᓄᐃᑦ ᐊᒻᒪᓗ 
ᐊᓯᖏᑦ ᒐᕙᒪᒃᑯᑦ ᐃᓕᑉᐸᓪᓕᐊᒍᓐᓇᖅᑐᑦ ᐅᕙᒍᑦ ᐊᑦᔨᐅᖏᑦᑐᒥᒃ ᒐᕙᒪᐅᒐᑦᑕ. 
 
ᐊᒥᓱᓂ ᐃᓕᑉᐸᓪᓕᐊᖃᑦᑕᕋᑦᑕ ᖃᐅᑕᒫᑦ, ᐃᓕᓐᓂᐊᖅᑎᖁᑎᖃᑦᑐᒍᑦ ᐊᑭᓕᖅᓱᑕᑦᑎᓐᓂᑦ ᐅᕙᑦᑎᓐᓂᑦ 
ᑭᖑᕝᕖᓛᕐᒪᑕ ᐊᒻᒪᓗ ᐊᖏᔪᑦᑎᐅᔪᒍᑦ ᐃᓕᓐᓂᐊᖅᕕᒃᑰᓚᐅᖏᑦᑐᑎᒍᑦ ᐃᓕᓐᓂᐊᖅᑎᑕᐅᓚᐅᖅᑐᒍᑦ 
ᐊᖏᔪᖅᑳᑎᓐᓄᑦ, ᐊᓈᓇᑦᑕ ᐊᑖᑕᑦᑕ ᐊᒻᒪᓗ ᐃᓕᓚᐅᑦᑐᒍᑦ ᐃᓕᖅᑯᓯᑐᖃᐅᑉ ᐅᑉᐱᕆᔭᐅᔪᓂᑦ ᓯᕗᓕᑦᑎᓐᓄᑦ 
ᐱᑕᖃᖏᓚᖅ ᐊᑐᐊᒐᕐᓂ ᒪᓕᒐᓐᓂᓪᓗ ᐊᑑᑎᔪᒥᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ. 
 
ᑳᖑᕆᒦᑎᓪᓗᖓ 1996-ᒥ ᑲᑎᒪᔭᖅᑐᖅᓯᒪᓪᓗᑕ ᐃᓕᓐᓂᐊᕐᓯᓐᓈᑦ, ᒪᓕᒐᓕᐅᖅᑎᑕᖃᓚᐅᖅᓯᒪᒻᒪᑦ ᐃᓚᐅᔪᓂᑦ 
ᐊᒻᒪᓗ ᐃᓕᓴᐃᔨᒥᒃ, ᑎᑎᕋᖅᓯᒪᔪᓂᑦ ᐱᑕᖃᖏᓇᑦᑕ ᐃᓕᖅᑯᓯᑐᖃᑦᑕ ᒪᓕᒐᖏᓐᓂᑦ, ᖃᓄᐃᓂᐊᓕᖅᑭᑕᓕ 
ᐊᒻᒪᓗ ᑭᐅᓗᓂ ᐅᖃᓚᐅᖅᓯᒪᒻᒪᑦ ᐱᑕᖃᒻᒪᑕ ᐊᒻᒪᓗ ᐊᑐᖅᑕᐅᕙᑦᑐᑎᒃ ᖃᐅᑕᒫᑦ ᑕᒪᓐᓇᓗ ᓱᓕᑦᑎᐊᖅᑐᓂ. 

ᑕᒪᓐᓇᓗ ᑐᓐᖓᕕᒋᔭᐅᓯᒪᒻᒪᑦ ᖃᓄᐃᓕᐅᖅᑕᑎᓐᓄᑦ ᐊᒻᒪᓗ ᑕᐃᒪᐃᑉᐸᑲᑦᑕ, ᐅᖃᕈᓐᓇᖏᒃᑲᓗᐅᖅᑎᓪᓗᖓ 
ᖃᓪᓗᓈᑎᑐᑦ. ᑕᒪᔾᔭ ᐅᖃᕈᒪᖅᑲᐅᔭᒃᑲ ᐊᒻᒪᓗ ᐃᑲᔪᖅᑐᐃᔾᔮᖏᓐᓇᒪ ᐱᖁᔨᕗᖔᕈᑕᐅᔪᒥᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑭᑦᑐᖅ. 
 
ᐃᖅᑭᑦᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᒍᓱᒻᒪᕆᓕᕋᒪ ᐅᖃᕈᑎᐅᔪᒥᒃ ᒫᓐᓇᐅᔪᖅ 
ᑎᒍᕙᓪᓕᐊᒐᒃᑭᑦ ᐅᖃᐅᓯᐅᔪᑦ ᐊᒻᒪᓗ ᑐᓵᑦᑎᐊᖅᑐᖓ ᐃᓘᓇᐃᑕ ᐃᓱᒪᒋᔭᖏᓐᓂᑦ. ᐅᖃᑦᑕᐅᓕᖏᑯᑦᑕ ᐊᒻᒪᓗ 
ᒪᑐᐃᖓᑦᑎᐊᕐᓗᑕ, ᐊᓂᑦᑎᓂᐊᕐᕋᑦᑕ ᐃᓘᓇᖏᓐᓂᑦ ᐃᓱᒪᒋᔭᑦᑕ. 
 
ᐅᖃᖅᑲᐅᒐᒪᐃᓛᒃ ᐅᖃᕈᑎᖃᑦᑎᓪᓗᑕ ᐃᒻᒥᓃᕐᓂᕐᒥᒃ ᐊᓯᐊᒎᕝᕕᖃᓚᐅᖏᓇᑦᑕ ᑭᓯᐊᓂ ᐅᖃᐅᓯᕆᓗᒍ 
ᒪᑐᐃᖓᔪᒥᒃ ᐃᓱᒫᓗᓇᖅᓯᒻᒪᑦ - ᕿᒪᑦᑕᑎᓐᓂ ᐅᖃᐅᓯᖃᖃᑦᑕᕆᐊᓯᓚᐅᖅᑐᑦ ᐃᒻᒥᓃᕐᓂᕐᒥᒃ, ᐊᓯᐊᒎᕐᕕᖃᓐᖏᒻᒪᑦ 
ᑭᓯᐊᓂᓕ ᐅᖃᐅᓯᕆᓗᒍ ᑲᓐᖑᒋᓐᖏᓪᓗᒍ ᑕᒪᓐᓇ ᑐᐊᕕᕐᓇᖅᑐᒥᒃ ᑲᒪᒋᔭᐅᔭᕆᐊᖃᓕᕐᓂᖓᓄᑦ ᐅᐱᓐᓇᕋᓂ 
ᐅᐊᑦᑎᐊᕈ ᐃᒻᒥᓃᕐᓂᕐᒥᒃ ᐅᖃᐅᓯᖃᖅᑐᖃᖅᐸᓚᐅᓐᖏᑦᑐᖅ. 
 
ᑕᐃᒪᓕ ᐅᖃᕋᓱᐊᖅᐳᖓ ᐃᓄᓪᓗᑕ, ᑕᕝᕗᖓᒻᒪᕆᒃ ᐅᖃᐅᓯᖃᓲᖑᒐᑦᑕ ᐅᖃᕋᓱᐊᖅᑐᑕ ᐊᓯᖅᑯᓐᓇᒍ. ᑕᐃᒪᓕ 
ᐅᒃᐱᕈᓱᒃᑐᖓ ᒥᓂᔅᑕᐅᔪᑦ ᐊᑕᐅᓯᐅᔭᕆᐊᖃᕋᓗᐊᕐᒥᒻᒪᑕ, ᐊᖏᖃᑎᒌᒃᓯᒪᓗᑎᒃ, ᐊᑭᕋᖅᑐᑎᓇᑎᒃ ᒐᕙᒪᐅᒻᒪᑕ, 
ᐃᖅᑲᓇᐃᔭᖃᑎᒌᒋᐊᖃᕐᒪᑕ. 
 
ᑕᒪᓐᓇ ᐅᖃᐅᓯᕆᔭᕗᑦ ᐅᓪᓗᒥᐅᔪᖅ, ᐱᒋᐊᖅᑎᑕᐅᖃᐅᔪᖅ ᐲᕐᓯᓇᓱᐊᕐᓂᕐᒧᑦ ᒪᓕᒻᒪᑦ ᒪᓕᒃᑕᐅᔭᕆᐊᖃᖅᑐᓂᒃ. 
ᑕᐃᓐᓇᓕ ᐅᖅᓱᐊᓗᓕᕆᓂᖅ ᑕᒪᒃᓱᒧᖓ ᓴᖅᑭᕈᑕᐅᓚᐅᖅᑐᒐᓗᐊᖅ ᑕᒪᓐᓇ ᐱᔾᔪᑎᒋᑎᑕᐅᑐᐃᓐᓇᓕᕐᒪᑦ, 
ᐅᓪᓗᒥᐅᔪᖅ ᖃᓄᐃᓕᐅᕐᓂᕆᔭᑦᑎᓐᓄᒃ ᐱᔾᔪᑎᒋᓗᐊᓐᖏᑕᖓ. 
 
ᐊᖏᖅᑕᐅᑉᐸᑦ, ᐊᖏᖅᑕᐅᓂᐊᖅᐳᖅ. ᑲᔪᓯᓂᐊᖅᐳᖅ. ᐊᓯᐊᒍᕐᕕᖃᓐᖏᒻᒪᑦ ᐅᐱᓐᓇᕋᓂ ᑕᐃᒃᑯᐊ ᒥᓂᔅᑕᐅᔪᑦ 
ᐃᓱᒪᓕᐅᓗᕐᓯᒪᓕᕆᖅᐸᑕ ᐊᓂᑦᑎᓂᕐᒧᑦ ᒥᓂᔅᑕᐅᔪᒥᒃ ᑕᐃᒪᐃᓐᓂᐊᖅᐳᖅ, ᐊᓂᒍᕐᓂᐊᖅᑐᖅ. ᑕᒪᓐᓇᓕ 
ᐊᓂᑎᑦᑎᓂᐅᔫᑉ ᐱᔾᔪᑎᖓ ᐊᑐᓗᐊᖅᑐᔭᓐᖏᒻᒪᑦ. ᑕᐃᒪᓕ ᐅᖃᕐᕕᖃᕈᓐᓇᖅᑎᑕᐅᒐᓗᐊᖅᑐᑕ, ᑕᐃᒪᐃᓪᓗᑕ 
ᑭᓯᐊᓂᐅᒻᒪᑦ, ᐃᓱᒪᒋᔭᕗᑦ ᐅᖃᐅᓯᕆᓗᒋᑦ. 
 
ᐅᖃᖅᑎ, ᐊᑕᐅᓯᕐᒥ ᒥᑭᔪᑯᓗᒻᒥᒃ ᑕᒻᒪᓚᐅᕐᒪᑦ, ᐊᒥᓱᐊᓗᓐᓂ ᐅᖃᐅᓯᒃᓴᖃᖅᑐᓄᑦ ᑕᐃᒃᑯᓄᖓ 
ᐱᒻᒪᕆᐅᓂᕐᓴᐅᔪᓄᑦ, ᐅᓪᓛᖅ ᐅᖃᖅᑲᐅᒐᒪ, ᐊᒥᓱᐊᓗᓐᓂ ᐱᓕᕆᔭᕆᐊᖃᕋᑦᑕ. ᑕᐃᓐᓇ ᒥᑭᔪᑯᓗᓚᐅᖅᑐᖅ 
ᑕᒪᒃᓱᒧᖓ ᒪᐅᖓ ᑎᑭᐅᑎᑎᑦᑎᒻᒪᑦ ᒪᓕᒐᑎᒍᕐᓂᖓᓄᑦ. ᐊᒃᓱᐊᓗᒃ ᖁᕕᐊᓇᖅᑐᖅ 20 ᒥᓂᑦᒥᒃ ᐊᑐᓂᑦ 
ᐅᖃᕈᓐᓇᖅᑎᑕᐅᒐᑦᑕ, ᑕᐃᒪᓕ ᐊᓯᖏᓐᓂᒃ ᐅᖃᐅᓯᖃᓗᐊᔾᔭᖏᑦᑐᒍᑦ ᐊᓯᖏᓐᓄᑦ. 
 
ᐊᒃᓱᐊᓗᒃ ᐱᐅᔪᖅ ᑕᐃᒪᓐᓇᑎᒋᐊᓗᒃ ᐊᑯᓂᐊᓗᒃ ᐅᖃᕐᕕᖃᕈᓐᓇᖅᑎᑕᐅᓪᓗᑕ. ᐅᖃᖅᑐᖃᖅᑲᐅᒥᒻᒪᑦ ᐃᓄᐃᒡᒎᖅ 
ᐃᓕᖅᑯᓯᖏᑦ ᐊᑐᖅᑕᐅᒻᒪᑕ ᑕᕝᕙᓂ. ᐊᖏᖃᑎᒋᓐᖏᑦᑎᐊᖅᑕᒃᑲ! ᑭᓇᑐᐃᓐᓇᖅ ᐊᑭᕋᖅᑐᒃᓴᕋᐃᑦᑐᖅ 
ᐅᖃᐅᑦᔭᐅᑐᐃᓐᓇᕋᔭᓚᐅᖅᑐᖅ ᑕᐃᒪᐃᒃᑲᓐᓂᖁᔭᐅᓐᖏᓪᓗᓂ ᐊᒻᒪᓗ ᑭᖑᓪᓕᕐᒥ ᑕᐃᒪᐃᓕᒃᑲᓂᕐᓂᕈᓂ 
ᐅᖃᐅᑦᔭᐅᒐᔭᖅᑐᖅ ᐃᒻᒥᓂᒃ ᑕᐃᒪᐃᒻᒪᑦ ᐊᒻᒪᓗ ᐊᓂᖁᔭᐅᓗᓂ. 
 
ᑕᐃᓐᓇ ᒥᑭᔪᑯᓗᓚᐅᖅᑐᖅ ᐱᔾᔪᑎᒋᔭᖓ ᒥᓂᔅᑕᒥᒃ ᐊᓂᑦᑎᓂᕐᒧᑦ, ᑕᐃᒪᓗ ᐅᖃᓕᕆᓪᓗᓯ ᐊᑐᕐᓂᕋᖅᑐᓯ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ, ᐱᑕᖃᓐᖏᓪᓚᕆᑦᑐᖅ. ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᑕᖃᓐᖏᑦᑐᖅ ᐅᓪᓗᒥᐅᔪᖅ 
ᐊᑐᖅᑕᑎᓐᓂᒃ ᐃᓕᖅᑯᓯᕆᔭᑦᑎᓐᓂᒃ. 

ᑕᐃᒪᓕᖃᐃ ᐃᓕᖅᑯᓯᖃᖃᑦᑕᓚᐅᖅᑐᒃᓴᐅᔪᒐᓗᐊᑦ ᐃᓂᖅᑎᕆᔾᔪᑎᓂᒃ ᓯᕗᓕᕕᓂᕗᑦ, ᓱᓕ ᑕᐃᒪᒃᓴᐃᓐᓇ 
ᐃᓱᒪᒐᑦᑕ, ᑕᐃᒪᐃᑦᑐᖃᒃᑲᓐᓂᖅᐸᑦ, ᑭᖑᓪᓕᕐᒥᒃ ᐃᒪᐃᓕᐅᓚᕆᒃᑭ ᖃᓄᐃᓕᒃᑲᓂᕐᒥᒍᕕᑦ. ᑭᓯᐊᓂᓕ 
ᑕᐃᒪᐃᖃᑦᑕᖅᐸᓚᐅᕐᓯᒪᔪᑦ ᓯᕗᓕᕕᓂᕗᑦ. 
 
50-ᖏᓐᓂᓕᕋᒪ, ᖃᐅᔨᒪᒐᒃᑯᑦ ᐃᓕᖅᑯᓯᕋ ᑭᓯᐊᓂᓕ ᑕᐃᓐᓇ ᒪᓕᒐᓕᐅᖅᑎᐅᖃᑎᒋᔭᕋ ᐅᕙᓐᓂ 
ᖃᐅᔨᒪᓂᕐᓴᒻᒪᕆᐅᕗᖅ ᐃᓄᐃᑦ ᐃᓕᖅᑯᓯᖏᓐᓂᒃ ᐅᕙᓐᓂᑦ. ᓯᕗᓕᖅᑎᐅᔪᑦ, ᒥᓂᔅᑕᐅᔪᑦ ᐅᕙᓐᓂ ᓄᑲᖅᑎᐅᔪᑦ. 
ᑕᐃᒃᑯᓇᓐᖓ ᓯᓚᑐᓂᕐᓴᐅᔪᖓ ᐃᓐᓇᐅᓂᕐᓴᐅᒐᒪ ᐊᒻᒪᓗ ᑕᐃᒃᑯᐊ ᐅᕙᓐᓂᒃ ᓄᑲᖅᑎᐅᒻᒪᑕ, ᑕᐃᒃᑯᐊ ᓱᓕ 
ᐊᓐᖑᑎᓯᒪᓐᖏᒻᒪᕆᑦᑐᑦ ᑐᑭᓯᓂᕐᒧᑦ ᖃᓄᐃᓐᓂᖓᓄᑦ ᐃᓅᓪᓗᓂ. 
 
ᑕᒪᒃᑯᐊ ᐃᓕᓐᓂᐊᖃᑦᑕᕐᓯᒪᔪᑦ. ᐃᓕᓐᓂᐊᖅᑎᑕᐅᓯᒪᔪᑦ ᐃᓕᓐᓂᐊᕐᕕᐅᔪᒥᒃ ᑭᓯᐊᓂᓕ ᖃᐅᔨᒪᓂᖃᓐᖏᑦᑎᐊᖅᑐᖅ 
ᐅᕙᖓ ᐃᓕᖅᑯᓯᑐᖃᖏᓐᓂᒃ ᖃᓪᓗᓇᐅᔭᕈᓐᓇᖏᑦᑐᑦ ᖃᐅᔨᒪᔭᖏᓐᓂᒃ ᐃᓱᒪᓗᒋᔭᖏᓐᓂᓪᓗ. 
 
ᑖᓐᓇ ᒥᑭᑦᑐᑯᓗ ᐊᑐᖅᑕᕗᑦ ᒥᑭᔪᒻᒪᕆᐅᔪᖅ ᒪᓕᒐᑎᒍᑦ ᐃᓱᒪᒋᓪᓗᒋᑦ ᐃᓄᐃᑦ ᐃᓕᖅᑯᓯᑐᖃᖏᑦ. 
 
ᑕᐃᒪᐃᓕᐅᖅᑐᒍᑦ ᑐᓴᖅᓴᐅᓪᓗᑕ ᑐᓴᒐᒃᓴᑎᒍᑦ, ᓰᐲᓰᒃᑯᑦ ᐅᖃᖅᐸᒃᑐᑎᒃ ᑭᓯᐊᓂᓕ ᓱᓕᓐᖏᑐᐃᓐᓇᕐᓂᒃ 
ᐅᖃᐅᓯᕆᔭᑦᑎᓐᓂᒃ. ᓇᓗᔪᖓ ᖃᑦᑎᐅᔪᑦ ᐃᓄᐃᑦ ᐅᖃᖅᑲᐅᒻᒪᖔᑕ ᐊᓂᑦᑎᔪᒪᓪᓗᑎᒃ ᔮᒃ ᐊᓇᕈᐊᕐᒥᑦ ᒪᓕᓪᓗᒋᑦ 
ᓇᒻᒪᓐᖏᑦᑐᑦ ᐱᔾᔪᑎᖏᑦ ᐊᒻᒪᓗ ᑕᐃᓐᓇ ᐃᓂᖅᑎᕆᐊᖅᑕᐅᔪᓐᓇᕐᓂᕋᓗᐊᕐᖓᑦ. 
 
ᐊᒻᒪᓗ ᓱᓕ, ᑕᐃᒪᐃᓐᓂᐊᕈᑦᑕ, ᑕᐃᓐᓇ ᐃᓐᓇᖅᑕᕆᔭᕗᑦ ᒥᓂᔅᑕᐅᔪᓄᑦ ᐲᖅᑕᐅᓇᓱᐊᖅᑐᖅ ᐃᓄᓱᓐᓂᕐᓴᐅᔪᓄᑦ 
ᒥᓂᔅᑕᐅᔪᓂᑦ. ᑕᒪᓐᓇ ᑕᐃᔪᓐᓇᓪᓚᑐᒻᒥᔭᓯ ᐃᓄᐃᑦ ᖃᐅᔨᒪᔭᑐᖃᖓᑦ.  ᐊᒻᒪᓗ ᑕᒪᒃᑯᐊ ᐃᓄᐃᑦ 
ᖃᐅᔨᒪᓂᕋᖅᐸᑦᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂ, ᖃᐅᔨᒪᓐᖏᓚᑎᑦ ᑭᓲᒻᒪᖔᑕ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗ 
ᖃᐅᔨᑎᒐᓱᑉᐸᒋᑦ ᑭᓲᒻᒪᖔᑕ. 
 
ᐅᓪᓗᒥ ᐊᔅᓱᕈᓐᓇᒻᒪᕆᑦᑐᒥᑦ ᐊᑐᖅᑯᒍ ᐊᒻᒪᓗ ᐅᖃᐅᓯᕆᒌᖅᑲᐅᕙᓪᓚᐃᔭᕋ ᓯᕗᓪᓕᐅᔾᔭᐅᔭᕆᐊᖃᕐᖓᑦ, 
ᐃᓕᓴᕆᓐᖏᑯᑦᑎᒍ ᐃᓄᐃᑦ ᐱᔪᓐᓇᐅᑎᖏᑦ ᑲᓇᑕᒥ ᑕᒪᓐᓇ ᐱᔪᒪᔭᖏᓐᓂ ᐊᔾᔨᒋᓐᖏᒻᒪᒍ ᐃᓄᓐᓄᑦ. 
 
ᐅᖃᐅᓯᕆᒌᖅᑲᐅᔭᓐᓂ, ᐃᓱᒪᒋᓪᓗᒍ ᒐᕙᒪᒋᔭᕗᑦ ᐃᓕᓴᕐᓯᒋᐊᖃᖅᑯᑦ ᐅᕙᑦᑎᓐᓂ, ᐅᕙᓃᒃᑲᑦᑕ ᐃᓅᓪᓗᑕ, 
ᓄᓇᖃᖅᑳᕐᑐᒥᓂᐅᓪᓗᑕ, ᐃᓄᐃᑦ ᐅᕙᓃᓐᓂᖏᓐᓄᑦ ᒐᕙᒪᖃᕐᖓᑕ ᐊᒻᒪᓗ ᑮᓇᐅᔭᓂᑦ ᑐᓂᓯᔭᐅᕙᑉᐳᒍᑦ ᑲᓇᑕᒥ 
ᒐᕙᒪᖏᓐᓂ ᐃᓅᓂᑦᑎᓐᓄᑦ ᐊᒻᒪᓗ ᓄᓇᑦᑎᓐᓄᑦ. 
 
ᖁᕕᐊᑉᐳᖓ ᐅᖃᐅᓯᖃᕈᓐᓇᕋᑦᑕ ᑕᒪᔅᓱᒪ ᒥᔅᓵᓄᑦ ᐊᒻᒪᓗ ᖃᐅᔨᒪᖁᓪᓗᒋᑦ ᐃᖅᑲᓇᐃᔭᖅᑎᐅᔪᑦ ᐱᓕᕆᕕᓐᓂ 
ᖃᐅᔨᒪᓂᐊᕐᖓᑕ ᑕᑯᔭᑦᑎᓐᓂ ᐊᒻᒪᓗ ᓇᐅᒃᑯᑦ ᐱᐅᓯᕚᓪᓕᕆᐊᖃᕐᓂᖏᓐᓂᑦ ᑕᒪᓐᓇ ᐱᐅᓯᑎᒐᓱᓐᓂᑎᓐᓂ 
ᒐᕙᒪᐅᔪᒥᑦ ᐊᐅᓚᓂᖓᓂᑦ. 
 
ᖁᕕᐊᒻᒪᕆᔪᕗᖓ ᐊᓇᕈᐊᖅ ᒥᓂᔅᑕᕈᕐᖓᑦ ᐃᓕᖅᑯᓯᓕᕆᔨᒃᑯᓐᓄᑦ ᑕᕝᕙᑑᓪᓗᓂ ᐱᓕᕆᕕᐅᔪᖅ 
ᐅᖃᐅᓯᖃᕈᓐᓇᕐᑐᓂ ᐃᓄᐃᑦ ᐃᓱᒫᓘᑎᖏᓐᓂ ᐃᓄᐃᑦ ᖃᐅᔨᒪᔭᑐᖃᖏᓐᓂ ᐊᒻᒪᓗ ᐋᖅᑭᒋᐊᕐᓗᒋᑦ 
ᐃᖅᑲᓇᐃᔭᕐᕕᐅᔪᓂᑦ ᐊᒻᒪᓗ ᖁᕕᐊᒋᓚᐅᓐᖏᓚᕋ ᐲᖅᑕᐅᒻᒪᑦ ᐱᓕᕆᐊᕆᔭᖓ ᐃᓕᖅᑯᓯᓕᕆᔨᒃᑯᓐᓂ ᐊᒻᒪᓗ 
ᑐᓂᔭᐅᖔᖅᑐᓂ ᓄᑲᖅᑎᖅᐹᖑᔪᒧᑦ ᑲᑎᒪᔨᐅᔪᒧᑦ ᒥᓂᔅᑕᐅᔪᓂᑦ. 
 
ᑕᒪᓐᓇ ᐃᓗᓕᖏᓐᓄᑦ ᐃᓕᖅᑯᓯᓕᕆᔨᒃᑯᑦ ᐊᖏᔪᓂᖓᓄᑦ ᐱᓕᕆᐊᖑᔪᖅ, ᑲᒪᒋᔭᐅᔭᕆᐊᖃᕋᓗᐊᖅᑯ 
ᖃᐅᔨᒪᑐᔪᒧᑦ ᐊᒻᒪᓗ ᐊᖏᔪᑦᑎᐅᔪᒧᑦ.  ᐃᓂᖅᑎᕈᓐᓇᕆᕐᖓ.  ᐅᖃᐅᓯᕆᔭᕋ ᓱᓕᒻᒪᑦ.  ᓴᓂᕋᔭᒻᒥ, ᐃᓄᖏᑦ 
ᐅᖃᕈᓐᓇᖏᑦᑐᑦ ᖃᓪᓗᓈᑎᑐᑦ ᖃᓪᓗᓈᑎᑐᑦ ᐃᓅᓯᖃᕐᑐᑎᑦ.  ᑕᒪᓐᓇ ᑭᓇᑐᐃᓐᓇᕐᒧᑦ ᐃᑲᔪᓐᖏᓚᖅ. 

ᖁᕕᐊᑉᐳᖓ 20-ᒥᓂᔅᒥᑦ ᐅᖃᕈᓐᓇᖅᑎᑕᐅᒐᒪ ᐃᓱᒪᒋᔭᕐᓂᑦ ᐅᖃᕈᓐᓇᖅᑐᖓ.  ᐅᖃᖅᑏ, ᐅᖃᖅᑯᖓ ᒫᑎᓐ-ᒧᑦ.  
ᑐᑭᓯᕗᖓ ᐱᒋᐊᖅᑎᑦᑎᓯᒪᔪᖃᕐᖓᑦ.  ᐅᖃᖅᑏ, ᐅᖃᐅᓯᖃᖅᑯᖓ ᐱᒋᐊᖅᑎᑕᐅᓯᒪᔪᒧᑦ ᑕᒪᓐᓇ ᐱᒋᐊᕈᑎᐅᔪᖅ 
ᐅᖃᐅᓯᒻᒪᑦ ᐱᐅᓯᕚᓪᓕᑎᑦᑎᓂᕐᒧᑦ ᐊᐅᓚᑕᐅᓂᖏᓐᓂ ᒐᕙᒪᒥ ᐊᒻᒪᓗ ᐊᖏᖃᑎᖃᖅᑯᖓ ᐃᓂᖃᒻᒪᕆᒻᒪᑦ 
ᑕᒪᓐᓇ ᐱᐅᓯᕚᓪᓕᑎᑦᑎᓂᑦᒧᑦ ᓇᒻᒥᓃᖅᑐᖃᕐᓂᐊᕈᓐᓃᕐᖓᑦ.  ᓱᓕᑦᑎᐊᖅᑐᒥᑦ ᐱᔭᕆᐊᖃᖅᑯᒍᑦ ᐊᒻᒪᓗ 
ᐃᓕᓐᓂᐊᑎᑦᑎᐊᕐᓗᒋᑦ ᐃᓄᓕᕆᔨᕗᑦ ᐊᒻᒪᓗ ᐃᑲᔪᖅᑎᐅᔪᑦ ᑕᒪᒃᑯᓄᖓ ᐃᓄᓐᓄᑦ ᐱᔭᕆᐊᓕᖏᓐᓄᑦ 
ᓈᒻᒪᔅᓯᖁᓪᓗᒋᑦ.  ᖁᔭᓐᓇᒦᒃ ᐅᖃᒃᑲᓂᕐᓂᐊᖅᑯᖓ ᑕᒪᔅᓱᒪ ᒥᔅᓵᓄᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ):  ᖁᔭᓐᓇᒦᒃ.  ᓄᑕᕋᖅ. 
 
ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᐱᐊᓱᓕᖅᑕᐃᓖᑦ, ᐊᑐᕐᓂᐊᕋᒪ ᐊᒡᒐᓐᓂᒃ. 
 
ᒪᓕᒐᓕᐅᖅᑎᐅᓪᓗᑕ, ᑭᒡᒐᖅᑐᐃᒐᑦᑕ ᓄᓇᓕᑦᑎᓐᓂᑦ ᐊᒻᒪᓗ ᒪᓕᒐᓕᐅᖅᑎᐅᓪᓗᑕ ᒪᓕᒋᐊᖃᕋᑦᑕ ᒪᓕᒐᑦᑎᓐᓂᑦ 
ᐊᒻᒪᓗ ᐊᖏᖅᓯᒪᓪᓗᑕ ᒪᓕᒐᑦᑎᓐᓂᑦ ᐅᖃᖅᓯᒪᒻᒥᔪᒍᑦ ᐅᖃᐅᔾᔭᐅᓯᒪᓂᕋᑦᑐᑕ ᐱᖃᓯᐅᔾᔨᒋᖃᓐᓂᑎᓐᓂᑦ 
ᐱᖁᔭᐅᔪᓂᑦ ᑕᒪᑐᒧᖓ ᐱᓕᕆᕕᑦᑎᓐᓄᑦ. 
 
ᐆᑑᑎᒋᓗᒍ, ᐃᖅᑲᑦᑐᐃᕕᐅᔪᓂ, ᐃᓄᑐᖃᓐᓂᒃ ᐃᓚᐅᔪᖃᒻᒪᑦ ᖃᐅᔨᒪᔪᓂᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ, ᑭᓯᐊᓂ 
ᐱᖁᔨᕗᖔᕈᑎᒧᑦ, ᐃᑲᔪᖅᑐᕋᒃᑯ ᐱᖁᔨᕗᖔᕈᑦ ᐱᑦᔪᑎᒋᓪᓗᒍ ᓯᕗᓂᑦᑎᓐᓂ ᑲᑎᒪᔨᐅᓂᐊᖅᑐᓄᑦ, ᑐᓴᖅᓯᒪᒐᑦᑕ, 
ᐊᕐᕌᒍᓕᒃ 22-ᓂᒃ ᐊᑯᑭᑦᑐᒥᐅᖅ ᑲᑎᒪᔨᐅᔪᖅ ᒪᓕᒐᓕᐅᖅᕕᖓᓂ. ᑕᐃᒪᐃᑦᑐᖃᕈᓐᓇᕐᒪᑦ ᓯᕗᓂᑦᑎᓐᓂ, ᐊᒻᒪᓗ 
ᑕᐃᒪᐃᓐᓂᐊᖅᑲᑦ ᐋᖅᑭᒋᐊᖅᑕᐅᒋᐊᖃᓛᖅᑐᑦ ᒪᓕᒐᕆᔭᐅᔪᑦ. 
 
ᑕᒪᓐᓇ ᐱᑦᔪᑎᒋᓗᒍ, ᓂᕈᐊᖅᑏᑦ, ᓇᓗᖏᓚᖓ, ᐊᖏᖃᑎᖃᔾᔮᖏᑦᑐᑦ ᐅᕙᓐᓂᑦ, ᑭᓯᐊᓂ ᐃᑲᔪᖅᑐᐃᓂᐊᖅᑐᖓ 
ᐱᖁᔨᕗᖔᕈᒥᒃ ᒪᓕᒋᐊᖃᕋᑦᑕ ᒪᓕᒐᑦᑎᓐᓂᒃ ᐊᖅᑭᒃᑕᐅᓯᒪᔪᓂᒃ ᐊᐅᓚᑦᑎᑦᑎᐊᕐᓂᐊᕈᑦᑕ ᐊᒻᒪᓗ 
ᐃᖏᕐᕋᑎᑦᑎᑎᐊᕐᓂᐊᕈᑦᑕ ᒪᓕᒐᕐᓂᒃ ᒪᓕᒋᐊᖃᕋᑦᑕ ᐱᖃᓐᓂᕇᑲᓗᐊᕈᑦᑕ ᐱᖃᓐᓂᕇᖏᒃᑲᓗᐊᕈᑦᑕᓘᓐᓃᑦ. ᔮᒃ 
ᐊᓇᕈᐊᖅ ᐱᖃᓐᓂᕆᒐᒃᑯ ᐊᒻᒪᓗ ᑕᑯᔪᒪᓪᓗᒍ ᐱᓕᕆᐊᒥᓂᒃ ᑎᒍᒥᐊᖅᑎᓪᓗᒍ, ᑭᓯᐊᓂ ᒪᓕᑦᑐᒋᓪᓕ ᒪᓕᒐᕗᑦ 
ᐋᖅᑭᖅᑕᐅᓯᒪᔪᑦ, ᐃᑲᔪᖅᑐᕐᓂᐊᕋᒃᑯ ᐱᖁᔨᕗᒑᕈᑦ ᐃᓱᒪᒋᓪᓗᒍ ᐃᒻᒥᓃᕐᓂᕈᒪ ᐊᓯᓐᓄᑦ ᐆᒻᒪᖅᑎᑕᐅᔮᖏᓐᓇᒪ. 
 
ᐅᖃᐅᓯᕆᔪᒪᑐᐃᓐᓇᕋᑖᖅᑕᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓱᓕ ᐊᑎᕐᓂᒃ ᐱᑕᖃᕋᒪ. ᐅᐃᓕᐊᒻᔅ. 
 
ᐅᐃᓕᐊᒻᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐃᓱᒪᓕᕋᒪ ᓯᓚᑐᓂᖅᓴᐅᒋᐊᔅᓴᖅ ᐊᖏᔪᑦᑎᐅᒐᒪ ᐃᓄᑭᒥᑦ. 
ᐅᖃᐅᓯᖃᕈᒪᔪᖓ ᓇᐃᑦᑐᒥᒃ ᐱᖁᔨᕗᖔᕈᒻᒧᑦ. ᐄ, ᒪᓕᒐᖃᕆᐊᖃᕋᑦᑕ ᒪᓕᓐᓂᐊᑕᑦᑎᓐᓂᑦ 
ᐊᐅᓚᓂᖃᑦᑎᐊᕐᓂᐊᕐᕈᑦᑕ. 
 
ᐊᓈᓇᖃᕋᒪ ᐊᕐᕌᒍᓕᒻᒥᑦ 88-ᓂᑦ. ᐃᓄᓕᕆᔨᐅᑎᓪᓗᖓ ᖁᕕᐊᒋᖃᑦᑕᓚᐅᖏᑕᕋ, ᐊᐱᕆᖃᑦᑕᓚᐅᖅᑐᖓᓗ, 
ᐃᓄᑐᖃᐅᓗᓂ, ᓇᓗᖏᓚᖓ ᑕᒪᑯᓄᖓ ᑎᑭᐅᑎᕙᑦᑐᓯ ᒪᓕᒐᓕᐅᖅᕕᒻᒥ ᓄᓇᕗᑦᒥ ᐅᖃᐅᑎᓚᐅᖅᓯᒪᒻᒪᖓ. 
“ᐅᖃᐅᑎᕕᓐᖔ ᐃᕝᕕᑦ, ᐃᓄᓕᕆᔨᐅᓪᓗᑎᑦ ᐃᓘᓇᓕᒫᑦᑎᐊᑦ ᐃᓄᐃᑦ ᓱᕈᓱᒥᓐᓂ ᐸᖅᑭᖅᓯᖁᔭᑎᑦ ᐊᒻᒪᓗ 
ᕿᑐᓐᖓᒥᓂᑦ ᐋᓐᓂᖅᑎᕆᖃᑦᑕᖏᓪᓗᑎᒃ”. 
 

 



ᐅᓪᓗᑐᐃᓐᓇᖅ, ᒫᔾᔨ 7, 2003 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

2425

ᐅᖃᐅᑎᓚᐅᖅᓯᒪᒻᒪᖓ ᐱᓕᕆᐊᕆᔭᓐᓂᒃ ᐊᒻᒪᓗ ᑎᒍᒥᐊᖅᑕᓐᓂᒃ ᐃᖅᑲᓇᐃᔭᖅᕕᓐᓂ ᐊᒻᒪᓗ ᐅᖃᐅᑎᓪᓗᓂᖓ 
ᐅᐊᑦᑎᕈᒎᖅ ᐊᒥᓱᓂᒃ ᐃᓕᖅᑯᓯᑐᖃᑦᑎᒍᑦ ᒪᓕᒐᖃᓚᐅᕐᒪᑕ ᐊᒻᒪᓗ ᒪᓕᑦᑎᐊᐸᑦᑐᑎᒃ ᒪᓕᒐᐅᔪᓂᒃ ᒪᓕᓗᐊᒧᑦ 
ᐃᓛᓐᓂᒃᑯᑦ ᐃᓅᖃᑎᒥᓂᒃ ᑐᖁᑦᑎᖃᑦᑕᓚᐅᖅᑐᑦ. 
 
ᐊᕐᓇᖅ ᐃᕐᓂᕙᓚᐅᖅᑐᖅ ᓄᑕᕋᖅᑖᖅᑐᓂ ᐃᒡᓗᕕᖓᒻᒥ ᐃᓄᑑᓪᓗᑎᒃ ᐊᒻᒪᓗ ᐃᓯᖅᑕᐅᔭᕆᐊᖃᕋᓂ ᑐᐱᖓᓄᑦ 
ᐊᒻᒪᓗ ᐅᖃᐅᑎᕙᓚᐅᕌᖓ ᑕᐃᑯᓂᖓ ᒪᓕᒐᕆᓚᐅᖅᑕᒥᓂᒃ ᐃᓱᒪᖃᑦᑕᓚᐅᖅᑐᖓ, ᖁᕕᐊᓕᖅᑐᖓ 
ᐅᓪᓗᒥᐅᓕᕐᖓᑦ, ᒪᓕᒐᖃᓕᕋᑦᑕ ᐅᕙᑦᑎᓐᓂᒃ ᐸᖅᑭᑎᐊᖅᑐᓂᒃ. 
 
ᐱᖁᔨᕗᖔᕈᑎᐅᔪᒧᑦ, ᐅᓪᓗᒥ, ᐅᖃᕈᒪᔪᖓ, ᒥᓂᔅᖑᑕᖃᕈᑦᑕ ᐱᓕᕆᐊᒃᓴᖃᖏᑦᑐᒥᒃ, ᑕᐃᒪᓕ ᖃᓄᐃᒻᒪᑦ ᐅᕙᒍᑦ 
ᒫᓃᑦᑐᒍᑦ ᒥᓂᔅᑕᐅᖏᓚᒍᑦ? ᓇᓕᐊᑐᐃᓐᓇᖅ ᒥᓂᔅᑕᐅᔪᑦ ᐱᓯᒪᒋᐊᓕᒃ ᐱᓕᕆᐊᒥᓂᑦ ᐊᒥᓲᓂᖅᓴᐃᑦ ᑲᑎᒪᔨᐅᔪᑦ 
ᐃᒃᓯᕚᖅᑐᑦ ᑕᕝᕙᓂ ᑲᑎᒪᔨᑐᐃᓐᓇᐃᑦ ᐃᒃᓯᕚᕕᖓᓂ. 
 
ᑭᓇᑐᐃᓐᓇᖅ ᒥᓂᔅᑕᖑᓐᓂᐊᕈᓂ, ᑎᒍᒥᐊᑕᖃᕆᐊᓕᒃ ᐱᓕᕆᐊᒃᓴᒥᓂᒃ, ᑎᒍᒥᐊᖏᒃᑯᓂ, ᐃᒻᒪᖃ, 
ᒥᓂᔅᑕᐅᒍᓐᓇᕆᕗᒍᑦᑕᐅᖅ, ᑎᒍᒥᐊᖏᓪᓗᑕ ᐱᓕᕆᐊᑦᑎᓐᓂᑦ. 
 
ᑕᒪᓐᓇ ᐱᑦᔪᑎᒋᓪᓗᒍ, ᐃᑲᔪᖅᑐᐃᓂᐊᕋᒪ ᐱᖁᔨᕗᖔᕈᒻᒥᑦ ᒥᓂᔅᑕᖃᕝᕕᐅᔪᒥ ᐊᒻᒪᓗ ᐃᓘᓇᑎᒃ ᒥᓂᔅᑕᖑᔪᑦ 
ᑎᒍᒥᐊᖅᑕᒥᓂᒃ ᐱᓕᕆᔭᒃᓴᖃᕆᐊᖃᒻᒪᑕ ᐊᒥᓲᒻᒪᑕ ᐊᓯᖏᑦ ᐱᓕᕆᐊᒃᓴᑦ. 
 
ᐄ, ᖃᐅᔨᒪᔪᖓ ᐃᓅᓱᒃᑑᒻᒪᕆᒃᑲᑦᑕ ᒐᕙᒪᐅᓪᓗᑕ ᐊᒻᒪᓗ ᐃᓄᐃᑦ, ᓄᓇᖃᖃᑕᐅᔪᓪᓗ ᐃᓚᒋᔭᐅᓂᖃᑦᑎᐊᕐᒪᑕ 
ᓄᓇᕗᑦ ᑐᓐᖓᕕᒃᑯᓐᓄᑦ, ᐱᓕᕆᐊᖃᕈᓐᓇᖅᑐᓄᑦ ᐃᓄᐃᑦ ᒪᓕᒐᖏᓐᓂᑦ. 
 
ᐅᑯᐊ ᒐᕙᒪᒃᑯᑦ ᑭᒃᑯᑐᐃᓐᓇᕐᓄᑦ ᒐᕙᒪᐅᒻᒪᑕ ᐊᒻᒪᓗ ᒐᕙᒪᐅᒻᒪᑕ ᐃᓄᓕᒫᓄᑦ ᓄᓇᕗᒻᒥ, 
ᓄᓇᑖᕐᓯᒪᔪᑐᐃᓐᓇᐅᖏᑦᑐᑦ. ᑕᒪᓐᓇ ᐱᔾᔪᑎᒋᓪᓗᒍ, ᐅᖃᖅᑎ, ᐃᑲᔪᖅᑐᐃᔪᖓ ᐱᒋᐊᖅᑎᑕᐅᔪᒥᒃ ᐱᔾᔪᑎᒋᓪᓗᒍ 
ᒥᓂᔅᑕᖃᕆᐊᖃᕋᑦᑕ ᑲᒪᒋᔭᖃᖅᑐᒥᒃ. 
 
ᑐᑭᓯᓂᕐᓗᒃᑕᐅᔪᒪᓐᖏᑦᑐᖓ. ᐅᖃᓐᖏᑦᑐᑦ ᔮᒃ ᐊᓇᕈᐊᖅ ᓇᕈᒋᓗᒍ. ᑕᐃᒪᓕᐅᓐᖏᑦᑐᖓ. ᑭᓇᐅᓂᖓᓄᑦ 
ᐱᓐᖏᑦᑐᖓ. ᐊᑭᕋᖅᑐᓐᖏᑕᕋ ᔮᒃ ᐊᓇᕈᐊᖅ. ᑕᐃᒪᐃᓐᓂᕐᒥᒃᐸᒃ ᓯᕗᓕᖅᑎᐅᔪᖅ ᑕᐃᒪᒃᓴᐃᓐᓇᑐᐃᓐᓇᐅᒐᔭᕐᒥᔪᖅ.  
 
ᐃᓄᐃᑦ ᑐᑭᓯᖁᔭᒃᑲᑦ ᒪᓕᒐᓕᐅᖅᑎᒥᒃ ᐱᕐᓯᓇᓱᐊᓐᖏᑦᑐᒍᑦ, ᓂᕈᐊᕋᓱᒃᑐᒍᓪᓕ ᑕᐃᓐᓇ ᑲᒪᒋᔭᖃᕆᐊᖃᕐᒪᖔᖅ. 
ᑕᒪᓐᓇ ᐱᔾᔪᑎᒋᓪᓗᒍ, ᐅᖃᖅᑎ, ᑕᐃᒪᓕ ᐅᖃᕐᓗᖓ ᒥᓂᔅᑕᐅᔪᑦ ᑲᒪᒋᔭᖃᕆᐊᖃᕐᒪᑕ ᐱᓕᕆᐊᒥᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒪᒃᓖᓐ. 
 
ᒪᒃᓖᓐ: ᖁᔭᓐᓇᒦᒃ. ᐅᖃᖅᑎ. ᐅᖃᖅᑎ, ᑕᒪᓐᓇ ᐅᕙᑦᑎᓐᓄᓕᒫᖅ ᐱᔭᕆᐊᑭᑦᑐᖏᒻᒪᑦ. ᓇᓕᑦᑎᓐᓂᒃ ᐅᕙᓂ 
ᒪᓕᒐᓕᐅᕐᕕᒻᒥ ᖁᕕᐊᒋᔭᖃᓐᖏᑦᑐᒍ ᐅᕝᕙᓘᓐᓃᑦ ᖁᕕᐊᒋᔭᖃᓐᖏᒃᑲᓗᐊᕐᓗᑕ ᐅᖃᐅᓯᕆᓂᐊᖅᑕᑎᓐᓂᒃ 
ᐅᓪᓗᒥᐅᔪᖅ, ᓇᓕᐊᓐᓄᕋᓗᐊᖅᐸᑦ. ᑭᓇᑐᐃᓐᓇᖅ. 
 
ᐊᒻᒪᓗ ᑕᐃᓐᓇ ᐃᓄᒃ ᐅᕙᓂ ᒪᓕᒐᓕᐅᕐᕕᒻᒥᑦ ᑕᑯᔪᒪᓂᕋᖅᐸᑕ ᑕᕝᕙᓂ, ᐅᕙᓐᓄᓪᓕ, ᐃᓄᑦᑎᐊᕙᐅᔪᑎᒋᓐᖏᑕᕋ. 
ᖁᕕᐊᒋᓐᖏᑕᕋ. ᖁᕕᐊᓐᖏᑕᕋᐃᓚᒃ. 1971-ᖑᑎᓪᓗᒍ ᖃᖓᑕᓲᒥᒃ ᓂᐅᒐᒪ ᐊᒻᒪ ᑕᐃᓐᓇ ᔮᒃ 
ᓯᕗᓪᓕᖅᐸᐅᓚᐅᖅᑐ ᐃᓄᓪᓗᓂ ᑕᑯᔭᕐᓂᒃ ᑲᖏᖅᖠᓂᕐᒥ. 

ᑕᐃᒪᓐᖓᓂ ᖃᐅᔨᒪᔭᕋ. ᐃᒪᐃᑦᑐᔪᖅ. ᐅᖃᖅᑎ, ᓂᓐᖓᐅᒪᓯᒪᓕᕋᒪ ᐅᑯᓄᖓ ᒐᕙᒪᒃᑯᓐᓄᑦ ᐅᑭᐅᓂᒃ ᑎᓴᒪᓄᑦ. 
ᐱᐅᒋᓐᖏᓇᒃᑯᑦ ᐊᐅᓚᓂᖓ. ᐊᑐᖅᑕᐅᓂᖓ ᐱᐅᒋᓐᖏᑕᕋ. ᓄᑖᖑᓪᓗᓂ ᐊᒻᒪᓗ ᐃᓕᓐᖓᓇᒍ. 
 
ᓇᒧᑐᐃᓐᓇᕐᒧᑦᑐᓂ ᑲᓇᑕᒥ, ᓇᒥᑐᐃᓐᓇᖅ ᐊᒻᒪᓗ ᒐᕙᒪᓕᕆᔨᑕᖃᕐᓗᓂ ᑕᐃᒪᐃᒃᑐᓴᐃᓐᓇᕐᓂᒃ ᐅᖃᖅᐸᒃᑐᑦ, 
ᐱᐅᒋᓐᖏᓇᑦᑎᒍᑦ ᐊᐅᓚᓂᖏᑦ. ᑭᓯᐊᓂᓕ ᐅᖃᐅᑎᔪᒪᕙᒋᑦ ᐅᖃᖅᑎ, ᒎᑎ ᖁᔭᒋᓚᕗᑦ ᑲᓇᑕᒥᒃᑲᑦᑕ. ᒎᑎ 
ᖁᔭᓇᖅᐳᖅ ᒪᓕᒐᖃᐅᕋᑦᑕ ᐊᐅᓚᕕᒋᔪᓐᓇᑕᑦᑎᓐᓂᒃ. 
 
ᖃᐅᔨᒪᔪᖓ ᐃᓄᐃᑦ ᐃᓕᖅᑯᓯᖓᓐᓄᑦ ᓇᒻᒪᓗᐊᓗᖅᑐᓴᐅᓐᖏᑦᑐᑦ. ᒪᓕᒐᐅᔪᑦ ᖃᓄᐃᓗᑦᑐᑐᐃᓐᓇᕐᒧᑦ 
ᐃᓕᖅᑯᓯᐅᔪᒧᑦ ᓇᒻᒪᑐᐃᓐᓇᐅᓐᖏᒻᒪᑕ. ᑭᓯᐊᓂᓕ ᖁᕕᐊᓱᒃᑐᖓ ᐱᑕᖃᕈᓗᔭᕐᖓᑦ ᑲᓇᑕᒥ. ᐃᓱᒪᓐᖑᐊᖅᑕ 
ᐃᕋᑭᒥ ᒪᓕᒐᖏᓐᓂᒃ ᒪᓕᒐᖃᖅᑎᑕᐅᓂᕈᑦᑕ, ᖃᓄᐃᒃᑲᔭᖅᑕᕐᒪᖔᑦᑕ. ᐊᔾᔨᒋᑎᒐᓱᐊᕈᒪᓐᖏᑕᕋᓗᐊᒃᑲ ᐃᕋᑭ ᐊᒻᒪ 
ᓄᓇᕗᑦ. 
 
ᖁᕕᐊᓱᒃᑐᖓ ᑕᒪᒃᑯᐊ ᒪᓕᒐᐅᔪᑦ ᐱᓯᒪᔭᕗᑦ, ᐱᐅᒋᓐᖏᒻᒥᔭᕋᓗᐊᒃᑲ, ᐊᒻᒪᓗ ᖃᐅᔨᒪᔪᐃᓐᓇᐅᓗᓯ ᐊᒃᓱᐊᓗᒃ 
ᓂᓪᓕᐊᓱᖑᒐᒪ ᐅᕙᖓ ᐱᐅᒋᓐᖏᑕᖏᓐᓂᒃ ᑕᕝᕙᓂ ᒐᕙᒪᐅᔪᒥᒃ. ᑭᓯᐊᓂᓕ ᑕᐃᒃᑯᐊ ᐃᓄᐃᑦ 
ᐃᖅᑲᓇᐃᔭᖃᑦᑕᓚᐅᖅᑐᑦ 30 – 40 ᐊᕐᕌᒍᐃᑦ ᓄᓇᕗᒻᒥ ᓴᖅᑭᓇᓱᐊᖅᑐᑎᒃ ᒪᑯᐊ ᐊᕐᕚᕐᓗᒃ, ᐊᒪᕈᐊᓕᒃ, ᖁᐊᓴ, 
ᐊᒻᒪᓗ ᐊᒃᓱᕈᕐᓂᕆᖃᑦᑕᓚᐅᖅᑕᖏᑦ, ᐃᓄᓯᖃᓚᐅᖅᑐᑦ ᐊᒃᓱᕈᕐᓇᖅᑐᐊᓗᒻᒥᒃ, ᕿᒪᐃᓯᒪᕙᒃᑐᑎᒃ ᐃᓚᒥᓐᓂᒃ, 
ᐊᒃᓱᐊᓗᒃ ᐱᓕᕆᑦᑎᐊᓚᐅᕐᒪᑕ. 
 
ᐅᖃᕈᓐᓇᖅᑐᖓ, ᑭᓇᑐᐃᓐᓇ ᓄᓇᖃᕐᓯᒪᔪᖅ ᐅᑭᐅᓂᒃ 30-ᓂᒃ ᐅᑭᐅᖅᑕᖅᑐᒥ,ᒃ ᑕᒪᓐᓇ ᐃᓕᖅᑯᓯᕆᔭᕗᑦ 
ᖃᓄᐃᓗᐊᓐᖏᑦᑐᕈᓗᒃ. ᐱᐅᔪᑯᓗᓗᓂ ᐱᔪᒃᓴᐅᓐᖏᑦᑐᒐᓗᐊᖅ, ᑭᓯᐊᓂ ᐱᐅᓐᖏᑦᑐᐊᓗᓐᖏᒥᒻᒪᑦ. 
ᐅᒃᐱᕈᓱᒃᑐᖓᓗ ᐊᑭᕋᖅᑑᑎᓐᖏᑦᑐᓂᒃ ᒐᕙᒪᖃᕐᓂᕐᒧᑦ. ᑕᒪᒃᑯᐊ ᒥᓂᔅᑕᐅᔪᑦ ᑲᒪᒋᔭᕆᐊᖃᖅᑕᖏᑦ, 
ᐃᓱᒪᓕᐅᕐᓚᐅᕐᓯᒪᒐᒪ ᒐᕙᒪᓕᕆᔨᐅᒋᐊᓕᖅᑐᖓ ᑕᒪᓐᓇ ᑲᒪᒋᔪᒪᓇᒍ. 
 
ᒥᓂᔅᑕᐅᓪᓗᓂ, ᑕᐃᒃᑯᐊ ᑭᒡᒐᖅᑐᖅᑕᑎᑦ ᖁᔭᓈᕐᓯᓱᖑᔪᑦ. ᑭᒡᒐᖅᑐᕆᐊᖃᕋᑦᑕ ᑭᒃᑯᓕᒫᓂ ᑕᖅᑲᓂᑦᑐᓂᒃ. ᑕᐃᒪᓕ, 
ᑕᒪᒃᑯᐊ ᒥᑭᔅᑕᐅᔪᑦ ᐳᐃᒍᖅᑲᔪᔭᖅᐸᒃᑐᑎᒃ ᑭᒡᒐᖅᑐᖅᑕᒥᓐᓂᒃ. ᐊᒻᒪᓗ ᑕᐃᒃᑯᐊ ᒥᓂᔅᑕᐅᔪᑦ ᐅᕝᕙᓘᓐᓃᑦ 
ᒥᓂᔅᑕᐅᓯᒪᔪᖅ ᖃᐅᔨᒪᒻᒪᑦ, ᓄᓇᒥᓐᓄ ᐅᑎᕐᓯᒪᓕᕋᐃᒐᒥᒃ, ᐃᓄᐃᑦ ᐱᐅᒃᓴᓐᖏᓪᓕᓱᖑᒻᒪᑕ ᑲᒪᒋᔭᖃᖅᑎᓪᓗᒋᑦ 
ᐊᓯᖏᓐᓂᒃ ᐃᓱᒪᓗᒋᔭᐅᔪᓂᒃ, ᓄᓇᖁᑎᖓᑕ ᐊᓯᐊᒍᖓ. 
 
ᐊᒃᓱᐊᓗᒃ ᐱᔭᕆᐊᑐᔪᒃᓴᐅᒻᒪᑦ ᒥᓂᔅᑕᕈᕋᓱᓐᓂᐊᕐᓗᓂ. ᐊᒻᒪᓗ ᖃᐅᔨᒪᓪᓗᖓ ᑕᒪᒃᑯᐊ ᒥᓂᔅᑕᕈᕋᐃᒻᒪᑕ, 
ᑭᒡᒐᖅᑐᐃᓐᓇᓱᐊᖅᐸᒻᒪᑕ ᑭᒃᑯᑐᐃᓐᓇᕐᓂᑦ ᐊᒻᒪᓗ ᐱᔭᕆᐊᑐᓪᓗᓂ ᐊᖏᕐᕋᓚᐅᕋᐃᒻᒪᑕᓗ ᐅᖃᐅᔾᔭᐅᕙᒃᑐᑎᒃ 
ᓄᓇᖓᓐᓂᖃᑦᑕᖏᓗᐊᕐᒪᑕ. 
 
ᑐᓴᖃᑦᑕᕐᓯᒪᔪᖓ ᒥᓂᔅᑕᐅᔪᓂᒃ ᑕᕝᕙᓂ ᒪᓕᒐᓕᐅᕐᕕᒻᒥ ᐊᒻᒪᓗ ᑐᓱᒋᓐᖏᑎᐊᖅᑕᒃᑲ. ᑕᕝᕙᓂ, ᐃᓕᒃᓯᓐᓂᒃ 
ᓂᕈᐊᕋᐃᒐᒪ, ᒥᓂᔅᑕᒃᓴᐅᔪᓂᒃ ᓂᕈᐊᕈᒪ, ᐃᓱᒪᖃᑦᑕᕐᒥᔪᖓ ᐅᕙᖓ ᓄᓇᖁᑎᖓᓂᒃ 
ᐃᑲᔪᖅᑐᐃᖃᑕᐅᓂᐊᕐᑐᒃᓴᐅᕗᖅ. 
 
ᑭᓯᐊᓂᓕ ᐅᕙᑦᑎᓐᓄᑦ, ᓂᕈᐊᖅᑕᐅᔭᕋᐃᒐᑦᑕ, ᒪᓕᒐᓕᐅᕐᕕᒻᒧᖅᑐᑕ ᐊᒻᒪᓗ ᐊᓯᑦᔨᓂᐊᖅᑐᒋᕙᒃᑲᑦᑕ ᓯᓚᕐᔪᐊᒥᒃ. 
ᐊᓯᑦᔨᔪᓐᓇᑐᐃᓐᓇᐅᔪᑦ ᓄᓇᕗᒻᒥᑦ ᐊᒻᒪ ᐊᓯᐊᒍᖓ ᐊᐅᓚᓪᓗᒍ ᐊᒻᒪᓗ ᑭᓱᓕᒫᓂ ᐱᐅᔪᑎᑦᑎᓕᕐᓗᑕ, ᑭᓯᐊᓂᓕ 
ᑕᐃᒪᐃᓐᓇᓱᐊᖅᑎᓪᓗᑕ, ᐊᑐᓂᑦ ᓄᓇᓕᓕᒫᑦᑎᐊᓂᒃ, ᐃᒻᒥᓃᖅᑐᖃᖅᐸᒃᑐᖅ, ᐃᒥᐊᓗᒻᒧᑦ ᐊᑲᐅᓐᖏᓕᐅᕈᑕᐅᔪᒥᒃ, 
ᐊᖓᔭᕐᓇᖅᑐᓄᑦ ᐊᑲᐅᓐᖏᓕᐅᕈᑕᐅᔪᓂᒃ, ᑭᓱᓕᒫᓂ ᐱᖃᖃᑕᐅᒻᒥᒐᑦᑕ. ᐊᒻᒪᓗ ᑕᒪᒃᑯᐊ ᖃᐅᑕᒫᑦ 
ᑲᒪᒋᔭᕆᐊᖃᖅᑐᒋᑦ, ᑲᒪᒋᓪᓗᒋᑦ ᐃᓄᖁᑎᕗᑦ ᐊᒻᒪᓗ ᐊᒃᑕᓇᓐᖏᑦᑐᒥᑎᓐᓇᓱᐊᖅᑐᒋᑦ. 

ᐄ, ᐱᔪᓐᓇᕐᓂᕈᑕ ᕿᒪᑲᐃᓐᓇᕐᓗᒋᑦ ᐅᓪᓗᑕᒫᑦ ᑲᒪᒋᕙᑦᑕᕗᑦ ᑕᖅᑲᐅᖓᕐᓗᑕ ᑕᒪᓐᓇ ᓄᓇᒋᔭᕗᑦ 
ᐱᐅᓯᑎᒐᓱᓪᓗᒍ ᑕᐃᒪᐃᒐᓱᐃᓐᓇᕋᓗᐊᖅᑎᓪᓗᑕ ᑕᕝᕙᓂ ᒪᓕᒐᓕᐅᕐᕕᑎᓐᓂ, ᐱᐅᓂᖅᓴᐅᒐᔭᓕᖅᑯᖃᐃ 
ᐅᓪᓗᒥᐅᔪᒥᑦ. 
 
ᐄ, ᐱᐅᓗᐊᓐᖏᓚᖅ, ᑭᓯᐊᓂᓕ ᑕᕝᕙᐅᓐᖏᓚᖅ ᐋᖅᑭᓯᒪᔪᖅ ᑭᓯᐊᓂᓕ ᐱᓇᓱᐊᖅᑕᑎᓐᓂ 
ᖁᕕᐊᒋᔭᐅᔭᕆᐊᖃᕋᓗᐊᖅᑯᒍ ᐊᒻᒪᓗ ᑐᓴᖅᑕᓐᓂ ᐅᕙᓂ, ᐅᑉᐱᕆᕙᒃᑲ ᑲᑎᒪᔨᐅᖃᑎᒻᒪ ᐅᖃᐅᓯᕆᔭᖏᓐᓂ.  
ᐅᖃᕐᑎᓪᓗᒋᑦ ᐃᑉᐱᒍᓱᓐᓂᖃᑦᑎᐊᕐᖓᑕ, ᐃᓅᓯᖏᓐᓂ ᑐᓂᓯᕙᒻᒪᑕ.  ᐊᖏᔪᒥᑦ ᑭᒡᒐᖅᑐᐃᕗᖓ ᐊᒻᒪᓗ 
ᓈᓚᑉᐸᑦᑐᒋᓪᓗ ᑭᒡᒐᑐᖅᑕᒃᑲ.  ᑕᒪᓐᓇ ᐃᓛᓂᐅᖏᑦᑑᒐᓗᐊᖅ ᑕᐃᒪᐃᓕᐅᕐᖓᑦ ᐅᓪᓗᒥᐅᔪᖅ ᑭᓯᐊᓂᓕ 
ᐅᖃᖅᑯᖓ ᐅᓪᓗᒥ. 
 
ᑭᒡᒐᑐᕐᑕᕕᑦ ᓄᓇᖓᓃᓚᐅᖅᓯᒪᕗᖓ ᑕᓗᕐᔪᐊᒻᒥ ᐊᒻᒪᓗ ᓂᓐᖓᐅᒪᔪᕗᖓ ᒐᕙᒪᒃᑯᓐᓂ ᐊᒻᒪᓗ ᐊᑲᐅᔅᓴᕐᓇᖓ 
ᓂᓪᓕᐊᔪᒐᒪ ᒪᐃᔭ-ᖓᓄᑦ ᐅᖃᖅᑐᖓ, ᖃᐅᔨᒪᓐᖏᓚᖓ ᓱᒻᒪᖔᑦᑕ ᐊᒻᒪᓗ ᑭᐅᓪᓗᓂᖓ ᒋᓕᐊᓐ, 
ᓱᒃᑲᐃᒋᐊᕐᔫᒥᓚᐅᕆᑦ, ᑎᐊᓂᔅ ᓚᐃᔪᓪ ᐅᖃᐅᑎᓪᓗᓂᖓ ᓱᒃᑲᐃᒋᐊᕐᔫᒥᓚᐅᕆᑦ ᒋᓕᐊᓐ ᓄᓇᕗᑦ 
ᓄᑕᕋᑐᐃᓐᓇᐅᒪᔅᓱᓕ ᐊᒻᒪᓗ ᐊᕐᕌᒎᒐᓴᓐᓂ ᐱᓂᐊᖅᑯ ᖃᓄᐃᓕᐅᖁᔭᑦᑎᓐᓂ. 
 
ᑕᒪᓐᓇ ᐅᖃᐅᔾᔨᒋᐊᖅᑕᐅᔾᔪᑎᒋᓚᐅᖅᑲᕋ ᓯᕗᓪᓕᖅᐹᒥ ᑎᓴᒪᓂᑦ ᐊᕐᕌᒎᓂᑦ ᒪᓕᒐᓕᐅᖅᑎᐅᓕᖅᑎᓪᓗᖓ, 
ᓱᒃᑲᐃᒋᐊᕐᓗᑎᑦ, ᐱᓐᓇᔭᓪᓗᑎᑦ ᐊᒻᒪᓗ ᑭᓇᑭᐊᖅ ᐅᖃᖅᑲᐅᒋᕗᖅ, ᔫᐱᐅᒻ ᐅᖃᐅᓯᕆᖅᑲᐅᔭᖓ.  
ᒪᓕᒐᓕᐅᖅᑎᑕᖃᖅᑯ 22-ᓂᑦ ᐊᕐᕌᒎᓕᒻᒥ ᐊᑯᑭᑦᑐᓂᑦ ᐅᓪᓗᒥᐅᔪᖅ, ᓂᕈᐊᕐᓇᐅᓕᕐᒥᑉᐸ 
ᒪᓕᒐᓕᐅᖅᑎᕈᕈᓐᓇᖅᑐᖃᕆᕗᖅ 22-ᓂᑦ ᐊᕐᕌᒎᓕᒻᒥ ᐊᒻᒪᓗ ᐃᓱᒪᒋᔭᖏᓐᓂ ᐊᒻᒪᓗ ᑕᒪᓐᓇ ᐊᐅᓚᑕᐅᓂᖓ 
ᒪᓕᒐᓕᐅᕐᕕᕗᑦ ᐊᑲᐅᓈᕐᓂᖃᔾᔮᓐᖏᓚᑦ ᐅᓪᓗᒥ ᐅᕙᓃᑦᑐᓄᑦ ᐊᒻᒪᓗ ᓯᕗᓂᑦᑎᓐᓂ.  ᐊᒻᒪᓗ 
ᖃᐅᔨᒪᔭᐃᓐᓇᕆᕋᕗᑦ ᑕᒪᓐᓇ. 
 
ᐃᓚᒌᑎᒍᑦ ᒪᒃᑯᑦᑑᕗᒍᑦ ᐊᒻᒪᓗ ᐃᓚᒌᑎᒍᑦ ᐃᓄᑐᖃᐅᓂᖅᓴᐅᕗᒍᑦ ᐊᒻᒪᓗ ᐃᓚᖏᑦ ᐅᕙᓃᔾᔮᓐᖏᓚᑦ 
ᓂᕈᐊᕐᓚᐅᖅᑎᓪᓗᒋᑦ ᐊᒻᒪᓗ ᒪᑯᑦᑑᓂᖅᓴᓂᑦ ᐱᖃᑕᐅᔪᖃᑐᐃᓐᓇᕆᐊᖃᖅᑯ ᐊᔾᔨᒋᓐᖏᑕᖏᓐᓂ ᐃᓱᒪᒋᔭᖏᓐᓂ 
ᐊᒻᒪᓗ ᐱᐅᓂᖅᓴᒥᑦ ᐱᔪᓐᓇᖅᑐᒋᔭᖏᓐᓂ ᐱᓇᓱᐊᕐᓗᑎᑦ. 
 
ᑕᒪᓐᓇ ᐅᖃᐅᓯᕆᔭᕗᑦ, ᖃᐅᔨᓯᒪᔭᓐᓂ ᐊᕐᕌᒎᓂ ᑎᓴᒪᓂᑦ ᐃᖅᑲᓇᐃᔭᖃᑎᒌᓐᓂᖅ, 
ᐃᖅᑲᓇᐃᔭᖃᑎᒌᒋᐊᖃᖅᑯᒍᑦ.  ᐱᓕᕆᐊᕆᒐᓱᑦᑕᕗᑦ ᐃᒃᑯᐊ ᐊᕙᓃᑦᑐᑦ ᐃᖅᑲᓇᐃᔭᖃᑎᒌᑦᑎᐊᕐᓗᑎᑦ ᐊᒻᒪᓗ 
ᐃᓛᓐᓂᒃᑯᑦ ᑕᐃᒪᐃᒐᓱᑉᐸᑉᐳᒍᑦ. 
 
ᐃᓛᓐᓂᒃᑯᑦ ᑕᐃᒪᐃᑦᑑᔮᖅᐸᓐᖏᓚᖅ ᐋᖅᑭᔅᓯᒪᓪᓚᕆᑦᑐᒥᑦ ᐸᕐᓇᐅᑎᖃᕐᑑᔭᖅᐸᓐᖏᓚᒍᑦ ᑭᓯᐊᓂᓕ ᐃᓱᒪᒋᔭᕗᑦ 
ᑭᓇᑭᐊᖅ ᑐᓄᓐᓂ ᐃᔅᓯᕚᖅᑐᖅ ᐅᖃᕐᑐᓂ ᒋᓕᐊᓐ ᐳᐃᒍᖅᑕᐃᓕᓗᒋᑦ, ᐃᓄᐃᑦ ᒐᕙᒪᒃᑰᖏᑦᑐᖅ ᑭᓯᐊᓂᓕ 
ᐃᓄᐃᑦ ᐊᒻᒪᓗ ᑕᒪᓐᓇ ᐱᐅᔪᒻᒪᕆᐅᕗᖅ ᐅᖃᐅᔾᔨᒋᐊᕈᑎᒐ ᐃᓱᒪᒋᕙᑦᑕᕋ. 
 
ᑭᓯᐊᓂᓕ ᐊᑲᐅᓐᖏᓕᐅᕈᑎᒐ ᐊᒻᒪᓗ ᑕᒪᓐᓇ ᐱᔾᔪᑎᖓ ᑕᒪᓐᓇ ᐃᑲᔪᖅᓱᖅᑐᒍ ᐱᒋᐊᖅᑎᑕᐅᔪᖅ ᐅᓪᓗᒥᐅᔪᖅ 
ᐊᒻᒪᓗ ᖃᐅᔨᒪᓪᓗᒋ ᐊᕙᓃᑦᑐᑦ ᑎᓴᒪᓂᑦ ᐊᕐᕌᒎᓂᑦ ᐊᒻᒪᓗ ᐃᖅᑲᓇᐃᔭᖃᑎᒌᒋᐊᖃᕋᑦᑕ ᐊᒻᒪᓗ 
ᐃᖅᑲᓇᐃᔭᖃᑎᒌᑦᑐᑦ ᑕᐃᒫᑦᑎᐊᖅ ᐱᔪᓐᓃᖅᑲᑕ ᐊᐅᓚᓐᖏᓚᓯ ᐱᔭᕆᐊᖃᕐᑕᓯᓐᓂ. 
 
ᑕᐃᒪ, ᐅᖃᖅᑏ ᐅᓪᓗᒥ ᑕᒪᓐᓇ ᐃᑲᔪᖅᓱᓂᐊᖅᑲᕋ ᐱᒋᐊᖅᑎᑕᐅᕋᑖᖅᑐ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ):  ᐱᒋᐊᖅᑎᑕᐅᕋᑖᖅᑐᒧᑦ. 2-1 (6).  ᑕᒪᓐᓇ ᑲᒪᒋᓂᐊᖅᑲᕗᑦ ᐅᖃᕇᕈᔅᓯ.  ᑎᑎᖅᓯᒪᔭᓐᓂ.  
ᐊᓚᑲᓐᓄᐊᖅ. 
 
ᐊᓚᑲᓐᓄᐊᖅ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ ᐱᔪᓐᓇᑎᒃᑲᕕᓐᖓ ᐅᖃᕈᓐᓇᕐᓂᕋ ᐊᒻᒪᓗ ᐅᖃᐅᓯᕆᓂᐊᖅᑕᒃᑲ 
ᓇᐃᓈᕋᓱᓐᓂᐊᖃᒃᑲ.  ᐅᖃᐅᓯᕆᓂᐊᕐᑕᒃᑲ ᑐᕌᖅᑎᔮᓐᖏᓚᒃᑲ ᓇᒻᒥᓂᖅ ᐃᓱᒪᒋᔭᓐᓂ ᐅᕝᕙᓘᓐᓃᑦ ᓇᒻᒥᓂᖅ  

ᐃᓅᓯᕆᔭᐅᔪᓂᑦ ᑕᐃᒪᓐᓇ ᐃᓕᖅᑯᓯᖃᓐᖏᓐᓇᒪ ᐃᓄᓐᓂᑦ ᐅᖃᑲᐅᒻᒪᐅᑎᖃᕆᐊᔅᓴᖅ. 
 
ᑭᖑᒧᑦ ᐃᓱᒪᒋᓗᒍ, ᑭᓇᑐᐃᓐᓇᖅ ᓴᓐᖏᔪᓂᑦ ᐊᐅᓚᑦᑎᓂᕐᒥᑦ ᐱᑕᖃᕐᓗᓂᑦ ᐃᓄᐃᑦ ᐱᖅᑯᓯᖏᓐᓂ, 
ᐅᖃᕐᓂᐊᖅᑯᖓ ᖃᐅᔨᒪᓐᓂ ᐃᓄᐃᑦ ᐱᖅᑯᓯᖏᓐᓂ.  ᓴᓐᖏᔪᓂᑦ ᐃᓚᒌᓐᓂᖃᖅᑲᑕ, ᐱᐅᔪᒥᑦ 
ᐃᓚᒌᓂᖃᕐᓂᐊᖅᑯᑦ ᐱᐅᔪᒥᑦ ᓯᕗᓕᐅᖅᑎᖃᖅᑲᑕ. 
 
ᑕᒪᓐᓇ ᐃᓕᓯᒪᔭᕋ.  ᑭᓯᐊᓂᓕ ᐊᖏᔪᖅᑳᖃᑦᑎᐊᓂᓐᖏᑉᐸᑕ ᖃᐅᔨᒪᔾᔮᓐᖏᓚᑦ ᓇᐅᒃᑯᑦ ᐱᓇᓱᐊᕐᓂᐊᕐᒪᖔᑕ 
ᐊᒻᒪᓗ ᑕᒪᓐᓇ ᐃᓚᒌᓐᓂᕐᒧᑦ ᓱᕋᑉᐸᓪᓕᐊᓂᖅ ᐱᒋᐊᕐᓂᖃᖅᑯ ᓴᓐᖏᔪᓂᑦ ᓯᕗᓕᐅᖅᑎᑕᖃᓐᖏᑉᐸᑦ ᓇᒥᑐᐃᓐᓇᖅ 
ᐊᒻᒪᓗ ᑕᐃᒫᒃ ᐃᒻᒥᓂᒃ ᑕᑯᓐᓇᕆᐊᖃᕐᓂᐊᖅᑯᒍᑦ ᐃᖅᑲᓇᐃᔭᖃᑎᒌᓪᓗᑕ ᐊᑕᐅᓯᐅᓪᓗᑕ ᐃᖅᑲᓇᐃᔭᖃᑎᒌᓪᓗᑕ. 
 
ᐊᔾᔨᒌᓐᖏᑦᑐᑦ ᐅᓪᓗᒥᐅᓕᖅᑐ ᑮᓇᐅᔭᒥᑦ ᐱᔾᔪᑎᖃᓕᕐᖓᑕ. ᑕᐃᒪᓕ, ᒪᓕᒐᓕᕆᓂᕐᒧᑦ ᐅᖃᐅᓯᖃᑦᑎᓪᓗᑕ, 
ᖃᓄᑭᐊᖅ ᐃᓚᓕᐅᔾᔨᒍᒪᒐᑦᑕ ᐃᓄᐃᑦ ᐃᓕᖅᑯᓯᖓᓂᑦ ᐃᓗᐊᓂ ᒐᕙᒪᑦᑕ. ᐅᓪᓗᒥ ᑕᑯᔭᓐᓂᒃ, ᐃᓄᐃᑦ 
ᐃᓕᖅᑯᓯᖓ ᐃᓂᖃᖏᒻᒪᑦ ᒐᕙᒪᑦᑎᓐᓂ. 
 
ᐊᑐᕋᑦᑕ ᒐᕙᒪᒃᑯᑦ ᒪᓕᒐᖁᑎᖏᓐᓂᑦ ᐊᒻᒪᓗ ᐊᐅᓚᓂᖏᓐᓂᑦ, ᐅᑎᖅᐸᓪᓕᐊᔫᔮᖔᕋᑦᑕ, ᐊᒻᒪᓗ 
ᐊᓪᓗᖅᓯᒪᔫᔮᕋᑦᑕ ᐅᑎᒧᑦ ᑕᒪᒃᑯᐊ ᐊᑐᐊᒐᐅᔪᑦ ᓯᕗᓪᓕᐅᑎᓕᖃᑦᑕᕐᒪᑦ ᐱᔪᒪᔭᑦᑎᓐᓂᑦ. 
 
ᐅᖃᖅᓯᒪᒐᓗᐊᖅᑐᒍᑦ ᒪᓕᒐᓕᐅᖅᕕᒻᒥ ᐊᑐᕐᓂᐊᕋᑦᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ, ᓇᐅᑕᐃᒪ? 
ᑕᑯᓚᐅᖅᓯᒪᖏᑕᕗᑦ. ᐊᑐᖅᑕᐅᖏᑦᑐᑦ, ᐃᓄᐃᖅ ᖃᐅᔨᒪᔭᑐᖃᖏᓐᓂᑦ ᐊᑐᖅᑕᐅᔪᖃᖏᑎᐊᖅᑐᖅ, 
ᐊᖏᖅᓯᒪᒐᓗᐊᖅᑎᓪᓗᑕ ᐊᑐᓕᕐᓂᐊᕋᑦᑎᒍ. 
 
ᐅᖃᐅᔾᔭᐅᓯᒪᐃᓐᓇᖅᑐᑕᓗ ᐊᖓᔪᖅᑳᑎᓐᓄᑦ ᐃᑲᔪᕆᐊᖃᕋᑦᑕ ᐃᓅᖃᑎᑦᑎᓐᓂᑦ, ᐃᑲᔪᖃᑎᒌᒋᐊᖃᑦᑐᒍᑦ ᐊᒻᒪᓗ 
ᑕᒪᔾᔭ ᐃᓅᓱᑦᑑᓛᕆᔭᑦᑕ ᒪᓕᒐᓕᐅᖅᑎᐅᑉ ᐅᖃᐅᔾᔭᐅᔪᑎᒋᓯᒪᔭᖓ ᐊᖏᔪᒋᔭᒥᓄᑦ ᐃᑲᔪᖃᑦᑕᕆᐊᖃᒻᒪᑦ 
ᐃᓅᖃᑎᒥᓂᒃ ᐊᔪᓐᖏᑦᑕᕋᐃᒍᓂ. 
 
ᐊᒻᒪᓗ ᐅᖃᐅᔾᔭᐅᖏᓐᓇᖅᑐᑕ ᐊᖓᔪᖅᑳᑎᓐᓄᑦ ᐃᓐᓇᑐᖃᑦᑎᓄᓪᓗ ᑕᐃᒪᓐᓇ. ᑕᑯᓕᖅᑕᕋᓕ ᐅᓪᓗᒥ 
ᑲᒪᒋᔭᕆᐊᖃᑦᑕᖏᓐᓂᒃ ᐊᖅᓵᓯᔫᔮᓕᕋᑦᑕ ᑖᒃᓱᒪᖓᑦ ᐃᓄᒻᒥᑦ. ᐅᕙᒍᑦ ᐃᑲᔪᖅᑐᐃᔨᒋᒑᑎᒍ ᐊᔪᖏᖁᓪᓗᒍ ᑖᓐᓇ 
ᐃᓄᑦ ᑲᒪᒋᔭᕆᐊᓕᒻᒥᓂᒃ ᑲᒪᑦᑎᐊᕈᓐᓇᖅᑐᖅ. 
 
ᓇᒧᑦ ᓯᕗᒧᐊᑉᐸᓪᓕᐊᒍᑎᒋᑎᕗᑦ? ᐃᓄᐃᑦ ᐃᓕᖅᑯᓯᖓ ᐊᒻᒪᓗ ᐱᖅᑯᓯᑐᖃᖏᑦ ᐊᑐᓕᖅᑕᐅᓂᐊᖅᑲᑕ, ᖃᓄᓪᓕ 
ᐊᑐᕐᓂᐊᖅᑭᑎᕗᑦ ᑕᕝᕘᓇ? ᓈᒻᒪᓴᓪᓗᖓᐅᖏᑦᑐ ᐊᑭᕋᑦᑐᓪᓗᖓᓘᓐᓃᑦ, ᐅᖃᑐᐃᓐᓇᖅᑐᖓ ᐊᑐᖅᓯᒪᔭᓐᓂᒃ 
ᐃᓕᖅᑯᓯᕋ ᒪᓕᓪᓗᒍ, ᑭᓯᐊᓂ ᐅᑎᒧᐊᖅᑑᔮᕋᑦᑕ. 
 
ᓂᕈᐊᓐᓂᐅᓛᖅᑐ ᐅᓪᓗᖓ ᑎᑭᑉᐸᓪᓕᐊᒪᑦ, ᐃᓱᒫᓗᑐᐃᓐᓇᖅᑐᒍᑦ ᐅᑎᓛᕐᒪᖔᑦᑕ ᖃᐅᔨᒪᑦᑎᐊᖏᓪᓗᑕ 
ᖃᓄᐃᑦᑕᕆᐊᖃᒻᒪᖔᑦᑕ. ᑭᖑᒧᐊᑉᐸᓪᓕᐊᑐᐃᓐᓇᕋᑦᑕ ᐊᒻᒪᓗ ᐱᐊᓂᒃᓯᕙᓐᓇᑕ ᐱᐊᓂᒍᒪᔭᕋᓗᐊᑦᑎᓐᓂᑦ. 
 
ᐊᑐᕆᐊᖃᑦᑐᒍ ᐃᓄᐃᑦ ᖃᐅᔨᒪᓂᖓᓂᑦ. ᑐᑭᓯᓇᑦᑎᐊᕈᒪᒐᓗᐊᖅᑯᖓ. ᐅᖃᐅᓯᕆᔭᒃᑲ ᓇᐃᑦᑑᖁᒐᒃᑭᑦ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐊᓚᑲᓐᓄᐊᖅ. ᒥᓂᔅᑕ ᐃᖕ. 
 
ᒥᓂᔅᑕ ᑭᐅᓪᕕᓐ ᐃᖕ: ᐅᖃᖅᑏ, ᖃᐅᔨᒪᓕᕋᒃᑯ ᔮᒃ ᐊᓇᕈᐊᖅ ᐊᕐᕌᒍᓂᒃ 20-ᓂᒃ, ᐊᑯᓂᐅᖏᓂᖅᓴᒥᒃ ᑭᓯᐊᓂ 
ᑲᑎᒪᔨᐅᖃᑎᒋᔭᒪ ᖃᒪᓂᖅᑐᐊᒥᐅᖅ, ᑭᓯᐊᓂᑕᐅᖅ ᐊᑯᓂᕈᓗᒃ. 
 
ᐊᒻᒪᓗ, ᑕᐃᒃᓱᒪᓂ ᒪᐃᔭᐅᑎᓪᓗᒍ, ᐃᓚᐅᖃᑦᑕᓚᐅᕐᒪᑦ ᐊᕕᑦᑐᖅᓯᒪᔪᓂ ᑲᑎᒪᔨᖏᓐᓄᑦ, ᓇᒻᒥᓂᖃᑦᑎᐅᔪᓄᑦ 
ᐊᒻᒪᓗ ᐃᑲᔪᓚᐅᖅᓯᒪᓪᓗᖓ ᓂᕈᐊᕋᖅᓴᐅᑎᓪᓗᒍ ᓂᕈᐊᖅᑕᐅᒪᑦᑕᐃᒪ ᐊᒻᒪᓗ ᓂᕈᐊᕋᖅᓴᐅᑲᓐᓂᕐᒪᑦ 
ᑲᑎᒪᔨᐅᓂᕐᒧᑦ ᑲᓇᑕᒥ ᓄᓇᕗᑦᒧᑦ. 
 
ᑕᒪᒃᑯᐊ ᐅᖃᕇᕋᒃᑭᑦ, ᖃᐅᔨᒪᔪᖓ ᔮ ᐊᒃᓱᕉᑎᖃᑦᑎᐊᖅᑐᓂ ᐱᓕᕆᓲᖑᒻᒪᑦ ᐊᒻᒪᓗ ᓱᓕᔪᕆᓪᓗᓂᐅᒃ 
ᒪᓕᒐᓕᐅᖅᑎᐅᓂᓂ ᐊᒻᒪᓗ ᐱᓗᐊᖅᑐᒥᒃ ᒥᓂᔅᑕᐅᓗᓂ ᐱᓕᕆᐊᒥᓂᑦ. ᐊᒻᒪᑕᐅᖅ ᖃᐅᔨᒪᒐᑦᑕ, ᐃᓱᒪᒋᔭᒥᓂᑦ 
ᓂᓪᓕᐊᓲᖑᒻᒪᑦ. ᐅᖃᐅᓯᖃᕈᓐᓇᖅᑐᓂᒃ ᐅᑉᐱᕆᔭᒥᓂᑦ ᐊᒻᒪᓗ ᐃᖅᑲᐅᒪᔪᖓ ᐃᓱᒪᓕᐅᕈᑎᒋᔭᕆᐊᖃᑦᑐᓂᒃ 
ᐃᑲᔪᖅᑕᐅᔪᒪᖃᑦᑕᓚᐅᖅᓯᒪᒻᒪᑦ ᐃᓄᑐᖃᓐᓂᒃ ᖁᑭᐅᑎᓕᕆᓂᕐᒧᑦ ᒪᓕᒐᓕᕆᑎᓪᓗᒋᑦ. 
 
ᐃᖅᑲᐅᒪᔪᖓ ᓂᓪᓕᐊᔾᔪᑎᖃᓚᐅᖅᓯᒪᒻᒪᑦ ᐊᑭᕋᑦᑐᖅᑐᓂ ᓂᕈᐊᓂᕐᒥᒃ ᓄᓇᕗᑖᕋᓱᐊᖅᑎᓪᓗᒋᑦ. ᐊᒻᒪᓗ ᑕᒪᒃᑯᐊ 
ᒥᑭᔫᑎᐅᓚᐅᖅᑐᑦ ᑕᐃᒃᓱᒪᓂ. ᑕᐃᒪ ᐊᑕᐅᓯᖅ ᐃᖅᑲᐅᒪᕙᓪᓚᐃᖏᑕᖓ ᐅᕝᕙᓗᑭᐊᖅ ᐃᖅᑲᐅᒪᔭᖓ. 
 
ᑕᐃᒃᓱᒪᓂ ᐃᖅᑲᓇᐃᔭᓚᐅᖅᓯᒪᒐᒪ ᕿᑎᕐᒥᐅᑦ ᐃᓄᐃᖅ ᑲᑐᔾᔨᖃᑎᒌᖏᓐᓄᑦ ᐃᖃᓗᑦᑑᑎᐊᕐᒥ, ᐃᓄᐃᑦ 
ᑕᐱᕇᒃᓴᒃᑯᑦ ᑲᑎᒪᓂᖃᓚᐅᖅᓯᒪᒻᒪᑕ ᐃᖃᓗᑦᑑᑎᐊᒥ. ᐊᐱᕆᔭᐅᓚᐅᖅᓯᒪᒐᒪ ᓂᕈᐊᖅᑕᐅᓯᒪᔪᒧᑦ 
ᑭᒡᒐᖅᑐᐃᖁᔭᐅᓪᓗᖓ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᑯᓐᓂᑦ. 
 
ᑲᑎᒪᔭᖅᑐᖃᑕᐅᓯᒪᔪᖅ ᐊᑭᕋᑦᑐᓚᐅᖅᓯᒪᒻᒪᑦ ᑎᓕᔭᐅᒐᒪ, ᐃᓅᖏᓐᓇᒪ, ᑕᐃᒃᓱᒪᓂ ᒪᐃᔭᐅᓚᐅᖅᐸᓪᓚᐅᔪᖅ, 
ᑭᓯᐊᓂ ᑲᑎᒪᔭᖅᑐᖃᑕᐅᓚᐅᖅᓯᒪᒻᒥᔪᖅ, ᔮᒃ ᓇᖏᖅᓯᓚᐅᖅᓯᒪᒻᒪᑦ ᐊᒻᒪᓗ ᐅᕙᓐᓂᒃ ᐃᑲᔪᖅᑐᐃᓕᖅᑐᓂ. 
ᐅᖃᑦᑐᓂ ᐱᔪᓐᓇᕐᓂᖃᒻᒥᔪᖅᑕᐅᖅ ᑕᕝᕙᓂ ᓂᐱᖃᖃᑕᐅᓗᓂ. 
 
ᑕᐃᒪᓕ ᐃᓚᖓᒍ ᑖᓐᓇ ᐊᓇᕈᐊᖅ ᐅᒃᐱᕆᑦᑎᐊᖅᑕᕋ, ᒪᒥᐊᓇᖅ ᐅᖃᖅᑎ, ᐅᐱᓐᓇᕋᓂ ᓂᓪᓕᐊᕙᒃᑐᖅ 
ᐅᒃᐱᕆᔭᒥᓐᓂᒃ, ᑭᓯᐊᓂᓕ ᑕᒪᒃᑯᐊ ᐅᖃᐅᓯᕆᓚᐅᖅᑐᒋᑦ ᐅᖃᖅᑎ, ᑕᒪᒃᑯᐊ ᓴᓂᕐᕙᕆᐊᖃᕐᒥᒐᒃᑭᑦ ᑕᒪᓐᓇ 
ᑲᒪᒋᓂᐊᕐᓗᒍ ᐱᒋᐊᖅᑎᑦᑎᔾᔪᑕᐅᔪᖅ ᐅᓪᓗᒥᐅᔪᖅ. 
 
ᒪᓕᒐᓕᐅᖅᑎᓕᒫᑦ ᖃᓄᑐᐃᓐᓇᖅ ᐃᓱᒪᒋᔭᒥᓐᓂᒃ ᓂᓪᓕᐊᔪᓐᓇᕐᒪᑕ, ᐱᓗᐊᖅᑐᒥᒃ ᓂᓪᓕᐊᒍᔾᔨᓗᑎᒃ 
ᑭᒡᒐᑐᖅᑕᒥᓐᓂᒃ ᐊᒻᒪᓗ ᑕᐃᒪᐃᓕᐅᕆᐊᖃᕋᑦᑕ. ᐊᓇᕈᐊᖅ ᑕᐃᒪᐃᓯᒪᔪᖅ ᑕᕝᕙᓂ. 
 
ᐊᐱᖅᑯᑎᒋᔭᕋ, ᐊᒻᒪᓗ ᐅᕙᓂ ᐅᖃᐅᓯᕆᔭᕗᑦ, ᓂᓪᓕᐊᓪᓗᑕ ᒥᓂᔅᑕᐅᓪᓗᑕ, ᒪᓕᓐᖏᑦᑐᖅ ᒪᓕᒃᐸᑦᑕᑦᑎᓐᓂᒃ 
ᒥᓂᔅᑕᐅᓪᓗᑕ, ᑕᒪᔾᔭ ᐱᔾᔪᑎᒋᓪᓗᐊᕐᒪᒋᑦ ᓴᖅᑭᓯᒪᔪᑦ. ᑕᐃᒪᓕ, ᑕᖅᑲᒃᑯᐊᑐᐃᓐᓇᐃᑦ, ᐅᖃᖅᑎ, 
ᑐᑭᓯᓪᓚᕆᓐᖏᒻᒪᑕ ᑕᒪᒃᑯᓂᖓ ᒪᓕᒐᓕᐅᖅᑎᑐᐃᓐᓇᐅᔪᓂᒃ ᐊᒻᒪ ᒥᓂᔅᑕᐅᔪᓂᒃ. 
 
ᑕᐃᒪᓕ ᒪᓕᒐᓕᐅᖅᑎᑐᐃᓐᓇᐅᔪᑦ ᖃᐅᔨᒪᔭᕆᐊᖃᖅᑦᐳᑦ, ᐊᒻᒪᓗ ᖃᐅᔨᖃᑦᑕᕐᓯᒪᒋᓪᓗᖓ ᓯᕗᓂᑦᑎᓐᓂᒃ, 
ᒥᓂᔅᑕᕈᓚᐅᕐᓇᖓ, ᒐᕙᒪᒃᑯᓐᓄᑦ ᐃᓱᒪᓕᐊᖑᔪᑦ, ᒪᓕᒐᓕᐅᖅᑎᐅᔪᑦ, ᐃᓕᒃᓯᓐᓂᒃ ᐃᓱᒪᓕᐅᕆᐊᖃᕋᔅᓯ ᐊᒻᒪᓗ 
ᑕᒪᒃᑯᐊ ᓴᖅᑭᖅᐸᒃᑐᑎᒃ ᐊᒥᓱᔪᓂ ᐃᓱᒪᓕᐅᕈᑕᐅᔪᓂᒃ ᒐᕙᒪᒃᑯᓐᓂᑦ. 

ᑕᐃᒪᓕ, ᒥᓂᔅᑕᐅᔪᖅ ᖃᖓᒍᒃᑲᓐᓂᖅ ᑲᒪᒋᔭᖃᕆᐊᖃᖅᐳᖅ ᑭᒡᒐᑐᖅᑎᑐᐃᓐᓇᐅᖏᓪᓗᓂ ᓄᓇᖁᑎᖏᓐᓂ, 
ᑭᓯᐊᓂᓕ ᒪᓕᒐᓕᐅᖅᑎᐅᔪᑦ ᐅᖃᕐᓯᒪᒻᒪᑕ ᑲᒪᓗᑎᒃ ᑲᒪᒋᔭᕆᐊᖃᖅᑕᒥᓐᓂᒃ ᐱᓕᕆᐊᖏᓐᓄᑦ, 
ᑎᓕᐅᔭᐅᔾᔪᑎᒋᔭᖏᓐᓄᑦ, ᕿᒥᕐᕈᓗᓂ ᓄᓇᕗᓕᒫᒧᑦ ᑐᕌᖓᔪᓂᒃ. 
 
ᑕᒪᓐᓇ ᖃᐅᔨᒪᔭᐃᓐᓇᕆᔭᕗᑦ. ᑭᓯᐊᓂᓕ, ᐃᓛᓐᓂᒃᑯᑦ, ᑖᒃᑯᐊ ᒪᕐᕈᔪᒃ ᐊᑲᐅᓐᖏᓕᐅᕈᑎᖃᓕᑲᐃᓐᓇᖅᐸᒻᒪᑎᒃ, 
ᑲᒪᒋᔭᕆᐊᖃᖅᑕᑎᑦ ᒪᓕᒐᓕᐅᖅᑎᑐᐃᓐᓇᐅᓪᓗᓂ ᓄᓇᖁᑎᓄᑦ, ᑲᒪᒋᔭᕆᐊᖃᖅᑕᑎᒃ ᒥᓂᔅᑕᐅᓪᓗᑎᑦ 
ᒐᕙᒪᒃᑯᓐᓄᑦ ᒪᓕᒐᓕᐅᕐᕕᒻᒥ, ᒪᓕᒐᓕᐅᖅᑎᐅᔪᑦ ᐃᓕᓐᓂᒃ ᒥᓂᔅᑕᕈᖅᑎᑦᑎᓚᐅᖅᑐᑦ. 
 
ᓇᓗᓇᓐᖏᑦᑐᖅ ᑕᒪᓐᓇ ᑕᐃᒪᓕᓯᒪᒻᒪᑦ. ᐅᖃᖅᑎ, ᒥᓂᔅᑕᐅᖃᑦᑕᕐᓯᒪᓕᕋᒪ ᐱᖓᓱᓂ ᒐᕙᒪᐅᔪᓂ, 
ᐱᖃᓯᐅᑎᓐᖏᑦᑐᖅ ᑕᒪᓐᓇ ᐅᕙᓃᓐᓂᕆᔭᕋ, ᑭᓯᐊᓂᓕ ᑕᒪᓐᓇ ᓄᑖᖑᒻᒪᑦ ᓯᕗᓪᓕᖅᐸᐅᓪᓗᓂ ᒪᓕᒐᓕᐅᕐᕕᐅᔪᖅ 
ᐊᒻᒪ ᑕᐃᒪᐃᑦᑐᒥᒃ ᓴᖅᑭᑐᖃᓱᖑᖏᓪᓗᓂ. ᑕᐃᒪᓕ ᐅᖃᕈᓐᓇᖅᐳᖓ, ᓄᓇᕗᒻᒥ ᒥᓂᔅᑕᐅᓪᓗᖓ ᑕᑯᓐᓇᖅᑐᒍ 
ᑕᐃᒪᐃᑦᑐᓴᐃᓐᓇᕐᒥᒃ ᐊᖅᑯᓴᕐᓯᓂᑯᒐᒪ. ᐊᒥᓱᐊᖅᑎᖅᑐᖓᑦᑕᐅᖅ ᐊᑭᕋᖅᑐᓚᑦᑕᕐᓯᒪᒐᓗᐊᕋᒪ ᑕᕝᕙᓂ ᒥᓂᔅᑕᐅᔪᓂ 
ᐊᒻᒪᓗ ᐅᖃᖃᑦᑕᕐᓯᒪᓪᓗᖓ. 
 
ᑭᓯᐊᓂᓕ ᐃᓱᒪᐅᖅᑐᖃᕐᒪᑦ, ᑕᐃᒃᑯᐊ ᐃᓱᒪᓕᐅᕈᑕᐅᔪᑦ ᖃᓄᐃᒋᒍᓐᓂᖅᑐᒋᑦ ᒥᓂᔅᑕᐅᔪᓄᑦ, ᐅᕙᖓ 
ᒥᓂᔅᑕᐅᖃᑎᖏᓐᓂᒃ ᐊᒻᒪᓗ ᐃᑲᔪᖅᑐᑐᐃᓐᓇᓕᖅᑐᓗᒋᑦ ᐃᓱᒪᓕᐅᕈᑕᐅᔪᑦ. ᑕᐃᒪᓕ, ᑕᒪᓐᓇ ᐅᖃᓚᐅᖅᑐᒍ 
ᐅᖃᖅ, ᐃᓱᒪᐅᓕᕈᑕᐅᔪᖃᖅᐸᑦ, ᐱᓯᒪᔪᓐᓇᖅᑐᒋᓐᖏᒃᑯᒃᑯ, ᐊᑐᖅᑕᕋ, ᐊᓯᐊᒍᕐᕕᒋᔪᓐᓇᖅᑕᕋ ᓄᖅᑲᕐᓗᖓ 
ᒥᓂᔅᑕᐅᕕᒋᔭᕐᒥᓂᒃ ᐊᒻᒪᓗ ᕿᓗᖅᑭᑕᖅᑎᑕᐅᓐᖏᓪᓗᖓ ᐃᓱᒪᒋᔭᕐᓂᒃ ᓂᓪᓕᐊᓗᖓ. 
 
ᑕᐃᒪᐃᖃᑦᑕᕐᓂᑯᔪᖓ ᑕᐃᒪᐃᑦᑐᒥ. ᑕᒪᓐᓇᓕ ᖃᓄᖅ ᓴᓂᕐᕙᐃᖏᑦᑐᖅ ᑭᓱᑐᐃᓐᓇᕐᒥᒃ ᖃᓄᑐᐃᓐᓇᖅ, ᒪᒥᐊᓇᖅ 
ᐅᖃᖅᑎ, ᐊᓇᕈᐊᕐᒥᒃ ᐊᒻᒪᓗ ᑕᒪᓐᓇ ᖃᓄᖅ ᑲᒪᒋᓚᐅᕐᒪᒍ. ᑕᒪᓐᓇᓕ ᐃᓱᒪᓗᒍᑎᒋᒻᒪᒍ, ᒪᓕᒐᓕᐅᖅᑎᐅᓪᓗᓂ 
ᐊᒻᒪᓗ ᒥᓂᔅᑕᐅᓪᓗᓂ. 
 
ᐅᖃᖅᑎ, ᒪᓕᒐᐅᔪᑦ, ᒪᓕᒐᓕᐅᕐᕕᒻᒥ ᐃᓕᖅᑯᓯᐅᔪᑦ ᑲᑎᒪᔾᔪᑎᐅᔪᑦ, ᐊᑭᕋᖅᑐᑎᔪᓂ, ᓇᓗᓇᓐᖏᓚᖅ, 
ᓯᕗᓕᖅᑎᐅᔪᖅᑦ ᑲᓇᑕᒥ ᐊᖓᔪᖅᑳᒻᒪᕆᐅᔪᖅ ᐱᔪᓐᓇᕐᓂᖃᕐᒪᑦ ᐱᓗᓂ ᐲᕐᓯᓗᑎᒃ ᒥᓂᔅᑕᐅᔪᓂᒃ. 
 
ᐊᖏᖃᑎᒋᓯᒪᔪᓄᑦ ᐊᑐᖅᑕᑎᓐᓂ, ᐊᔾᔨᒋᓐᖏᑦᑎᐊᕐᒪᒍ ᖃᐅᔨᒪᔪᑎᑦ. ᒪᓕᒐᓕᐅᖅᑎᓕᒫᖑᔪᑦ ᓂᕈᐊᓱᖑᒻᒪᑕ 
ᓯᕗᓕᖅᑎᐅᔪᒥᒃ ᐊᒻᒪᓗ ᐊᑕᐅᑦᓯᒃᑯᑦ ᒥᓂᔅᑕᐅᔪᓄᑦ ᑭᒡᒐᖅᑐᖅᑎᐅᓂᐊᖅᑐᒥᒃ ᑭᒡᒐᑐᐃᑦᑎᐊᕈᓐᓇᖅᑐᒋᔭᒥᓐᓂᒃ. 
 
ᐊᖏᖃᑎᒌᑦᑐᐃᓐᓇᐅᔾᔪᓯᑦᑎᓐᓂ ᐊᔾᔨᒋᓐᖏᓯᐊᕐᒪᒍ ᖃᐅᔨᒪᓇᖅᑐᖅ. ᒪᓕᒐᓕᐅᖅᑎᓕᒫᑦ ᓂᕈᐊᖅᐸᑉᐳᑦ 
ᓯᕗᓕᖅᑎᒥᒃ ᐊᒻᒪᓗᑦᑕᐅᖅ ᓂᕈᐊᕆᓪᓗᑎᑦ ᓯᕗᓕᖅᑎᑦ ᑲᑎᒪᔨᖏᓐᓄᑦ ᐃᓚᐅᓂᐊᖅᑐᓂᑦ ᐃᓄᓐᓄᑦ 
ᑭᒡᒐᖅᑐᐃᑦᑎᐊᓛᖑᓂᐊᕋᓱᒋᔭᒥᓂᑦ. 
 
ᑕᐃᒪᓕ ᖃᐅᔨᒪᓐᖏᑦᑐᖓ ᑕᒪᓐᓇ ᐱᐅᔪᒻᒪᖔᖅ ᐱᐅᓐᖏᒻᒪᖔᖅ, ᐊᖏᖃᑎᒋᓯᒪᑎᓪᓗᑕ, ᑭᓯᐊᓂᓕ ᑕᒪᓐᓇ 
ᐱᓕᕆᐊᕆᒐᑦᑎᒍᑦ ᒫᓐᓇᐅᔪᖅ. ᓯᕗᓕᖅᑎᐅᔪᖅ ᐊᔪᓐᖏᓐᓂᖃᕐᒪᑦ ᐅᕙᑦᑎᓐᓂᒃ ᐊᖅᑯᑎᖃᖅᑐᓂ, ᒪᓕᒐᑎᒍᑦ 
ᑎᓕᓯᓗᓂ ᐱᓕᕆᕕᐅᔪᓂᒃ ᐅᕝᕙᓘᓐᓃᑦ ᐲᖅᑕᐅᓗᑎᒃ. 
 
ᑕᐃᒪᓕ ᑕᒪᒃᓱᒥᖓ ᑲᒪᒋᔭᖃᖅᐳᖅ ᐱᔪᓐᓇᕐᓂᓂ ᐊᑐᖅᑐᓂᐅᒃ ᒪᓕᒃᑐᒍ ᐃᓱᒪᒋᔭᖓ ᐱᐅᓂᖅᐸᐅᓱᒋᔭᖓ. ᑕᒪᓐᓇ 
ᐊᖏᖃᑎᒋᒃᓯᒪᓂᖅ ᒐᕙᒪᓕᕆᓂᐅᔪᖅ ᐱᐅᔪᐊᓗᑐᐃᓐᓇᐅᖏᑦᑐᒐᓗᐊᖅ. ᐊᖏᖃᑎᒋᔭᒃᑲ ᒪᓕᒐᓕᐅᖅᑎᐅᔪᑦ, 
ᐱᐅᔪᐊᓗᓐᖏᑦᑐᖅ. ᑕᒪᓐᓇ ᐃᓕᓐᖓᖏᑐᐃᓐᓇᕆᐊᓕᕗᑦ, ᐃᓚᖏᑦ ᒪᓕᒐᓕᐅᖅᑎᐅᖃᑎᒃᑲ ᐅᖃᖅᑲᐅᒻᒪᑕ, 
ᑕᒪᓐᓇ ᖁᓚᕐᓇᖏᑦᑐᖅ. 
 
ᐅᖃᐅᑎᔪᓐᓇᕆᓯ, ᒪᓕᒐᓕᓂᐅᖅᑎᓐᖑᕋᒪ ᐅᕙᓐᓄᑦ ᑕᐃᒪᐃᓚᐅᕐᓯᒪᒻᒥᔪᖅ. ᑐᑭᓯᔪᓐᓇᖃᑦᑕᓚᐅᓐᖏᑦᑐᖓ 
ᖃᓄᐃᒻᒪᑦ ᑕᐃᒪᒃ ᑲᒪᒋᔭᐅᒻᒪᖔᑕ ᐊᒻᒪᓗ ᓇᓗᖃᑦᑕᓚᐅᕐᒥᔪᖓ. 

ᐅᖃᕈᒪᒋᓪᓗᖓᓗ ᓯᕗᓪᓕᖅᐹᒥᒃ, ᐅᖃᐅᓯᐅᕙᖅᑲᐅᔪᓂ ᐃᓄᐃᑦ ᐃᓕᖅᑯᓯᖏᓐᓂᒃ ᖃᐅᔨᒪᔭᖏᓐᓂᓗ, 
ᖃᐅᔨᒪᔪᐊᓗᓐᖏᑦᑐᖓ ᑕᒪᒃᓱᒥᖓ, ᑲᓐᖑᓱᓐᓇᖓᓗ ᐅᖃᕈᓐᓇᖅᑐᖓ, ᑐᕚᕆᕙᒃᑕᒃᑲ ᒪᓕᒐᓕᐅᖅᑎᐅᖃᑎᒃᑲ 
ᑕᒪᒃᓱᒧᖓ. ᖃᐅᔨᒪᓪᓗᖓᓗ ᐃᓛᓐᓂᒃᑯᑦ, ᐊᒻᒪᓗ ᖃᐅᔨᒪᓪᓗᖓ ᐊᔾᔨᒌᓐᖏᑦᑐᓂᒃ ᐃᓱᒪᖃᕐᓂᑎᓐᓂᒃ. ᑭᓯᐊᓂᓕ 
ᑕᐃᒫᒃ ᓂᓪᓕᐊᓚᐅᖅᑐᖓ, ᓱᓕᒃᑲᓐᓂᖅ, ᐱᐅᔪᖅ ᐊᒻᒪ ᐱᐅᓐᖏᑦᑐᖅ, ᑕᒪᓐᓇ ᐱᓯᒪᒐᑦᑎᒍᑦ ᑕᐃᒃᑯᓇᓐᖓᑦ 
ᓄᓇᑦᓯᐊᑉ ᒐᕙᒪᒃᑯᖏᓐᓂᑦ. 
 
ᐃᖅᑲᐅᒪᓗᑕ, ᐊᒥᓱᐊᖅᑎᐊᓗᒃ ᐊᐃᕙᖃᑦᑕᕐᓯᒪᒐᑦᑕ ᐊᒻᒪᓗ ᖃᓄᐃᓕᐅᕐᓂᐊᓂᑦᑎᓐᓄᑦ ᖃᓄᐃᑦᑐᓂᓪᓗ 
ᐊᓯᑦᔨᓂᐊᕐᓂᑎᓐᓂᒃ ᐊᒻᒪᓗ ᐋᖅᑭᒋᐊᕆᖃᑦᑕᕐᓯᒪᓪᓗᑕ. ᑕᐃᒪᓕ ᐱᐅᒐᓗᐊᖅᐸᑦ ᐱᐅᓐᖏᒃᑲᓗᐊᖅᐸᑦ ᑕᒪᓐᓇ 
ᐊᑐᖅᐸᒃᑲᑦᑎᒍᑦ. ᐊᐅᓚᓂᖃᑦᑎᐊᖏᑉᐸᑦ, ᐊᓯᑦᑎᓐᓂᒃ ᐸᓯᑦᑎᔪᓐᓇᖏᑦᑐᒍᑦ ᐅᕙᑦᑎᓐᓂᒃ ᐅᐱᓐᓇᕋᓂ ᑕᒪᓐᓇ 
ᐊᖏᕐᓯᒪᒐᑦᑎᒍᑦ. 
 
ᑕᒪᓐᓇ ᐊᑐᕐᓗᒍ ᐅᖃᖅᑎ, ᖃᐅᔨᒪᔪᖓ ᑲᑎᒪᔨᐅᖃᑎᒃᑲ ᐅᖃᐅᓯᖃᖅᓯᒪᒻᒪᑕ ᓂᕈᐊᓂᖅ ᑎᑭᓕᕐᒪᑦ, ᒥᓂᔅᑕᐅᔪᑦ 
ᑲᑎᒪᒡᔪᑎᒃᓴᖏᓐᓂ ᐃᓕᔭᐅᓯᒪᒻᒪᑦ ᐱᓇᓱᐊᕈᓯᐅᓛᖅᑐᒥ, ᖃᖓᒃᑯᒃᑭᐊᖅ ᐊᐅᓚᓚᐅᖏᑎᓪᓗᑕ ᑕᒪᑐᒪᓂ 
ᒪᓕᒐᓕᐅᖅᑏ ᑲᑎᒪᓂᖓᓂ ᐃᓱᒪᓕᐅᕈᑕᐅᓛᖅᑯᖅ ᖃᖓᐅᒐᔭᕐᒪᖔᖅ. 
 
ᓄᑖᒥᒃ ᒪᓕᒐᓕᐅᖅᑎᑕᖃᓕᓛᕐᒪᑦ, ᐃᒻᒪᖃ ᐃᓛᑎᒍᑦ ᐅᑎᓛᖅᑐᒍᑦ ᐊᒻᒪᓗ ᐃᓚᖏᑎᒍᑦ ᐅᑎᔾᔮᖏᑦᑐᒍᑦ. 
ᑕᐃᒪᓐᓇ ᐃᓕᖅᑯᓯᖃᒻᒪᑦ ᓂᕈᐊᕐᓂᖅ. ᑭᓯᐊᓂ ᓄᑖᒥᒃ ᒪᓕᒐᓕᐅᖅᑎᑕᖃᓕᖅᐸᑦ, ᒐᕙᒪᒃᑯᑦ, ᐱᕕᖃᒃᑲᓐᓂᓛᖅᑐᑦ 
ᐃᓚᐅᕕᖃᓪᓗᑎᒃ, ᐊᓯᔾᔩᓗᑎᒃ ᒪᓕᒐᖏᓐᓂᒃ ᐊᑲᐅᒋᔭᒥᒍᑦ ᐊᒻᒪᓗ ᓇᓕᐊᒃ ᐊᑐᖅᑕᐅᑦᑎᐊᕈᓐᓇᕐᒪᖔᖅ. 
 
ᐊᒻᒪᓗ ᐊᑐᖅᑕᐅᑎᐊᖏᑉᐸᑦ ᐋᖅᑭᒋᐊᒃᑲᓂᖅᑕᓪᓗᒍ, ᐊᓯᒋᔾᔮᖏᒻᒪᒍ. ᑭᓯᐊᓂ ᐅᖃᖅᑎ, ᐊᑐᖃᑦᑕᖅᑕᑦᑎᒍᑦ, 
ᒫᓐᓇᐅᔪᖅ ᒪᓕᒐᖅᑎᒍᑦ, ᑎᒍᒥᐊᒐᖃᕈᓐᓃᑎᓪᓗᒍ ᐱᓕᕆᐊᓐᓂᒃ ᐃᒃᓯᕙᖃᑕᐅᑎᓪᓗᒍ ᒥᓂᔅᑕᖃᕝᕕᒻᒥ, 
ᐃᑲᔪᖅᑐᓪᓗᒍ ᑭᓯᐊᓂᐅᕗᖅ ᐱᖁᔨᕗᖔᕈᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅ ᑎᑎᕋᖅᓯᒪᔭᓐᓂ ᐊᕐᕚᓪᓗᒃ. 
 
ᐊᕐᕚᓪᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐱᖅᓯᖅᑐᐊᓘᒻᒪᑦ ᑲᖏᖅᖠᓂᕐᒥ. ᐅᖃᕈᑕᐅᑎᓪᓗᒍ 
ᐱᖁᔨᕗᖔᕈᑕᐅᓯᒪᔪᖅ ᐊᒻᒪᓗ ᑕᒪᓐᓇ ᐊᖏᕈᑎᒋᖅᑲᐅᒐᑦᑎᒍ, ᓵᓚᐅᖅᑲᐅᒐᓗᐊᕈᒪᓘᓐᓃᑦ 
ᐋᖅᑭᓱᖅᑕᐅᕙᓪᓕᐊᑎᓪᓗᒍ ᑭᓯᐊᓂ ᒪᓕᓪᓗᒎᕗᖅ. 
 
ᒪᓕᒐᓐᓂᖅ ᐃᓕᓯᓚᐅᕋᑦᓯ ᐊᒻᒪᓗ ᐊᑐᖅᑕᐅᓂᐊᖅᑐᓂᒃ ᐊᒻᒪᓗ ᐱᖁᔭᓂᒃ, ᐱᓕᕆᐊᖃᕋᑦᑕᓗ ᐱᖁᔭᖅ 22 , 
1992 ᖑᑎᓪᓗᒍ ᐊᒥᓲᓚᐅᖅᓯᒪᒻᒪᑕ ᐱᖁᔭᐃᑦ ᐊᒻᒪᓗ ᒪᓕᒐᐃᑦ ᐊᑐᓕᖁᔭᐅᓯᒪᔪᑦ ᐃᓛᓐᓂᑯᓪᓗ 
ᐊᖏᖃᑎᒌᖏᐸᑦᑐᑕ ᐃᓗᓕᖏᓐᓂᑦ ᐃᓱᒪᒋᓪᓗᒋᑦ ᓄᓇᕗᑦᒥᐅᑦ. 
 
ᐅᖃᖏᑦᑐᖓ ᐊᖏᕋᑦᑐᕐᓂᕋᓪᓗᖓ ᐅᕝᕙᓘᓐᓃᑦ ᓈᒻᒪᓴᕐᓂᕋᓪᓗᖓ ᐱᖁᔨᕗᖔᕈᒻᒥᑦ. ᐅᖃᖓᑕ ᑐᑭᓯᓂᕋᑦᑐᑎᒃ 
ᐅᖃᐅᓯᐅᔪᒥᒃ ᑭᓯᐊᓂᓗ ᓴᖅᑭᓕᖅᑭᑦᑖᔪᑦ ᐊᐱᖅᑯᑎᐅᔪᖅ ᒥᓂᔅᑕᖃᕝᕕᐅᔪᖅ ᐅᕝᕙᓘᓐᓃᑦ ᓯᕗᓕᐅᖅᑏᑦ 
ᐅᕝᕙᓘᓐᓃᑦ ᔮᒃ ᐊᓇᕈᐊᖅ ᐅᓪᓗᒥᒧᑦ ᐅᖃᕈᑎᐅᔪᑦ ᐊᑦᔨᒌᖏᑦᑐᑦ ᐊᑐᖅᑕᐅᒍᓐᓇᖅᑐᑦ ᑕᒪᑐᒥᖓ 
ᐋᖅᑮᓯᓇᓱᐊᕐᓂᐊᕐᓗᓂ. 
 
ᑭᓯᐊᓂᓕ ᐊᐱᖅᑯᑎᖃᕋᒪ ᑭᐅᔭᐅᓚᐅᓐᖏᑦᑐᒥᒃ. ᑐᑭᓯᐊᓇᕋᖅᐳᑦ ᐱᒻᒪᕆᐅᓂᖓᑕ ᑐᑭᖓᓂᒃ ᑭᓯᐊᓂᓕ 
ᐊᐱᖅᑯᑕᐅᖏᓐᓇᐅᔭᕐᒪᑦ ᐅᑯᐊ ᓯᕗᓕᖅᑏᑦ ᑲᑎᒪᔨᖏᑦ ᓯᕗᓕᖅᑎᓘᓐᓃᑦ ᔮᒃ ᐊᓇᕈᐊᕐᓘᓐᓃᑦᒃ ᐅᓪᓗᒥᒧᑦ 
ᐅᖃᖃᑎᒌᒃᓯᒪᒻᒪᖔᑕ ᐋᖅᑭᒋᐊᕈᑎᒃᓴᒥᒃ ᑕᒪᑐᒧᓐᖓ. 

ᖃᐅᔨᓴᖅᑐᖃᓚᐅᖅᑳ ᓇᐅᒃᑰᕈᓐᓇᕐᓂᐅᔪᓂᑦ ᑕᒪᓐᓇ ᐋᖅᑭᒃᑕᐅᓇᓱᐊᖅᑎᓪᓗᒍ, ᐱᓕᕆᐊᖏᑕ ᑎᒍᒥᐊᖅᑕᖏᓐᓂᑦ 
ᐊᒻᒪᓗ ᒥᓂᔅᑕᐅᕕᒋᔭᖓᓂᒃ ᐊᒻᒪᓗ ᑕᐃᒪ ᐅᖃᐅᔾᔭᐅᓚᐅᕋᒪ ᑕᐃᒃᑯᐊ ᑐᓴᖅᑕᐅᔭᕆᐊᓖᑦ ᐱᓚᐅᖏᓇᒃᑭᑦ 
ᐊᑭᕋᑦᑐᕆᐊᖃᓐᓂᐊᕋᒃᑯ ᐱᖁᔨᕗᖔᕈᑦ, ᑕᐃᒪᐃᒻᒪᑦ ᐅᖃᐅᓯᕆᕈᓘᔭᓕᓚᐅᕋᑦᑎᒍ ᑖᓐᓇ. 
 
ᕿᓂᕈᒪᒍᕕᑦ ᐊᑲᐅᓐᓂᖅᐹᖑᔪᒥᒃ ᐋᖅᑮᓯᓇᓱᐊᖅᑎᓪᓗᑕ ᑕᒪᑐᒥᖓ ᐅᖃᕈᑎᒋᔭᐅᔪᒥᒃ ᓄᐃᕝᕙᓪᓕᐊᔪᓄᑦ, 
ᓇᓗᔪᖓ ᖁᕕᐊᒋᔭᖃᓐᓂᐊᖏᒻᒪᖔᖅ ᔮᒃ ᐊᓇᕈᐊᒥᑦ ᐅᕝᕙᓘᓐᓃᑦ ᐊᓯᖏᓐᓂᑦ ᐱᑦᔪᑎᖃᑦᑐᑎᒃ. 
ᑭᐅᔭᐅᓚᑦᑖᓚᐅᖏᒻᒪᑦ ᑕᒪᓐᓇ. 
 
ᑭᓯᐊᓂᓗ ᐅᖃᐅᔾᔭᐅᖃᐅᒋᓪᓗᖓ ᑭᖑᓂᐊᒍᑦ ᐃᒃᐸᒃᓴᖅ ᐱᑦᔪᑎᖃᖏᒻᒪᑦ ᔮᒃᒥᑦ, ᐱᑦᔪᑎᖃᖏᑦᑐᖅ ᐊᓇᕈᐊᒥᑦ. 
ᐅᖃᐅᔾᔭᐅᖃᐅᔪᖓ ᐅᖃᐅᓯᕆᔭᐅᔪᑦ ᒥᓂᔅᑕᐅᔪᑦ ᖁᔭᓈᖅᑕᐅᓯᒪᓂᐊᒪᖔᑕ ᑕᐃᒪᓐᓇ ᐃᓕᖅᑯᓯᖃᑦᑎᓪᓗᒋᑦ 
ᓴᓐᖐᓕᖅᑎᑦᑎᓂᐊᕐᒪᑦ ᓴᓐᖏᓂᐅᕙᑦᑐᒥᒃ ᑲᑐᔾᔨᓂᐅᔪᒥᒃ ᐊᒻᒪᓗ ᐊᑭᕋᑦᑐᓪᓗᓂ ᑲᓇᑕᒥᐅᑦ ᒐᕙᒪᖓᓂᒃ. 
 
ᑕᐃᒪ, ᐅᖃᐅᔾᔭᐅᓚᐅᖅᑯᖓ ᑕᒪᓐᓇ ᓇᒻᒥᓂᖅ ᐃᓱᒪᒋᔭᓐᓂ ᓂᕈᐊᖁᔭᐅᓪᓗᖓ, ᐊᖏᕈᒃᑯᓘᓐᓃᑦ ᐅᕝᕙᓘᓐᓃᑦ 
ᐊᑭᕋᖅᑐᕈᒃᑯᓘᓐᓃᑦ ᐱᒋᐊᖅᑎᑕᐅᓯᒪᔪᖅ.  ᐊᒻᒪᓗ ᐊᑭᕋᖅᑐᕈᒪ, ᐃᓱᒪᒋᔭᓐᓂ ᓂᕈᐊᖁᔭᐅᓪᓗᖓ 
ᓇᓕᐊᓐᓄᑑᐃᓐᓇᕐᓂᕆᓂᐊᖅᑕᖓ.  ᑭᖑᒧᑦ ᑕᑯᒋᐊᕐᓗᖓ, ᐃᓱᒪᒋᓐᖏᓚᕋᓕᑦ ᑕᒪᓐᓇ ᒐᕙᒪᒥᑦ ᐊᑭᕋᖅᑐᓂᕐᒥᑦ 
ᐅᕝᕙᓘᓐᓃᑦ ᑲᖏᖅᖠᓂᖅ.  ᑕᒪᓐᓇ ᓴᖅᑭᑕᐅᒐᔭᖏᓚᖅ ᑕᐃᒪᐃᑑᓂᖅᑲ.  ᑕᒪᓐᓇ ᑐᑭᓯᒪᔭᕋᓕ 
ᐅᖃᐅᔾᔭᐅᓂᕆᓚᐅᖅᑕᕋ ᐊᑭᕋᖅᑐᕐᓗᖓ ᓂᕈᐊᕈᓐᓇᔮᓐᖏᓚᖓ. 
 
>>ᐸᑦᑕᑐᖅᑐ 
 
ᐅᖃᖅᑎ:  ᖁᔭᓐᓇᒦᒃ.  ᒥᓂᔅᑕ ᑖᒻᓴᓐ. 
 
ᒥᓂᔅᑕ ᑖᒻᓴᓐ (ᑐᓵᔨᑎᒍᑦ):  ᖁᔭᓐᓇᒦᒃ.  ᐱᐅᓂᖅᓴᐅᒐᔭᖅᑯ ᐸᑦᑕᑐᖅᑐᖃᕐᐸᖏᑉᐸ ᑕᐃᒪᐃᑐᓂᓪᓘᓐᓃᑦ 
ᕼᐊᑭᖅᑐᓃᖏᓇᑦᑕ, ᑕᒪᓐᓇ ᐱᓐᖑᐊᖑᖏᒻᒪᑕ. 
 
ᐅᖃᐅᓯᖃᕈᒪᕗᖓ ᑕᒪᔅᓱᒧᖓ ᐱᒋᐊᖅᑎᑕᐅᓯᒪᔪᒧᑦ ᐊᒻᒪᓗ ᐅᖃᕐᓂᐊᕋᒪ ᖃᓪᓗᓈᑎᑐᑦ ᐊᒻᒪᓗ ᐃᓄᑦᑎᑐᑦ 
ᑕᒪᓐᓇ ᐅᖃᐅᓯᕆᔪᒪᔭᕋ ᑐᑭᓯᔭᐅᑦᑎᐊᖁᓪᓗᒍ.  ᑕᐃᒪ, ᐅᖃᖅᑭᔭᐅᑦᑎᐊᕐᓚᖓ, ᐅᖃᐅᓯᕆᓂᐊᖅᑕᕋ ᑕᕝᕙᓂ 20-
ᒥᓂᔅᓯᒥ ᐃᓗᐊᓂ. 
 
ᓯᕗᓪᓕᖅᐹᒥ, ᖃᐅᔨᑎᔪᒪᕙᒃᑲ ᑲᑎᒪᔨᓕᒫᑦ ᒥᓂᔅᑕᐅᔪᑦ ᐃᖅᑲᓇᐃᔮᖏᓐᓂ ᐊᔅᓱᕉᑎᖃᒻᒪᕆᑉᐸᑉᐳᑦ ᐊᒻᒪᓗ 
ᕿᒥᖅᑎᑐᑦ ᐱᔭᐅᔪᒪᓐᖏᓚᖓ ᐅᐱᓐᓇᕋᓂ, ᐃᖅᑲᓇᐃᔭᖃᑎᒌᒐᒃᑭᑦ. 
 
ᐅᖃᐅᓯᖃᕈᓐᓇᖅᑯᒍᑦ ᐊᒻᒪᓗ ᐃᖅᑲᓇᐃᔮᕆᓗᒋᑦ ᑲᒪᒋᒋᐊᖃᕐᑕᕗᑦ ᐊᒻᒪᓗ ᑭᒡᒐᑐᕐᓗᒋᑦ ᓄᓇᓕᖁᑎᕗᑦ, 
ᑭᓯᐊᓂᓕ ᓯᕗᓪᓕᐅᑎᑦᑎᒋᐊᖃᖅᑯᒍᑦ ᑕᒪᒃᑯᓂᖔᓕᒫᖅ, ᒥᓂᔅᑕᐅᒐᓗᐊᕈᑦᑕ ᐅᕝᕙᓘᓐᓃᑦ 
ᒪᓕᒐᓕᐅᖅᑎᐅᑐᐃᓐᓇᕋᓗᐊᕈᑦᑕ. 
 
(ᑐᓵᔨᑎᒍᑦ ᓄᖑᑦᑐᖅ) ᐅᖃᐅᓯᖃᕐᓂᐊᖅᑯᖓ ᐱᒋᐊᖅᑎᑕᐅᓯᒪᔪᒧᑦ.  ᓇᐃᓈᕋᓱᓐᓂᐊᖅᑲᕋ ᐊᒻᒪᓗ 
ᑐᑭᓯᓇᑦᑎᐊᕐᑎᒐᓱᓪᓗᒋᑦ. 
 
ᑕᒪᓐᓇ ᒐᕙᒪᒃᑯᓐᓄᑦ ᐊᑐᖅᑕᐅᕙᑦᑐᖅ ᐊᖏᖃᑎᒌᓐᓂᕐᒥᑦ ᐅᕙᓂ ᓄᓇᕗᒻᒥ ᐊᑐᖅᑕᐅᕙᑦᑐᒥᑦ 
ᓂᕈᐊᖅᑕᖃᑦᑕᑎᓪᓗᑕ ᐃᓛᒃᑯᑦ.  ᑲᑎᒪᔨᐅᖃᑕᐅᓐᖏᓚᒍᑦ ᐃᓛᒌᑦᑐᓄᑦ ᐅᕝᕙᓘᓐᓃᑦ ᒪᓕᑉᐸᓐᖏᓚᒍᑦ ᐃᓛᒌᑦᑐᑦ 
ᓂᕈᐊᖅᑕᐅᓯᒪᔪᑦ ᑲᑐᔾᔨᔨᖏᑕ ᒪᓕᒐᖏᓐᓂ. 

(ᑐᓵᔨᑎᒍᑦ):  ᐅᕙᒍᑦ, ᒐᕙᒪᐅᓪᓗᑕ, ᐊᑎᖃᕐᑎᑕᐅᕗᒍᑦ ᐊᖏᖃᑎᒌᑦᑐᑦ ᒐᕙᒪᖏᑦ ᖃᓪᓗᓈᑎᑐᑦ, 
ᐃᖅᑲᓇᐃᔭᖃᑎᒌᑉᐳᒍᑦ ᐊᒻᒪᓗ ᐊᑕᐅᓯᓪᓗᑕ ᐱᓪᓗᑕ ᐊᒻᒪᓗ ᑭᒡᒐᑐᐃᓪᓗᑕ ᐊᔾᔨᒌᓐᖏᑦᑐᓂᑦ ᐊᒻᒪᓗ ᑕᒪᒃᑯᐊ 
ᐊᔾᔨᒋᒻᒥᔭᖏᑦ ᒥᓂᔅᑕᐅᔪᓄᑦ. 
 
ᐱᒋᔭᐅᓐᖏᓚᒍᑦ ᒐᕙᒪᒃᑯᓐᓄᑦ, ᐅᖃᐅᔾᔭᐅᓯᒪᓐᖏᓚᒍᑦ ᖃᓄᖅ ᐱᔭᕆᐊᖃᕐᑕᑎᓐᓂ, ᑭᓯᐊᓂᓕ, ᐊᖏᖃᑎᒌᑦᑐᑦ 
ᒐᕙᒪᐅᓪᓗᑕ, ᐃᓛᒃᑯᑦ ᐊᔾᔨᒌᓐᖏᑦᑐᓂᑦ ᐃᓱᒪᖃᖅᑯᒍᑦ ᐊᒻᒪᓗ ᐅᑉᐱᕆᔭᖃᖅᑯᒍᑦ ᐊᒻᒪᓗ ᐊᔾᔨᐅᖏᑦᑐᒥᑦ 
ᒐᕙᒪᖃᖅᑯᒍᑦ ᓄᓇᕗᒻᒥ. 
 
ᐊᒻᒪᓗ, ᐊᔾᔨᓴᐃᓐᓇᕆᕙᐅᒃ, ᓄᓇᑦᓯᐊᕐᒥ. 
 
(ᑐᓵᔨᑎᒍᑦ ᓄᖑᑦᑐᖅ)  ᐅᖃᐅᓯᖃᓚᐅᖅᓯᒪᓐᖏᓚᒍᑦ ᐊᖏᖃᑎᒌᓐᓂᕐᒥᑦ ᒐᕙᒪᒥᑦ ᖃᓄᖅ 
ᐊᐅᓚᑕᐅᔭᕆᐊᖃᕐᓂᖓᓂᑦ.  ᑐᑭᓯᓇᖅᑐᓂᑦ ᑎᑎᕋᖅᓯᒪᔪᑕᖃᓐᖏᓚᖅ ᒪᓕᑦᑕᐅᔪᔅᓴᓂᑦ ᑕᐃᒪᐃᑦᑐᒧᑦ 
ᒐᕙᒪᖃᕐᓂᕐᒧᑦ ᐅᕝᕙᓘᓐᓃᑦ ᐅᖃᕐᓯᒪᔪᒥᑦ ᖃᓄᖅ ᐊᖏᖃᑎᒌᓐᓂᕐᒥᑦ ᒐᕙᒪᖃᕐᓂᖅ ᐊᐅᓚᑕᐅᔪᔅᓴᐅᒻᒪᖔᖅ.  
ᑕᒪᓐᓇ ᐅᕙᓐᓄᑦ ᑕᑯᑎᑕᐅᔪᓐᓇᓐᖏᓚᖅ.  ᐅᖃᐅᓯᕆᓚᐅᖅᓯᒪᓐᖏᑕᕗᑦ, ᑎᑎᕋᖅᓯᒪᔪᓂᑦ ᒪᓕᒐᕐᓂᑦ 
ᐱᑕᖃᓐᖏᓚᖅ. 
 
(ᑐᓵᔨᑎᒍᑦ)  ᐅᖃᐅᓯᖃᓚᐅᖅᓯᒪᓐᖏᓚᒍᑦ ᖃᓄᐃᑦᑐᒥᑦ ᒐᕙᒪᖃᕐᓂᕐᒥᑦ ᐱᖃᕈᓐᓇᕋᔭᖅᑭᑕ ᐊᒻᒪᓗ ᖃᓄᐃᑑᒥᑦ 
ᒐᕙᒪᒥᑦ, ᐊᖏᖃᑎᒌᓐᓂᕐᒥᑦ ᒐᕙᒪᖃᕐᓂᖅ ᖃᓄᐃᑦᑑᓂᕐᒪᖔᖅ. 
 
ᐅᖃᐅᓯᖃᓚᐅᖅᓯᒪᓐᖏᓚᒍᑦ ᖃᓄᐃᑦᑐᓂᑦ ᒐᕙᒪᖃᕐᒪᖔᑦᑕ; ᑎᑎᕋᖅᓯᒪᔪᓂᑦ ᐱᑕᖃᓐᖏᑦᑐᖅ ᐊᖏᖃᑎᒌᓐᓂᕐᒥᑦ 
ᒐᕙᒪᖃᕐᓂᕐᒥᑦ.  ᐅᕙᐅᕗᑦ ᒪᓕᑦᑕᐅᔪᔅᓴᐃᑦ;  ᑕᒪᐃᑦᑐᓂᑦ ᐊᑐᕈᓐᓇᓐᖏᓚᒍᑦ. 
 
(ᑐᓵᔨᑎᒍᑦ ᓄᖑᑦᑐᖅ)  ᓄᓇᕗᑦ ᐱᒻᒪᖅᓴᖅᑐᓕᕆᓂᕐᒧᑦ ᑲᑎᒪᔨᖏᑦ, ᔮᓐ ᐊᒪᕈᐊᓕᒃ ᐊᒻᒪᓗ ᐃᖅᑲᓇᐃᔭᖅᑎᖏᑦ 
ᐊᐱᕆᓚᐅᖅᓯᒪᓐᓂᓐᖏᓚᑦ ᖃᓄᐃᑦᑐᓂᑦ ᒐᕙᒪᐅᔪᓂᑦ ᐊᑐᖅᑕᐅᔪᓐᓇᖅᑐᓂᑦ ᓄᓇᕗᒻᒥ. 
 
(ᑐᓵᔨᑎᒍᑦ):  ᐊᐱᕆᔭᐅᓚᐅᖅᓯᒪᓐᖏᓚᒍᑦ ᓄᓇᕗᑦ ᐱᒻᒪᖅᓴᖅᓕᕆᓂᕐᒧᑦ ᑲᑎᒪᔨᓄᑦ ᖃᓄᐃᑦᑐᒥᑦ ᒐᕙᒪᖃᕐᓂᕐᒥᑦ 
ᐊᑐᕈᓐᓇᓂᑦᑎᓐᓂ.  ᓂᕈᐊᖅᑕᐅᓯᒪᔪᑦ ᐃᓚᒌᑦᑐᓂᑦ ᐱᑕᖃᕋᔭᕐᒪᖔᖅ, ᐊᑐᕈᓐᓇᖅᑲᕗᑦ ᐊᓯᐊᓄᑦ, 
ᒪᓕᒐᓕᐅᕐᕕᔾᔪᐊᖑᔪᒥᑦ, ᐅᕝᕙᓘᓐᓃᑦ ᓄᓇᑦᓯᐊᕐᒥ. ᑕᒪᓐᓇ ᐊᐱᖅᑯᓯᕆᓚᐅᖅᓯᒪᓐᖏᑕᕗᑦ. 
 
ᑕᒪᓐᓇ ᐃᓕᑕᕆᔭᐅᒐᔭᓐᖏᑦᑐᖅ ᑐᑭᓯᔭᐅᓗᓂᓗᓐᓂᑦ ᖃᓪᓗᓇᐅᔭᕈᓐᓇᖏᑦᑐᒧᑦ ᐃᓄᒻᒧ. ᐆᒃᑐᑎᒋᓗᒍ, 
ᐊᑖᑕᑦᑎᑐᑦ. ᐅᓪᓗᒥᐅᔪᖅ ᐅᖃᐅᓯᖃᕈᒪᓐᖏᑦᑐᖓ ᐃᓄᐃᑦ ᐃᓕᖅᑯᓯᕆᔭᖏᓐᓂᒃ ᐅᒃᐱᕆᔭᖏᓐᓂᒃ. 
ᑭᑐᐃᓐᓇᑦᑎᐊᑦ ᐃᓕᖅᑯᓯᖏᓐᓂᒃ ᐅᖃᐅᓯᖃᕈᒪᓐᖏᑦᑐᖓ ᐱᔾᔪᑎᒋᓪᓗᒍ ᐊᔾᔨᐅᖏᑦᑐᒥᒃ ᐱᕈᕐᓴᑎᑕᐅᓚᐅᕋᒪ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᐅᖃᐅᓯᖃᕈᒪᓐᖏᑦᑐᖓ ᐃᓄᐃᑦ ᖃᐅᔨᒪᑐᖃᖏᓐᓂᒃ. ᑕᒪᓐᓇ ᖃᐅᔨᒪᔭᓗᒋᓐᖏᒻᒥᒐᒃᑯᑦ. 
ᓇᓪᓕᕐᓯᓗ ᖃᐅᔨᒪᔪᐊᓗᒃᑕᖃᓐᖏᒻᒥᒐᑦᓯ. ᑭᒃᑯᓕᒫᓄᑦ ᑐᑭᓯᓯᒪᒻᒪᔾᔪᒃ, ᐃᓄᐃᑦ ᖃᐅᔨᒪᔭᑐᖃᖏᑦ. ᐅᖃᕈᓐᓇᖅᑐᒍ 
ᐃᓄᐃᑦ ᖃᐅᔨᒪᔭᑐᖃᖏᑦ ᐃᒪᐃᑦᑐᒻᒪᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ ᐃᒪᐃᑦᑐᒻᒪᑕ. 
 
ᐊᐅᓚᓂᖃᕋᑦᑕ ᑕᒪᒃᑯᓇᓐᖓᑦ ᒪᓕᒐᐅᔪᓂᒃ ᓴᖅᑭᑕᐅᓚᐅᕐᓯᒪᔪᑦ ᑯᐃᓐ ᓄᓇᖓᓐᓂ ᐊᖏᓂᖅᐸᐅᔪᒥᒃ 
ᒐᕙᒪᓕᕆᓂᐅᔪᒥᒃ ᖃᓄᐃᑦᑐᒥᒃ ᑕᐃᔭᐅᓂᖃᕐᓗᑕ ᒐᕙᒪᖃᖃᓗᐊᕈᑦᑕ. 

(ᑐᓵᔨᑎᒍᑦ) ᒫᓐᓇᐅᔪᖅ ᒐᕙᒪᒋᔭᕗᑦ ᐊᑐᖅᐸᒻᒪᑦ ᑲᑎᒪᕕᕐᔪᐊᖑᔪᓂ ᐃᓕᖅᑯᓯᐅᕙᒃᑐᓂᒃ, ᐊᒻᒪ ᐃᔾᔪᐊᕐᓯᓪᓗᑎᒃ 
ᑯᐃᓐ ᓄᓇᖓᓂ ᑲᒪᔾᔪᓯᐅᔪᓂᒃ. ᑕᐅᕙᓐᖔᕐᓯᒪᒻᒪᑦ. ᑕᒪᓐᓇ ᐅᖃᐅᓯᕆᓚᐅᕐᓯᒪᓐᖏᑕᕗᑦ. 
ᐅᖃᐅᓯᖃᓚᐅᕐᓯᒪᓐᖏᑦᑐᒍᑦ ᖃᓄᐃᑦᑐᓂᖓᓂᒃ ᒐᕙᒪᐅᔪᖅ ᐱᒋᔭᕆᐊᖃᖅᑕᕗᑦ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᖁᔭᒋᔪᒪᕙᖃ ᓯᕗᓕᖅᑎᕗᑦ ᑕᒪᓐᓇ ᐃᓱᒪᓕᐅᕈᑎᐅᔪᖅ ᑲᔪᓯᓂᖓᓄᑦ 
ᐅᖃᖃᑎᒋᖃᑦᑕᕐᓯᒪᒐᒃᑯᑦ. ᐅᖃᓕᒪᐅᑎᕙᒃᑐᒍᑦ ᐊᓪᓚᕝᕕᒻᒥ. ᑕᒪᒃᓱᒧᖓᓗ ᐅᒃᐱᕈᓱᒃᑐᓂ. ᑕᐃᒪᑦᑐ 
ᐊᑭᕋᖅᑐᑎᓐᖏᑦᑐᑦ ᒐᕙᒪᐅᔪᑦ. ᐃᓄᐃᑦ ᐃᖅᑲᓇᐃᔭᖃᑎᒌᑦᑐᑦ. 
 
(ᑐᓵᔨᑎᒍᑦ) ᐅᓪᓗᒥᐅᔪᖅ, ᓱᓕᑦᑎᐊᕐᓗᖓ ᐃᒪᐃᒍᓐᓇᖏᑦᑐᖓ, ᐊᒻᒪ ᖁᔭᒋᓪᓗᒍ ᓯᕗᓕᖅᑎᐅᔪᖅ ᑕᒪᒃᓱᒥᖓ 
ᐃᓱᒪᓕᐅᕈᑕᐅᔪᒥᒃ ᒪᓕᒻᒪᑦ. ᐅᖃᖃᑎᒋᖃᑦᑕᕋᓐᓄᑦ ᐅᖃᖅᑕᐃᓕᒪᖃᑦᑕᐅᑎᓇᓄᑦ. ᐅᖃᓕᒪᐅᑎᕙᒃᑐᒍᑦ 
ᐊᓪᓚᕝᕕᒻᒥ. ᑕᒪᒃᓱᒥᖓᓗ ᐅᒃᐱᕈᓱᑦᑐᓂ. ᐃᓄᐃᑦ ᐃᖅᑲᓇᐃᔭᖃᑎᒌᑦᑐᑦ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᓱᓕᑦᑎᐊᕐᓗᖓ ᓂᕈᐊᕈᓐᓇᖏᓐᓇᒪ ᐊᑭᕋᖅᑐᕐᓗᒍ ᐊᓇᕈᐊᖅ. ᐅᓪᓗᒥᐅᔪᖅ 
ᐅᖃᕈᓐᓇᖏᑦᑐᖓ ᖃᕿᐊᕐᓂᕋᕐᓗᒍ ᐊᓇᕈᐊᖅ. ᑕᐃᒪᐃᑦᑐᓇᓐᖏᑦᑐᖓ. ᐱᕋᔭᓚᐅᓐᖏᒻᒪᑦ ᐱᒋᐊᕐᓯᓚᐅᓐᖏᒻᒪᑦ 
ᖁᓄᔪᕐᓂᐊᓚᐅᓐᖏᒻᒪᑦ ᑮᓇᐅᔭᒥᒃ ᑎᓪᓕᓚᐅᓐᖏᒻᒪᑦ ᒐᕙᒪᒃᑯᓐᓂᑦ. ᑕᐃᒪᐃᓚᐅᓐᖏᒻᒪᑦ. 
 
ᑕᐃᒪᓕ ᐅᒃᐱᕈᓱᒃᐳᖓ ᑕᒪᓐᓇ ᖃᓄᐃᓕᔭᐅᒋᐊᕈᑎᖓ ᐊᒃᓱᓗᐊᕋᓗᒻᒪᑦ. ᐊᑖᑕᒐ ᐅᕙᓂᓐᓂᕈᓂ ᐅᓪᓗᒥᐅᔪᖅ, 
ᐊᐱᖅᓱᕋᔭᖅᑐ, ᓱᔪᐊᓗᓕᖅᑭᓯ? 
 
(ᑐᓵᔨᑎᒍᑦ) ᐅᓪᓗᒥᐅᔪᖅ ᐅᖃᕈᓐᓇᖏᑦᑐᖓ ᖃᕿᐊᕆᓗᒍ ᐊᓇᕈᐊᖅ. ᑕᐃᒪᐃᓕᔪᓐᓇᖏᑦᑐᖓ. ᒪᓕᒐᕐᓂᒃ 
ᓯᖁᒥᑦᑎᓚᐅᓐᖏᒻᒪᑦ. ᐃᖅᑲᖅᑐᐃᕕᒻᒧᖅᑕᐅᓚᐅᓐᖏᑦᑐᖅ. ᑮᓇᐅᔭᓂᒃ ᑎᓪᓕᓚᐅᓐᖏᑦᑐᖅ ᒐᕙᒪᒃᑯᓐᓂᑦ. 
 
ᑕᒪᓐᓇ ᖃᓄᐃᓕᔭᐅᒐᓱᐊᕈᑎᖓ ᐊᒃᓱᓗᐊᖑᒻᒪᑦ ᖃᓄᐃᓕᓂᕆᓚᐅᖅᑕᖓᓄᑦ ᐊᒻᒪᓗ ᐃᓂᖓᓂᒃ 
ᐲᖅᑕᐅᓇᓱᐊᕐᓂᖓᓄᑦ, ᑕᒪᒃᓱᒧᖓ ᐱᒋᐊᖅᑎᑕᐅᔪᒧᑦ ᓴᓚᐅᓂᐊᖅᑐᒃᓴᐅᒐᓗᐊᖅᑐᒍ ᑭᓯᐊᓂᓕ 
ᐊᑭᕋᖅᑐᕐᓂᐊᕋᒃᑯᑦ. ᐃᓕᓴᐃᔨᐅᒐᒪ ᐊᒻᒪᓗ ᐃᓕᓯᒪᒐᒪ ᐊᔾᔨᒌᓐᖏᑦᑐᓂᒃ ᒐᕙᒪᐅᔪᓂᒃ ᓇᒥᑐᐃᓐᓇᖅ ᓯᓚᕐᔪᐊᒥ. 
 
ᐊᑭᕋᖅᑑᑎᓐᖏᑦᑐᒥᒃ ᒐᕙᒪᖃᓐᖏᓐᓇᑦᑕ ᐊᒻᒪᓗ ᐊᑐᐊᒐᖅᑕᖃᓐᖏᒻᒪᑦ ᒪᓕᒐᖅᑕᖃᓐᖏᒻᒪᑦ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᑐᓴᕐᓯᒪᔪᖓ ᐊᒻᒪᓗ ᓱᓕᔪᒃᓴᐅᔪᖅ ᑕᐃᓐᓇ ᓯᕗᓕᖅᑎᖓ ᐳᕆᑎᔅ ᑲᓚᒻᐱᐊᒥ, ᒍᐊᑕᓐ 
ᑳᒻᐳ ᐃᖅᑲᖅᑐᕋᒃᓴᓐᖑᖅᑎᑕᐅᓯᒪᒻᒪᑦ ᐊᒥᓱᑲᓪᓚᐅᔪᓄᑦ ᓯᖁᒥᑦᑎᓂᐅᔪᓄᑦ ᐊᖓᔭᖅᑐᓂ ᐊᖅᑯᓐᓂᕆᓚᐅᖅᑕᖓᓄᑦ 
ᐊᒻᒪᓗ ᓱᓕ ᑕᐃᓐᓇ ᓯᕗᓕᖅᑎᐅᓪᓗᓂ. 
 
(ᑐᓵᔨᑎᒍᑦ) ᑐᓴᕐᓯᒪᔪᖓ, ᖃᐅᔨᒪᓐᖏᑦᑐᖓ ᓱᓕᒻᒪᖔᖅ, ᐳᕆᑎᔅ ᑲᓚᒻᐱᐊᒥ ᓯᕗᓕᖅᑎᐅᔪᖅ, ᒍᐊᑕᓐ ᑳᒻᐳᓪ, 
ᐃᖅᑲᖅᑐᕋᒃᓴᓐᖑᖅᑎᑕᐅᓚᐅᕐᒪᑦ ᐊᖓᔭᖅᑐᓂ ᐊᖁᓐᓂᖓᓄᑦ. ᐃᖅᑲᖅᑐᒐᒃᓴᓕᐊᖑᓚᐅᖅᑐᖅ ᐊᒻᒪᓗ ᒫᓐᓇᒧᑦ 
ᓯᕗᓕᖅᑎᐅᓪᓗᓂ ᓱᓕ. 
 
(ᑐᓵᔨᑎᒍᑦ ᐃᓱᓕᑦᑐᖅ) ᑭᓯᐊᓂᓕ, ᐅᓪᓗᒥ ᓇᖏᕆᕗᖓ ᐅᖃᖅᑎ, ᑐᓴᖅᑎᑦᑎᔪᒪᓪᓗᖓ ᒥᓂᔅᑕᐅᖃᑎᓐᓂᒃ ᐄ, 
ᐃᓚᒋᕙᒃᓯ. ᐅᒃᐱᕆᑦᑎᐊᖅᐸᒋᑦ, ᐊᒃᓱᐊᓗᒃ ᑲᒪᑦᑎᐊᖅᑐᖓ ᒥᓂᔅᑕᐅᔪᖓ. ᑐᕙᒃᓴᐅᑎᐊᕐᓂᖅᐸᐅᕙᓪᓚᐃᔪᖓ 
ᒥᓂᔅᑕᐅᔪᓂᒃ ᐊᒥᓱᐊᖅᑎᐊᓗᒃ. ᑭᖑᕙᖅᐸᖏᑦᑐᖓ. 
 
ᑕᐃᒪᓕ ᐃᓕᒃᓯᓐᓂᒃ ᐱᓕᕆᖃᑎᖃᖃᑦᑕᕈᒪᓂᐊᖅᑐᖓ ᐱᐅᓯᓂᕐᓴᐅᖁᓪᓗᒍ ᓄᓇᕗᑦ, ᑭᓯᐊᓂᓕ ᐅᖃᕈᓐᓇᖅᑐᖓ 
ᐃᓱᒪᒃᑯᑦ ᐊᒻᒪᓗ ᐅᒃᐱᕆᔭᒃᑯᑦ ᐊᓂᑕᐅᓂᖓ ᐊᖏᔾᔭᖏᓐᓇᒃᑯᑦᒧ ᔮᒃ ᐊᓇᕈᐊᖅ. ᑕᐃᒪᐃᔾᔮᖏᑦᑐᖓ. 
ᑕᐃᒪᐃᒋᓐᓇᖏᑦᑐᖓ. 

(ᑐᓵᔨᑎᒍᑦ) ᐅᓪᓗᒥ, ᐅᖃᖅᑎ, ᒥᓂᔅᑕᐅᔪᑦ ᐱᓕᕆᖃᑎᒋᑦᑎᐊᕈᓐᓇᖅᑕᒃᑲ, ᒪᑐᐃᖓᕕᒋᑦᑎᐊᕐᓗᒋᑦ 
ᐅᖃᖃᑎᒋᔪᓐᓇᖅᑕᒃᑲ ᐊᒻᒪ ᐅᕙᓐᓄᑦ ᓈᓚᒍᓐᓇᖅᑐᑎᒃ, ᐃᖅᑲᓇᐃᔭᖃᑎᒋᑦᑎᐊᕈᒪᒐᒃᑭᑦ ᒥᓂᔅᑕᐅᖃᑎᒋᔭᒃᑲ 
ᐊᒻᒪᓗ ᖃᐅᔨᒪᑦᑎᐊᖅᑐᑎᒃ ᑭᓯᐊᓂᓕ ᐅᓪᓗᒥᐅᔪᖅ ᓱᑯᕐᓯᔾᔭᖏᑦᑐᖓ ᐃᓄᒻᒥ ᐱᔾᔪᑎᖃᖅᑎᓪᓗᒍ 
ᐱᓗᐊᖑᓐᖏᑦᑐᒧᑦ. 
 
ᐃᓄᐊᕐᓯᓚᐅᓐᖏᑦᑐᖅ, ᑮᓇᐅᔭᓂᒃ ᑎᓪᓕᓚᐅᓐᖏᑦᑐᖅ ᒐᕙᒪᒃᑯᓐᓂᑦ ᐊᒻᒪ ᐱᒋᐊᕐᓯᓚᐅᓐᖏᑦᑐᖅ 
ᑎᓪᓗᓯᓚᐅᓐᖏᑦᑐᖅ ᑭᓇᑐᐃᓐᓇᕐᒥᒃ ᑕᕝᕙᓃᑦᑐᒥᒃ. ᐅᖃᕈᓐᓇᖅᑐᖓ ᐊᑖᑕᒐ ᐅᕙᓂᓐᓂᕈᓂ ᐊᒻᒪ 
ᖃᐅᔨᒪᓚᐅᕈᒃᓯᐅᒃ ᐊᑖᑕᒐ ᑕᒪᓐᓇ ᑲᒪᒋᓕᕋᒃᓯᐅᒃ ᐊᖏᔪᐊᓗᔭᖅᑐᒍᑦ ᑭᓱᓪᓗᐊᖏᑦᑐᑦᑎᐊᖅ. 
 
ᐊᒥᓱᐊᓗᒻᒪᑕ ᐱᒻᒪᕆᐅᓂᕐᓴᐅᔪᑦ ᐃᓱᒪᒋᔭᐅᒋᐊᕈᓐᓇᖅᑐᑦ. ᑕᒪᓐᓇ ᐱᒋᐊᖅᑎᑕᐅᔪᑦ ᐊᑭᕋᖅᑐᕐᓂᐊᖅᑕᕋ 
ᐅᐱᓐᓇᕋᓂ ᑕᐃᒪᓐᓇᑎᒋᐊᓗᒃ ᑲᒪᒋᔭᐅᔭᕆᐊᖃᖅᐸᓚᐃᓐᖏᒃᑲᓗᐊᕐᒪᑦ. ᖁᔭᓐᓇᒦᒃ. 
 
>>ᐸᒃᑕᖅᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓴᖅᑎᑦᑐᒪᔭᒃᑲ ᒪᓕᒐᓕᐅᖅᑎᐅᔪᑦ ᐊᓯᖏᓐᓂᒃ ᐊᑎᕐᓂ ᑎᑎᕋᕐᓯᒪᔪᓂ 
ᐊᑎᓕᐅᕐᓯᒪᔪᓐᓃᕋᒪ. ᑕᐃᓐᓇ ᒪᓕᒐᓕᐅᖅᑎᐅᔪᖅ ᐊᐱᕆᔪᒪᔭᕋ ᐊᓯᖏᓐᓂᒃ ᐅᖃᐅᓯᒃᓴᖃᒃᑲᓐᓂᕐᒪᖔᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ ᓇᐃᑦᑐᑯᓗᐃᑦ ᐅᖃᐅᓯᒃᓴᐃᑦ ᐊᒻᒪᓗ ᐊᖏᖃᑎᒋᑦᑎᐊᖅᑕᒃᑲ ᑕᒪᒃᑯᐊ 
ᐃᓄᐃᑦ ᐅᖃᖅᑎᓪᓗᒋᑦ, ᒪᓕᒐᕐᓂᒃ ᒪᓕᒃᑕᕆᐊᖃᕋᑦᑕ ᐊᒻᒪᓗ ᑕᐃᒃᑯᐊ ᐱᑕᖃᕆᐊᖃᖅᑐᑎᒃ. 
ᒪᓕᒐᓕᐅᖅᑎᐅᖃᑎᕗᑦ ᑕᐃᒪᐃᓕᐅᖅᑎᓪᓗᒋᑦ ᑐᓴᖃᑦᑕᕌᑖᕋᑦᑕ. 
 
ᒪᓕᒐᓕᐅᕐᕕᒻᒥ ᓯᕗᓕᖅᑎᒋᔭᕗᑦ ᓇᓗᓇᐃᕐᓯᑦᑎᐊᖅᑲᐅᒻᒪᑦ ᐊᒻᒪᓗ ᐅᖃᖃᐅᒐᒪ ᐅᐊᑦᑎᐊᕈ ᐅᖃᐅᓯᕆᔭᕐᓂ 
ᐋᖅᑭᒃᓯᒪᑦᑎᐊᕆᐊᖃᕐᒪᑕ ᐊᒻᒪᓗ ᑲᑎᓐᖓᔭᕆᐊᖃᕐᒪᑕ ᒪᓕᒐᓕᐅᕐᕕᒻᒥ. ᐅᐊᑦᑎᐊᕈ ᐅᖃᖅᑲᐅᒐᒪ 
ᑕᐃᒪᐃᑦᑐᖅᑕᖃᓐᖏᑉᐸ ᐅᐃᒻᒪᒃᑲᔭᖅᑐᒍᑦ ᐊᒻᒪᓗ ᐅᐃᒻᒪᒃᓯᔭᕆᐊᖃᓐᖏᓐᓇᑦᑕ. 
 
ᖃᐅᔨᒪᑦᑎᐊᕆᐊᖃᖅᑐᒍᑦ ᑕᒪᒃᑯᐊ ᐃᓱᒪᓕᐅᕈᑎᒋᔭᕗᑦ ᐱᐅᓂᖅᐸᐅᑎᓪᓗᒋᑦ ᐃᓱᒪᓕᐅᕈᑎᒋᔭᑦᑎᓐᓂ 
ᐊᔪᕐᓇᖏᑉᐸᑦ ᐊᒻᒪᓗ ᐅᐊᑦᑎᐊᕈ ᐅᖃᖅᑲᐅᒐᒪ ᐅᕙᒍᔭᕆᐊᖃᕐᒪᑦ ᒪᓕᒐᓕᐅᖅᑎᐅᓪᓗᑕ ᖃᐅᔨᒪᓇᓱᐊᑦᑎᐊᕐᓗᒋᑦ 
ᒥᓂᔅᑕᕆᔭᕗᑦ  ᑕᐃᒪᒃᓴᐃᓐᓇᖅ ᒪᓕᒐᓕᐅᖅᑎᐅᔪᖅ ᖃᒪᓂᑦᑐᐊᕐᒧᑦ ᐅᖃᕋᔭᕐᒥᒻᒪᑦ ᐅᕙᒍᑦ ᑕᐃᒃᑯᐊ 
ᑭᐅᑦᑕᖃᑦᑕᖅᑎᒋᐊᖃᕋᑦᑎᒍᑦ ᐅᕙᑦᑎᓐᓄᑦ ᐊᒻᒪᓗ ᐃᓱᒪᓕᐅᕋᓗᐊᕐᒪᖔᑕ ᐱᐅᓂᖅᐸᐅᔪᓂᒃ ᐅᕙᑦᑎᓐᓄᑦ. 
 
ᑕᐃᒪᓐᓇ ᐱᓕᕆᔭᕆᐊᖃᕐᒪᑕ ᒪᓕᒐᓕᐅᖅᑎᑐᐃᓐᓇᐅᔪᑦ. ᑕᒪᒃᓱᒪᓂ ᐊᐅᓚᕕᒋᔭᑦᑎᓐᓂ, ᑕᒪᓐᓇ 
ᐃᓕᖅᑯᓯᕆᒐᑦᑎᒍᑦ ᐱᓯᒪᓪᓗᒍᓗ. 
 
ᐅᖃᖅᑎ, ᒫᑦᓯᐅᓚᐅᕐᓯᒪᕙᓪᓚᐃᔪᒥ ᐋᖅᑭᒋᐊᕐᓯᓚᐅᕐᓯᒪᒐᑦᑕ ᒪᓕᒐᓕᐅᖅᑏᑦ ᐊᒻᒪ ᐊᐅᓚᑦᓯᔨ ᒪᓕᒐᖓᓐᓂᒃ; 
ᑕᐃᒃᓱᒪᓂᐅᑎᓪᓗᒍᓗ ᐊᓯᑦᔨᔭᕆᐊᖃᓚᐅᕋᑦᑕ ᒪᓕᒐᐅᔪᓂᒃ ᐅᕙᑦᑎᓐᓄᑦ. 
 
ᐃᒃᐸᒃᓴᑦᑎᐊᖅ ᑕᕝᕙᓂ ᒪᓕᒐᓕᐅᕐᕕᒻᒥ ᐅᖃᖅᑎ ᐃᓚᖓ ᒥᓂᔅᑕᐅᔪᖅ ᐅᖃᓚᐅᖅᑐᖅ ᐊᑐᖃᑦᑕᕈᓐᓃᕋᑦᑕ 
ᐊᑐᖅᑕᐅᖃᑦᑕᓚᐅᖅᑐᓂᒃ ᓄᓇᑦᓯᐊᕐᒥ ᒪᓕᒐᓕᐅᕐᕕᐅᔪᒥᒃ ᐅᕙᑦᑎᓐᓄᑦ ᐊᑐᑎᖃᓗᐊᓚᐅᓐᖏᒻᒪᑕ, ᐅᕙᒍᑦ 
ᐊᑐᕈᒪᔭᖏᓐᓂᒃ ᐊᑐᖅᐸᓕᕋᑦᑕ. 
 
ᑕᒪᔾᔭᐅᕗᑦ ᐊᒻᒪ ᐅᒃᑐᑎᐅᓪᓗᑎᒃ ᖃᓄᖅ ᐊᔾᔨᒋᓐᖏᑕᖏᓐᓂᒃ ᑲᒪᓕᕐᓂᑎᓐᓂᒃ. ᐅᒃᐱᕈᓱᒃᑲᒪ. ᐊᒻᒪᓗ ᓱᓕ 
ᐅᒃᐱᕈᓱᒃᑐᖓ ᐱᔪᒪᕙᒃᑲᓗᐊᖅᑐᒍᑦ ᕿᓚᒻᒥᐅᓂᕐᓴᒃᑯᑦ ᒫᓐᓇᐅᔪᖅ ᐊᑐᖅᐸᒃᑕᑦᑎᓐᓂᑦ ᑭᓯᐊᓂᓕ  

ᑐᐊᕕᕆᐊᖃᖅᐸᓚᐃᓐᖏᑦᑐᒍᑦ ᐃᓱᒪᓕᐅᕐᓂᕐᒧᑦ ᐊᓯᑦᔨᓗᑕᓗ ᐊᓯᑦᔨᔪᒪᓂᑐᐃᓐᓇᕐᒧᑦ. 
 
ᐃᓄᓐᓂᒃ ᓱᓕᔪᕆᔭᐅᒐᑦᑕ ᐃᓱᒪᓕᐅᖃᑦᑕᖁᔭᐅᓪᓗᑕ ᐱᐅᓂᖅᐸᐅᔪᓂᒃ ᐊᔪᕐᓇᖏᑉᐸᑦ ᐊᒻᒪᓗ ᑭᓯᐊᓂᓕ 
ᑕᐃᒪᐃᓕᐅᕈᓐᓇᖅᑐᒍᑦ ᐃᓱᒪᓕᐅᖃᑦᑕᕈᑦᑕ ᑐᑭᓯᐅᒪᑦᑎᐊᕐᓗᑕ. ᐃᒪᐃᑦᑐᐃᓐᓇᕆᐊᖃᖅᐳᒍ ᑐᑭᓯᒋᐊᑦᑎᐊᕐᓗᒋᑦ 
ᑭᓱᑐᐃᓐᓇᐃᑦ ᐃᓱᒪᓕᐅᓚᐅᓐᖏᓂᑦᑎᓐᓂ. 
 
ᐅᒃᐱᕈᓱᒃᑲᒪ ᐅᐊᑦᑎᐊᕈ ᐅᖃᖅᑲᐅᒐᒪ ᑕᒪᒃᑯᐊ ᒥᓂᔅᑕᐅᔪᑦ ᐊᒻᒪᓗ ᒪᓕᒐᓕᐅᖅᑎᐅᔪᑦ ᐱᓇᓱᐊᕐᒪᑕ ᐊᒻᒪᓗ 
ᐃᖅᑲᓇᐃᔭᖅᑐᑎᒃ ᐊᒻᒪ ᑕᐃᓐᓇ ᑎᑭᒃᑯᑦᑎᒍᑦ ᖁᕕᐊᒋᓚᖅᑕᕗᑦ. ᐅᖃᖅᑐᖃᖅᐸᖃᐅᒻᒥᒻᒪᑦ, ᐱᐅᔪᐊᓘᓐᖏᓇᑦᑕ, 
ᐱᐅᔪᐊᓗᒃᑕᖃᖅᐸᓚᐃᓐᖏᑦᑐᖅ ᑕᒻᒪᕈᓐᓇᖏᑦᑐᒥᒃ ᑭᓯᐊᓂᓕ ᑕᐃᒪᐃᑦᑐᖅ ᐱᐅᒋᒐᓗᐊᕈᑦᑎᒍᑦ 
ᐱᐅᒋᓐᖏᒃᑲᓗᐊᕈᑎᒍᑦ ᑕᒪᓐᓇ ᐊᑐᖅᐸᒃᑕᕗᑦ ᐊᒻᒪᓗ ᑕᒪᓐᓇ ᐊᐅᓚᕕᒋᓪᓗᑎᒍᑦ ᑕᐃᒪᐃᓕᖓᒻᒪᑦ. 
 
ᓂᖏᐅᕋ, ᐃᓚᖏᑦ ᐅᖃᒻᒪᑕ, ᐊᕐᕌᒍᖏᑦ ᐊᒻᒪᓗ ᓯᓚᑐᓂᖅ ᑎᒍᒥᐊᖃᑎᒌᒪᑎᒃ, ᓱᓖᓇᖏᑦᑑᒐᓗᐊᖅ. 
ᑕᐸᓱᒍᒪᑐᐃᓐᓇᖅᑕᒃᑲ ᐃᓚᖏᑦ ᐱᖃᓐᓂᕆᔭᒪ. 
 
ᑭᓯᐊᓂᓕ, ᓂᖏᐅᕋ, ᐅᖃᐅᑎᓯᒪᒻᒪᖓ, ᐃᓚᖓ ᐅᐱᒋᔭᕆᐊᓕᕗᑦ ᐃᓅᓪᓗᑕ, ᑎᑭᓯᒪᒐᑦᑕ ᐅᖓᓯᑦᑐᒥᒃ. 
 
ᐅᑉᐱᕈᓱᒃᑲᒪ ᑎᑭᐅᑎᓯᒪᒐᑦᑕ ᒫᓐᓇᒧᑦ ᐊᒻᒪᓗ ᐊᓂᒍᐃᓯᒪᓪᓗᑕ ᐊᖏᔪᒥᒃ ᖁᔭᓈᖅᓯᓯᒪᑲᐃᓐᓇᖅᑐᑕ 
ᓇᒻᒥᓂᑦᑎᓐᓂᒃ ᐊᒻᒪᓗ ᐱᓕᕆᐊᖃᑦᑐᑕ ᐱᐅᓂᖅᐹᖑᓱᒋᔭᑦᑎᓐᓂᒃ ᑭᒃᑯᓕᒫᓄᑦ. 
 
ᐊᑐᖅᑕᐅᔭᕆᐊᖃᓚᐅᖅᑐᖅ ᐊᖏᖃᑎᒌᑎᐅᓇᓱᐊᖅᑐᓄᑦ ᐊᒻᒪᓗ ᑕᐃᒪᓐᓇᓴᐃᓐᓇᖅ ᐃᓕᖅᑯᓯᖃᖅᑯᒍᑦ ᐅᕙᓂ 
ᐊᒻᒪᓗ ᐊᓂᒍᐃᖃᑦᑕᖅᑯᒍᑦ ᑕᐃᒪᓐᓇ ᐊᒥᓲᓕᖅᑐᓄᑦ ᐊᕐᕌᒍᖓᓴᓄᑦ ᑕᐅᓴᖏᓐᓂ. 
 
ᐅᖃᖅᑯᖓᓕ, ᑕᑎᖃᕆᐊᖃᕋᑦᑕ ᒐᕙᒪᑦᑎᓐᓂᒃ, ᒥᓂᔅᑕᕆᔭᑦᑎᓐᓂᒃ ᓂᐱᒋᒍᓐᓇᕐᓗᒋᑦ ᐊᑕᐅᓯᒃᑯᑦ. ᐃᓱᒪᕗᖓ 
ᐱᒻᒪᕆᐅᒻᒪᑦ ᐊᐅᓚᓂᕆᔭᖓᓄᑦ ᒐᕙᒪᒃᑯᑦ ᐊᒻᒪᓗ ᑕᐃᒪᐃᑦᑐᒋᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓂᕈᐊᓐᓂᐊᕐᓕᕋᑦᑕ ᐱᖁᔨᕗᖔᕈᑎᒧᑦ. ᑐᑐ. 
 
ᑐᑐ: ᐅᖃᖅᑏ, ᑎᑎᕋᖅᑕᐅᓯᒪᔪᒥᒃ ᓂᕈᐊᕈᒪᔪᖓ. 
 
ᐅᖃᖅᑎ (ᑐᓵᔨᑎᒍᑦ): ᑐᒃᓯᕋᑦᑐᖃᒻᒪᑦ ᑎᑎᕋᖅᓯᒪᔪᒃᑯᑦ ᓂᕈᐊᖁᔨᓪᓗᓂ. ᒫᓐᓇᐅᔪᖅ ᐊᑎᓯ ᑕᐃᖃᑦᑕᕐᓂᐊᕋᒃᑭᑦ 
ᐊᒻᒪᓗ ᓇᖏᖅᓯᖁᓪᓗᓯ ᓂᕈᐊᓕᕈᑦᓯ ᓈᒻᒪᓴᖅᑐᐃᑦ ᐱᖁᔨᕗᖔᕈᒻᒧᑦ. ᑕᐃᒃᑯᐊ ᓈᒻᒪᓴᖅᑐᐃᑦ, ᓇᖏᖅᓯᓕᑦ. 
 
ᕼᐊᕕᐅᔭ, ᑐᑐ, ᕼᐊᕕᐅᔭ, ᒪᒥᐊᑉᐳᖓ, ᓇᖏᖅᓯᒍᓐᓇᕈᕕᑦ, ᕼᐊᕕᐅᔭ. ᒪᒃᓖᓐ, ᕼᐊᕕᐅᔭ, ᐅᐃᓕᐊᒻᔅ, ᓄᑕᕋᖅ, 
ᑕᑯᓂᐊᕋᑖᖏᓐᓇᒪ ᐃᓪᓗᕈᓯᐅᑉ ᐃᓗᐊᓄᑦ, ᐱᑯ, ᐊᑭᓱᒃ, ᐃᖕ̀, ᐅᑲᓕᖅ, ᑲᑦᑐᒃ, ᕿᓚᕝᕙᖅ. 
 
ᓈᒻᒪᓴᖏᑦᑐᑦ ᐱᖁᔨᕗᖔᕈᑎᒧᑦ, ᓇᖏᖅᓯᒋᑦᓯ. ᐅᖃᕋᐃᒍᒃᑯ ᐊᑎᓯ, ᐃᖏᖃᑦᑕᓂᐊᖅᑯᓯ. ᐊᓚᑲᓐᓄᐊᖅ, 
ᐃᖅᑭᑦᑐᖅ, ᐃᒃᑲᕐᕆᐊᓗᒃ, ᑖᒻᓴᓐ, ᐊᓇᕈᐊᖅ. ᓈᒻᒪᓴᖏᑦᑐᑦ. ᓂᕈᐊᖏᑦᑐᑦ. ᐱᖁᔨᕗᖔᕈᒻᒧᑦ 11, ᐊᑭᕋᑦᑐᖅᑐᑦ  

ᐱᖁᔨᕗᖔᕈᒻᒧᑦ 6.  ᐱᖁᔨᕗᖔᕈᑦ ᑲᔪᓯᔪᖅ. ᑐᑑ. 
 
ᑐᑐ: ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᒪᓕᒐᖅ 46 ᒪᓕᒃᑐᒍ ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ ᒪᓕᒐᓕᐅᖅᑎ 
ᖃᒪᓂᖅᑐᐊᕐᒧᑦ ᒪᓕᒐᓕᐅᕐᕕᒃ ᓄᖅᑲᖔᓚᐅᑲᖁᓪᓗᒍ ᐅᓪᓗᒥᒧᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᑉᐳᖅ ᐊᐃᕙᔾᔪᑕᐅᔪᓐᓇᕋᓂᓗ. ᐊᖏᖅᑕᐅᕗᖅ. ᐱᒋᐊᖅᑎᑕᒧᑦ. 
ᐊᖏᓐᖏᑦᑐᑦ. ᐱᒋᐊᖅᑎᑕᖅ ᑲᔪᓯᕗᖅ. 
 
ᑲᑎᒪᔾᔪᑎᒃᓴᐃᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᖅᑎ (ᑯᐊᒃ): ᖁᔭᓐᓇᒦᒃ ᐅᖃᖅᑏ. 
 
ᑲᑎᒪᔾᔪᑎᒃᓴᐃᑦ ᓇᒃᑲᔾᔭᒧᑦ ᒫᔾᔨ 10, 2003ᒥ. 
 
1. ᑐᒃᓯᐊᕐᓂᖅ 
2. ᒥᓂᔅᑕᐃᑦ ᐅᖃᐅᓯᖏᑦ 
3. ᒪᓕᒐᓕᐅᖅᑏᑦ ᐅᖃᐅᓯᖏᑦ 
4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 
5. ᐃᓕᑕᖅᓯᓂᖅ ᐳᓛᖅᑎᓂᑦ 
6. ᐅᖃᐅᓯᒃᑯᑦ ᐊᐱᖅᑯᑎᑦ 
7. ᑎᑎᖅᑲᒃᑯᑦ ᐊᐱᖅᑯᑎᑦ 
8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 
9. ᑭᐅᔾᔪᑎᑦ ᒪᑐᐃᕈᑎᒧᑦ 
10. ᐊᑎᓕᐅᕈᑕᐅᓯᒪᔪᑦ 
11. ᑲᑎᒪᔨᕋᓛᓂᑦ ᐅᓂᒃᑳᑦ 
12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 
13. ᑎᑎᖅᑲᓂᑦ ᓴᖅᑭᑎᕆᓂᖅ 
14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 
15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 
16. ᐱᒋᐊᖅᑎᑕᐃᑦ 
17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 28 ᐊᒻᒪ 29 
18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 23 ᐊᒻᒪ 24 
• ᒥᓂᔅᑕᐃᑦ ᐅᖃᐅᓯᖓᑦ 95-1(6) 
• ᓴᖅᑭᑕᐅᓯᒪᔪᖅ ᑎᑎᖅᑲᒃ 20-1(6) 

20. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 
21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᑎᑎᕋᖅᑏ. ᐅᓪᓗᒥᒧᑦ ᐃᓱᓕᓚᐅᑲᒃᐳᒍᑦ ᐊᒻᒪ ᑲᔪᓯᓂᐊᖅᑐᑕ ᑲᑎᒪᓂᑦᑎᓐᓂᑦ ᒫᔾᔨ 10, 
2003ᒥ, 1:30ᒧᐊᖅᐸᑦ ᐅᓐᓄᓴᒥ.  
 
ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᓄᖅᑲᖔᓚᐅᑲᓚᐅᖅᐳᖅ 2:37ᒧᐊᖅᑎᓪᓗᒍ ᐅᓐᓄᓴᒥ

